
 

 

 

 

ᒪᓕᒐᓕᐅᕐᕕᒻᒥ ᑲᑎᒪᔾᔪᑎᒥᓃᑦ 

 

ᐋᖅᑭᒋᐊᖅᓯᒪᓐᖏᑦᑐᑦ ᓇᕿᑦᑕᖅᑕᐅᓯᒪᔪᑦ 

  

ᐊᐃᑉᐹ, ᓄᕕᐱᕆ 03, 2026 

 

ᐃᖃᓗᐃᑦ, ᓄᓇᕗᑦ 

 

 

 

ᐋᖅᑭᒋᐊᕈᑎᑦ: 

  

  

  

  

  

  

  

  

  

  

  

  

  

  

  

 

 

ᐊᑏ ᐅᑎᖅᑎᓯᐅᒃ ᐋᖅᑭᒋᐊᖅᑕᐅᔪᐃᑦ ᑎᑎᕋᖅᑎᒧᑦ ᐅᕝᕙᓘᓐᓃᑦ ᑐᖏᓕᐊᓄᑦ 

ᒪᓕᒐᓕᐅᕐᕕᒻᒥ ᑲᑎᒪᔾᔪᑎᒥᓃᑦ ᓇᕿᔾᔪᑕᐅᓐᖏᓚᑦ ᑐᑭᓕᐊᖅᑕᐃᓐᓇᕆᓗᒋᑦ ᒪᓕᒐᓕᐅᖅᑏᑦ 

ᐊᐃᕙᓂᖏᑦ. ᓇᕿᑕᐅᓯᒪᑐᐃᓐᓇᖅᑐᐃᑦ ᐅᖃᐅᓯᐅᓪᓗᐊᑕᖅᑐᑦ. ᐅᖃᖅᑕᐅᒃᑲᓂᖅᑐᒥᒃ 

ᐊᓯᐊᑎᒍᓪᓘᓐᓃᑦ ᓲᕐᓗ ᓇᓗᓇᐃᖅᑕᐅᔪᖃᒃᑲᓐᓂᕆᐊᖃᖅᐸᑦ ᐋᖅᑭᒋᐊᖅᑕᐅᔪᓐᓇᖅᑐᑦ 

ᑭᓇᑐᐃᓐᓇᖅ ᒪᓕᒐᓕᐅᕐᕕᒻᒥ ᑲᑎᒪᔾᔪᑎᓂᑦ ᐅᖃᓕᒫᖅᑐᑦ ᓱᖅᑯᐃᒪᓂᐊᕐᒪᑦ ᐅᖃᖅᑕᒥᓂᕐᒥᒃ. 

ᑲᑎᒪᐅᑎᒥᓂᓕᕆᔪᑦ ᐅᖃᓕᒫᕋᓐᓂᑦᑎᑦᓯᔭᕆᐊᓖᑦ ᐊᔾᔨᒌᑉᐸᓐᖏᒻᒪᑎᒃ ᐅᖃᖅᑕᐅᔪᖅ 

ᑎᑎᕋᖅᓯᒪᔪᕐᓗ. ᐊᐃᕙᔾᔪᑎᒥᓃᑦ, ᓯᑎᐱᕆ 20, 1983, ᒪᑉᐱᑐᒐᖓ 27299. 

 

ᐴᓯᔅᓂᐅᑉ 6-ᖓᓐᓂᒃ ᓇᕿᑕᐅᔾᔪᑎᖓ, ᑎᓕᓯᔾᔪᑎᒃ 55  



 

 

 

 

ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ  

(ᕿᑭᖅᑖᓘᑉ ᓂᒋᐊ) 

ᐊᐅᓚᑦᑎᔩᑦ 

ᐊᓪᓚᑦᑎᐅᑲᐃᓐᓇᖅᑐᖅ   ᐊᓪᓚᑦᑎᐅᑉ ᑐᓪᓕᐊ  

ᓯᑏᕙᓐ ᐃᓄᒃᓱᒃ    ᕙᓐᑎ ᐱᐊᓐᔅ 
 

ᐊᓪᓚᑦᑎᐅᑉ ᐃᑲᔪᖅᑎᖓ 

ᖂᔪ ᓄᓱᑦᑕᖅ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᖅᑎ 

ᒪᓕᒃᑐ ᓄᓱᑦᑕᖅ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 

ᐅᖃᐅᓯᕐᒥᒃ ᐅᖃᐅᓯᕐᒧᑦ ᑎᒥᖓᑦ  

ᑎᑎᖅᑲᒃᑯᕕᒃ 1200 

 

ᐊᖓᔪᖅᑳᖅ ᒍᐊᐃᓐ Hᐄᓕ ᐊᕿᐊᕈᖅ 
(ᐃᖃᓗᐃᑦ−ᒪᓂᕋᔭᒃ) 

ᒥᓂᔅᑕ ᐃᓄᓕᕆᔨᒃᑯᓐᓄᑦ;ᒥᓂᔅᑕ ᑲᒪᒋᔭᖃᖅᑐᖅ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᓐᓂᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐊᖏᕐᕋᖃᖏᓐᓂᕐᒥᒃ; ᒥᓂᔅᑕ ᑲᒪᒋᔭᖃᖅᑐᖅ ᐊᒃᖢᓂᕐᒥᒃ 

ᒥᒃᖠᒋᐊᖅᑎᑦᑎᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ ᐊᕐᓇᐃᑦ 

ᑲᑎᒪᔨᖏᓐᓂᒃ;    

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ 

(ᐃᖃᓗᐃᑦ-ᓂᐊᖁᙴ) 

ᒐᕙᒪᒃᑯᑦ ᓯᕗᒃᑲᖅᑕᖅᑎᖓ; ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᒻᒥ ᓯᓚᑦᑐᖅᓴᕐᕕᖕᒥᒃ   

 

ᕼᐋᓇ ᐊᖑᑎᐊᓗᒃ 
(ᐊᐃᕕᓕᒃ) 

 

ᐃᐊᑦᕗᑦ ᐊᑕᒍᑦᑖᓗᒃ 
(ᐊᒡᒍ) 

 

ᐊᖓᔪᖅᑳᖅ ᔮᓂᑦ ᐳᕉᔅᑐ 
(ᐃᖃᓗᐃᑦ-ᓯᓈ) 

ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ;  ᒥᓂᔅᑕ 

ᑲᒪᒋᔭᖃᖅᑐᖅ ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ 

 

ᐊᖓᔪᖅᑳᖅ ᔪᐊᔾ Hᐃᒃᔅ 
(ᐃᖃᓗᐃᑦ-ᑕᓯᓗᒃ)  

ᓄᓇᕗᒻᒧᑦ ᓯᕗᓕᖅᑎᐅᑦ ᑐᖓᓕᖓ; ᒥᓂᔅᑕ 

ᒪᓕᒐᓕᕆᓂᕐᒧᑦ; ᒥᓂᔅᑕ ᐃᖏᕐᕋᔪᓕᕆᓂᕐᒧᑦ 

ᒪᑭᒪᐅᑎᓄᓪᓗ;  ᒥᓂᔅᑕ ᑲᒪᒋᔭᖃᖅᑐᖅ 

ᐃᖅᑲᓇᐃᔭᖅᑐᓕᕆᓂᕐᒧᑦ ᑲᑎᒪᔨᓂᒃ; ᒥᓂᔅᑕ 

ᑲᒪᒋᔭᖃᖅᑐᖅ ᐃᓄᐃᑦ ᐱᔪᓐᓇᐅᑎᖏᓐᓄᑦ ᑲᑎᒪᔨᓂᒃ 

 

ᔭᐃᒥ ᖃᑉᓗᑦᓯᐊᖅ 
(ᐊᕐᕕᐊᑉ ᓂᒋᐊ) 

 

ᕗᕆᐊᑦ ᐲᑕᓴᓐ 
(ᐃᖃᓗᒃᑑᑦᑎᐊᖅ) 

ᒍᐊᑕᓐ ᑲᐅᑕᒃ 
(ᐅᖅᑯᒻᒥᐅᑦ) 

 

ᐳᕋᐃᔭᓐ ᑯᓄ 
(ᑐᓄᓂᖅ) 

 

ᓴᐃᒪᓐ ᖁᓕᒃᑖᓇ 
(ᖁᕐᓗᖅᑑᖅ) 

 

ᐊᖓᔪᖅᑳᖅ ᓯᓯᐅᓪ ᓂᐅᓪᕙᓇ 

ᓚᐃᔪᓪ 
(ᓇᑦᓯᓕᒃ) 

ᑲᒪᒋᔮ ᒥᓂᔅᑕ ᐊᕙᑎᓕᕆᓂᕐᒧᑦ; ᑲᒪᒋᔮ ᒥᓂᔅᑕ 

ᐆᒻᒪᖅᑯᑎᓕᕆᓂᕐᒧᑦ 

ᒥᓂᔅᑐ ᑲᒪᒋᔭᖃᖅᑐᖅ ᓄᓇᕘᑉ 

ᐃᒡᓗᓕᕆᔨᕐᔪᐋᒃᑯᖏᓂ 

 

ᐊᖓᔪᖅᑳᖅ ᐋᕐᓗᒃ ᒪᐃᓐ 
(ᐊᕐᕕᐊᑉ ᐅᐊᓐᓇᖓ-ᑎᑭᕌᕐᔪᐊᖅ)  

ᓯᕗᓕᖅᑎ ᓄᓇᕗᒻᒥ; ᒥᓂᔅᑕ ᓯᕗᓕᖅᑎᓄᑦ 

ᒐᕙᒪᐅᖃᑎᒌᒃᑐᓕᕆᔨᒃᑯᓐᓄᓪᓗ; ᒥᓂᔅᑕ 

ᑮᓇᐅᔭᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᖃᖅᑳᖅᓯᒪᔪᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᖃᖅᑐᖅ ᑲᓇᑕᐅᑦ ᓯᓚᑖᓃᖖᒑᖅᑐᓄᑦ; 

ᒥᓂᔅᑕ ᑲᒪᒋᔭᖃᖅᑐᖅ ᐆᒻᒪᖅᑯᑎᑦ 

ᐊᑭᖏᓐᓂᒃ ᕿᒥᕐᕈᔩᑦ ᑲᑎᒪᔨᖏᑦ; ᒥᓂᔅᑕ 

ᑲᒪᒋᔭᖃᖅᑐᖅ ᐃᓐᓇᕐᓂᒃ; ᒥᓂᔅᑕ ᑲᒪᒋᔭᓕᒃ 

ᓄᓇᕗᒻᒥ ᐃᒥᐊᓗᓕᕆᓂᕐᒧᑦ 

ᓱᕐᕋᓐᓇᖅᑐᓕᕆᓂᕐᒧᓪᓗ ᑲᒥᓴᓐ; ᒥᓂᔅᑕ 

ᑲᒪᒋᔭᓕᒃ ᓄᓇᕗᒻᒥ ᐃᒥᐊᓗᓕᕆᓂᕐᒧᑦ 

ᓱᕐᕋᓐᓇᖅᑐᓕᕆᓂᕐᒧᓪᓗ ᑲᑎᒪᔨᖏᓐᓄᑦ;   
 

ᔮᓂ ᒪᐃᒃ 
(ᐸᓐᓂᖅᑑᖅ) 

 

 

ᑕᐃᕕᑦ ᐳᐊᑐ 
(ᐅᖅᓱᖅᑑᖅ) 

 

ᐊᐃᕝᕙᓚᕼᐋ ᖃᒪᓂᖅ  
(ᐊᒥᑦᑐᖅ) 

 

ᔭᐃᓴᓐ ᐃᖃᓗᒃ 
(ᑕᓯᐅᔭᕐᔪᐊᖅ) 

 

ᐋᓕᒃᓵᓐᑐ ᓴᒻᒧᖅᑐᖅ 
(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 

  

ᐃᓐᓇᖓᔪᖅ ᖂᑭᐊᖅ 
(ᓇᑦᓯᓕᒃ) 

 

ᐋᓕᒃᓵᓐᑐ ᓴᒻᒧᖅᑐᖅ 
(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 

 

 ᐊᖓᔪᖅᑳᖅ ᑯᕋᐃᒃ ᓯᒪᐃᓚᒃ 
(ᖃᒪᓂᑦᑐᐊᖅ) 

ᒥᓂᔅᑕ ᓄᓇᓕᖕᓂ ᒐᕙᒪᒃᑯᓂᓪᓗ 

ᐱᔨᑦᑎᖅᑎᒃᑯᑦ; ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᕗᒻᒥ ᓇᖕᒥᓂᖃᖅᑐᓄᑦ 

ᐊᑐᖅᑐᐊᕐᕕᒃ; ᒥᓂᔅᑕ ᑲᒪᒋᔭᖃᖅᑐᖅ 

ᐅᔭᕋᖕᓂᐊᕐᓂᕐᒧᑦ; ᒥᓂᔅᑕ 

ᑕᐅᖅᓯᕋᕐᓂᕐᒥᒃ ᐱᓕᕆᐊᒃᓴᓕᒃ; 
 

ᐊᖓᔪᖅᑳᖅ ᐋᓂ ᑕᑦᑐᐃᓂ 
(ᑲᖏᖅᖠᓂᐅᑉ ᓂᒋᐊ) 

ᒥᓂᔅᑕ ᑲᒪᒋᔭᖃᖅᑐᖅ 

ᐃᖅᑲᓇᐃᔭᖅᑐᓕᕆᓂᕐᒧᑦ; ᑲᒪᒋᔮ 

ᒥᓂᔅᑕ ᐃᓕᖅᑯᓯᓕᕆᔨᒃᑯᑦ; ᑲᒪᒋᔮ 

ᒥᓂᔅᑕ ᐅᖃᐅᓯᓕᕆᓂᕐᒧᑦ;   

ᒥᓂᔅᑕ ᑲᒪᒋᔭᖃᖅᑐᖅ ᐃᖅᑲᐃᔭᖅᑎᓄᑦ 

ᐊᑦᑕᕐᓇᖅᑐᓂᒃ ᐊᒻᒪ ᓇᓪᓕᐊᒃᑯᒫᓂᒃ 

ᖃᐅᔨᓴᖅᑏᑦ 
 

ᓯᑏᕙᓐ ᑕᖅᑐ 
(ᖁᑦᑎᒃᑐᕐᒃ) 

 



 

 

 

 

ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 

ᖃᕋᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca



 

 

 

 

ᐃᓗᓕᖏᑕ ᓇᓕᖅᑲᖏᑦ 

ᐃ. 

ᖃᐅᑕᒫᒧᑦ ᖃᐅᔨᒋᐊᕈᑎᑦ 

ᐅ. 

1 

ᐃᖃᓗᐃᑦ, ᓄᓇᕗᑦ 

ᐊᐃᑉᐹ, ᓄᕕᐱᕆ 03, 2026 

 

ᒪᓕᒐᓕᐅᖅᑎᓐ ᐅᐸᒃᑐᓐ: 

ᐊᖓᔪᖅᑳᖅ ᒍᐃᐊᓐ ᕼᐄᓕ−ᐊᕿᐊᕈᖅ, ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ, ᒥᔅᑕ ᐃᐊᑦᕗᑦ ᐊᑕᒍᑦᑖᓗᒃ, ᐊᖓᔪᖅᑳᖅ 

ᔮᓂᑦ ᐱᑦᓯᐅᓛᖅ, ᐊᖓᔪᖅᑳᖅ ᔪᐊᔾ ᕼᐃᒃᔅ, ᐊᖓᔪᖅᑳᖅ ᑕᐃᕕᑎ ᔪᐊᓇᓯ, ᒥᔅᑕ ᔭᐃᒥ ᖃᑉᓗᑦᓯᐊᖅ, ᒥᔅᑕ ᒍᐊᑕᓐ 

ᑲᐅᑐᒃ, ᒥᔅᑕ ᐳᕋᐃᔭᓐ ᑯᓄ; ᒥᔅᑕ ᓴᐃᒻᒪ ᑯᓕᒃᑖᓇ, ᐊᖓᔪᖅᑳᖅ ᓯᓯᐅᓪ ᓂᐅᓪᕚᓇ ᓚᐃᔪᓪ, ᐊᖓᔪᖅᑳᖅ ᐋᕐᓗᒃ 

ᒪᐃᓐ, ᒥᔅᑕ ᔮᓂ ᒪᐃᒃ, ᒥᔅᑕ ᕗᕆᐊᑦ ᐲᑕᓴᓐ, ᒥᔅᑕ ᑕᐃᕕᑦ ᐳᐊᑐ, ᒥᔅᑕ ᐊᐃᕝᕗᓚᕼᐋᒻ ᖃᒪᓂᖅ, ᐊᖓᔪᖅᑳᖅ 

ᑯᕋᒡ ᓯᒪᐃᓚᒃ, ᐊᖓᔪᖅᑳᖅ ᐋᓂ ᑕᑦᑐᐃᓂ 

 

>>ᑲᑎᒪᓯᒋᐊᖅᑐᑦ 13:30−ᒥ 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ (ᐊᖓᔪᖅᑳᖅ ᑕᐃᕕᑎ ᔪᐊᓇᓯ): ᑲᑎᒪᔾᔪᑎᑦᑕ ᓈᓴᐅᑎᖓ 1. ᑐᑭᓯᐊᓂᒃᑯᑦ ᒪᑐᐃᖅᓯᓂᖅ. ᒥᔅᑕ 

ᓯᒪᐃᓚᒃ.  

 

>>ᑐᒃᓯᐊᖅᑐᑦ  

 

ᐅᖃᖅᑎ: ᐅᓪᓗᒃᑯᑦ ᒪᓕᒐᓕᐅᖅᑏᑦ, ᓄᓇᕗᒻᒥᐅᑦ, ᓈᓚᑦᑐᑦ ᑐᓵᔪᑦ ᑕᓚᕖᓴᒃᑯᑦ ᓈᓚᐅᑎᒃᑯᓪᓗ, 

ᖃᕋᓴᐅᔭᕋᓛᒃᑯᓘᓐᓃᑦ. ᑕᕝᕙᐅᕗᓯ, ᑕᒫᙵᑦ ᓄᓇᓕᐸᐅᔭᒥ ᐃᖃᓗᐃᑦ ᐊᖏᔪᖅᑳᖃᕐᕕᖓᓂ.  

 

ᑲᑎᒪᔾᔪᑎᑦᑎᓐᓄᑦ. ᓈᓴᐅᑎᖓ 2. ᒥᓂᔅᑕᐃ ᐅᖃᐅᓯᒃᓴᖏᑦ. ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᒥᓂᔅᑕᖓ ᐳᕉᔅᑐ.  

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐊᖓᔪᖅᑳᑉ ᐅᖃᐅᓯᖓ 135 - 7(2): ᓄᒃᑭᒃᓴᐃᓂᖅ ᐃᓱᒪᖃᑦᑎᐋᓐᓂᕐᒧᑦ ᑲᒪᒋᔭᖃᕈᑎᖏᓄᑦ 

ᓄᓇᓕᒋᔭᑦᑎᓐᓂ (ᐳᕉᔅᑐ) 

 

ᐊᖓᔪᖅᑳᖅ ᔮᓇᑦ ᐱᑦᓯᐅᓛᖅ ᐳᕉᔅᑐ (ᑐᓵᔨᑎᒍᑦ): ᐅᓐᓄᓴᒃᑯᑦ, ᐅᖃᖅᑏ.  

 

ᐅᖃᖅᑎᑦᑎᔩ, ᓴᙱᒃᑎᒋᐊᕐᓗᒍ ᐃᓱᒪᒃᑯᑦ ᖃᓄᐃᙱᑦᑎᐊᕐᓂᖅ ᑐᑭᖃᖅᐳᖅ ᐃᑲᔪᖅᑐᐃᓂᕐᒥᒃ ᐃᓄᖕᓂᒃ 

ᑲᒪᒋᔭᖃᖅᐸᒃᑐᓂᒃ ᓄᓇᓕᑦᑎᓐᓂ ᐊᖏᒡᓕᒋᐊᖅᑎᑦᑎᓂᕐᒥᒡᓗ ᐱᔨᑦᑎᕋᕐᓂᕆᔭᐅᕙᒃᑐᓂᒃ ᐊᖏᕐᕋᕆᔭᐅᔪᓂ. 

ᐅᑐᐱᕆ 19−ᒥᑦ 21−ᒧᑦ, ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ 6−ᒋᓕᖅᑕᖓᓂ ᐊᕐᕌᒍᑕᒫᖅᓯᐅᒻᒥᒃ 

ᑲᑉᐱᐊᓇᖅᑐᒃᑰᕐᔪᐊᖅᓯᒪᔪᑦ ᐱᔾᔪᑎᒋᓪᓗᒋᑦ ᑲᑎᒪᕐᔪᐊᖅᑎᑦᑎᓚᐅᖅᐳᑦ ᐅᐃᓂᐸᐃᖕᒥ.  

 

ᒪᑐᐃᖅᓯᓂᕐᒧᑦ ᐅᖃᐅᓯᖃᓚᐅᖅᐳᖓ, ᑐᙵᓱᒃᑎᑦᑎᓪᓗᖓ ᐃᖅᑲᓇᐃᔭᖅᑎᓂᒃ ᑕᐃᒎᓯᖃᖅᖢᓂ, "ᐊᑕᐅᑦᑎᒃᑯᑦ 

ᓴᙱᓂᖅᓴᐅᕗᒍᑦ: ᐱᕈᖅᓴᐃᓂᖅ ᑲᒪᑦᑎᐊᕐᓂᕐᒥᒃ ᓄᓇᓕᑦᑎᓐᓂ." ᑲᑎᙵᓂᐅᔪᖅ ᑲᒪᒋᔭᐅᓪᓗᑎᒃ 

ᓄᓇᓕᖕᓂᒃ−ᑐᙵᕕᓕᖕᓂᒃ ᐃᖅᑲᓇᐃᔭᖅᑎᓂᒃ, ᐃᓚᒋᔭᐅᓪᓗᑎᒃ ᑐᓴᐅᒪᑎᑦᑎᔨᑦ, ᒪᒃᑯᒃᑐᓄᑦ ᐱᓕᕆᐊᒃᓴᓄᑦ 

ᐊᔪᕈᓐᓃᖅᓴᖅᑎᑦᑎᔨᑦ, ᐊᒻᒪ ᐃᓱᒪᒃᑯᑦ ᖃᓄᐃᙱᑦᑐᓐᓇᕐᓂᕐᒧᑦ ᐅᐃᕆᓯᒪᔾᔪᑕᐅᕙᒃᑐᓄᓪᓗ ᐃᑲᔪᖅᑎᑦ. 

ᖃᐅᔨᒪᓂᕆᔭᖏᑦ ᐃᓅᖃᑎᖃᖅᐸᖕᓂᖏᓪᓗ ᐃᑲᔪᖅᐸᒃᐳᑦ ᐊᑕᓕᖅᑎᑦᑎᓂᕐᒥᒃ ᓄᓇᕗᒻᒥᐅᓂᒃ 

ᑲᒪᒋᔭᐅᑦᑎᐊᕐᓂᕐᒥᒃ ᐃᑲᔪᖅᑐᐃᓂᕐᒥᒡᓗ. 

 

ᐅᖃᖅᑎᑦᑎᔩ, ᑖᒃᑯᐊ ᐃᖅᑲᓇᐃᔭᖅᑏᑦ ᐃᑲᔪᖅᑐᐃᒐᔪᒃᐳᑦ ᐃᓄᖕᓂᒃ ᓇᖕᒥᓂᖅ ᖃᐅᔨᒪᔭᒥᓂᒃ ᐊᐅᓚᑦᑎᓪᓗᑎᒃ 

ᓇᖕᒥᓂᖅ ᐊᑐᖅᓯᒪᔭᒥᓂᒃ ᑲᐸᕐᔪᐊᖅᓯᒪᓂᕐᒧᑦ ᐃᓚᙵᕐᓂᒃᑯᓪᓗ. ᐃᑲᔪᖅᑐᐃᓂᖅ ᖃᓄᐃᙱᑦᑎᐊᕈᓐᓇᕐᓂᖏᓐᓄᑦ 

ᐱᒻᒪᕆᐊᓘᕗᖅ ᑲᔪᓯᑎᑦᑎᓂᐊᕐᓗᓂ ᑲᒪᒋᔭᖃᕐᓂᕐᒥᒃ ᓄᓇᓕᑦᑎᓐᓂ. 

ᑲᑎᒪᕐᔪᐊᕐᓂᖅ ᐱᕕᖃᖅᑎᑦᑎᓚᐅᖅᐳᖅ ᖃᐅᔨᒪᓂᕆᔭᒥᓂᒃ ᐊᒥᖅᑳᖃᑎᖃᕐᓂᕐᒥᒃ, ᓴᙱᒃᑎᒋᐊᖅᑎᑦᑎᓂᕐᒥᒃ 

ᐊᔪᕈᓐᓃᖅᑕᐅᕙᒃᑐᓂᒃ ᐃᓕᑦᑎᕙᓪᓕᐊᓂᕐᒧᓪᓗ ᖃᓄᐃᓕᐅᖅᑕᐅᕙᓪᓕᐊᔪᓐᓇᖅᑐᓂᒃ ᐃᒻᒥᓂᒃ 

ᑲᒪᒋᑦᑎᐊᕈᓐᓇᕐᓂᕐᒥᒃ ᑕᐃᒪᐃᓕᐅᕐᓂᕐᒥᓂᓗ ᐃᑲᔪᖅᑐᐃᓗᑎᒃ ᐊᓯᒥᓂᒃ. ᐃᓕᓴᕆᕙᒃᑲ ᐃᓄᐃᑦ ᐱᓕᕆᐊᒃᓴᓕᕆᔨᑦ 

ᐊᖓᔪᖅᑳᖏᑦ ᓯᕗᓕᖅᑎᖏᑦ ᐃᑲᔪᓚᐅᖅᑐᑦ ᑲᑎᙵᓂᐅᔪᖅ ᐊᔾᔨᖃᕋᓗᐊᕐᒪᖔᑦ ᓄᓇᓕᖕᓂ ᐊᑐᖅᓯᒪᔭᖏᓐᓂᑦ 

ᐃᓄᐃᓪᓗ ᐱᒻᒪᕆᐅᒋᔭᖏᓐᓂᑦ. 

 

ᐅᖃᖅᑎᑦᑎᔩ, ᑮᓇᐅᔭᖃᖅᑎᑦᑎᓂᖅ ᐃᖅᑲᓇᐃᔭᖅᑎᖁᑎᑦᑎᓐᓄᑦ ᐊᑕᐅᑦᑎᒃᑰᖃᑎᖃᖅᐸᒃᐳᖅ 

ᐊᖏᒡᓕᒋᐊᖅᑎᑦᑎᓂᕐᒥᒃ ᐱᔨᑦᑎᕋᕐᓂᕆᔭᐅᕙᒃᑐᓂᒃ ᐃᑲᔪᖅᐸᒃᑕᖏᓐᓂᒃ. ᒫᔾᔨᓕᐅᑎᓪᓗᒍ ᑕᒪᑐᒪᓂ ᐊᕐᕌᒍᒥ 

ᐃᖃᓗᑦᑑᑦᑎᐊᕐᒥ ᐃᓱᒪᒥᒍᑦ ᐋᓐᓂᐊᕈᑎᓕᖕᓄᑦ ᓇᔪᖅᑕᐅᑲᐃᓐᓇᕈᓐᓇᖅᑐᓄᑦ ᐃᒡᓗᓄᑦ ᐊᖏᓪᓕᒋᐊᓚᐅᖅᑕᕗᑦ 

ᐱᖓᓱᓄᑦ ᐊᖏᕐᕋᕆᔭᐅᔪᓄᑦ ᑲᑎᓕᒫᖅᖢᒋᑦ 12-ᓂᒃ ᐃᒡᓕᖃᕈᓐᓇᖅᖢᑎᒃ. 

 

ᑖᓐᓇ ᐱᓕᕆᐊᖑᔪᖅ ᐃᑲᔪᖅᑐᐃᕙᒃᐳᖅ ᓄᓇᕗᒻᒥᐅᓂᒃ ᐱᔭᕆᐊᖃᕈᓐᓃᖅᑐᓂᒃ ᑲᒪᒋᔭᐅᓂᕐᒥᒃ ᐱᑎᑕᐅᕙᒃᑐᒥᒃ 

ᐃᓱᒪᒃᑯᑦ ᖃᓄᐃᙱᑦᑐᓐᓇᕐᓂᕐᒧᑦ ᐃᓂᒋᔭᐅᔪᒥ ᑭᓯᐊᓂᓗᑦᑕᐅᖅ ᓱᓕ ᐃᑲᔪᖅᑕᐅᔭᕆᐊᖃᖅᐸᒃᖢᑎᒃ ᖃᐅᑕᒫᑦ 

ᐃᓅᓇᓱᐊᕐᓂᕐᒧᑦ. ᐱᑎᑦᑎᕙᒃᐳᖅ ᐃᑲᔪᖅᑐᐃᑦᑎᐊᖅᑐᒥᒃ ᐃᓂᒋᔭᐅᓇᔭᖅᑐᒥᒃ ᐋᖅᑭᒃᓱᐃᕙᓪᓕᐊᓂᐊᕐᓗᓂ 

ᐊᔪᕈᓐᓃᖅᑕᐅᕙᒃᑐᓂᒃ ᐋᖅᑭᒃᓱᐃᕙᓪᓕᐊᓗᓂᓗ ᓇᖕᒥᓂᖅᓱᕈᓐᓇᕐᓂᖅᓴᐅᓂᕐᒥᒃ. 

 

ᐅᖃᖅᑎᑦᑎᔩ, ᐊᔪᙱᑦᑐᓂᒃ, ᐃᑲᔪᖅᓱᖅᑕᐅᔪᓂᒃ ᐃᖅᑲᓇᐃᔭᖅᑎᓂᒃ ᐊᒻᒪ ᐃᓂᒃᓴᖃᑦᑎᐊᖅᑐᓂᒃ 

ᑲᒪᒋᔭᐅᕝᕕᒃᓴᓂᒃ ᑕᒪᕐᒥᒃ ᐱᒻᒪᕆᐅᕗᑦ ᐃᓱᒪᒃᑯᑦ ᖃᓄᐃᙱᑦᑎᐊᕐᓂᕐᒧᑦ. ᐊᑕᐅᑦᑎᒃᑯᑦ, ᑖᒃᑯᐊ ᐱᓇᔪᒃᑕᐅᔪᑦ 

ᐃᑲᔫᑕᐅᔪᓐᓇᖅᐳᑦ ᓄᓇᕗᒻᒥᐅᓄᑦ ᐃᑲᔪᖅᑕᐅᔪᓐᓇᕐᓗᑎᒃ ᐱᔭᕆᐊᖃᖅᑕᖏᓐᓄᑦ ᑐᕌᖓᔪᓂᒃ. 

 

ᖁᔭᒋᕙᒃᑲ ᐃᓱᒪᒃᑯᑦ ᖃᓄᐃᙱᑦᑐᓐᓇᕐᓂᕐᒧᑦ ᐱᓕᕆᖃᑎᒌᒃᐸᒃᑐᑦ ᖃᐅᔨᒪᓂᖏᓐᓄᑦ, ᐃᒃᐱᒋᔭᖃᑦᑎᐊᕐᓂᖏᓐᓄᑦ 

ᐱᓕᕆᐊᖃᓪᓚᕆᒍᒪᕙᖕᓂᖏᓐᓄᓪᓗ ᑕᒪᑐᒧᖓ ᐱᓕᕆᓂᕆᔭᐅᕙᒃᑐᒧᑦ. ᖃᓄᐃᙱᑦᑎᐊᕐᓂᖏᑦ ᐱᒻᒪᕆᐅᕗᑦ, 

ᐊᖏᖅᓯᒪᓂᖏᓪᓗ ᐊᓯᔾᔩᔪᓐᓇᖅᐳᑦ ᓄᓇᕗᒻᒥᐅᑦ ᐃᓅᓯᖏᓐᓂᑦ ᖃᐅᑕᒫᑦ.  

 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᐅᖃᐅᓯᒃᓴᖏᑦ. ᒥᓂᔅᑕ ᑲᒪᒋᔭᖃᖅᑐᖅ ᐊᕐᓇᐃᑦ ᑭᒡᒐᑐᖅᑕᐅᓂᖏᓐᓄᑦ ᕼᐄᓕ 

ᐊᕿᐊᕈᖅ.  

 

ᐊᖓᔪᖅᑳᑉ ᐅᖃᐅᓯᖓ 136 - 7(2): ᑲᓇᑕᒥ ᐊᐅᓚᔾᔭᒋᐊᕈᑦ ᐸᕐᓇᐅᑎ ᓄᖅᑲᖅᑎᑦᑎᓂᕐᒧᑦ 

ᓇᓪᓕᐊᖑᓂᐊ−ᑐᙵᔪᒧᑦ ᓂᖓᖃᑦᑕᐅᑎᖃᑦᑕᓐᓂᖅ (ᕼᐄᓕ ᐊᕿᐊᕈᖅ) 

 

ᐊᖓᔪᖅᑳᖅ ᒍᐊᐃᓐ ᕼᐄᓕ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᐅᓐᓄᓴᒃᑯᑦ 

ᒪᓕᒐᓕᐅᖅᑎᐅᖃᑎᒃᑲ.  

 

ᐅᖃᖅᑎᑦᑎᔩ, ᐊᐅᔭᐅᓚᐅᖅᑐᖅ ᑲᑎᒪᔭᖅᑐᖃᑕᐅᓚᐅᕋᒪ ᐊᕐᕌᒍᑕᒫᖅᓯᐅᒻᒥᒃ ᑲᑎᒪᑎᓪᓗᒋᑦ ᒐᕙᒪᑐᖃᒃᑯᑦ-ᑲᓇᑕᒥ 

ᐊᕕᒃᑐᖅᓯᒪᔪᑦ-ᐅᑭᐅᖅᑕᖅᑐᒥᓗ ᒥᓂᔅᑕᐃᑦ ᐊᕐᓇᐃᑦ ᑲᑎᒪᔨᖏᓐᓄᑦ Moncton, ᓂᐅ ᐳᕋᓐᓱᐃᒃᒥ. 

ᐱᖃᑎᒋᓚᐅᖅᑕᕋ ᒥᔅ ᐋᒻᐳ ᐊᒡᓘᒃᑲᖅ, ᐊᖓᔪᖅᑳᖅ ᖁᓪᓖᑦ ᓄᓇᕗᒻᒥ ᐊᕐᓇᐃᑦ ᑲᑎᒪᔨᖏᓐᓄᑦ.  

 

ᖁᓪᓖᑦ ᐱᒻᒪᕆᐅᓪᓗᑎᒃ ᐱᓕᕆᖃᑎᒋᔭᐅᕗᑦ ᓯᕗᒻᒧᐊᒃᑎᑦᑎᓇᓱᒃᖢᑎᒃ ᐊᑦᑕᕐᓇᖅᑕᐃᓕᒪᓂᕐᒥᒃ, 

ᐊᔾᔨᒌᒃᑎᑦᑎᓂᕐᒥᒃ, ᖃᓄᐃᙱᑦᑎᐊᕐᓂᖏᓐᓂᒡᓗ ᐊᕐᓇᐃᑦ, ᓂᕕᐊᖅᓵᑦ, ᐊᒻᒪ ᐊᕐᓇᐃᑦ/ᐊᖑᑎᑦ 

ᐊᔾᔨᒌᙱᕈᓘᔭᖅᑐᑦ ᓄᓇᕗᒻᒥ. ᑲᑎᒪᑎᓪᓗᒋᑦ, ᒪᓕᒐᓕᐅᖅᑎ ᕆᑦᓯ ᕚᓪᑕᔅ, ᑲᓇᑕᒥ ᒥᓂᔅᑕ ᐊᕐᓇᓄᑦ ᐊᒻᒪ 

ᐊᕐᓇᐃᑦ/ᐊᖑᑎᑦ ᓇᓕᒧᒌᒃᑎᑕᐅᓂᖏᓐᓄᑦ, ᑐᓴᖅᑎᑦᑎᓚᐅᖅᐳᖅ $607.4 ᒥᓕᐊᓂᒃ ᐱᓕᕆᐊᖑᐃᓐᓇᖁᓪᓗᒍ 

ᑲᓇᑕᒥ ᐱᓕᕆᔾᔪᑎᒃᓴᓄᑦ ᐸᕐᓇᐅᑎ ᓄᖅᑲᖅᑎᑦᑎᔪᒪᓪᓗᓂ ᐊᕐᓇᓄᑦ/ᐊᖑᑎᓄᑦ ᑐᙵᕕᓕᖕᓂᒃ 

ᐋᓐᓂᖅᓯᕆᓂᐅᕙᒃᑐᓂᒃ, ᐊᒻᒪᓗᑦᑕᐅᖅ ᓄᑖᙳᕆᐊᖅᓯᒪᔪᓂᒃ ᑮᓇᐅᔭᓂᒃ ᑲᓇᑕᒥ ᐊᒻᒪ ᓄᓇᕗᒻᒥ 

ᐊᕕᒃᑐᖅᓯᒪᔪᓂᒃ ᑐᐊᕕᕐᓇᖅᑐᓄᑦ ᐅᖄᓚᕝᕕᐅᔪᓐᓇᖅᑐᓂᒃ.  

 

ᑖᒃᑯᐊ ᑮᓇᐅᔭᖃᖅᑎᑦᑎᔾᔪᑕᐅᔪᑦ ᐃᓕᑕᖅᓯᓯᒪᔪᑦ ᓄᖅᑲᑎᑦᑎᓂᖅ ᐊᕐᓇᓄᑦ/ᐊᖑᑎᓄᑦ ᑐᙵᕕᓕᖕᓂᒃ 

ᐋᓐᓂᖅᑎᕆᓂᐅᖃᑦᑕᖅᑐᓂᒃ ᐊᐅᓚᔾᔭᒋᐊᕈᑕᐅᖏᓐᓇᕆᐊᓕᒃ, ᐊᑯᓂᐅᔪᒧᑦ ᑲᑐᔾᔨᖃᑎᒌᖕᓂᖅ, ᐊᒻᒪᓗ ᑲᔪᓯᔪᒥᒃ 

ᐃᑲᔫᑎᒃᓴᓂᒃ ᐊᒻᒪᓗ ᐃᑲᔪᖅᑐᕐᓂᕐᒥᑦ ᑲᑐᔾᔨᖃᑎᒌᓄᑦ ᐃᓄᖕᓄᓪᓗ ᐱᓕᕆᐊᖃᖅᑐᓄᑦ ᑕᒪᑐᒥᖓ 

ᐅᐸᒃᑕᐅᖅᑳᖃᑦᑕᖅᑐᓄᑦ.  

 

ᓄᓇᕗᑦ ᐊᔾᔨᐅᙱᑦᑐᓂᑦ ᐊᒃᓱᕉᑎᖃᖃᑦᑕᖅᑐᑦ ᑭᐅᓇᓱᒃᖢᑎᒃ ᐊᕐᓇᓄᑦ/ᐊᖑᑎᓄᑦ ᐋᓐᓂᖅᓯᖅᑕᐅᕙᒃᑐᓄᑦ. 

25−ᓂᑦ ᓄᓇᓕᖕᓂᑦ ᐱᔨᑦᑎᕋᕋᓱᒃᖢᑎᒃ ᐊᑭᑐᔪᐊᓘᕗᖅ, ᐃᒡᓗᑭᒃᓴᖅᖢᓂᓗ, ᐱᑕᖃᙱᓗᐊᖅᖢᓂ 

ᐊᔾᔨᐅᙱᑦᑐᓂᑦ ᐱᔨᑦᑎᕋᐅᑎᓂᑦ, ᐊᒥᓱᓪᓗ ᓄᓇᓕᖕᒥᐅᑦ ᓱᓕ ᐊᑐᖅᐸᒃᐳᑦ ᐊᒃᑐᐃᓂᐅᔪᓂᑦ ᑭᖑᕚᕇᓄᑦ 

ᖁᐋᖅᓵᖅᓯᒪᔪᓄᑦ. ᑭᐅᔾᔪᑎᕗᑦ ᐊᒃᑐᐊᓂᖃᕆᐊᖃᖅᐳᖅ ᐱᓪᓚᑦᑖᖑᔪᓂᑦ ᓄᓇᕗᒻᒥ ᐊᒻᒪ ᓂᐱᖏᓐᓂᑦ ᐊᒻᒪ 

ᐊᑐᖅᓯᒪᔭᖏᓐᓂᑦ ᐊᕐᓇᐃᑦ.  

 

ᐅᖃᖅᑎᑦᑎᔩ, ᓄᓇᕗᑦ ᐱᕙᒌᔭᖅᐸᓪᓕᐊᓕᖅᐳᖅ ᑲᑎᒪᑎᑦᑎᖃᑕᐅᓛᕐᓂᕐᒥᒃ ᐊᕐᕌᒍᑕᒫᖅᓯᐅᒻᒥᒃ ᑲᑎᒪᓂᕐᒥᒃ ᔪᓚᐃ 

2027-ᖑᓕᖅᐸᑦ ᐃᖃᓗᓐᓂ. ᐱᒻᒪᕆᐊᓗᖕᒥᒃ ᐱᕕᒃᓴᖃᖅᐳᒍᑦ ᐃᓄᐃᑦ ᑕᐅᑐᖅᑰᖅᑕᖏᓐᓂᒃ ᑲᓇᑕᒥ 

ᐅᖃᖃᑎᒌᒃᑎᓪᓗᒋᑦ ᐊᕐᓇᓄᑦ/ᐊᖑᑎᓄᑦ ᑐᙵᕕᓕᖕᓂᒃ ᐋᓐᓂᖅᓯᕆᓂᐅᕙᒃᑐᓂᒃ ᑕᑯᒃᓴᐅᑎᑦᑎᓯᓐᓈᑦ 

ᐱᐅᑦᑎᐊᖅᑐᓂᒃ ᖃᓂᕐᕋᖅᑎᐅᓂᖏᓐᓄᓪᓗ ᐃᓄᐃᑦ ᐊᕐᓇᐃᑦ. ᑲᑐᔾᔨᖃᑎᒋᓪᓗᒋᑦ ᒐᕙᒪᑐᖃᒃᑯᑦ ᐊᒻᒪᓗ ᑲᓇᑕᒥ 

ᐊᕕᒃᑐᖅᓯᒪᔪᑦ ᒥᓂᔅᑕᐅᖃᑎᕗᑦ, ᐊᒻᒪᓗ ᐱᓕᕆᖃᑎᒋᓪᓗᒋᑦ ᖁᓪᓖᑦ, ᐃᓄᐃᑦ ᑲᑐᔾᔨᖃᑎᒌᖏᑦ, ᐊᒻᒪᓗ 

ᓄᓇᓕᖕᓂ ᐊᕐᓇᐃᑦ ᐊᖑᑏᓪᓗ ᐋᓐᓂᖅᓯᖅᑕᐅᖃᑦᑕᕐᓂᖏᓐᓄᑦ ᑎᒥᐅᔪᑦ, ᐱᓕᕆᐊᖃᖅᑐᒍᑦ ᓄᓇᓕᕗᑦ 

ᐊᑦᑕᓇᙱᓐᓂᖅᓴᐅᖁᓪᓗᒋᑦ ᑭᒃᑯᓕᒫᓄᑦ.    

 

ᑭᖑᓪᓕᖅᐹᒥᓪᓗ, ᐅᖃᖅᑎᑦᑎᔩ, ᓅᕖᕝᕙ ᑖᓐᓇ ᐃᓚᒌᓄᑦ ᐋᓐᓂᐊᖅᑎᕆᖃᑦᑕᕐᓂᐅᔪᓂᑦ ᓄᖅᑲᖓᑎᑦᑎᓂᕐᒧᑦ 

ᑕᖅᑭᒻᒪᒍ, ᓄᓇᕗᑦ ᒐᕙᒪᒃᑯᑦ ᐊᒻᒪᓗ ᑖᒃᑯᐊ ᖁᓪᓖᑦ ᓄᓇᕗᒻᒥ ᐊᕐᓇᓄᑦ ᑲᑎᒪᔨᖏᑦ ᓄᓇᕗᒻᒥᐅᓂᑦ ᓇᖏᖁᔨᕗᑦ 

ᐋᓐᓂᖅᑎᕆᓂᐅᕙᑦᑐᖅ ᑕᒪᓐᓇ ᐱᓪᓗᒍ ᓵᖓᑦᑎᓂᕐᒥᑦ ᐃᑲᔪᕐᓗᒋᓪᓗ ᐊᑦᑕᕐᓇᖏᓐᓂᖅᓴᐅᖁᓪᓗᒋᑦ ᐊᒻᒪᓗ 

ᖃᓄᐃᙱᑦᑎᐊᕐᓂᖅᓴᐅᓗᑎᑦ ᓄᓇᓖᑦ.  

 

ᐋᓐᓂᖅᑎᕆᐅᔪᖅ ᑖᓐᓇ ᐃᓚᒌᓐᓄᑐᐊᖅ ᖃᓄᐃᓐᓂᐅᖃᑦᑕᖏᒻᒪᑦ, ᓄᓇᓕᒻᒧᓪᓕ ᐊᑲᐅᙱᓕᐅᕈᑕᐅᔪᖅ, ᐊᒻᒪᓗ 

ᐅᕙᒍᑦ ᑕᒪᑦᑕ ᐱᓕᕆᐊᔅᓴᖃᖅᑐᐃᓐᓇᐅᔪᒍᑦ ᓄᖅᑲᖓᑎᑦᑎᓂᕐᒥᑦ ᐊᒻᒪᓗ ᐃᑲᔪᖅᑐᐃᓂᕐᒥᑦ ᑕᒪᒃᑯᓂᖓ 

ᐊᑦᑐᖅᑕᐅᓯᒪᖃᑦᑕᖅᑐᓂᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᒃᓴᖏᑦ. ᓄᓇᓕᖕᓂ ᐱᔨᑦᓯᖅᑎᒃᑯᑦ ᒥᓂᔅᑕᖓ ᓯᒪᐃᓚᒃ.  

 

ᐊᖓᔪᖅᑳᑉ ᐅᖃᐅᓯᖓ 137 - 7(2): ᐃᓕᑕᖅᓯᓂᖅ ᓄᓇᕘᒥ ᓯᕗᓪᓕᖅᐹᑦ ᐃᖃᐃᓕᓴᖅᑐ 

ᐱᙳᐊᖅᑐᓕᕆᔨᑦ ᐃᒡᓗᖓᓂ ᐃᓕᓴᕆᔭᐅᖅᑳᖅᓯᒪᔪᓄᑦ (ᓯᒪᐃᓚᒃ) 

 

ᐊᖓᔪᖅᑳᖅ ᑯᕋᐃᒡ ᓯᒪᐃᓚᒃ: ᒪ’ᓇ, ᐅᖃᖅᑎᑦᓯᔩ.  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᐅᓪᓗᒥ ᓇᖏᖅᓯᕗᖓ ᐃᓕᓴᕆᔪᒪᓗᒋᑦ ᒪᕐᕉᒃ ᓄᓇᕗᒻᒥᐅᒃ ᐃᑲᔪᖅᓯᒪᔫᒃ 

ᐱᙳᐊᖅᑐᓕᕆᓂᕐᒥᒃ ᐃᖅᑲᐅᒪᔭᐅᖏᓐᓇᕐᓂᐊᓕᖅᖢᑎᒡᓗ ᐊᒃᑐᐃᓂᖏᓐᓂᒃ ᓄᓇᕗᒻᒥ. 

 

ᐅᑐᐱᕆ 3-ᖑᑎᓪᓗᒍ, ᓄᓇᕗᒻᒥ ᐱᙳᐊᖅᑐᓕᕆᓂᕐᒧᑦ ᑲᑐᔾᔨᖃᑎᒌᖏᑦ ᓴᖅᑭᑦᑎᓚᐅᕐᒪᑕ ᓄᓇᕗᒻᒥ 

ᐱᙳᐊᖅᑐᓕᕆᓂᕐᒧᑦ ᑭᐱᙳᐃᔭᖅᑎᑦᑎᓂᕐᒧᓪᓗ Hall of Fame-ᒥᒃ, ᓯᕗᓪᓕᖅᐹᖑᓪᓗᑎᒃ ᒪᕐᕉᒃ ᐃᓚᒋᔭᐅᓕᖅᑑᒃ: 

ᐊᑦᑎᒪ ᕼᐊᑦᓚᕆᐅᓚᐅᖅᑐᖅ ᐃᖃᓗᑦᑑᑦᑎᐊᕐᒥᐅᖅ ᐊᒻᒪᓗ ᔪᐊᑕᓐ ᑑᑑ ᑲᖏᖅᖠᓂᕐᒥᐅᑕᖅ.  

ᐅᖃᖅᑏ, ᐊᑦᑎᒪ ᐃᓕᓴᕆᔭᐅᓚᐅᖅᑐᖅ ᐃᓅᓯᓕᒫᕐᒥᓂᒃ ᐱᓕᕆᓯᒪᓂᖓᓄᑦ ᐅᑭᐅᖅᑕᖅᑐᒥ ᐱᙳᐊᕈᓯᕐᓂᒃ ᐊᒻᒪᓗ 

ᐃᓄᐃᑦ ᐱᙳᐊᕈᓯᑐᖃᖏᓐᓂᒃ. ᐱᙳᐊᖅᑎᒻᒪᕆᐅᓪᓗᓂ, ᐱᓗᐊᙳᐊᖅᑐᒥᒃ ᕿᓯᕋᔭᖕᓂᒃ 

ᐃᕙᓗᓕᐅᕈᓐᓇᑦᑎᐊᖅᖢᓂ, ᖃᐅᔨᒪᔭᒥᓂᒃ ᑐᓴᖅᑎᑦᑎᖃᑦᑕᓚᐅᖅᑐᖅ ᒪᒃᑯᖕᓂᖅᓴᓄᑦ ᑲᒪᔨᐅᓪᓗᓂ, 

ᑲᔪᖏᖅᓴᐃᔨᐅᓪᓗᓂ ᐱᓕᕆᔨᒻᒪᕆᐅᓪᓗᓂᓗ. 

 

ᐃᓚᐅᖃᑦᑕᓚᐅᖅᑐᖅ ᐊᒥᓱᑲᓪᓚᖕᓂᑦ ᐅᑭᐅᖅᑕᖅᑐᒥᑦ ᐱᙳᐊᕕᒡᔪᐊᕐᓂᐅᔪᓂᒃ ᐱᓕᕆᔨᒻᒪᕆᐅᓪᓗᓂ 

ᑲᒪᒋᔭᖃᖅᐸᒃᖢᓂᓗ ᓄᓇᕗᒻᒥᑦ ᐱᙳᐊᖕᓂᐅᔪᓂᑦ. ᐊᑦᑎᒪ ᐃᒃᐱᒋᔭᐅᑦᑎᐊᓚᐅᕐᒥᔪᖅ ᐃᓅᓪᓗᓂ 

ᕿᓚᐅᔾᔭᖅᑎᐅᓪᓗᓂ ᐊᐅᓪᓚᖃᑦᑕᖅᓯᒪᔾᔪᑎᒋᓪᓗᓂᐅᒃ, ᐃᓄᐃᑦ ᐃᓕᖅᑯᓯᖏᓐᓂᒃ ᐱᖅᑯᓯᖏᓐᓂᒡᓗ 

ᑐᓴᖅᑎᑦᑎᕙᒃᖢᓂ.  

 

ᐱᓕᕆᔪᒪᓂᕆᓚᐅᖅᑕᖓᒍᑦ ᐃᓕᓴᐃᓂᕐᒧᑦ ᑲᔪᖏᖅᓴᐃᓂᕐᒧᓪᓗ, ᐊᑦᑎᒪ ᐃᑲᔪᓚᐅᖅᑐᖅ ᐊᓯᐅᑎᑦᑎᑦᑕᐃᓕᒪᓂᕐᒥᒃ 

ᐃᓄᐃᑦ ᐱᙳᐊᕈᓯᑐᖃᖏᓐᓂᒃ ᑐᓂᓯᓪᓗᓂᓗ ᐱᒻᒪᕆᐅᔪᓂᒃ ᐃᓕᖅᑯᓯᒃᑯᑦ ᖃᐅᔨᒪᓂᐅᔪᓂᒃ ᑭᖑᕚᒃᓴᑦᑎᓐᓄᑦ.  

 

ᐅᖃᖅᑏ, ᔪᐊᑕᓐ ᑑᑑ ᐃᓕᓴᕆᔭᐅᓚᐅᖅᑐᖅ ᕼᐋᑭᖃᑕᐅᖃᑦᑕᖅᓯᒪᓂᖓᓄᑦ ᐊᒻᒪᓗ ᐃᑲᔪᐃᓐᓇᖃᑦᑕᕐᓂᖓᓄᑦ 

ᐱᙳᐊᕐᓂᐅᑉ ᐅᖓᑖᓄᑦ.  

 

2003-ᖑᑎᓪᓗᒍ, ᔪᐊᑕᓐ ᐃᖅᑲᐅᒪᔭᐅᓕᓚᐅᖅᓯᒪᕗᖅ ᓯᕗᓪᓕᖅᐹᖑᓪᓗᓂ ᐃᓅᓪᓗᓂ ᕼᐋᑭᖃᑕᐅᓪᓗᓂ 

ᕼᐋᑭᖅᑎᒻᒪᕆᐅᔪᓄᑦ. 13-ᓂ ᕼᐋᑭᕐᓇᒃᑯᑦ ᐅᑭᐅᓄᑦ ᐊᒻᒪᓗ 723-ᓂ ᐱᙳᐊᖅᖢᓂ, ᐱᙳᐊᖅᑎᐅᓚᐅᖅᐳᖅ 

Nashville Predators-ᑯᓐᓄᑦ, Detroit Red Wings-ᑯᓐᓄᑦ, New Jersey Devils-ᑯᓐᓄᑦ, Chicago 

Blackhawks-ᑯᓐᓄᓪᓗ, ᐊᓱᐃᓛᒃ ᕼᐋᑭᖃᑦᑕᕐᓂᕆᔭᖓ ᐃᓱᓕᖦᖢᓂᑦ.  

 

ᐱᕚᓪᓕᕈᑎᒋᓯᒪᔭᖏᑦ ᑲᔪᖏᖅᓴᐃᓚᐅᖅᑐᑦ ᐃᓄᖕᓂᒃ ᐱᙳᐊᖅᑎᓂᒃ ᐊᒻᒪᓗ ᑕᑯᒃᓴᐅᑎᑦᑎᓪᓗᑎᒃ ᑭᓱᑦ 

ᐊᔪᕐᓇᙱᒻᒪᖔᑦ ᐱᕈᖅᓴᓯᒪᒐᓗᐊᕐᓗᓂ ᓄᓇᓕᕋᓛᒥ ᓄᓇᕗᒻᒥ. ᖄᒃᑲᓐᓂᐊᒍᑦ ᐱᙳᐊᖅᑎᐅᓂᕐᒥᓄᑦ, ᔪᐊᑕᓐ ᓱᓕ 

ᑐᓂᓯᖃᑦᑕᖅᐳᖅ ᑭᒡᒐᖅᑐᐃᓂᕐᒥᒍᑦ, ᓄᓇᓕᖕᓂ ᐃᓚᐅᖃᑦᑕᕐᓂᒃᑯᑦ ᐊᒻᒪᓗ ᐱᓕᕆᖃᑎᖃᖅᐸᒃᖢᓂ ᒪᒃᑯᒃᑐᓂᒃ, 

ᐃᔾᔪᐊᒐᒃᓴᑦᑎᐊᕙᐅᓪᓗᓂ ᓯᐊᕐᕆᔮᕐᕕᖕᒥ ᓯᓚᑖᓂᓗ.  

 

ᐅᐱᒋᔪᒪᔭᕋ ᔪᐊᑕᓐ ᑑᑑ ᐊᒻᒪᓗ ᐃᖅᑲᐅᒪᓪᓗᒍ ᐊᑦᑎᒪ ᕼᐊᑦᓚᕆᐅᓚᐅᖅᑐᖅ. ᖁᔭᓐᓇᒦᕆᕙᒃᑲ ᓄᓇᕗᒻᒥ 

ᐱᙳᐊᖅᑐᓕᕆᓂᕐᒧᑦ ᑲᑐᔾᔨᖃᑎᒌᖏᑦ ᓴᖅᑮᓚᐅᕐᒪᑕ Hall of Fame-ᒥᒃ ᐊᒻᒪᓗ ᓴᖅᑮᓪᓗᑎᒃ ᐊᑯᓂᐅᔪᒃᑯᑦ 

ᐱᕕᒃᓴᒥᒃ ᐃᓕᓴᖅᓯᓂᕐᒧᑦ ᐃᓄᖕᓂᒃ ᐃᑲᔪᖅᓯᒪᔪᓂᒃ ᐋᖅᑭᒃᓱᐃᓂᕐᒥᒃ ᐱᙳᐊᖅᑐᓕᕆᓂᕐᒥᒃ ᑭᐱᙳᐃᔭᐃᓂᕐᒧᓪᓗ 

ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᐅᐱᒋᑦᓯᐊᖅᐸᕗᑦ ᐃᖅᑲᐅᒪᑦᓯᐊᖅᑐᒋᓪᓗ. ᒥᓂᔅᑕᐃᑦ ᐅᖃᐅᓯᒃᓴᖏᑦ. 

ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ ᒥᓂᔅᑕ ᑕᑦᑐᐃᓂ.  

 

ᐊᖓᔪᖅᑳᑉ ᐅᖃᐅᓯᖓ 138 - 7(2): ᐳᓛᕆᐊᓐᓂᕗᑦ ᐃᖅᑲᓇᐃᔭᖅᑎᑦᑎᓐᓂᒃ ᓇᐅᔮᓂ (ᑕᑦᑐᐃᓂ) 

 

ᐊᖓᔪᖅᑳᖅ ᐋᓂ ᑕᑦᑐᐃᓂ: ᐅᖃᖅᑎᑦᑎᔩ, ᐅᓪᓗᒥ ᓇᖏᖅᓯᕗᖓ ᐃᖅᑲᐅᒪᔪᒪᓪᓗᒍ ᖃᖓᑦᑎᐊᓵᖅ 

ᓇᐅᔮᓃᓐᓂᕆᓚᐅᖅᑕᕋ, ᑕᐃᑲᓂᓗ ᐱᕕᒃᓴᖃᖅᑎᑕᐅᓚᐅᖅᐳᖓ ᖁᕕᐊᓱᒍᑎᖃᕐᓂᕐᒥᒃ ᐱᒻᒪᕆᐊᓗᖕᒥᒃ ᓄᓇᓕᖕᒥ 

ᐊᓂᒍᖅᑎᑕᐅᔪᒥᒃ ᐱᖃᑎᒋᓪᓗᒋᓪᓗ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ ᐱᔨᑦᑎᕋᖅᐸᒃᑐᑦ ᓄᓇᕗᒻᒥᐅᓂᒃ ᖃᐅᑕᒫᑦ.  

 

ᓂᐅᕐᕈᓯᒪᑎᓪᓗᖓ, ᐃᓚᐅᓚᐅᖅᐳᖓ ᓄᓇᓕᖕᒥᐅᓂᒃ ᐱᓕᕆᖃᑎᒋᔭᐅᔪᓂᒡᓗ ᖁᕕᐊᓱᖃᑎᒋᓪᓗᒋᑦ 

ᒪᑐᐃᖅᑕᐅᓂᖓᓂᒃ ᐃᑲᔫᑦ ᓯᕿᓂᕐᒧᑦ ᐆᒻᒪᖅᑯᑎᖃᕐᓂᕐᒧᓪᓗ ᑐᖅᑯᖅᓯᓯᒪᓂᕐᒧᑦ ᐱᓕᕆᐊᖑᔪᖅ. ᑖᓐᓇ ᐱᓕᕆᐊᖅ 

ᑲᑎᑎᑦᑎᓂᐊᖅᑐᖅ ᐊᑐᒃᑲᓐᓂᕈᓐᓇᖅᑐᓂᑦ ᐆᒻᒪᖅᑯᑎᓂᑦ, ᐃᓄᐃᑦ ᓯᕗᓕᖅᑎᖏᓐᓂᑦ ᓄᓇᓕᖕᓂᓗ 

ᐃᖅᑲᓇᐃᔮᒃᓴᓂᑦ ᐊᒻᒪ ᐱᓕᒻᒪᔅᓴᐃᓂᕐᒥᑦ, ᓇᐅᔮᓂᑦ ᑐᕚᖃᓗᐊᕈᓐᓃᑎᑦᑎᓗᓂ ᐅᖅᓱᐊᓗᖕᒥᑦ. ᖁᕕᐊᓲᑎᒋᕙᒃᑲ 

ᐃᓘᓐᓇᑎᒃ ᐱᓕᕆᐊᕆᓯᒪᔭᖏᑦ ᐃᑲᔪᓚᐅᖅᑐᑦ ᑖᔅᓱᒧᖓ ᐱᓕᕆᐊᒧᑦ ᐃᓱᒪᒋᔭᐅᓯᒪᓚᐅᖅᑎᓪᓗᒍ 

ᐃᖏᕐᕋᓯᑎᑕᐅᓂᖓᓄᑦ. 

 

ᐅᖃᖅᑎᑦᑎᔩ, ᑲᑎᖃᑎᒋᓚᐅᕆᕙᕋ ᐃᓄᓕᕆᔨᒃᑯᑦ ᒥᓂᔅᑕᖓ ᐳᓛᕆᐊᖅᖢᒍ ᓄᓇᓕᖕᓂ ᐃᓄᓕᕆᔨᒃᑯᑦ 

ᑎᑎᕋᕐᕕᖓᓄᑦ ᑲᑎᖃᑎᖃᖅᖢᑕᓗ ᐃᖅᑲᓇᐃᔭᖅᑎᓂᒃ ᐃᑲᔪᖅᑐᐃᔪᓂᒃ ᓄᓇᓕᖕᓂ. 

 

ᑕᒪᒃᑯᐊ ᐳᓛᕆᐊᕐᓂᐅᔪᑦ ᐊᑑᑎᖃᖅᐳᑦ. ᖁᔭᓐᓇᒦᕈᓐᓇᖅᓯᑎᑦᑎᓚᐅᖅᑐᑦ ᐃᖅᑲᓇᐃᔭᖅᑎᑦᑎᓐᓂᒃ 

ᑐᑭᓯᕚᓪᓕᕈᑎᒋᓪᓗᑎᒍᓗ ᖃᓄᖅ ᐱᔨᑦᑎᕋᕆᐊᖃᓲᖑᒻᒪᖔᑕ ᓄᓇᓕᖁᑎᑦᑎᓐᓂ.  

 

ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᔪᑦ ᓵᑕᐅᖃᑦᑕᖅᐳᑦ ᓄᓇᕗᒻᒥᐅᓂᒃ ᐃᑲᔪᖅᑕᐅᔪᒪᓪᓗᑎᒃ. ᐃᓄᓕᕆᔨᒃᑯᓐᓂ, 

ᐃᖅᑲᓇᐃᔭᖅᑏᑦ ᐃᑲᔪᖅᑐᐃᒐᔪᒃᐳᑦ ᓄᑕᖅᑲᓂᒃ, ᐃᓚᒌᓂᒃ ᐃᓄᑐᐃᓐᓇᓂᒡᓗ ᐊᔪᕐᓇᖅᑐᖅᓯᐅᕐᓇᕐᓂᖅᐹᖏᓐᓂᒃ 

ᐃᓅᓯᖏᓐᓂ. ᑕᒪᓐᓇ ᐱᓕᕆᓂᐅᔪᖅ ᐃᓱᒪᒃᓴᖅᓯᐅᑦᑎᐊᕈᑕᐅᔭᕆᐊᖃᖅᐳᖅ, ᐃᒃᐱᒋᔭᖃᑦᑎᐊᕐᓗᓂ 

ᐊᖏᖅᓯᒪᑦᑎᐊᕐᓗᓂᓗ. 

 

ᓄᓇᓕᕋᓛᖑᓂᖅᓴᓂ, ᐃᖅᑲᓇᐃᔭᖅᑏᑦ ᐊᖏᔪᑲᓪᓚᖕᓂᒃ ᑲᒪᒋᔭᒃᓴᖃᒐᔪᒃᐳᑦ ᐱᓕᕆᑎᓪᓗᒋᑦ ᐅᓄᙱᓗᐊᖅᑐᓂᒃ 

ᐊᑐᖅᑕᐅᔪᓐᓇᖅᑐᓂᒃ ᐃᑲᔪᖅᑐᐃᓪᓗᑎᒡᓗ ᐃᓄᖕᓂᒃ ᖃᐅᔨᒪᑦᑎᐊᖅᑕᒥᓂᒃ. ᐱᓕᕆᐊᖏᑦ 

ᐱᓕᕆᔨᒻᒪᕆᐅᔭᕆᐊᖃᖅᐳᑦ, ᓴᐱᓕᖅᓴᕋᐃᙱᓪᓗᑎᒃ ᐊᒻᒪ ᐊᖏᖅᓯᒪᑦᑎᐊᕐᓗᑎᒃ ᓄᓇᓕᖏᓐᓄᑦ. 

 

ᐅᖃᖅᑏ, ᒥᓂᔅᑕᐅᓪᓗᖓ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, ᐱᒻᒪᕆᐅᒋᕙᕋ ᐱᕕᖃᕆᐊᒃᓴᖅ ᑐᓴᕆᐊᒃᓴᖅ 

ᐃᖅᑲᓇᐃᔭᖅᑎᓂᑦ ᐊᑐᖅᓯᒪᔭᖏᓐᓂᑦ. ᑖᒃᑯᐊ ᐅᖃᖃᑎᒌᖕᓂᐅᔪᑦ ᑐᑭᓯᕚᓪᓕᕈᑎᒋᔪᓐᓇᖅᐸᕗᑦ 

ᐊᑲᐅᙱᓕᐅᕈᑕᐅᕙᒃᑐᓂᒃ ᐊᒃᑐᐃᔪᓂᒃ ᐃᖅᑲᓇᐃᔭᖅᑎᒃᓴᖅᓯᐅᕐᓂᕐᒥᒃ, ᐃᖅᑲᓇᐃᔭᖅᑎᖃᐃᓐᓇᕐᓂᕐᒥᒃ 

ᐱᓕᒻᒪᒃᓴᕈᓐᓇᕐᓂᕐᒥᒡᓗ, ᐊᒻᒪ ᓇᐅᒃᑯᑦ ᐱᓕᕆᔾᔪᓰᑦ ᐃᖏᕐᕋᑦᑎᐊᕐᓂᖅᓴᐅᔭᕆᐊᖃᕐᒪᖔᑕ ᐃᓄᖕᓄᑦ 

ᐱᔨᑦᑎᕋᖅᐸᒃᑐᓄᑦ. 

 

ᓯᕗᒻᒧᐊᒃᐸᓪᓕᐊᑎᓪᓗᑕ ᐱᐅᓯᕚᓪᓕᖅᑎᑦᑎᓂᕐᒥᒃ ᐃᖅᑲᓇᐃᔭᖅᑐᓕᕆᔨᒃᑯᓐᓂᒃ, ᐊᑐᖅᓯᒪᔭᖏᑦ ᐃᖅᑲᓇᐃᔭᖅᑏᑦ 

ᓄᓇᕘᓕᒫᒥ ᐃᑲᔪᕆᐊᖃᖅᐳᑦ ᑕᓯᐅᖅᓯᓂᕐᒥᒃ ᐱᓕᕆᐊᑦᑎᓐᓂᒃ. ᐃᑲᔪᖅᑐᕆᐊᖃᖅᑕᕗᑦ ᐃᓄᐃᑦ 

ᐃᖅᑲᓇᐃᔭᕐᕕᒋᔭᖏᓐᓂ ᐊᒻᒪᓗ ᓴᖅᑮᑲᓐᓂᕐᓗᑕ ᐱᕕᒃᓴᐅᔪᓂᒃ ᓄᓇᕗᒻᒥᐅᓄᑦ ᐃᖅᑲᓇᐃᔮᕆᔪᒪᔭᖏᓐᓂᒃ 

ᓄᓇᓕᖏᓐᓂ. 

 

ᐅᖃᖅᑏ, ᓇᐅᔮᕐᒥᐅᑦ ᖁᔭᓐᓇᒦᖅᐸᒃᑲ ᑐᙵᓱᒃᑎᑦᑎᓚᐅᕐᒪᑕ ᐅᕙᑦᑎᓐᓂᒃ, ᐊᒻᒪᓗ ᐱᓗᐊᖅᑐᒥᒃ ᐃᖅᑲᓇᐃᔭᖅᑏᑦ 

ᐅᖃᖃᑎᖃᕈᓐᓇᓚᐅᕐᒪᑕ ᐅᕙᑦᑎᓐᓂᒃ. ᐊᑐᖅᓯᒪᔭᓯᑦ ᑕᐅᑐᖅᑰᖅᑕᓯᓗ ᐱᒻᒪᕆᐅᕗᑦ, ᖁᔭᓕᕙᖓᓗ ᖃᐅᑕᒫᑦ 

ᐱᓕᕆᖃᑦᑕᕋᔅᓯ ᓄᓇᓕᔅᓯᓐᓄᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, (ᑐᓵᔨᑎᒎᓕᖅᑐᖅ) ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᑦᑕᐅᖅ. ᒥᓂᔅᑕᐃᑦ ᐅᖃᐅᓯᒃᓴᖏᑦ. ᓄᓇᕗᑦ ᐃᓪᓗᓕᕆᔨᕐᔪᐊᒃᑯᓐᓄᑦ ᒥᓂᔅᑕ ᓚᐃᔪᓪ.  

 

ᐊᖓᔪᖅᑳᑉ ᐅᖃᐅᓯᖓ 139 - 7(2): ᐃᑲᔪᖅᓱᐃᓂᖅ ᓇᖕᒥᓂᖅ ᐃᒡᓗᖃᕋᓱᒃᑎᓄᑦ ᐊᑐᖅᖢᒋᑦ NHAP 

ᐊᒻᒪ IFP(ᓚᐃᔪᓪ) 

 

ᐊᖓᔪᖅᑳᖅ ᓯᓯᐅᓪ ᓚᐃᔪᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒪᓕᒐᓕᐅᖅᑎᐅᖃᑎᒃᑲ ᐅᓐᓄᓴᒃᑯᑦ, ᓈᓚᑦᑐᓪᓗ 

ᑕᑯᓐᓇᖅᑐᓪᓗ ᐅᓪᓗᑰᖅᐸᒃᑲ.  

 

ᐅᖃᖅᑎᑦᑎᔩ, ᐃᒡᓗᓕᐅᕐᓂᖅ ᐃᓚᒌᓂᒃ ᐱᕕᖃᖅᑎᑦᑎᖕᒪᑦ ᑮᓇᐅᔭᓂᒃ ᐱᕈᖅᓴᐃᓂᕐᒥᒃ ᓯᕗᓂᒃᓴᖏᓐᓄᑦ. ᑭᓯᐊᓂ 

ᓱᓕ ᓄᓇᕗᒻᒥ, ᐃᒡᓗᓕᐅᕐᓂᕐᒧᑦ ᐊᑭᖏᑦ ᐊᔪᕐᓇᖅᑐᖅᓯᐅᕐᓂᕐᓗ ᐱᔭᕆᐊᒃᓴᖅ ᐃᓕᖅᑯᓯᑐᖃᒃᑯᑦ 

ᑮᓇᐅᔭᖃᖅᑎᑕᐅᓂᕐᒥᒃ ᐃᒡᓗᒥᒃ ᓇᖕᒥᓂᖅᑖᕐᓂᕐᒧᑦ ᐊᔪᕐᓇᖅᑎᑦᑎᔪᓐᓇᕐᒪᑦ.  

 



ᐊᐃᑉᐹ, ᓄᕕᐱᕆ 03, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᖁᕕᐊᓱᒃᐳᖓ ᒪᓕᒐᓕᐅᖅᑏᑦ ᑐᓴᖅᑎᑦᑐᓐᓇᕋᒃᑭᑦ ᒪᕐᕉᖕᓂᒃ ᓄᑖᙳᕆᐊᖅᑎᑕᐅᓵᖅᑑᖕᓂᒃ ᓄᓇᕗᒻᒥ 

ᐃᒡᓗᓕᕆᔨᕐᔪᐊᒃᑯᑦ ᐱᓕᕆᐊᖏᓐᓂᒃ ᐋᖅᑭᒃᑕᐅᓯᒪᓪᓗᑎᒃ ᑐᓗᖅᑕᕈᑕᐅᕙᒃᑐᑦ ᐲᔭᖅᑕᐅᖁᓪᓗᒋᑦ: ᓄᓇᕗᒻᒥ 

ᐃᒡᓗᒥᒃ ᓇᖕᒥᓂᖅᑖᖅᐸᓪᓕᐊᓂᕐᒧᑦ ᐃᑲᔫᑎᑦ, ᖃᐅᔨᒪᔭᐅᓪᓗᓂ NHAP, ᐊᒻᒪ ᓄᓇᕗᒻᒥ ᐊᑯᓐᓂᖅᓯᐅᑎᓂᒃ 

ᑮᓇᐅᔭᖃᖅᑎᑦᑎᓂᕐᒧᑦ ᐱᓕᕆᔪᑦ, ᖃᐅᔨᒪᔭᐅᓪᓗᓂ IFP. 

 

ᐅᑯᑎᒎᓇᖅ, ᓄᓇᕗᒻᒥ ᐱᔪᓐᓇᖅᑎᑕᐅᔪᑦ $250,000 ᐃᓱᒪᒋᔪᓐᓇᐃᖅᑕᐅᔪᓐᓇᖅᑐᒥᒃ ᐊᑐᖅᑐᐊᒐᕐᒥᒃ 

ᓂᐅᕕᕐᓂᐊᕐᓗᑎᒃ ᐊᐅᓪᓚᖅᑎᑦᑎᓂᐊᕐᓗᑎᒡᓗ ᐊᖏᖅᑕᐅᓯᒪᔪᒥᒃ ᐃᒡᓗᓕᐅᕈᑎᒃᓴᓂᒃ. ᓄᓇᕗᒻᒥ 

ᐃᒡᓗᓕᕆᔨᕐᔪᐊᒃᑯᑦ ᑲᔪᓰᓐᓇᖅᑐᒥᒃ ᐊᔪᕆᖅᓲᔾᔨᖃᑦᑕᕆᕗᑦ ᐃᑲᔪᖅᑐᐃᕙᒃᖢᑎᒡᓗ ᐃᓚᐅᔪᓂᒃ ᐃᑲᔪᕈᒪᓪᓗᒋᑦ 

ᐃᒡᓗᓕᐅᖅᑕᐅᔪᒃᓴᓂᒃ ᐊᒻᒪ ᐊᑯᓂᐅᔪᒃᑯᑦ ᑮᓇᐅᔭᓂᒃ ᐊᐅᓚᑦᑎᔾᔪᑎᒃᓴᑦ. 

 

ᐅᖃᖅᑎᑦᑎᔩ, ᑎᓴᒪᑦ ᐃᒡᓗᒥᐅᖃᑎᒌᑦ ᐃᓚᐅᖃᑕᐅᔪᑦ ᓯᕗᓪᓕᖅᐹᑦᑎᐊᒥ ᓄᓇᕗᒻᒥ ᐃᒡᓗᓄᑦ ᒪᑭᒪᓇᓱᐊᕐᓂᕐᒧᑦ 

ᐃᑲᔫᑎᓄᑦ ᐱᓚᐅᖅᑐᑦ ᐃᒡᓗᓕᐅᕈᑎᒃᓴᓂᑦ ᑕᒪᑐᒪᓂ ᐊᕐᕌᒍᒥ ᐅᒥᐊᕐᔪᐊᒃᑯᑦ. ᑖᒃᑯᐊ ᐃᓚᒌᑦ ᖃᒡᓕᕚᓪᓕᖅᑐᑦ 

ᓇᖕᒥᓂᖅ ᐃᒡᓗᓕᐅᕐᓂᒃᓴᖓᓄᑦ. 

ᐃᒡᓗᒃᓴᓂᒃ ᓄᓇᓕᖕᓄᐊᖅᑎᑦᑎᓇᓱᒃᖢᓂ ᐃᓚᐃᓐᓇᕆᕚ ᐊᒃᓱᕉᑕᐅᔫᑉ. ᖃᑕᙳᑎᒌᑦ 

ᑮᓇᐅᔭᖃᖅᑎᑕᐅᔭᕆᐊᖃᕆᕗᑦ ᐃᒡᓗᓕᐅᖅᑎᓪᓗᒋᑦ. ᐊᑐᖅᑐᐊᖅᑎᑦᑎᔨᑦ ᐊᖏᖅᓯᒐᔪᒃᐳᑦ ᐃᒡᓗᒧᑦ ᓄᓇᒧᓪᓘᓐᓃᑦ 

ᑭᓯᐊᓂ ᓄᖅᑲᖓᑎᑦᑎᕙᒃᖢᑎᒃ ᑮᓇᐅᔭᓂᒃ ᑭᓯᐊᓂ ᐃᒡᓗ ᐱᐊᓂᒃᑕᐅᒃᐸᑦ, ᐃᓚᒌᑦ ᐊᑭᓖᔭᕆᐊᖃᓕᖅᐸᒃᖢᑎᒃ 

ᐃᒡᓗᒧᑦ ᓄᓇᒧᓪᓘᓐᓃᑦ ᑮᓇᐅᔭᑦ ᓴᒃᑯᑕᐅᓚᐅᙱᓐᓂᖏᓐᓂᒃ.  

 

ᓄᑖᙳᕆᐊᖅᓯᒪᔪᖅ ᓄᓇᕗᒻᒥ ᐊᑯᓐᓂᖅᓯᐅᑎᓂᒃ ᑮᓇᐅᔭᖃᖅᑎᑦᑎᓂᕐᒧᑦ ᐱᓕᕆᔪᑦ ᐋᖅᑭᒃᑕᐅᓯᒪᕗᖅ 

ᐱᑕᖃᙱᓐᓂᐅᔪᒥ ᐋᖅᑭᒍᑎᒃᓴᐅᓪᓗᓂ. ᐱᑎᑦᑎᕙᒃᐳᖅ ᐊᔪᖅᑎᑕᐅᙱᑦᑐᓂᒃ ᐱᓇᔪᒃᑐᓂᒃ 

ᕿᑐᕐᖏᐅᕈᑎᖃᙱᖦᖢᑎᒃ ᐃᒡᓗᓕᐅᕐᓂᕐᒧᑦ ᑮᓇᐅᔭᓂᒃ, ᐊᑭᓕᒐᒃᓴᐅᔪᓐᓇᖅᖢᑎᒃ 18 ᑕᖅᑮᑦ ᐃᓗᐊᓂ ᐅᓪᓗᐊᓂᑦ 

ᐃᒡᓗᒧᑦ ᓄᓇᒧᓪᓘᓐᓃᑦ ᐊᖏᖅᑕᐅᓚᐅᖅᑎᓪᓗᒍ ᐅᕝᕙᓘᓐᓃᑦ ᐊᔾᔨᑲᓴᖓᓂᒃ ᐊᑯᓂᐅᔪᒃᑯᑦ 

ᑮᓇᐅᔭᖃᖅᑎᑕᐅᓂᕐᒥᒃ. ᐊᔾᔨᒋᙱᖦᖢᓂᐅᒃ ᓄᓇᕗᒻᒥ ᐃᒡᓗᒥᒃ ᓇᖕᒥᓂᖅᑖᖅᐸᓪᓕᐊᓂᕐᒧᑦ ᐃᑲᔫᑎᑦ 

ᐃᑲᔪᖅᑕᐅᓂᕐᒧᑦ, ᑖᓐᓇ ᐊᑐᖅᑐᐊᓚᐅᑲᖕᓂᐊᖅᑐᖅ ᐊᑕᖏᕐᓗᒍ ᐊᑭᓕᖅᑕᐅᔭᕆᐊᖃᖅᐳᖅ. 

 

ᒪᕐᕉᒃ ᓄᓇᕗᒻᒥ ᐃᒡᓗᒥᒃ ᓇᖕᒥᓂᖅᑖᖅᐸᓪᓕᐊᓂᕐᒧᑦ ᐃᑲᔫᑎᓄᑦ ᐃᓚᐅᔫᒃ ᐊᕐᕕᐊᓂ ᐱᓯᒫᓂᓕᖅᑑᒃ ᓄᓇᕗᒻᒥ 

ᐊᑯᓐᓂᖅᓯᐅᑎᓂᒃ ᑮᓇᐅᔭᖃᖅᑎᑦᑎᓂᕐᒧᑦ ᐱᓕᕆᔪᑦ ᑮᓇᐅᔭᖃᖅᑎᑕᐅᔾᔪᑎᒥᒃ ᐃᑲᔪᕈᒪᓪᓗᒋᑦ ᐱᓕᕆᐊᒃᓴᖏᑦ, 

ᑕᑯᒃᓴᐅᑎᑦᑎᓪᓗᑎᒃ ᖃᓄᖅ ᑖᒃᑯᐊ ᐱᓕᕆᐊᒃᓴᑦ ᐱᓕᕆᖃᑎᒌᒍᓐᓇᕐᒪᖔᑕ. 

 

ᐅᖃᖅᑎᑦᑎᔩ, ᓄᑖᙳᕆᐊᖅᓯᒪᔪᖅ ᓄᓇᕗᒻᒥ ᐊᑯᓐᓂᖅᓯᐅᑎᓂᒃ ᑮᓇᐅᔭᖃᖅᑎᑦᑎᓂᕐᒧᑦ ᐱᓕᕆᔪᑦ ᐲᖅᓯᕗᖅ 

ᕿᑐᕐᖏᐅᕈᑎᓂᒃ ᐊᑭᓕᕆᐊᓕᖕᓂᑦ ᐊᐅᓚᑦᑎᓂᕐᒧᓪᓗ ᐊᑭᓕᕆᐊᓕᖕᓂᑦ ᐱᕕᒃᓴᖃᖅᑎᑦᑎᓪᓗᓂᓗ 

ᐊᑭᓖᕙᓪᓕᐊᔪᓐᓇᕐᓂᕐᒥᒃ ᑭᖑᓂᑦᑎᓐᓂ ᐱᓕᕆᐊᖑᓚᐅᖅᑐᓂᒃ. ᑕᒪᒃᑯᐊ ᐊᓯᔾᔨᕐᓂᐅᔪᑦ ᐊᒃᑐᐊᓂᖃᕐᓂᖅᓴᐅᕗᑦ 

ᐅᒥᐊᕐᔪᐊᒃᑰᖅᑎᑦᑎᓐᓇᐅᕙᒃᑐᓄᑦ, ᓯᓚᒧᑦ ᓴᓇᓂᕐᒧᓪᓗ ᖃᖓᒃᑰᕋᔭᕐᓂᖏᓐᓄᑦ ᑕᒪᒃᑯᐊ ᐃᓚᒌᑦ 

ᐸᕐᓇᒋᐊᖃᖅᐸᒃᑕᖏᑦ ᓄᓇᕗᒻᒥ. 

 

ᐊᑕᐅᑦᑎᒃᑯᑦ, ᓄᑖᙳᕆᐊᖅᓯᒪᔪᑦ ᓄᓇᕗᒻᒥ ᐃᒡᓗᓕᕆᓂᕐᒧᑦ ᐃᑲᔫᑎᑦ ᐊᒻᒪ ᓄᓇᕗᒻᒥ ᐊᑯᓐᓂᖅᓯᐅᑎᓂᒃ 

ᑮᓇᐅᔭᖃᖅᑎᑦᑎᓂᕐᒧᑦ ᐱᓕᕆᔪᑦ ᐃᑲᔪᕈᓐᓇᕐᓂᖅᓴᐅᖕᒪᑕ ᓄᓇᕗᒻᒥᐅᓂᒃ ᓇᖕᒥᓂᖅ ᐃᒡᓗᓕᐅᕈᓐᓇᖅᑐᓂᒃ, 

ᐅᓄᖅᓯᕚᓪᓕᖅᑎᑦᑎᓪᓗᑎᒃ ᓄᓇᕗᒻᒥ ᐃᒡᓗᒋᔭᐅᔪᓐᓇᖅᑐᓂᒃ ᐃᑲᔪᕐᓗᒋᓪᓗ ᖃᑕᙳᑎᒌᑦ ᐱᕈᖅᑎᑦᑎᕙᓪᓕᐊᓗᑎᒃ 

ᓇᓕᒧᒌᒃᑎᑦᑎᓂᕐᒥᒃ ᑭᖑᕚᒃᓴᑦᑎᓐᓄᑦ.  

 

ᑎᓕᐅᖅᐸᒃᑲ ᓄᓇᕗᒻᒥᐅᑦ ᓇᖕᒥᓂᖅ ᐃᒡᓗᓕᐅᕈᒪᔪᑦ ᖃᐅᔨᒋᐊᖁᓪᓗᒋᑦ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᓇᖕᒥᓂᖅ 

ᐃᒡᓗᖃᕐᓂᕐᒧᑦ ᐃᖅᑲᓇᐃᔭᖅᑎᖏᓐᓄᑦ ᐅᕝᕙᓘᓐᓃᑦ ᐃᑭᐊᖅᑭᕕᑦᑎᓐᓄᐊᕐᓗᑎᒃ ᑐᑭᓯᒋᐊᒃᑲᓐᓂᕈᒪᒍᑎᒃ. 

(ᑐᓵᔨᑎᒎᕈᓐᓃᖅᑐᖅ) ᖁᐊᓇ, (ᑐᓵᔨᑎᒎᓕᖅᑐᖅ) ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕ ᑲᒪᒋᔭᖃᖅᑐᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ ᕼᐄᓕ 

ᐊᕿᐊᕈᖅ. 

 

ᐊᖓᔪᖅᑳᑉ ᐅᖃᐅᓯᖓ 140 - 7(2): ᐃᓚᐅᖃᑕᐅᓂᕗᑦ ᓄᓇᖃᖅᑳᖅᓯᒪᔪᑦ ᓴᓗᒪᔪᒥᒃ ᐆᒻᒪᖅᑯᓯᐅᕆᔨᑦ 

ᑲᓇᑕᒥ ᑲᑎᒪᓂᐊᓄᑦ (ᕼᐄᓕ ᐊᕿᐊᕈᖅ) 

 

ᐊᖓᔪᖅᑳᖅ ᒍᐊᐃᓐ ᕼᐄᓕ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᐅᖃᖅᑎᑦᑎᔩ, 

ᑕᖅᑭᐅᓚᐅᖅᑐᒥᑦ, ᐃᓚᐅᓚᐅᖅᐳᖓ 2026−ᒥᑦ ᓄᓇᖃᖅᑳᖅᓯᒪᔪᑦ ᓴᓗᒪᔪᒥᑦ ᐆᒻᒪᖅᑯᑎᖃᕐᓂᕐᒧᑦ ᑲᓇᑕᒥᑦ 

ᑲᑎᙵᓂᕐᒥᑦ ᑳᓪᒍᕆ, ᐋᓪᐴᑕᒥᑦ.  

 

ᑲᓇᑕᓕᒫᒥ ᑲᑎᒪᓂᖅ ᑲᑎᑎᑦᑎᓚᐅᖅᐳᖅ ᓄᓇᖃᖅᑳᖅᓯᒪᔪᓂᒃ ᓴᓗᒪᔪᒥᒃ ᐆᒻᒪᖅᑯᑎᖃᖅᑎᑦᑎᓂᕐᒧᑦ 

ᓯᕗᓕᖅᑎᓂᒃ, ᐆᒻᒪᖅᑯᑎᓕᕆᔨᓂᒃ, ᐱᓕᕆᔨᓂᒡᓗ ᑲᓇᑕᓕᒫᒥ ᓄᓇᕐᔪᐊᒥᓗ ᐊᒥᖅᑳᖃᑎᖃᖅᖢᑎᒃ ᐊᑐᖅᓯᒪᔭᒥᓂᒃ 

ᐃᑲᔪᕈᒪᓪᓗᑎᒃ ᓄᓇᖃᖅᑳᖅᓯᒪᔪᑦ ᓯᕗᓕᖅᑎᖏᓐᓂᒃ ᐱᐅᓯᒋᐊᖅᑎᑦᑎᔪᒪᓪᓗᑎᒃ ᓄᓇᓕᖕᓂ−ᐊᐅᓚᑕᐅᔪᓂᒃ 

ᓴᓗᒪᔪᓂᒃ ᐆᒻᒪᖅᑯᑎᓄᑦ ᐱᓕᕆᐊᒃᓴᓂᒃ.  

 

ᓄᓇᕗᒻᒧᑦ, ᑲᑎᙵᔪᓂᑦ ᐃᓚᐅᕙᒡᓗᓂ ᑖᔅᓱᑐᓇᖅ ᐱᕕᒃᓴᑦᑎᐊᕙᐅᕗᖅ ᐃᓄᐃᑦ ᑕᐅᑐᖅᑰᖅᑕᖏᓐᓂᒃ, 

ᐊᑐᖅᓯᒪᔭᖏᓐᓂᒃ, ᐊᒻᒪ ᓯᕗᓪᓕᐅᑎᔪᒪᔭᖏᓐᓂᒃ ᑲᓇᑕᒥ ᐅᖃᖃᑎᒌᒍᑕᐅᔪᓄᑦ. ᓄᓇᓕᕗᑦ ᐊᔾᔨᐅᙱᑦᑐᓂᒃ 

ᐊᒃᓱᕉᑎᖃᖃᑦᑕᖅᑐᑦ ᐊᒻᒪᓗ ᐱᕕᒃᓴᐅᔪᓐᓇᖅᑐᓂᒃ, ᐊᒻᒪᓗ ᐱᒻᒪᕆᐅᕗᖅ ᐃᓄᐃᑦ ᓂᐱᖃᕆᐊᖃᕐᓂᖏᑦ 

ᐋᖅᑭᒃᓱᐃᑎᓪᓗᒋᑦ ᑲᑐᔾᔨᖃᑎᒌᖕᓂᐅᔪᓂᒃ ᐊᒻᒪᓗ ᐊᑐᖅᑕᐅᓇᔭᖅᑐᓂᒃ ᐊᒃᑐᐃᓂᖃᕐᓂᐊᖅᑐᓂᒃ ᓯᕗᓂᒃᓴᑦᑎᓐᓂ 

ᐆᒻᒪᖅᑯᑎᓕᕆᓂᕐᒧᑦ ᐱᕙᓪᓕᐊᑎᑦᑎᓂᕐᒥᒃ. 

 

ᐅᖃᖅᑎᑦᑎᔩ, ᐃᓚᖓᑦ ᑐᑭᓯᓇᓛᖑᓚᐅᖅᑐᖅ ᑐᓴᖅᑕᐅᔪᒃᓴᖅ ᑲᑎᙵᓂᐅᔪᒥ ᑐᑭᖃᑦᑎᐊᖅᑐᒥᒃ ᓄᓇᖃᖅᑳᖅᑐᑦ 

ᐃᓚᐅᕙᖕᓂᖏᓐᓂᒃ ᓴᓗᒪᔪᒥ ᐆᒻᒪᖅᑯᑎᖃᕐᓂᕐᒧᑦ ᓅᑉᐸᓪᓕᐊᓂᐅᔪᒥ ᐱᔭᕆᐊᖃᖅᐳᖅ ᐱᓕᕆᖃᑎᒌᓕᓵᓕᓂᕐᒥᒃ, 

ᐊᒥᖅᑳᖃᑎᖃᕐᓂᕐᒥᒃ ᓇᖕᒥᓂᖃᕐᓂᕐᒥᒃ, ᐊᔪᙱᓐᓂᕆᔭᐅᔪᓂᒃ ᐋᖅᑭᒃᓱᐃᕙᓪᓕᐊᓂᕐᒥᒃ, ᐱᕕᒃᓴᓂᒡᓗ 

ᓄᓇᖃᖅᑳᖅᑐᑦ ᓄᓇᓕᖏᓐᓄᑦ ᐱᓕᕆᐊᖃᓪᓚᕆᒍᓐᓇᕐᓗᑎᒃ ᐆᒻᒪᖅᑯᑎᓕᕆᓂᕐᒧᑦ ᐱᕙᓪᓕᐊᑎᑦᑎᓂᕐᒥᒃ.  

 

ᓴᙱᔪᒥᒃ ᐱᓕᕆᖃᑎᒌᖕᓂᖅ ᑐᙵᕕᖃᖅᑎᑕᐅᕙᒃᐳᖅ ᐅᒃᐱᕆᔭᖃᕐᓂᕐᒥᒃ, ᐱᓕᕆᖃᑎᒌᖕᓂᕐᒥᒃ, 

ᐃᓕᓴᖅᓯᓂᕐᒥᒡᓗ ᐊᔾᔨᖃᙱᑦᑐᓂᒃ ᓴᙱᓂᕆᔭᐅᔪᓂᒃ ᑕᒪᐃᓐᓄᑦ ᐱᓕᕆᖃᑎᒌᓄᑦ ᓴᖅᑭᑎᑉᐸᒃᑕᖏᓐᓄᑦ. 

ᐃᓚᐅᑎᑦᑎᓂᖅ ᓄᓇᖃᖅᑳᖅᓯᒪᔪᑦ ᓄᓇᓕᖏᓐᓂᒃ ᐱᓕᕆᐊᒃᓴᒥᒃ ᐱᕙᓪᓕᐊᑎᑦᑎᓕᓵᖅᑎᓪᓗᒋᑦ ᐅᕙᑦᑎᓐᓂᒃ 

ᐃᑲᔪᕈᑎᒋᔪᓐᓇᖅᐸᕗᑦ ᐋᖅᑭᒃᓱᐃᓂᕐᒥᒃ ᐱᓕᕆᐊᒃᓴᓂᒃ ᐃᓱᒪᓕᐅᕆᔪᖃᓚᐅᙱᓐᓂᖓᓂ. 

 

ᑲᓇᑕᓕᒫᒥ ᑲᑎᙵᓂᐅᔪᒥ ᖁᕕᐊᓲᑎᖃᓚᐅᕆᕗᑦ ᓄᓇᖃᖅᑳᖅᑐᑦ ᓴᓗᒪᔪᒥ ᐆᒻᒪᖅᑯᑎᖃᕐᓂᕐᒧᑦ 20/20−ᒥ 

ᐱᒋᐊᖅᑎᑦᑎᓂᕐᒧᑦ ᐱᓕᕆᐊᒃᓴᒥ. ᑖᓐᓇ 20/20 Catalysts ᐱᓕᕆᐊᒃᓴᖅ ᐱᔭᕆᑐᓪᓗᓂ ᑕᖅᑭᓄᑦ 

ᐊᕐᕕᓂᓕᖕᓄᑦ ᐱᓕᕆᐊᒃᓴᐅᕗᖅ ᐋᖅᑭᒃᑕᐅᓯᒪᓪᓗᓂ ᐊᔭᐅᕆᓂᕐᒧᑦ ᐃᓚᐅᔪᓂᒃ−ᖃᐅᔨᒪᔭᐅᔪᑦ 

Catalysts−ᓴᓗᒪᔪᒥᒃ ᐆᒻᒪᖅᑯᑎᖃᕐᓂᕐᒧᑦ ᖃᓂᕐᕋᖅᑏᑦ. ᐊᑐᕐᓂᖃᖅᑐᒃᑯᑦ ᐃᓕᑦᑎᕙᓪᓕᐊᓂᒃᑯᓪᓗ, ᑖᓐᓇ 

ᐱᓕᕆᐊᖑᔪᖅ ᐱᑎᑦᑎᕙᒃᐳᖅ Catalysts−ᑯᓐᓂᒃ ᐱᓕᕆᔾᔪᑕᐅᔪᓐᓇᖅᑐᓂᒃ ᐋᖅᑭᒃᓱᐃᕙᓪᓕᐊᔪᒪᓪᓗᑎᒃ 

ᑲᔪᓯᓂᖃᑦᑎᐊᖅᑐᓂᒃ ᓴᓗᒪᔪᓂᒃ ᐆᒻᒪᖅᑯᑎᖃᕐᓂᕐᒧᑦ ᐱᓕᕆᐊᖑᔪᓂᒃ ᑲᔪᓯᓂᖃᑦᑎᐊᖅᑐᓂᒡᓗ ᐱᓕᕆᖃᑎᒌᓂᒃ. 

 

ᐅᖃᖅᑎᑦᑎᔩ, ᒫᓐᓇᒧᑦ ᑎᑭᖦᖢᒍ, 19−ᓂᒃ ᓄᓇᕗᒻᒥᐅᓂᒃ ᐃᓚᐅᔪᖃᖅᓯᒪᓕᖅᐳᖅ Catalysts−ᑯᓐᓄᑦ. 

ᐱᓕᕆᐊᖑᔪᒧᑦ. ᐅᑯᐊᖑᕗᑦ ᐋᓕᒃᔅ ᑯᒃ, ᐋᓕᒃᔅ ᐃᑎᒪᖕᓇᖅ, ᐱᐅᓪ ᐅᐃᓕᐊᒻᔅ, ᕕᓕ ᕿᓚᕝᕙᖅ, ᐸᓚᐃᓐ ᓯᔅᓚᑦ, 

ᑳᒧᕋᓐ ᒪᒃᑖᓄᓪ, ᔮᒃ ᕼᐃᒃᔅ, ᔭᐃᒥ ᐃᕕᒃ, ᔭᐃᒥ ᒪᑉᓴᓛᒃ, ᔨᒥ ᐊᕐᕕᖅ, ᔫᓪ ᐊᒡᒑᖅ, ᔪᐊᓂ ᐸᓪᓗᖅ, ᓗᕋ−ᔩᓂ 

ᒌᐸᓐᔅ, ᒪᐃᑲ ᓇᐃᒍ−ᐋᑲᕙᒃ, ᒧᕇ ᑯᓄᒃ−ᐋᓚᓐ, ᒪᐃᑯᓪ ᐃᕼᐊᒃᑲᖅ,  ᓄᑦᕋᑦ ᐄᓴᓐ, ᐲᑕ ᐊᖅᑲᖅ, ᐊᒻᒪᓗ ᓯᐅᓪᑕᓐ 

ᓂᒻᑦᓴᒃ-ᖑᓚᐅᖅᑐᖅ. 

 

ᐱᓕᕆᐊᒃᓴᑦ ᑕᐃᒪᐃᑦᑐᑦ ᑮᓇᐅᔭᓕᐅᕈᑕᐅᕙᒃᐳᑦ ᓄᓇᓕᖕᓂ ᐃᖅᑲᓇᐃᔭᖅᑎᓂᒃ ᐱᕙᓪᓕᐊᑎᑦᑎᓂᕐᒥᒃ ᐊᒻᒪ 

ᐃᓕᓐᓂᐊᖅᑎᑦᑎᓂᕐᒥᒃ. ᐱᕕᒃᓴᐃᑦ ᐱᕚᓪᓕᖅᑎᑦᑎᓂᐊᕐᓗᓂ ᐱᓕᕆᔾᔪᑎᓂᒃ ᓯᕗᓕᖅᑎᐅᓂᕐᒧᓪᓗ 

ᐊᔪᕈᓐᓃᖅᑕᐅᕙᒃᑐᓂᒃ, ᑕᐃᒪᐃᓕᐅᕐᓂᕐᒥᓂᓗ ᐋᖅᑭᒃᓱᐃᕙᓪᓕᐊᓗᓂ ᐱᐅᓂᖅᓴᒥᒃ ᑐᑭᓯᐅᒪᓂᕐᒥᒃ ᐱᓕᕆᐊᖑᔪᒧᑦ 

ᑮᓇᐅᔭᓕᕆᓂᕐᒥᒃ ᖁᐋᖅᓵᕐᓇᕈᓐᓇᖅᑐᓂᒡᓗ, ᐃᑲᔪᖅᐸᒃᐳᖅ ᓄᓇᖃᖅᑳᖅᑐᑦ ᓄᓇᓕᖏᓐᓂᒃ ᖃᐅᔨᓴᖅᓯᓂᕐᒥᒃ 

ᐱᕕᒃᓴᐅᔪᓐᓇᖅᑐᓂᒃ ᐃᓚᐅᕙᒡᓗᑎᒡᓗ ᑐᓴᐅᒪᑎᑕᐅᓗᑎᒃ, ᓇᓗᖅᑯᑎᙱᓪᓗᑎᒃ ᐱᓕᕆᖃᑎᒋᔭᐅᓗᑎᒃ. 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᑲᑎᒪᔾᔪᑎᑦᑕ ᓈᓴᐅᑎᖓ 3. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᑐᓄᓂᕐᒧᑦ ᒪᓕᒐᓕᐅᖅᑎ ᑯᓄ. 

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 149 - 7(2): ᓄᖅᑲᕐᓂᕋ ᒥᓂᔅᑑᓂᕐᒧᑦ ᒪᓕᒐᓕᐅᕐᕕᒻᒥ (ᑯᓄ)  

 

ᐳᕋᐃᔭ ᑯᓄ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓐᓄᓴᒃᑯᑦ ᓄᓇᕗᒻᒥᐅᑦ, ᐅᓐᓄᓴᒃᑯᑦ ᒥᑦᑎᒪᑕᓕᒻᒥᐅᑦ.  

 

ᐅᓄᖅᑐᓂᑦ ᐱᔾᔪᑎᖃᖅᖢᖓ, ᑕᒪᓐᓇ ᐅᖃᐅᓯᕆᓇᓱᒃᑲᓗᐊᕈᒃᑯ ᓄᖅᑲᕈᑎᒋᔭᕋ ᒥᓂᔅᑑᓂᓐᓄᑦ 1,000-

ᖏᓐᓃᑦᑐᓂᖅᑲᐃ ᐱᔾᔪᑎᖃᕋᔭᖅᐳᖓ ᐅᓄᖅᑐᑲᓪᓛᓗᓐᓂᒃ, ᖃᓄᕈᓘᔭᖅ ᐱᔾᔪᑎᓂᑦ ᐱᔾᔪᑎᖃᕐᓇᕐᒪᑦ.  

 

ᑕᒪᓐᓇᓕ ᐊᒃᓱᕉᑎᒋᓗᐊᖅᑕᕋ ᐃᓚᑯᓗᒃᑲ ᕿᑐᕐᖓᒃᑲ, ᑲᑎᙵᑦᑎᐊᖏᔅᓲᔭᖅᖢᑎ ᐊᕐᕌᒎᔪᒥ 

ᐅᖓᓕᖃᑦᑕᐅᑎᓯᒪᒻᒪᑕ ᒥᑦᑎᒪᑕᓕᖕᒦᑦᑐᓪᓗ ᑕᒫᓃᑦᑐᓪᓗ. ᐊᒻᒪ ᑕᒫᓃᑦᑐᑦ ᐃᓕᓐᓂᐊᑦᑎᐊᖏᓐᓂᖅᓴᐅᖅᑰᔨᓕᕐᒪᑕ 

ᐊᖏᕐᕋᖅᓯᒪᙱᓐᓂᑯᒧᑦ. ᐊᒻᒪᓗ ᐊᖏᕐᕋᓯᖅᑐᑯᓘᒻᒪᑕ, ᐊᖏᕐᕋᖅᓯᖃᑕᐅᓪᓗᖓᓗ.  

 

ᑕᒪᓐᓇ ᓇᒻᒥᓂᖅ ᐱᔾᔪᑎᖃᖅᖢᖓ ᓄᖅᑲᕈᒪᓕᓚᐅᕋᒪ ᐊᒻᒪ ᐊᖑᓇᓱᒍᒪᓕᑦᑎᐊᖅᖢᖓ ᐊᖑᓇᓱᑦᑎᐅᖏᓐᓇᕋᒪ. 

ᑕᒪᓐᓇ ᐃᓅᓯᓐᓄᑦ ᐊᒃᑐᐃᔾᔪᐊᕐᒪᑦ ᐊᖑᓇᓱᒃᑎᐅᓂᓐᓂ ᐃᓅᓯᓐᓂ ᐊᓯᔾᔩᕙᓪᓕᐊᓪᓗᓂ ᐊᒃᓱᕈᓐᓇᑐᒻᒪᕆᐅᒻᒪᑦ 

ᓂᕿᖃᑦᑎᑦᑎᓇᓱᓐᓂᒧᓪᓗ ᐃᓚᓐᓄᑦ ᐊᒃᓱᕈᓐᓇᖅᖢᓂ. 

 

ᐊᒻᒪᓗ, ᐊᐱᖅᑯᑎᒃᓴᒃᑲ ᐅᓄᖅᑐᐊᓘᒻᒪᑕ, ᒥᓂᔅᑑᓪᓗᓂ ᐊᐱᕆᓇᙱᑦᑎᐊᕐᒪᑦ. ᐃᑲᔪᖅᑐᐃᖏᓐᓇᓂᐊᖅᐳᖓ ᒐᕙᒪ 

ᐊᕐᕌᒍ ᐱᖓᓱᓂᑦ ᐃᖏᕐᕋᓂᖃᕐᓂᐊᕐᒥᒐᑦᑕ. ᑕᒪᓐᓇ ᐃᑲᔪᖅᑎᒌᓐᓂᐊᖅᐳᒍᑦ ᐊᒻᒪᓗ ᖁᔭᓕᑦᑎᐊᖅᐳᖓ 

ᐊᑐᕈᓐᓇᓚᐅᕋᒃᑯ ᑖᓐᓇ ᑐᕌᒐᕆᔭᕗᑦ ᐃᑲᔪᖅᑎᐅᓪᓗᑕ.  

 

ᐊᒻᒪᓗ, ᖁᔭᓕᑦᑎᐊᖅᐳᖓ ᑖᓐᓇ ᑭᓇᑐᐃᓐᓇᕐᒧᑦ ᐱᔾᔪᑎᖃᙱᒻᒪᑦ, ᓇᒻᒥᓂᖅ ᐅᕙᓐᓂ ᓂᕈᐊᕆᓕᕋᒃᑯ ᑕᒪᓐᓇ. 

ᒪᓕᒐᓕᐅᖅᑎᐅᓂᕋ ᑖᓐᓇ ᐱᓯᒪᒐᒃᑯ ᐊᒻᒪ ᓄᓇᖅᑲᑎᓐᓄᑦ ᒥᑦᑎᒪᓕᒥᐅᑕᕐᓄᑦ ᐃᑲᔪᖅᐹᓪᓕᕈᓐᓇᕐᓂᐊᕋᒪ ᐊᒻᒪᓗ 

ᖁᕕᐊᓱᑉᐳᖓ ᐃᑲᔪᐊᕐᔪᒍᓐᓇᓚᐅᕋᒪ ᒥᓂᔅᑑᓂᓐᓂ.  

 

ᐱᓗᐊᖅᑐᒥ ᑖᓐᓇ ᑐᒃᑐᓐᓂ ᕿᑭᖅᑖᓗᒻᒥ ᓂᕿᒃᓴᖅᓯᐅᕋᓱᓐᓂᕐᒧᑦ ᐊᒃᑐᐃᓪᓚᕆᒻᒪᑦ ᑕᒪᓐᓇ. ᐊᒃᑐᐊᒻᒪᕆᖦᖢᓂᓗ 

ᐅᕙᓐᓄᑦ ᐱᖃᓯᐅᑎᕙᖦᖢᓂ ᓄᖑᓴᕋᐃᖃᑦᑕᓚᐅᕐᒪᑕ. ᑲᔪᓰᓐᓇᓂᐊᖅᑐᖓ ᐊᓯᔾᔨᔾᔮᙱᑦᑐᖓ ᐊᒻᒪ 

ᓄᓇᖅᑲᑎᑯᓗᒃᑲ ᐅᖃᐅᑎᕙᒃᑲ ᐃᑲᔪᕈᓐᓇᓂᓐᓄᑦ ᐃᑲᔪᕐᓂᐊᖅᐳᖓ ᓂᕈᐊᖅᑕᐅᓚᐅᕋᒪ ᖁᔭᒋᕙᔅᓯ. 

ᑖᔅᓱᒥᖓᐃᓐᓇ ᑲᔪᓰᓐᓇᓂᐊᖅᐳᖓ ᐃᑲᔪᖅᑎᒌᓐᓂᐊᖅᐳᖓ.  

 

ᖁᔭᓐᓇᒦᓪᓗ ᑖᒃᑯᐊ ᒥᓂᔅᑑᖃᑎᒋᓚᐅᖅᑕᒃᑲ ᐃᑲᔪᑦᑎᐊᓚᐅᕐᒪᑕ ᑕᒫᓂ ᒥᓂᔅᑑᑎᓪᓗᖓ. ᓯᕗᓂᔅᓴᑎᓐᓂᖃᐃ 

ᐊᔪᕈᓐᓃᓂᕐᒥᒍᒪ ᐱᓇᓱᓛᖅᐳᖓ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᐃᑲᔪᖅᑎᑯᓗᒋᓚᐅᖅᑕᕋ ᒥᑦᑎᒪᑕᓕᒻᒥ ᐊᐃᑕᓐ ᐆᑦᑐᕙᒃ ᓄᖅᑲᕈᒪᓕᓚᐅᕐᒪᑦ 

ᓇᒻᒥᓂᖅᑕᐅᖅ ᐱᔾᔪᑎᖃᖅᖢᓂ. ᑭᓯᐊᓂ, ᓇᓂᓯᔪᓐᓇᖅᑐᐊᓐᓅᑲᐅᖅᑐᓚᐅᕋᒪ ᒫᓐᓇ ᓄᑖᕐᒥ 

ᐃᑲᔪᖅᑎᖃᕐᓂᐊᓕᖅᖢᖓ ᒥᑦᑎᒪᑕᓕᒻᒥᐅᑦ ᑐᓴᖅᑎᐸᒃᑲ, ᕋᐃᒥ ᐊᕐᓇᑦᓯᐊᖅ, ᐃᑲᔪᖅᑎᒋᓂᐊᓕᕐᒥᔭᕋ. ᖃᐅᔨᒪᕗᖓ 

ᐊᒃᓱᕈᕐᓗᓂᑦᑕᐅᖅ ᐱᓇᓱᐊᓐᓂᐊᕐᒥᔪᖅ.  

ᐃᑲᔪᖅᑐᕐᓂᐊᕆᕙᕋ ᐊᒻᒪ ᐅᕙᓐᓂᒃ ᐃᑲᔪᖅᑐᓂᐊᖅᑐᖅ ᖁᔭᒋᑦᑎᐊᖅᐸᕋ ᑖᔅᓱᒥᖓ ᐱᔭᕐᓂᖏᑦᑐᒥᑦᑕᐅᖅ 

ᐱᓇᓱᒻᒥᒻᒪᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᐊᕐᕕᐊ ᓂᒡᒋᐊᓄᑦ ᒪᓕᒐᓕᐅᖅᑎ ᖃᑉᓗᑦᓯᐊᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 150 - 7(2): ᐃᓄᖕᓄᑦ ᓯᓚᑐᔪᓄᑦ ᐃᓕᓐᓂᐊᖅᑎᓄᑦ ᑕᑯᒃᓴᕈᖅᑕᖅ 

(ᖃᑉᓗᑦᓯᐊᖅ)  

 

ᖃᑉᓗᑦᓯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒃᑯᐊ ᐃᓕᓴᖅᑏᑦ ᓄᓇᕗᒻᒥᐅᑕᐃᑦ ᐃᓱᒪᒃᓴᖅᓯᐅᖁᕙᒃᑲ 

ᑮᓇᐅᔭᓂᑦ ᐅᑎᖅᑎᒋᐊᑐᙱᑦᑐᓂᑦ ᐱᓇᔪᖃᑦᑕᕐᓗᑎᑦ ᓇᓯᑦᑐᒃᑯᓐᓂᑦ, ᑖᒃᑯᐊ ᓇᓗᓇᐃᖅᑕᐅᓚᐅᖅᓯᒪᒻᒪᑕ 

ᓇᓯᑦᑐᒃᑯᑦ ᕙᐃᔅᐳᒃᑰᖅᑎᑕᖏᓐᓂᒃ.  

 

“ᑕᐃᒃᑯᐊ ᑮᓇᐅᔭᑦ ᐅᑎᖅᑎᒋᐊᑐᙱᑦᑐᑦ, ᐅᓄᖅᑐᓄᑦ ᐅᓄᕐᓂᖅᐹᕐᓄᑦ ᐱᓇᔪᒃᑕᐅᖁᔭᒃᑲ ᐃᓄᖕᓄᑦ 

ᐃᓕᓴᖅᑎᓄᑦ.  

 

ᐃᓕᓴᖅᑐᒥᒃ ᖃᐅᔨᒪᒍᕕᑦ ᓄᓇᔅᓯᓐᓂ, ᐊᑏ, ᐅᖃᐅᑎᒃᑭᑦ ᑮᓇᐅᔭᓂᒃ ᐊᑐᐃᓐᓇᖃᖅᑐᑦ.  

 

ᓯᕗᓂᒃᓴᑦᑎᓐᓄᑦ ᐊᑐᕐᓂᐊᖅᑐᓂᑦ ᑮᓇᐅᔭᓕᖅᓯᔪᒪᔪᒍᑦ ᐃᓄᐃᑦ ᐃᑲᔪᕐᓗᒋᑦ ᖁᕝᕙᓯᖕᓂᖅᓴᓄᑦ 

ᐃᓕᓐᓂᐊᕆᐊᕈᒪᔪᑦ, ᑐᕌᒐᓕᐊᕆᔭᒥᓐᓄᑦ ᑎᑭᐅᑎᔪᓐᓇᕐᓂᐊᕐᒪᑦ ᐃᓄᐃᑦ ᓄᓇᖓᓐᓂᓪᓗ 

ᐃᖅᑲᓇᐃᔭᕐᓗᑎᒃ.  

 

ᑮᓇᐅᔭᑦ ᐅᑎᖅᑎᒋᐊᑐᙱᑦᑐᑦ ᓄᓇᕗᒻᒥᐅᓄᑦ ᑭᓇᑐᐃᓐᓇᕐᓄᑦ ᐱᔭᐅᓇᓱᒍᓐᓇᖅᑐᑦ, ᓄᓇᑦᓯᐊᕗᑦ, 

ᓄᓇᕕᒃ, ᐊᒻᒪᓗ ᐃᓄᕕᐊᓗᖕᓄᑦ, ᐃᓕᓐᓂᐊᕆᐊᒃᑲᓐᓂᕈᒪᔪᓂᑦ ᖁᕝᕙᓯᓐᓂᖅᓴᓂᒃ ᐊᕙᑎᓕᕆᓂᕐᒧᑦ, 

ᓄᓇᖃᖅᑳᖅᓯᒪᔪᓄᑦ ᑐᕌᖓᔪᓄᑦ, ᐊᓯᖏᓐᓄᓪᓗ.  

 

ᑖᓐᓇ ᐃᓱᓕᓐᓂᐊᖅᑐᖅ ᓄᕖᕝᕙ 30, 2026 ᐊᒻᒪᓗ ᑏᓰᕝᕙ 18, 2026-ᖑᓕᖅᐸᑦ ᑕᐃᒃᑯᐊ 

ᑮᓇᐅᔭᖅᑎᒍᑦ ᐃᑲᔪᖅᑕᐅᔪᑦ ᐊᑎᖏᑦ ᑕᐃᔭᐅᓂᐊᖅᑐᑦ.”  

 

ᐅᖃᖅᑏ, ᓄᓇᕗᒻᒥᐅᑕᐃᑦ ᐃᓇᑦᑐᐸᒃᑲ ᐱᒐᓱᐊᖁᓪᓗᒋᑦ ᐃᕐᖐᓈᖅᑕᐅᑎᖓ ᑎᑎᕋᕐᕕᒋᓗᒍ 

Scholarships@nasittuq.com. 

 

ᖁᔭᓐᓇᒦᒃ, ᐅᖃᖅᑏ.  

 

>>ᐸᒃᑕᑐᖅᑐᑦ 

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᐃᖃᓗᑦᑑᑦᓯᐊᕐᒧᑦ ᒪᓕᒐᓕᐅᖅᑎ, ᐲᑕᓴᓐ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 151 - 7(2): ᐊᕐᕌᒍᒥ ᓯᕿᙱᔭᖅ ᐊᓯᔾᔨᖅᑕᐅᖃᑦᑕᓐᓂᖓᓄᑦ (ᐲᑕᓴᓐ)  

 

ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᐅᓐᓄᓴᒃᑯᑦ ᐃᓘᓐᓇᓯ, ᑕᐃᒃᑯᐊ ᐃᖃᓗᒃᑑᑦᓯᐊᕐᒥᐅᑦ 

ᑕᑯᓐᓇᖅᑐᑦ.  

 

ᐅᓪᓗᒥ ᓂᓪᓕᐅᑎᖃᓚᐅᖅᑎᓪᓗᖓ, ᖁᔭᓐᓇᒦᕈᒪᔭᒃᑲ ᐃᓱᒫᓘᑎᒃᑲᓗ ᓇᓗᓇᐃᕐᓗᒋᑦ. ᐅᖃᐅᓯᕆᓗᒋᑦ ᑕᐃᒃᑯᐊ, 

ᒥᔅᑕ Hᐃᒃᔅᒧᑦ ᑐᕌᖅᑎᖦᖢᒋᑦ, ᐃᖃᓗᒃᑑᑦᑎᐊᕐᒥᐅᓂᑦ ᑐᓴᓚᐅᖅᑕᒃᑲ. ᒥᔅᑕ Hᐃᒃᔅ, ᑖᓐᓇ ᑕᐃᒪᙵᓕᒫᖅ 

ᐃᖃᓗᒃᑑᑦᑎᐊᖅ ᒥᕝᕕᖓᓐᓂᒃ ᐅᖃᐅᓯᖃᐃᓐᓇᕐᒪᑦ ᑲᓇᑕᐅᑉ ᒐᕙᒪᒃᑯᖏᓐᓄᑦ.  



ᐊᐃᑉᐹ, ᓄᕕᐱᕆ 03, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑏ, ᐃᓱᒫᓘᑎᒋᔭᒃᑲᑦᑕᐅᖅ ᑖᒃᑯᐊ ᓇᓗᓇᐃᕈᒪᒻᒥᔭᒃᑲ, ᐃᖃᓗᒃᑑᑦᑎᐊᕐᒥᙶᖅᑐᑦ ᓯᕿᙳᔭᐅᑉ 

ᐊᓯᔾᔨᖅᑕᕐᓂᖓ. ᐅᖃᐱᓗᕝᕕᐅᕈᓘᔭᖃᑦᑕᕋᒪ ᑕᒪᑐᒪ ᒥᒃᓵᓅᖓᔪᓂᑦ, ᐊᒻᒪᓗ ᖃᐅᔨᒪᓪᓗᖓ, ᐃᒻᒪᖄ, 

ᑎᑎᖅᑲᑎᒍᑦ ᐊᑎᓕᐅᖅᑕᐅᓯᒪᔪᓂᒃ ᑎᑭᑦᑐᖃᓛᖅᑐᒃᓴᐅᔪᖅ.  

 

ᐃᖃᓗᒃᑑᑦᑎᐊᖅ, ᕿᑎᕐᒥᐅᓪᓗ, ᓄᓇᑦᓯᐊᕐᒧᑦ ᐊᓪᐴᑕᒧᓪᓗ ᒪᓕᒃᓴᕈᒪᒻᒪᑕ, ᐊᑏ, ᐅᑯᐊ ᒐᕙᒪᒃᑯᑦ 

ᐱᔪᓐᓇᖅᓯᑐᐊᕈᑎᒃ ᓯᕿᙳᔭᐅᑉ ᒥᒃᓵᓄᑦ ᐋᖅᑭᒃᓯᓚᐅᕐᓕ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᖃᒪᓂᑦᑐᐊᕐᒧᑦ ᒪᓕᒐᓕᐅᖅᑎ, ᓯᒪᐃᓚᒃ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 152 - 7(2): ᐃᓄᒃᑎᑐᓐ ᐊᑐᖅᑕᑐᖃᖅ ᑐᓵᙱᑦᑐᓐᓄᑦ ᑲᑐᔾᔨᖃᑎᒌᖏᓄᑦ 

(ᓯᒪᐃᓚᒃ)  

 

ᐊᖓᔪᖅᑳᖅ ᑯᕋᐃᒡ ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

ᓇᓗᓇᐃᖅᓯᒐᓛᒍᒪᓪᓗᖓ ᓄᓇᓕᖕᓂᑦ ᖃᒪᓂᑦᑐᐊᕐᒥᑦ ᑲᑎᒪᑎᑦᑎᓚᐅᕋᑦᑕ, ᐊᒡᒐᒥᓄᑦ ᑕᐃᒃᑯᐊ ᓂᐱᖃᙱᑦᑐᑦ.  

 

ᐊᒡᒐᒥᓄᑦ ᑎᑎᕋᖃᑦᑕᕐᒪᑕ ᐃᓕᓐᓂᐊᓯᓐᓈᖅᖢᑎᑦ ᑲᑎᒪᑎᑕᐅᓚᐅᕐᒪᑕ ᐃᓚᔮᕇᑦ. ᐃᓄᐃᑦ ᐅᖃᐅᓯᖓ ᐊᑐᕐᓗᒍᒃ 

ᐊᒡᒐᒥᒍᑦ ᐅᖃᓪᓚᒍᓐᓇᕐᓂᐊᕐᒪᑕ, ᐊᕐᕕᐊᑦ, ᐃᒡᓗᓕᒑᕐᔪᒃ, ᖃᒪᓂᑦᑐᐊᖅ ᐊᒻᒪᓗ ᑲᖏᖅᖠᓂᕐᒥᐅᑦ ᐅᐸᓚᐅᖅᑐᑦ 

ᖃᒪᓂᑦᑐᐊᕐᒥ. ᐊᕙᑎᖃᐃ ᐅᖓᑖᓃᑦᑐᑦ ᑐᙵᓱᒃᑎᑕᐅᕐᔪᐊᓚᐅᖅᑐᑦ, ᖁᓪᓕᖅ ᐃᑯᒻᒪᒃᑕᐅᓪᓗᓂ ᐃᓐᓇᖅ 

ᐃᓚᒋᔭᐅᖃᑕᐅᓪᓗᓂ, ᖁᔭᓐᓇᒦᖅᖢᓂᓗ ᐱᕕᖃᖅᑎᑕᐅᙳᑕᖅᓯᓐᓇᓚᐅᕋᒥ ᑕᕝᕙᓂ ᐃᓕᓐᓂᐊᖅᓯᓐᓈᑦ 

ᑲᑎᒪᓂᕐᒥ.  

 

ᑕᐃᒃᑯᐊ ᐃᓕᓐᓂᐊᖃᑕᐅᔪᑦ ᐊᑐᖃᑦᑕᓚᐅᖅᓯᒪᔭᒥᓂᒃ ᓂᐱᓕᐅᕈᑎᖃᖃᑦᑕᓚᐅᖅᑐᑦ, ᐊᒻᒪᓗ ᓴᖅᑭᑕᐅᓛᖅᖢᑎᒃ 

ᐱᖅᑯᓯᕗᑦ ᐊᑐᖅᑕᐅᖃᑦᑕᖅᓯᒪᔪᓪᓗ ᑕᒪᒃᑯᐊ ᑕᖅᑲᒃᑯᓄᖓ ᖃᐅᔨᔭᐅᓂᐊᕐᒪᑕ.  

 

ᐊᒡᒍᖅᑐᖅᓯᒪᓪᓗᑎᒃ ᑎᑎᕋᖅᑕᐅᖃᑦᑕᖅᑐᒥᓂᕐᓂᒃ ᓴᖅᑭᔮᖅᑎᑦᑎᓚᐅᖅᑐᑦ, ᑕᒪᒃᑯᐊᓗ ᐊᔾᔨᓕᐊᕕᓃᑦ 

ᑕᑯᒃᓴᐅᑎᑕᐅᓪᓗᑎᒃ ᖃᐅᑕᒫᖅ ᐃᓕᓐᓂᐊᖅᑎᑕᐅᖃᑦᑕᓚᐅᖅᑐᑦ.  

 

ᑐᓵᙱᑦᑐᑦ ᐃᓚᐅᖃᑦᑕᖅᓯᒪᔪᑦ ᑕᒪᒃᑯᓂᖓ ᐱᓕᕆᐊᖃᖅᓯᒪᓪᓗᑎᓪᓗ ᐊᕙᑎᑦ ᐊᕐᕌᒍᑦ ᐅᖓᑖᓄᑦ, ᐃᓄᐃᓪᓗ 

ᐊᒡᒐᒥᓂᒃ ᐊᑐᖅᖢᑎᒃ ᐅᖃᓪᓚᐅᓯᖏᑦ ᐅᓄᖅᓯᕙᓪᓕᐊᑐᐃᓐᓇᖅᐳᑦ ᐃᓛᒃ.  

 

ᐃᓄᐃᑦ ᐅᖃᐅᓯᖓᑦ ᐊᑐᖅᖢᒍ, ᑲᑎᒪᓂᕐᒥᑦ ᑐᓴᖅᓴᐅᖃᑦᑕᓚᐅᖅᑐᑦ, ᐃᓚᖓᑦ ᑕᐅᑐᙱᑦᑐᖅ ᑐᓵᙱᑦᑐᕐᓗ 

ᒪᕐᕉᓐᓂᒃ ᐃᑲᔪᖅᑕᐅᓪᓗᑎᒃ ᑕᐃᒪᓐᓇ ᑐᑭᓯᐊᔪᓐᓇᖅᓯᓚᐅᖅᑐᖅ ᐅᖃᐅᓯᕆᔭᐅᔪᓂᑦ.  

 

ᑕᒃᑯᐊ ᐃᓕᑉᐸᓪᓕᐊᔪᑦ ᐊᒻᒪᓗ ᐃᓚᒋᔭᐅᖃᑕᐅᔪᒪᑦᑎᐊᖅᖢᑎᑦ ᑕᒪᑐᒥᖓ ᐆᒻᒪᖅᑎᑦᑎᒃᑲᓐᓂᕋᓱᒃᑎᓪᓗᒋᑦ.  

 

ᐅᖃᖅᑏ, ᐃᓱᓕᑦᑎᕙᓪᓕᐊᓕᕋᒪ, ᐃᓘᓐᓇᖏᓐᓄᑦ ᐊᖏᖅᑕᐅᔪᒪᔪᖓ ᐃᓱᓕᑦᑐᓐᓇᕐᓂᐊᕋᒃᑭᑦ ᐅᖃᐅᓯᒃᑲ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᒪᓕᒐᓕᐅᖅᑎ ᐊᐱᕆᒻᒪᑦ, ᒪᓕᒐᓕᐅᖅᑏᑦ ᐅᖃᐅᓯᒃᓴᖏᓐᓂᒃ ᐃᓱᓕᒍᒪᓪᓗᓂᐅᒃ. ᐋᒃᑳᖅᑐᖃᖅᐸ? 

ᑐᓴᙱᓐᓇᒪ. ᒥᔅᑕ ᓯᒪᐃᓚᒃ.  

 

ᐊᖓᔪᖅᑳᖅ ᑯᕋᐃᒡ ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᒃ ᒪᓕᒐᓕᐅᖅᑎᐅᖃᑎᒃᑲ.  

ᓯᕗᓂᒃᓴᑦᑎᓐᓂ ᓯᕗᓪᓕᐅᔾᔭᐅᓂᐊᖅᑐᓂᑦ ᓇᓗᓇᐃᖅᓯᓗᑕ, ᖃᓄᖅᑑᕈᑎᒌᒋᐊᖃᖅᑐᒍᑦ ᐱᐅᓯᒃᑲᓐᓂᖁᓪᓗᒋᑦ 

ᑕᒪᒃᑯᐊ ᐱᔨᑦᑎᕈᑏᑦ ᑐᓵᙱᑦᑐᓄᑦ, ᑕᐅᑐᙱᑦᑐᓄᓪᓗ ᐊᑐᖅᑕᐅᖃᑦᑕᖅᑐᑦ.  

 

ᐊᒻᒪᓗ ᐃᓕᓐᓂᐊᕈᑎᒃᓴᓂᑦ ᐋᓐᓂᐊᓯᐅᖅᑎᓄᑦ ᑐᕌᖓᔪᓂᑦ ᐋᖅᑭᒃᓱᐃᕙᓪᓕᐊᔪᒍᑦ ᐊᒻᒪᓗ ᐊᑭᓐᓇᕐᒥᐅᑕᒃᓴᓂᑦ.  



ᐊᐃᑉᐹ, ᓄᕕᐱᕆ 03, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑕᐃᒪᐃᓚᐅᕐᓗᑎᑦ ᐃᓄᐃᑦ ᐅᖃᓪᓚᒍᓯᖏᑦ ᐊᒡᒐᒥᒍᑦ ᐃᓄᓐᓄᓪᓗ ᓈᒻᒪᒃᑎᖅᓯᒪᔪᑦ ᑕᒪᒃᑯᐊ ᐱᔪᒪᓂᐊᕐᒥᔭᕗᑦ, 

ᒪᑯᐊᓗ ᑐᓵᔩᑦ ᑐᑭᓕᐅᕆᔩᓪᓗ ᐃᑲᔪᕈᓐᓇᖅᓯᖁᓪᓗᒋᑦ ᑐᓵᙱᑦᑐᓂᑦ ᑕᐅᑐᙱᑦᑐᓂᓪᓗ.  

 

ᐊᔾᔨᓕᐊᕕᓃᑦ ᐊᑐᐃᓐᓇᐅᔪᑦ CDRTI.org ᐃᑭᐊᖅᑭᕕᖓᒍᑦ. ᖁᔭᓐᓇᒦᕈᒪᔭᕋ; ᐸᐃᔾ ᒪᒃᑑᒐᓪ, ᑐᓵᙱᑦᑐᓄᑦ 

ᐃᓕᓐᓂᐊᕈᑎᒃᓴᓂᒃ ᑕᒪᒃᑯᓂᖓ ᐱᓕᕆᖃᑦᑕᖅᑐᖅ. ᐊᒻᒪᓗ; ᔭᐃᒥᓯ ᒪᒃᑑᒐᓪ, ᑖᒃᑯᓇᙶᕐᒥᔪᖅ. ᐊᒻᒪᓗ ᔮᓂ ᐅᒡᔪᒃ, 

ᐊᖓᔪᖅᑳᖅ ᓄᓇᑦᑎᓐᓂᒥᐅᑕᖅ; Hᐋᓕ ᐅᒡᔪᒃ, ᑎᑎᕋᖅᑎ, ᑲᖏᖅᖠᓂᕐᒥᐅᑕᖅ; ᐸᐃᑕᑦ ᐊᖓᖓᐃ, ᑕᒪᒃᑯᓂᖓ 

ᐃᓕᓐᓂᐊᖅᑎᑦᑎᖃᑦᑕᕐᒥᔪᖅ, ᐃᖃᓗᐃᑦ ᐊᒻᒪᓗ ᖃᒪᓂᑦᑐᐊᖅ, ᐅᑎᖅᑕᕋᐅᔭᖃᑦᑕᕐᒪᑦ ᑕᐃᒪᐃᓕᕙᕋ.  

 

ᖁᔭᓐᓇᒦᖅᐸᕗᑦ ᐊᒃᓱᐊᓗᒃ ᐱᓕᕆᓯᒪᒻᒪᑕ, ᐱᓕᕆᐊᒃᓴᒃᑲᓐᓃᓪᓗ ᑕᒪᒃᑯᓂᖓ ᐱᔨᑦᑎᕈᑎᓂᒃ 

ᐊᑐᐃᓐᓇᖃᕆᐊᖃᕐᒥᒻᒪᑕ.   

ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ: ᒪ’ᓈᑦᓯᐊᖅᐸᕗᑦ, ᑕᒪᒃᑯᐊ ᐃᑲᔪᖅᑐᐃᕙᑦᑐᑦ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᐊᑎᖁᑎᖃᕈᓐᓃᕋᒪ. 

ᑲᔪᓯᓗᑕ, ᑲᑎᒪᔾᔪᑎᑦᑕ ᓈᓴᐅᑎᖓ 4, ᑭᐅᔾᔪᑎᕕᓂᕐᓄᑦ ᐃᓚᒋᐊᕈᑏᑦ. ᐃᓄᓕᕆᔨᒃᑯᓐᓄᑦ ᒥᓂᔅᑕ, Hᐄᓕ 

ᐊᕿᐊᕈᖅ.  

 

ᑲᑎᒪᔾᔪᑎᒃᓴᖅ 4: ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ 

 

ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᒧᑦ 157 - 7(2): ᓂᕿᒃᓴᖃᑦᑎᐊᕐᓂᖅ (ᕼᐄᓕ ᐊᕿᐊᕈᖅ) 

 

ᐊᖓᔪᖅᑳᖅ ᒍᐊᐃᓐ Hᐄᓕ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ)  

 

ᐅᖃᖅᑏ, ᐅᓪᓗᒥ ᓂᑯᕕᑦᑐᖓ ᐃᓚᒋᐊᖅᓯᒪᒍᒪᓪᓗᖓ ᑭᐅᔾᔪᑎᒋᔪᔭᓐᓂᒃ ᒪᓕᒐᓕᐅᖅᑎᖓᓄᑦ ᖁᑦᑎᑦᑐᖅ, 

ᐱᔾᔪᑎᖃᖅᑐᖅ ᓄᓇᕗᑦ ᒐᕙᒪᖓᑕ ᐱᖃᑕᐅᓂᕆᔭᖓ ᐊᑭᑦᑐᕋᐅᑎᓂᕐᒧᑦ ᐊᓪᓚᕝᕕᖓᓂᑦ ᕿᒥᕐᕈᑎᓪᓗᒋᑦ 

ᓂᕿᓂᒃ. ᑲᓇᑕᐅᑉ ᒐᕙᒪᖓᑦ ᑐᓴᖅᑕᐅᑎᑦᑎᔪᒻᒪᑦ ᔫᓂ 2026-ᒥ, ᐱᒋᐊᖅᑎᑦᑎᒻᒪᑕᒎᖅ ᖃᐅᔨᓴᕐᓂᐅᓂᐊᖅᑐᒥ 

ᑲᓇᑕᒥ ᓂᕿᓕᕆᓂᐅᕙᑦᑐᓂᑦ, ᓂᕿᓂᒃ ᐊᑐᐃᓐᓇᕈᖅᓴᐃᓂᕐᒥᑦ, ᓯᖁᓪᓗᐃᓂᕐᒥᑦ, ᐅᓯᑲᖅᑕᕐᓂᕐᒥᑦ, ᓯᐊᒻᒪᐃᓂᕐᒥᑦ 

ᓄᐃᕕᕐᕕᓐᓂ ᓂᐅᕕᐊᔅᓴᖃᕐᓂᕐᒥᑦ.  

 

ᑕᕝᕙᙵᑦ ᐱᒋᐊᖅᑎᑕᐅᔪᒻᒪᑦ ᐃᓚᖃᖅᑐᓂ, ᑐᓴᖅᑕᐅᑎᑦᑎᔪᒻᒥᒻᒪᑕᑦᑕᐅᖅ ᐊᐱᖅᑯᑎᓂᑦ 

ᑭᐅᒐᓱᐊᖅᑐᖃᖃᑦᑕᕈᓐᓇᕐᓂᐊᕐᒥᒻᒪᑦ, ᐊᒻᒪᓗᑦᑕᐅᖅ ᐃᓂᔅᓴᑖᕈᓐᓇᖅᑐᑎᒡᒎᖅ ᐃᓱᒫᓗᒋᔭᒥᓂᒃ 

ᐅᖃᕆᐊᖅᑐᕈᒪᑉᐸᑕ.  

ᑕᐃᒫᒃ ᓄᓇᕗᒻᒥᐅᑦ ᒪᑐᐃᖓᑦᑎᐊᖅᑐᒥᒃ ᑐᔅᓯᕋᓚᐅᕐᖓᑕ ᐱᖃᑕᐅᒍᒪᔪᖃᖅᑲᑦ ᓄᓇᕘᑉ ᒐᕙᒪᖓᓂ 

ᑐᓴᖅᑕᐅᑎᑦᑎᔾᔪᑎᖓᓂᐅᔪᔪᖅ ᐋᒡᒌᓯ 2026-ᖑᑎᓪᓗᒍ.  

 

ᐅᖃᐅᑎᒍᒪᔭᒃᑲ ᒪᓕᒐᓕᐅᖅᑏᑦ, ᑖᓐᓇ ᒐᕙᒪᐅᔪᖅ ᐱᕕᔅᓴᕐᒥᒃ ᖃᐅᔨᑐᐊᕋᐃᒐᒥ ᐃᑲᔪᖅᓰᖃᑦᑕᕐᖓᑦ ᐃᓚᒌᓂᑦ, 

ᓄᓇᖅᑲᑎᒌᓂᓪᓗ ᐊᒻᒪ ᒐᕙᒪᑐᖃᒃᑯᓐᓂ ᐱᓕᕆᔨᐅᖃᑎᕗᑦ ᑲᑐᔾᔨᖃᑎᒋᓲᕗᑦ ᐅᑭᐅᖅᑕᖅᑐᒥ 

ᓂᕿᔅᓴᖃᑦᑎᐊᕋᓱᓐᓂᖅ ᐱᔾᔪᑕᐅᑎᓪᓗᒍ.  

 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᑲᑎᒪᔾᔪᑎᑦᑕ ᓈᓴᐅᑎᖓ 5, ᐳᓛᕆᐊᖅᓯᒪᔪᓂ ᐃᓕᓴᖅᓯᓂᖅ. 6, ᐅᖃᐅᓯᒃᑯᑦ ᐊᐱᖅᑯᑏᑦ.  

ᐅᖅᑯᕐᒥᐅᒧᑦ ᒪᓕᒐᓕᐅᖅᑎ, ᑲᐅᑐᖅ.  

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

ᐊᐱᖅᑯᑦ 200 - 7(2): ᑎᑎᕋᕐᕕᖓ ᓄᓇᕘᒥ ᑐᖁᖓᔪᓕᕆᔨᕐᔪᐋᖓᑕ (ᑲᐅᑐᖅ) 

 

ᑲᐅᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᐊᐱᖅᑯᑎᒃᑲ ᐅᓪᓗᒥ ᑐᕌᖓᙳᓱᑦᑐᖅ ᒪᓕᒐᓕᕆᔨᒃᑯᑦ 

ᒥᓂᔅᑕᖓᓄᑦ. ᐱᔾᔪᑎᖃᖅᑐᖅ ᐱᓕᕆᐊᕆᖃᑦᑕᖅᑕᖏᓐᓂᑦ ᑐᖁᖓᔪᓕᕆᔨᐅᑉ ᓄᓇᕘᒥ ᐊᓪᓚᕝᕕᖓᑕ.  

 

ᐊᓪᓚᕝᕕᖓᑦ ᑐᖁᖓᔪᓕᕆᔨᐅᑉ ᐱᒻᒪᕆᐊᓗᒻᒥᒃ ᐱᖃᑕᐅᖃᑦᑕᕐᖓᑦ ᖃᐅᔨᓴᖅᑐᑎᒃ ᐃᓅᒍᓐᓃᑲᓪᓚᑦᑐᖃᕐᓂᕋᐃᒻᒪᑦ 

ᓄᓇᕗᓕᒫᕐᒥ. ᑕᐃᒫᓪᓗ ᐊᑦᑕᓇᑦᑐᒦᑦᑕᐃᓕᓂᕐᒥᑦ ᐅᖃᐅᔾᔨᒋᐊᖁᑎᖃᓲᑦ ᑕᐃᒫᔅᓴᐃᓐᓇᖅ ᑐᖁᔪᖃᖁᔨᒐᑎᒃ, 

ᐊᕐᕌᒍᑕᒫᖅ ᐅᓂᒃᑳᓕᐅᖃᑦᑕᕐᓂᖅ ᐱᒻᒪᕆᐊᓘᒻᒪᑦ ᓴᖅᑭᔮᑦᑎᐊᕐᓂᐊᖅᑲᑕ ᐊᒻᒪ ᓵᖓᔭᔅᓴᒫᖑᖃᑦᑕᕐᓂᐊᖅᑲᑕ, 

ᓄᓇᕗᒻᒥᐅᓂᓪᓗ ᖃᐅᔨᒪᑎᑦᑎᒍᑕᐅᓗᓂ ᑭᓱᓕᕆᕙᒻᒪᖔᑕ.  

 

ᒥᓂᔅᑕ ᖃᐅᔨᒪᒻᒪᑦ, ᐋᖅᑭᒋᐊᖅᑕᐅᔾᔪᑎᖏᑦ ᓄᓇᕗᒻᒥ ᑐᖁᖓᔪᓕᕆᔨᐅᑉ ᐱᖁᔭᕐᔪᐊᖓᑦ 2024-ᒥ 

ᐊᑐᓕᖅᑎᑕᐅᔪᒻᒪᑕ, ᐊᕐᕌᒍᑕᒫᖅ ᐅᓂᒃᑳᓕᐅᖃᑦᑕᕆᐊᖃᓕᖅᑐᓂ ᐊᓪᓚᕝᕕᖓᑦ ᑐᖁᖓᔪᓕᕆᔨᒻᒪᕆᐅᑉ.  

 

ᐅᖃᖅᑏ, ᐃᔅᓯᕙᓂᖃᖅᑎᓪᓗᑕ ᐅᐱᕐᖔᒃᑯᑦ, ᒥᓂᔅᑕ ᐅᖃᖅᓯᒪᔪᒻᒪᑦ ᐊᓪᓚᕝᕕᖓᑕᒎᖅ ᑐᖁᖓᔪᓕᕆᒻᒪᕆᐅᑉ 

ᐅᓂᒃᑳᖏᑦ ᐊᕐᕌᒍᑕᒫᖅᓯᐅᑏᑦ 2025-ᒧᑦ ᑐᓂᔭᐅᒋᐊᓕᒥᓂᐅᒐᓗᐊᑦ ᔫᓂ 2026-ᖑᑎᓪᓗᒍ.  

 

ᒥᓂᔅᑕ ᓇᓗᓇᐃᖅᓯᒍᓐᓇᓕᖅᑳ ᐅᓪᓗᒥ ᖃᓄᐃᓕᖓᓕᕐᒪᖔᑕ 2025-ᒥ ᐊᓪᓚᕝᕕᖓᑕ ᑐᖁᖓᔪᓕᕆᔨᒻᒪᕆᐅᑉ 

ᐊᕐᕌᒍᑕᒫᖅᓯᐅᑦ ᐅᓂᒃᑳᓕᐊᒥᓂᖏᑦ? ᐊᒻᒪᓗ ᐅᖃᕈᓐᓇᖅᑳ ᖃᖓ ᒪᓕᒐᓕᐅᕐᕕᒻᒧᑦ ᓴᖅᑭᕈᓐᓇᓛᕐᒪᖔᕐᒥᒋᑦ?  

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᒪᓕᒐᓕᕆᔨᒃᑯᓐᓄᑦ ᒥᓂᔅᑕ, Hᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓕᔭᕋ ᑲᑎᒪᔨ ᐊᐱᕆᒻᒪᑦ. ᐊᒻᒪᓗ 

ᐊᑲᐅᓈᕕᐅᑎᑦᑐᓂ, ᖃᐅᑉᐸᑦ ᑕᐃᒃᑯᐊ ᐅᓂᒃᑳᓕᐊᒥᓃᑦ ᒪᓕᒐᓕᐅᕐᕕᒻᒨᕈᓐᓇᓛᓕᕋᑦᑎᒍᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᓯᕗᓪᓕᖅᐹᕐᒥ ᐃᓚᒋᐊᕈᑏᑦ ᐊᐱᕆᒍᒃ, ᒥᔅᑕ ᑲᐅᑐᖅ.  

 

ᑲᐅᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃ, ᒥᓂᔅᑕ ᑭᐅᔪᓐᓇᕋᕕᑦ. (ᑐᓵᔨᑎᒎᓕᖅᑐᖅ)  

ᐋᒡᒌᓯ 21, 2026-ᖑᑎᓪᓗᒍ, ᐊᓪᓚᕝᕕᖓᑦ ᑐᖁᖓᔪᓕᕆᔨᒻᒪᕆᒃᑯᑦ ᑐᓴᖅᑕᐅᑎᑦᑎᔪᒻᒪᑦ, ᖃᐅᔨᓴᕐᓂᕋᖅᑐᑎᒃ 

ᓱᒻᒪᑦ ᑐᖁᔪᖃᕐᓂᕐᒪᖔᖅ.  

 

ᐅᖃᖅᑏ, ᐃᓕᓴᖅᓯᔪᖓ ᑐᖁᖓᔪᓕᕆᔨᒃᑯᑦ ᖃᐅᔨᓴᕐᓂᖏᑦ ᐱᔭᕆᐊᑐᔪᐊᓘᒍᓐᓇᕐᖓᑕ ᕿᔅᓵᑦᑐᓄᑦ ᐃᓚᒌᓄᑦ, 

ᓄᓇᖅᑲᑎᒌᓄᓪᓗ, ᑕᐃᒫᖏᓛᒃ ᐱᒻᒪᕆᐊᓘᓱᒋᕙᕋ ᐃᑲᔪᖅᓰᒍᑎᓂ ᐊᑐᐃᓐᓇᖃᐃᓐᓇᕆᐊᖃᕐᖓᑕ 

ᓈᓚᓐᓂᖃᖅᑎᑦᑎᑎᓪᓗᒋᑦ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑳ, ᖃᓄᐃᑦᑐᓂᑦ ᐃᓱᒪᒃᑯᑦ ᐃᑲᔪᖅᓰᒍᑎᖏᑦ, ᐊᓯᖏᓐᓂᓪᓗ ᐃᑲᔪᖅᓰᒍᑎᓂ 

ᐊᑐᐃᓐᓇᖅᑕᖃᕐᒪᖔᑦ ᐃᓚᒌᓄᑦ, ᓄᓇᖅᑲᑎᒌᓄᑦ ᐊᑦᑐᖅᑕᐅᔪᓄᑦ ᑐᖁᖓᔪᓕᕆᔨᐅᑉ ᖃᐅᔨᓴᕐᓂᕆᔭᖓᓄᑦ, 

ᐱᓗᐊᖅᑐᒥᖃᐃ ᓈᓚᓐᓂᖅᑕᖃᖅᑎᓪᓗᒍ ᓄᓇᓕᕋᓛᖑᓂᖅᓴᐅᔪᓂ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᒥᓂᔅᑕ Hᐃᒃᔅ.  

 

ᐊᖓᔪᖅᑳᖅ ᔪᐊᔾ Hᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓕᔭᕋᑦᑕᐅᖅ ᑲᑎᒪᔨ ᑖᔅᓱᒥᖓ ᐅᖃᐅᓯᖃᕐᖓᑦ.  

ᐱᒻᒪᕆᐊᓘᓱᒋᔭᕋᑦᑕᐅᖅ, ᐅᖃᐅᓯᖃᖃᑦᑕᕈᑦᑕ ᐱᒻᒪᕆᐅᓂᕆᔭᖓᓂ ᑐᖁᖓᔪᓕᕆᔨᒃᑯᑦ ᖃᐅᔨᓴᖅᑎᑦᑎᑎᓪᓗᒋᑦ 

ᐱᖃᑕᐅᒋᐊᔅᓴᖅ. ᑕᐃᒃᑯᐊᓗᑦᑕᐅᖅ ᓴᖅᑭᖁᔭᐅᓯᒪᔪᐃᑦᑕᐅᖅ ᐱᔭᕆᐊᑐᔪᒃᑰᓲᖑᒻᒪᑕ.  

ᐊᓪᓚᕝᕕᖓᑦ ᐋᓐᓂᐊᖅᑕᐃᓕᓕᕆᔨᒃᑯᓐᓂ ᖃᓂᔅᓴᖅᑐᑎᒃ ᐱᓕᕆᖃᑦᑕᖅᑐᐃᑦ, ᐃᑲᔪᖅᓰᒍᑎᓂ 

ᐊᑐᐃᓐᓇᖃᕋᓗᐊᕐᒪᖔᑕ ᖃᐅᔨᒪᑦᑎᐊᕋᓱᑦᑐᑎᒃ ᖃᐅᔨᓴᕐᓂᖅᑕᖃᖅᑎᓪᓗᒍ ᓄᓇᓕᒻᒥ.  

 

ᐱᒻᒪᕆᓪᓚᕆᐊᓘᒻᒪᑦ ᐃᓛᒃ, ᐅᖃᖅᑏ, ᐃᑲᔪᖅᓯᖃᑦᑕᕈᑦᑎᒍᑦ ᑕᐃᒃᑯᐊ ᐃᓚᒌᑦ ᑕᒪᒃᑮᒃ, ᐱᕋᔭᓐᓂᑰᓐᓂᖅᑲᓪᓘᓐᓃᑦ 

ᐊᓯᐊᒍᓪᓘᓐᓃᑦ ᐃᓅᒍᓐᓃᖅᑐᖃᕐᓂᖅᑲᑦ.  

 

ᐅᖃᖅᑏ, ᐃᓱᒪᔅᓴᖅᓯᐅᕈᑕᐅᑦᑎᐊᖅᑳᓲᖑᔪᐃᑦ ᓈᒻᒪᑦᑐᓂᑦ ᐱᔨᑦᑎᕋᐅᑎᓂᑦ ᐊᑐᐃᓐᓇᖃᕐᓂᐊᕋᓗᐊᕐᒪᖔᑕ ᐃᓚᒌᑦ 

ᐱᖃᑕᐅᔪᐃᑦ ᐃᓛᒃ ᑖᔅᓱᒧᖓ, ᓱᒻᒪᑦ ᑐᖁᔪᖃᕐᓂᕐᒪᖔᑦ ᖃᐅᔨᓴᖅᑐᖃᖅᑎᓪᓗᒍ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᑐᒡᓕᐊᓂ ᐊᒻᒪᓗ ᑭᖑᓪᓕᖅᐹᖅ ᐊᐱᖅᑯᑏᑦ, ᒥᔅᑕ ᑲᐅᑐᖅ.  

 

ᑲᐅᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃ, ᒥᓂᔅᑕ ᑭᐅᔪᓐᓇᑦᑎᐊᕋᕕᑦ. (ᑐᓵᔨᑎᒎᓕᖅᑐᖅ)  

 

ᐅᖃᖅᑏ, ᐋᒡᒌᓯ 24, 2026-ᒥ, ᐊᓪᓚᕝᕕᖓᑦ ᑐᖁᖓᔪᓕᕆᔨᒻᒪᕆᒃᑯᑦ ᑐᓴᖅᑕᐅᑎᑦᑎᔪᒻᒪᑕ ᑕᖅᑲᐅᖓ, 

ᐱᒐᓱᐊᕈᒪᔪᓂᑦ ᕿᓂᖅᑐᑎᒃ ᓄᓇᓕᖏᓐᓂᑦ ᑐᖁᖓᔪᓕᕆᔨᕈᕈᒪᔪᓄᑦ ᓄᓇᕘᒥ.  

 

ᑖᓐᓇ ᑐᓴᖅᑕᐅᑎᑦᑎᔾᔪᑎ ᐅᖃᔪᒻᒪᑦ ᐱᖃᑦᑕᕐᓂᐊᕐᖓᑕᒎᖅ ᓰᑏᕝᕙ 24, 2026-ᕈᕋᓱᐊᕐᓂᖓᓂ, ᑕᐃᒃᑯᐊᓗᒎᖅ 

ᓂᕈᐊᖅᑕᐅᔪᑦ ᐃᓕᓐᓂᐊᖅᑎᑕᐅᒐᔭᖅᑐᑦ ᑲᒪᒋᒋᐊᓕᖏᓐᓂᒃ.  

 

ᒥᓂᔅᑕ ᐅᓪᓗᒥ ᓇᓗᓇᐃᖅᓯᒍᓐᓇᓕᖅᑖ ᖃᑦᑎᓄᑦ ᐱᒐᓱᐊᖅᑐᖃᕐᓂᒪᖔᖅ ᓄᓇᓕᓐᓂ 

ᑐᖁᖓᔪᓕᕆᔨᕈᕋᓱᐊᕈᒪᔪᓂᒃ ᐊᒻᒪᓗ ᖃᑦᑎᑦ ᑎᒃᑯᐊᖅᑕᐅᓯᒪᓕᖅᑲᑦ?  

 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᒪᓕᒐᓕᕆᔨᒃᑯᓐᓄᑦ ᒥᓂᔅᑕ, ᕼᐃᒃᔅ.  

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓈᓴᐅᑏᑦ ᐅᕙᖓ ᓵᖓᓃᙱᒻᒪᑕ ᑐᔅᓯᕋᖅᑕᐅᒥᓃᑦ, 

ᑭᓯᐊᓂ ᐅᖃᖅᑏ, ᖃᐅᔨᒪᔪᖓ ᐃᓅᓴᓗᐊᓪᓚᕆᒻᒪᑕ ᓄᓇᓕᓐᓂ ᑐᖁᖓᔪᓕᕆᔩᑦ, ᐊᕐᕕᓂᓕᑐᐃᓐᓇᐅᒻᒪᑕ 

ᑐᖁᖓᔪᓕᕆᔨᓖᑦ ᓄᓇᓖᑦ ᐊᒻᒪ ᐊᑕᐅᓯᐅᙱᑦᑐᒥ ᐃᓚᖏᑦ ᐱᓕᐅᒐᓗᐊᑦ. 

 

ᓄᓇᓕᓕᒫᓂ ᒪᕐᕈᒡᒍᑎᐅᒋᐊᖃᕐᖓᑕ ᑐᖁᖓᔪᓕᕆᔩᑦ, ᐃᒫᒃ ᐃᓚᖏᓐᓂᓘᓐᓂᑦ ᐃᓅᒍᓐᓃᖅᑐᖃᒃᑲᓪᓚᓂᖅᑲᑦ 

ᐱᖃᑕᐅᒍᓐᓇᕋᔭᙱᒻᒪᑦ ᑐᖁᖓᔪᓕᕆᔨ ᖃᐅᔨᓴᖃᑕᐅᒍᓐᓇᕋᔭᙱᒻᒪᑦ.  

 

ᐱᒻᒪᕆᕐᔪᐊᕌᓘᓂᕋᕈᓐᓇᖅᑕᕋ ᖃᐅᔨᒪᒐᓗᐊᖅᑐᖓ ᐱᔭᕆᐊᑐᔪᖅ ᓇᓂᓯᒐᓱᒋᐊᔅᓴᖅ ᑐᖁᖓᔪᓕᕆᔨᔅᓴᒥ 

ᓄᓇᓕᓐᓂ. ᓄᓇᓖᓂᓛᒃ ᑐᖁᖓᔪᓕᕆᔨᖏᑦ ᑲᒪᑦᑎᐊᓪᓚᕆᒋᐊᖃᓲᖑᒻᒪᑕ ᐊᒻᒪ ᖃᐅᔨᓴᕐᓂᕐᒧᓪᓘᓐᓃᑦ ᓱᒻᒪᑦ 

ᐃᓅᒍᓐᓃᖅᑐᖃᕐᓂᕐᒪᖔᖅ ᑲᒪᒋᔭᐅᑦᑎᓪᓗᒋᑦ. ᑕᒪᓐᓇ ᐊᔅᓱᕈᓐᓇᕈᓐᓇᖅᑐᖅ, ᑭᓯᐊᓂ 

ᐱᔨᑦᑎᕋᑦᑎᐊᓇᖅᑐᐋᓘᒻᒥᔪᖅ ᖁᔭᓕᔭᐅᓇᖅᑐᐊᓘᒻᒥᔪᖅ, ᐃᒫᒃ ᐃᓚᒌᑦ ᖃᐅᔨᒪᑦᑕᑐᐊᖅᑲᑕ 

ᓇᓪᓕᒋᔭᐅᓐᓂᕐᒥᔪᑦᑕᐅᕐᖏᓐᓇ.  

 

ᐅᒡᒍᓇᖅᑑᒐᓗᐊᖅ ᓈᓴᐅᑎᓪᓚᑦᑖᑦ ᐱᓯᒪᙱᓇᒃᑭᑦ ᐅᓪᓗᒥ, ᑭᓯᐊᓂ ᐱᓕᕆᔨᒃᑲ ᖃᐅᔨᒋᐊᕐᕕᒋᓚᐅᕐᓗᒋᑦ 

ᖃᐅᔨᒍᓐᓇᓂᐊᖅᑕᒃᑲ. ᒫᓐᓇᕈᓘᓚᐅᖅᑐᕐᓗ ᐊᑎᓕᐅᕆᐊᖃᕋᑖᔪᒻᒥᒐᒪ ᑲᒪᒋᔭᐅᒋᐊᖃᖅᑐᒥ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᖁᕐᓗᖅᑑᕐᒧᑦ ᒪᓕᒐᓕᐅᖅᑎ, ᖁᓕᑉᑖᓇ.  

 

ᐊᐱᖅᑯᑦ 201 - 7(2): ᑲᐴᑎᒧᑦ ᑲᐱᔭᐅᖃᑦᑕᓐᓂᕐᒧᑦ ᐊᑐᐊᒐᖓᑦ (ᖁᓕᒃᑖᓇ) 

ᖁᓕᒃᑖᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒐ ᐅᓪᓗᒥ ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓᓐᓄᑦ 

ᑐᕌᕐᓂᐊᖅᑐᖅ ᐱᔾᔪᑎᖃᖅᑐᖅ ᐅᖃᐅᓯᕆᓚᐅᖅᑕᖓᓂ ᑲᑎᒪᕐᔪᐊᕕᒻᒥ ᑕᖅᑭᕆᓚᐅᖅᑕᑎᓐᓂ ᐱᔾᔪᑎᖃᖅᑐᒥ ᓄᑖᒥ 

ᒪᓕᑦᑕᐅᖁᔭᐅᔪᒥ ᐊᐅᓚᑕᐅᓂᕆᔭᖏᓐᓄᑦ ᐋᓐᓂᐊᓕᔾᔭᐃᒃᑯᑎᓂ ᑲᐱᔭᐅᖃᑦᑕᕐᓂᐅᔪᐃᑦ ᐊᓯᖏᓪᓗ 

ᐋᓐᓂᐊᖅᑕᐃᓕᓕᕆᓂᐅᔪᐃᑦ ᐃᓕᓴᕕᓐᓂ.  

 

ᐅᖃᖅᑏ, ᐅᑭᐅᒃᑭᐅᒐᒪᐃᓛᒃ ᐴᓕᐅᑕᖃᖅᑎᓪᓗᒍ ᐃᖅᑲᐅᒪᒐᒪ ᓱᓕ ᓄᓇᑦᑎᓐᓂ.  

 

ᑕᐃᒫᒃ ᐃᓅᓕᓴᐅᑏᑦ ᓴᓇᐅᔭᐅᓯᒪᒻᒪᑕ ᐴᓕᐅᒥᑦ ᐊᒻᒪᓗ ᐊᐅᐸᓚᑳᓂᕐᒥ ᒪᒥᑎᑦᑎᓲᑦ ᑲᒪᓇᒻᒪᕆᑦᑐᖅ.  

 

ᑐᑭᓯᓯᒪᒐᒪ ᑲᓇᑕᒥ ᒐᕙᒪᖃᕐᕕᐅᔪᐃᑦ ᐱᒋᐊᖃᖅᑎᑦᑎᓲᖑᒻᒪᑕᐃᓛᒃ ᑲᐱᔭᐅᓯᒪᒐᓗᐊᕐᒪᖔᑕ ᕿᑐᕐᖓᖏᑦ 

ᓇᓗᓇᐃᖅᑕᐅᒋᐊᖃᓲᖑᒻᒪᑕ ᐃᓕᓐᓂᐊᕆᐊᖅᑎᑕᐅᓚᐅᖅᑎᓐᓇᒋᑦ.  

 

ᒥᓂᔅᑕ ᓇᓗᓇᐃᖅᓯᑦᑎᐊᕈᓐᓇᖅᑳ ᒐᕙᒪᑦᑕ ᖃᓄᖅ ᐊᑐᐊᒐᖃᕐᒪᖔᖅ ᒐᕙᒪᕗᑦ ᑕᒪᐅᓇ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᐃᓕᓐᓂᐊᖅᑐᓕᕆᔨᒃᑯᓐᓄᑦ ᒥᓂᔅᑕ, ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪ ᒪᓕᒐᓕᐅᖅᑎ ᖁᔭᓐᓇᒦᒃ 

ᐊᐱᖅᑯᑎᖃᕐᖓᑦ ᐱᒻᒪᕆᐅᓘᔪᒥ ᐋᓐᓂᐊᓕᔾᔭᐃᒃᑯᑎᓂ ᑲᐴᕆᓂᐅᖃᑦᑕᖅᑐᓂ. ᒥᓂᔅᑕᐅᓪᓗᖓ ᐅᖃᐅᓯᕆᓚᐅᖅᑕᕋ 

ᐱᓇᓱᐊᕈᓯᐅᓚᐅᖅᑐᒥ ᐅᖃᐅᓯᕆᓗᒍ, ᐋᓐᓂᐊᖅᑕᐃᓕᓕᕆᔨᒃᑯᑦ ᐱᓕᕆᖃᑎᒋᒋᐊᖃᖅᐸᑦᑕᕗᑦ 

ᖃᐅᔨᒪᑦᑎᐊᕋᓱᑦᑐᑕ ᓱᕈᓰᑦ ᐋᓐᓂᐊᓕᕐᓇᙱᑦᑐᓄᑦ ᑲᐳᔭᐅᒋᐊᖃᖅᑲᑕ, ᐅᓪᓗᒥᒨᖓᔪᓂᑦ 

ᑲᐱᔭᐅᓯᒪᕙᒃᑲᓗᐊᕐᒪᖔᑕ ᖃᐅᔨᒪᒐᓱᒋᐊᖃᖅᐸᑦᑐᒍᑦ. ᖃᓂᔅᓴᖅᑐᑕ ᐋᓐᓂᐊᖅᑕᐃᓕᓕᕆᔨᒃᑯᓐᓂ ᐱᓕᕆᕙᑦᑐᒍ 

ᖃᐅᔨᒪᑦᑎᐊᕋᓱᑦᑐᑕ ᓱᕈᓯᖁᑎᕗᑦ ᑲᐱᔭᐅᓂᕆᒋᐊᓕᖏᓐᓂ ᑲᐱᔭᐅᓯᒪᒐᓗᐊᕐᒪᖔᑕ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᓯᕗᓪᓕᖅᐹᒥ ᐃᓚᒋᐊᕈᑏᑦ ᐊᐱᕆᒍᒃ, ᒥᔅᑕ ᖁᓕᑉᑖᓇ.  

 

ᖁᓕᒃᑖᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᒥᓂᔅᑕ ᑭᐅᒻᒫᖓ. ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ 

ᐅᖃᐅᓯᖃᖃᑦᑕᓚᐅᕐᖓᑕ ᐊᑕᐅᓯᐊᙱᒻᒪᕆᑦᑐᑎ ᐃᓱᒫᓗᓇᓐᓂᕋᐃᓪᓗᑎ ᑲᐴᑎᓂ ᑲᐱᓯᓂᐅᖃᑦᑕᖅᑐᓂ ᐊᒻᒪᓗ 

ᖁᔭᓕᓚᐅᖅᑕᕋ ᑲᐱᔭᐅᓚᐅᕐᖓᑦ ᐅᕙᓂ ᒪᓕᒐᓕᐅᕐᕕᖕᒥ.  

 

ᐃᓕᓐᓂᐊᖅᑐᓕᕆᔨᒃᑯᓪᓕ ᒥᓂᔅᑕᖓ ᓇᓗᓇᐃᖅᓯᒋᐊᕈᓐᓇᖅᑲ ᖃᑦᑎᑦ %-ᖏᑦ ᐃᓕᓐᓂᐊᖅᑏᑦ ᓄᓇᕗᒻᒥ 

ᐃᓕᓴᕕᒻᒥ ᑲᐱᔭᐅᖁᔭᐅᓲᓂᑦ ᑲᐱᔭᐅᓯᒪᒻᒪᖔᑕ ᐋᓐᓂᐊᓕᕐᓇᙱᑦᑐᓂᑦ ᐴᓕᐅᒧᑦ ᐊᒻᒪ ᐊᐅᐸᓚᑳᒧᑦ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᒥᓂᔅᑕ ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐃᓕᓐᓂᐊᕐᕕᕗᑦ ᑕᐃᒪᓐᓇ 

ᐸᐸᑦᓯᓇᔭᙱᑦᑐᑦ ᐊᓪᓚᔅᓯᒪᔪᑦ ᑲᐱᔭᐅᕙᑦᑐᑦ ᐱᓪᓗᒋᑦ. ᐃᒪᐃᖃᑦᑕᖅᓯᒪᕗᑦ ᐊᖏᔪᖅᑳᕆᔭᐅᔪᑦ 

ᐃᓚᐅᖁᔭᐅᑦᑎᐊᓲᖑᔪᑦ ᐊᒻᒪᓗ ᑐᑭᓯᐅᒪᔪᐃᓐᓇᐅᖁᓪᓗᒋᓪᓗ ᑭᓱᒧᑦ ᑲᐱᔭᐅᔭᕆᐊᖃᕐᒪᖔᑕ. ᑕᐃᒫᑎᒋ 

ᑐᓴᐅᒪᑎᒋᙱᓐᓇᒪ ᐃᓕᓐᓂᐊᕐᕕᒻᒧᓪᓗ ᐱᓯᒪᒐᔭᕐᒪᖔᑕ, ᐋᒪᐃ. ᑖᒃᑯᐊ ᐃᓚᒌᓄᑦ ᐃᑉᐱᒋᔭᐅᓪᓗᐊᕐᒪᑕ 

ᖃᓄᐃᓐᓂᕆᔭᖏᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᑐᒡᓕᐊ ᐊᒻᒪ ᑭᖑᓪᓕᖅᐹᖅ ᐊᐱᖅᑯᑏᑦ, ᒥᔅᑕ ᖁᓕᑉᑖᓇ.  

 

ᖁᓕᒃᑖᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᒥᓂᔅᑕ ᑭᐅᑦᑎᐊᕋᕕᑦ.  

 

ᐅᖃᖅᑏ, ᐱᓇᓲᑏᑦ ᐱᐅᔪᒻᒪᕆᐊᓘᓕᕋᓗᐊᖅᓱᖅᑎ ᐃᓅᓯᑦᑎᓐᓄᑦ ᑕᒪᒃᑯᐊ ᖃᕋᓴᐅᔭᒃᑰᖅᐸᑦᑐᑦ ᑭᓯᐊᓂ 

ᓱᓕᙱᑦᑐᓂᑦ ᓯᐊᒻᒪᕈᑎᐅᓗᐊᖅᐸᒻᒪᑕ.  

ᓄᕙᔾᔪᐊᕐᓇᖅ 19 ᐱᓪᓗᒍ, ᑕᑯᑎᑦᑎᒍᑎᐅᓯᒪᕗᖅ ᖃᐅᔨᓴᕐᓃᑦ ᐃᓱᐊᖅᓱᐃᔩᓪᓗ ᐊᔾᔨᒌᒍᓐᓂᖅᓯᒪᒻᒪᒋᑦ.  

 

ᐅᖃᖅᑏ, ᑎᒥᐅᔪᑦ ᓲᕐᓗ ᓄᓇᓖᑦ ᐃᓕᓐᓂᐊᖅᑐᓕᕆᔨᖏᓐᓂ ᑐᑭᓯᓇᑦᑎᐊᖅᑐᒥᒃ ᓇᓗᓇᙱᑎᐊᖅᑐᖅ 

ᑐᓴᕋᑦᓯᑕᐅᖅᐸᓪᓗᑎᑦ ᐱᒻᒪᕆᐅᓂᖓᑕ ᑲᐱᔭᐅᕙᓐᓂᖏᑦ.  

 

ᒥᓂᔅᑕᐅᔪᖅ ᓇᓗᓇᐃᑦᑎᐊᕈᓐᓇᖅᐸ ᑖᒃᑯᐊ ᐱᓕᕆᖃᑎᖃᖅᐸᓐᓂᖏᓐᓂ ᓄᓇᓖᑦ ᐃᓕᓐᓂᐊᖅᑐᓕᕆᔨᖏᓐᓂ 

ᖃᐅᔨᒪᑦᑎᐊᖅᐸᖁᓪᓗᒋᑦ ᐊᒻᒪᓗ ᓄᑖᓂᒃ ᑲᐴᑎᓂᑦ ᐊᑐᖅᑐᖃᕈᒪᓂᐊᖅᐸᑦ?  

 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᒥᓂᔅᑕ ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓄᓇᓕᓐᓂ ᐃᓕᓐᓂᐊᖅᑐᓕᕆᔩᑦ 

ᐊᖅᑯᑎᓪᓗᐊᑕᕆᕙᑦᑕᕗᑦ ᐱᓕᕆᐊᕆᕙᑦᑕᑎᓐᓂ. ᐅᐱᒋᕙᒃᑲ ᐃᖅᑲᓇᐃᔮᕆᕙᑦᑕᖏᓐᓂ ᐃᓕᓐᓂᐊᕐᕕᓗᑦᑖᑎᓐᓂ 

ᓄᓇᓕᓐᓂ ᐃᓚᒋᔭᐅᓪᓚᕆᒻᒪᑕ ᐃᓱᒪᓕᐅᖃᑕᐅᕙᑦᑐᑎᑦ. ᐊᒻᒪᓗ ᖃᓄᑐᐃᓐᓇᖅ ᐱᓕᕆᐊᔅᓴᖃᖅᐸᑦ ᓲᕐᓗ 

ᑲᐱᓯᖃᑦᑕᕐᓃᑦ ᑲᔪᓯᑎᐊᖁᓪᓗᒋᑦ.  

 

ᐄ’, ᓴᙱᓕᕚᓪᓕᕈᑎᐅᓯᒪᒻᒥᔪᖅ ᐋᖅᑭᑎᐊᖅᓯᐊᕆᐊᖃᓚᐅᖅᓯᒪᒻᒪᑦ ᑐᓴᐅᒪᓂᖃᑦᑎᐊᖃᑦᑕᖁᓪᓗᒍ 

ᐋᓐᓂᐊᖅᑐᓕᕆᔨᒃᑯᓐᓂ ᓄᑕᖅᑲᑎᓐᓄᑦ, ᑭᒃᑯᓕᒪᓄᓪᓗ, ᐊᑯᓐᓂᖓᓂ ᐃᓕᓐᓂᐊᖅᑐᓕᕆᔩᑦ ᓄᓇᓕᓐᓂ 

ᐆᑦᑑᑎᒋᓗᒋᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᑲᑎᒪᔾᔪᑎᑦᑕ ᓈᓴᐅᑎᖓ 6-ᒦᑦᑐᒍᑦ. ᐊᑎᖁᑎᒃᑲ, ᑲᔪᓯᒋᐊᙱᓂᑦᑎᓐᓂ, ᖃᐅᔨᒪᖁᔨᕗᖓ 

ᒪᓕᒐᓕᐅᖅᑎ ᖁᑦᑎᑦᑐᕐᒧᑦ, ᒥᔅᑕ ᑕᖅᑐ, ᑕᕝᕙᓃᔾᔮᙱᒻᒪᑦ ᐊᒻᒪᑦᑕᐅᖅ ᓱᓕ ᒪᓕᒐᓕᐅᖅᑎ ᐊᐃᕕᓕᒻᒧᑦ, ᒥᔅ 

ᐊᖑᑎᐊᓗᒃ, ᐊᒻᒪᓗ ᑭᖑᓪᓕᖅᐹᖓ, ᑕᓯᐅᔭᕐᔪᐊᕐᒧᑦ ᒪᓕᒐᓕᐅᖅᑎ, ᒥᔅᑕ ᐃᖃᓗᒃ, ᑖᒃᑯᐊ ᐱᖓᓱᑦ ᒪᓕᒐᓕᐅᖅᑏᑦ 

ᖃᓂᒪᒧᓪᓘᓐᓃᑦ, ᑎᒥᖓ ᐊᑲᐅᑦᓯᐊᕈᓐᓃᕐᓂᖏᓐᓄᑦ ᑕᕝᕙᓃᔾᔮᙱᒻᒪᑕ.  

 

ᐅᖃᐅᓯᒃᑯᑦ ᐊᐱᖅᑯᑏᑦ. ᐃᖃᓗᒃᑑᑦᑎᐊᕐᒧᑦ ᒪᓕᒐᓕᐅᖅᑎ, ᐲᑕᓴᓐ.  

 

ᐊᐱᖅᑯᑦ 202 - 7(2): ᐱᔪᓐᓇᐅᑎᓂᒃ ᑐᓂᔭᐅᓂᕐᒧᑦ ᐊᖏᕈᑎᐊᓄᑦ (ᐲᑕᓴᓐ) 

 

ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒃᑲ ᐅᓪᓗᒥ ᓯᕗᓕᖅᑎᒧᑦ ᓇᒻᒥᓂᖅᓱᐸᓪᓕᐊᓂᐅᑉ ᒥᔅᓵᓄᑦ. 

ᓯᕗᓕᖅᑎ ᖃᐅᔨᒪᒻᒪᑦ ᓄᓇᑦᑎᐊᒥ ᑕᒪᒃᑯᐊ ᓴᓗᒻᒪᒋᐊᖃᓕᕌᖓᑕ ᐊᑭᑐᔪᒻᒪᕇᑦ ᐅᔭᖅᑭᐊᕐᕕᒥᓃᑦ, ᓲᕐᓗ Giant 

Mine ᒫᓐᓇᓘᓐᓃᑦ Ekati Mine ᑕᐃᒪᐃᑕᐅᑐᐃᓐᓇᕆᐊᖃᓕᖅᑐᓂ. ᓇᓗᓇᖅᓯᒻᒪᑦ ᑭᒃᑯᓐᓄᑦ 

ᓴᓗᒻᒪᓴᖅᑕᐅᔪᒫᖅᐸᑦ ᒐᕙᒪᑐᖃᒃᑯᓐᓄᑦ, ᓄᓇᑦᑎᐊᖅ ᒐᕙᒪᒃᑯᖏᓐᓄᓪᓘᓐᓃᑦ ᐊᖏᕈᑎᖓ ᒪᓕᑦᑐᒍ 

ᓇᒻᒥᓂᖅᓱᐸᓪᓕᐊᓂᕐᒧᑦ.  

 

ᒐᕙᒪᕗᓪᓕ ᖃᓄᐃᓕᐅᕈᑎᖃᖅᐸᑦ ᑕᒪᑐᒪᙵᑦ ᓴᖅᑭᕋᔭᕐᓂᕈᓂ ᑕᒫᓂ ᓄᓇᕗᒻᒥ ᑕᒪᓐᓇ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᓄᓇᕗᒻᒧᑦ ᓯᕗᓕᖅᑎ, ᒥᔅᑕ ᒪᐃᓐ.  

 

ᓯᕗᓕᖅᑎ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᖁᔭᓐᓇᒦᒃ ᐊᐱᖅᑯᑎᒋᒻᒪᒍ ᒪᓕᒐᓕᐅᖅᑎᐅᑉ.  

ᒪᕐᕉᒻᒪᑎᒃ ᐅᖃᓪᓗᐊᕈᒪᔮᒃᑲ, ᓯᕗᓪᓕᖅ ᑖᒃᑯᐊ ᓄᓇᐃᑦ ᓱᕈᕐᓇᖅᑐᖃᖅᑐᑦ ᐊᑦᑐᖅᑕᐅᓯᒪᔪᑦ 

ᐃᓚᓕᐅᖅᑎᑕᐅᓯᒪᙱᑦᑐᑦ ᓇᒻᒥᓂᖅᓱᐸᓪᓕᐊᓂᐅᑉ ᐊᖏᕈᑎᖓᓂ ᑖᒃᑯᐊ ᐃᓗᓕᓯᒪᔫᒐᓗᐊᑦ ᑭᓯᐊᓂ ᑲᓇᑕᐅᑉ 

ᒐᕙᒪᒃᑯᖏᓐᓂ ᑐᓂᔭᐅᓛᙱᑦᑐᑦ.  

 



ᐊᐃᑉᐹ, ᓄᕕᐱᕆ 03, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑕᕝᕙ ᓴᓗᒻᒪᓴᖅᑕᐅᑦᑎᐊᖅᓯᒪᓕᕈᑎ ᑎᒍᒥᐊᖅᑕᐅᓕᕋᔭᖅᑑᒐᓗᐊᑦ ᓄᓇᕗᑦ ᒐᕙᒪᒃᑯᓐᓄᑦ. ᑭᓯᐊᓂ ᐊᐃᐳᕈᓪ 1, 

2027-ᒥ, ᒐᕙᒪᑐᖃᒃᑯᑦ ᓱᓕ ᑲᒪᒋᔭᔅᓴᖏᑦ.  

 

ᐊᐃᑉᐹ ᐅᖃᕈᒪᒻᒥᔭᕋ, ᓄᓇᕗᑦ ᒐᕙᒪᒃᑯᑦ ᑐᑭᓯᐅᒪᑦᑎᐊᖅᐳᑦ ᑕᒪᒃᑯᐊ ᓚᐃᓯᓐᓯᖃᑦᑎᐊᕆᐊᖃᕐᓂᕐᒧᑦ ᐊᖏᔫᑎᓄᑦ 

ᐱᓕᕆᔪᖃᕐᓂᐊᕈᓂ, ᓲᕐᓗ ᓇᓪᓕᐅᒃᑯᒫᑦ ᓴᓂᕝᕙᖅᑕᐅᓯᒪᔪᑦ ᑮᓇᐅᔭᐃᑦ ᐱᔾᔪᑎᒋᔭᐅᓪᓗᐊᑕᖅᑐᖅ. 

ᑮᓇᐅᔭᖃᕈᑎᑦᑎᐅᖓᓗᐊᖅᑐᓂ ᓴᓗᒻᒪᖅᓴᐃᔪᖃᕆᐊᖃᖅᐸᑦ ᐊᑐᖅᑕᐅᔪᓐᓃᖅᑐᒥᒃ.  

 

ᓇᓪᓕᐅᒃᑯᒫᑦ ᑖᒃᑯᐊ ᖃᓄᖅ ᐊᖏᑎᒋᓂᐊᕐᒪᖔᓪᓗ ᑮᓇᐅᔭᐃᑦ ᑖᓐᓇ ᐃᖅᑲᓇᐃᔮᖑᕙᓪᓕᐊᑕᖅᐳᖅ 

ᒐᕙᒪᑐᖃᒃᑯᑎᒍᓪᓕ.  

 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ.  

 

ᐅᖃᖅᑎ: ᓯᕗᓪᓕᖅᐹᒥ ᐃᓚᒋᐊᕈᑏᑦ ᐊᐱᕆᒍᒃ, ᒥᔅᑕ ᐲᑕᓴᓐ.  

 

ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐋᕼᐊᐃ. ᑕᒪᒃᑯᐊ ᓇᓪᓕᐅᒃᑯᒫᖃᕆᐊᖃᕐᓃᑦ ᑮᓇᐅᔭᓂᑦ Ekati Mine 

ᐅᖃᖅᑕᐃᑦ ᑖᔅᓱᒧᖓ ᓇᓪᓕᐅᒃᑯᒫᖅ ᓈᒻᒪᓇᓱᒋᔭᐅᓪᓗᓂ. ᐊᓯᖏᓐᓄᓪᓕ ᐊᒥᒐᓗᐊᖅᑰᕐᓂᖓᓃᖅᑕᐅᓯᒪᔪᖅ.  

 

ᐅᖃᖅᑏ, ᐊᕐᕌᒍᓂ ᐊᓂᒍᓵᖅᑐᓂ ᓄᓇᕗᑦ ᑐᙵᕕᒃᑯᑦ ᐊᒻᒪ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᒃᑯᑦ 

ᐊᖏᕈᑎᓕᐅᖅᓯᒪᒻᒪᑕ ᑐᓴᖅᑎᑦᑎᓯᒪᓪᓗᑎ ᓂᐅᕕᐊᖅᓴᐅᓂᖓᓂ ᐹᕕᓐᓛᓐ ᓄᓘᔮᑦ. ᖃᓄᖅ ᓄᓇᕗᑦ ᒐᕙᒪᒃᑯᑦ 

ᐃᓚᐅᔪᒫᖅᐸᑦ ᑕᒪᑐᒧᖓ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᓯᕗᓕᖅᑎ, ᒥᔅᑕ ᒪᐃᓐ.  

 

ᓯᕗᓕᖅᑎ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᐹᕕᓐᓛᓐ ᓄᓘᔮᓂ ᐃᖅᑲᖅᑐᐃᕕᑎᒍᑦ 

ᐃᓂᓪᓚᒋᐊᖅᑕᐅᖁᔭᐅᓯᒪᓕᕐᓂᖓ ᐊᖑᒪᐃᓐᓇᒐᓱᓐᓂᐊᖅᑐᒍᑦ ᐃᓚᐅᙱᒃᑲᓗᐊᖅᑎᓪᓗᑕ ᖃᓄᖅ 

ᐅᖃᐅᔾᔨᒋᐊᕐᓂᒥᓪᓘᓐᓂᑦ ᐊᑦᑐᐊᖃᑕᐅᓂᑦᑎᓐᓄᑦ ᑐᑭᓯᒪᓇᓱᑦᑎᐊᖅᓯᒪᒻᒥᔭᕗᑦ. 

 

 ᐃᖅᑲᓇᐃᔮᑦ ᖃᐅᔨᒪᒐᑦᑎᒍ ᓄᓇᕗᒻᒥᐅᓄᑦ ᓄᓘᔮᓂ ᐱᒻᒪᕆᐅᒻᒪᑦ ᑮᓇᐅᔭᓕᐅᕈᑎᑦᑎᓐᓄᑦ. ᑕᐃᑲᙵᑦ 

ᐱᕙᓪᓕᐊᓂᖏᑦ ᐊᐅᓚᐃᓐᓇᖁᔭᕗᑦ ᓄᓘᔮᑦ ᐃᖅᑲᓇᐃᔮᖃᖅᑐᓪᓗ ᐊᑐᐃᓐᓇᐅᑦᓴᐃᓐᓇᕈᓐᓇᓂᐊᕐᒪᑕ 

ᓄᓇᕗᒻᒥᐅᓄᑦ.  

 

ᐃᒫᒃ ᐃᖅᑲᖅᑐᐃᕕᒻᒥ ᐃᓂᓪᓚᑦᑕᐅᒋᐊᖃᖅᓯᒪᓂᖓ ᐊᖑᒪᓇᓱᑦᑎᐊᑐᐃᓐᓇᖅᐸᕗᑦ ᖃᓄᐃᑉᐸᓪᓕᐊᓂᖓᓂ, 

ᑕᕝᕘᓇ ᐃᓚᐅᕗᒍᑦ.  

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ.  

 

ᐅᖃᖅᑎ: ᑐᒡᓕᐊ ᐊᒻᒪᓗ ᑭᖑᓪᓕᖅᐹᖅ ᐊᐱᖅᑯᑏᑦ, ᒥᔅᑕ ᐲᑕᓴᓐ.  

 

ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑭᖑᓪᓕᖅᐹᖅ ᐊᐱᖅᑯᑎᒐ ᒥᓂᔅᑕᒧᑦ. ᑐᓴᖅᑎᒍᓐᓇᖅᐹᑎᒍᑦ 

ᒐᕙᒪᑐᖃᒃᑯᓐᓄᑦ ᐃᖅᑲᓇᐃᔭᖅᑐᑦ ᐊᖏᖅᓯᒪᔪᑦ ᓄᓇᕗᑦ ᒐᕙᒪᒃᑯᖏᓐᓄᑦ ᐃᖅᑲᓇᐃᔭᕈᓐᓇᓕᕋᔭᕐᓗᑎ ᐊᐃᐳᕈᓪ 

1, 2027 ᓇᓪᓕᖅᐸᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᓯᕗᓕᖅᑎ, ᒥᔅᑕ ᒪᐃᓐ.  

 

ᓯᕗᓕᖅᑎ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᑐᓴᖅᑎᑕᐅᖃᑦᑕᐸᓪᓕᐊᔪᖓ ᐃᖅᑲᓇᐃᔮᑦ ᓱᓕ 

ᒪᓂᒪᑎᑕᐅᔪᑦ ᐊᔪᙱᓐᓂᖃᖅᑐᓄᑦ ᐱᒃᑯᓇᕆᔭᐅᔪᓄᑦ ᐊᑦᑐᖅᑕᐅᓂᐊᖅᑐᓄᑦ ᒐᕙᒪᑐᖃᒃᑯᓐᓂ ᐃᖅᑲᓇᐃᔭᖅᑏᑦ. 

ᑐᓴᖅᑎᑦᑎᒍᓐᓇᑦᑎᐊᓛᖅᐳᖓ ᑖᒃᑯᐊ ᑕᒪᓐᓇ ᐃᓱᓕᑉᐸᑦ ᒪᓂᒪᑎᑕᐅᓂᖏᑦᑕ ᐃᖅᑲᓇᐃᔮᓂᑦ.  

 



ᐊᐃᑉᐹ, ᓄᕕᐱᕆ 03, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᓄᖅᓯᕙᓪᓕᐊᓂᖏᓐᓂ ᑐᓴᖅᓯᒪᕗᖓ ᑲᔪᖏᕐᓇᖅᐳᖅ ᐅᓄᖅᓯᕙᓪᓕᐊᒻᒪᑦ. ᐅᖃᔪᒐᒪᓗ ᓂᕆᐅᒐᓗᐊᖅᐳᒍᑦ 

ᑕᒪᕐᒥᒃ ᒐᕙᒪᑐᖃᒃᑯᓐᓄᑦ ᐃᖅᑲᓇᐃᔭᖅᑐᑦ ᐊᑎᓕᐅᓛᖅᐳᑦ ᐃᓚᐅᓕᕐᓗᑎᓪᓗ ᓄᓇᕗᑦ ᒐᕙᒪᒃᑯᖏᓐᓄᑦ.  

 

ᖁᕕᐊᓱᒻᒪᕆᑉᐳᒍᑦ ᑎᒥᖁᑎᒋᓛᖅᑕᑎᓐᓂ ᐊᐃᐳᕈᓪ 1-ᒥ ᐊᔪᙱᑦᑐᓂ ᐱᔪᓐᓇᑦᑎᐊᖅᑐᓂ 

ᐃᖅᑲᓇᐃᔭᖅᑎᖃᕆᐊᖃᓛᕋᑦᑕ. ᒐᕙᒪᑐᖃᒃᑯᓐᓂ ᐱᓇᓱᖃᑎᖃᖅᐳᒍᑦ ᑲᔪᓯᑦᓯᐊᖁᒥᓇᓛᖅᑐᒥ ᑕᒪᑐᒪᙵᑦ 2027-

ᒥ.  

 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐸᓐᓂᖅᑑᕐᒧᑦ ᒪᓕᒐᓕᐅᖅᑎ, ᒪᐃᒃ.  

 

ᐊᐱᖅᑯᑦ 203 - 7(2): ᐱᔪᓇᐅᑎᓂᒃ ᑐᓂᔭᐅᓂᕐᒧᑦ ᐊᒻᒪᓗ ᐅᖅᓱᐋᓗᒃᓴᖅ ᐳᓪᓚᐅᔭᐅᓪᓗ 

ᐱᕙᓪᓚᐅᔭᐅᓂᖏᓄᑦ (ᒪᐃᒃ) 

 

ᒪᐃᒃ: ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᔅᓴᖃᓕᕐᒥᔪᖓᓕ ᓯᕗᓕᖅᑎᒧᑦ, ᓇᒻᒥᓂᖅᓱᓂᕐᒧᑦ, ᐊᒻᒪᓗ ᑖᔅᓱᒧᖓ 

ᐅᖅᓱᐊᓗᓪᓗ ᒑᓯᐅᓪᓗ ᐊᐅᓚᑕᐅᓂᖓᑕ ᒪᓕᒐᕐᔪᐊᖓᑦ ᓴᖅᑭᓚᐅᖅᑕᖏᑦ ᑕᕝᕗᖓ ᐃᓪᓗᒧᑦ ᐃᑉᐸᔅᓴᖅ. ᐊᒻᒪᓗ 

ᐅᖅᓱᐊᓗᔅᓴᓂᐊᕐᓂᕐᒧᑦ ᒪᓕᒐᖅ Petroleum Resources Act.  

 

ᐊᐱᖅᑯᑎᔅᓴᖃᕋᒪ ᓯᕗᓕᖅᑎᒧᑦ ᐋᓯᑦ, ᖃᐅᑕᒫᑦ. ᑖᓐᓇ ᐱᔾᔪᑎᖃᓗᐊᖅᑐᖅ ᓇᒻᒥᓂᖅᓱᕐᓂᕐᒧᑦ ᐊᒻᒪᓗ ᑖᓐᓇ 

ᐱᔾᔪᑎᖃᖅᑐᖅ ᐅᖅᓱᐊᓗᒻᒧᓪᓗ ᒑᓯᒧᓪᓗ, ᐅᖅᓱᐊᓗᔅᓴᒧᓪᓗ ᐱᕙᓪᓕᐊᓂᕐᒧᑦ. (ᑐᓵᔨᑎᒎᓕᖅᑐᖅ) ᐅᖃᖅᑏ, 

ᓯᕗᓕᖅᑎ ᐃᖅᑲᐅᒪᔪᔅᓴᐅᕗᖅ ᓇᒻᒥᓂᖅ ᐊᐱᖅᓱᕈᑎᖃᔪᒻᒪᑦ ᑕᒪᑐᒪᙵᑦ ᒫᑦᓯ 2020-ᒥ, ᒫᓂ 

ᐃᑦᓯᕙᖃᑕᐅᑎᓪᓗᒍ.  

 

ᑕᐃᔅᓱᒪᓂ ᑭᐅᔭᐅᓚᐅᖅᓯᒪᕗᖅ, ᓇᒻᒥᓂᖅᓱᖅᐸᓪᓕᐊᓂᖅ ᐊᑦᑐᐃᓂᖃᕋᔭᖅᐳᖅ ᒐᕙᒪᐅᔪᒫᖅᑐᑦ ᐃᓱᒪᓕᐅᕆᐊᒥᒃ 

ᐊᑐᐊᒐᐅᔪᓂᑦ ᑖᒃᑯᓇᓂ.  

 

ᓯᕗᓕᖅᑎ ᖃᐅᔨᒪᒻᒪᑦ, ᒐᕙᒪᑐᖃᒃᑯᑦ ᓄᖅᑲᖅᑎᑦᑎᓯᒪᙱᓐᓂᖓᑦ ᐅᖅᓱᐊᓗᒻᒥ ᑲᐃᕗᕐᓂᕐᒧᑦ ᐅᑭᐅᑦ 

ᖁᓕᐅᓗᐊᓕᖅᑐᓂᑦ.  

 

ᓯᕗᓕᖅᑎ ᐅᖃᕈᓐᓇᖅᐹ ᖃᓄᕐᓕ ᒐᕙᒪᒃᑯᑦ ᐃᓱᒪᕙᑦ, ᑖᓐᓇ ᐲᖅᑕᐅᒐᔭᕐᓗᓂ ᑲᐃᕗᖃᑦᑕᖁᔨᓂᐅᙱᑦᑐᖅ 

ᐅᖅᓱᐊᓗᒻᒥᑦ?  

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᓯᕗᓕᖅᑎ, ᒥᔅᑕ ᒪᐃᓐ.  

 

ᓯᕗᓕᖅᑎ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᖁᔭᓐᓇᒦᖅᐸᕋ ᐊᐱᖅᑯᑎᖃᕐᒪᑦ. ᐃᓱᒪᒋᔭᕗᑦ 

ᐱᓪᓗᒍ ᑲᐃᕗᕆᐊᖃᑦᑕᖅᓯᒪᙱᓐᓂᐅᔪᖅ, ᐃᓱᒪᖃᑦᑕᖅᓯᒪᕗᒍᑦ ᐊᐳᖅᓯᒪᐅᑎᑐᐃᓐᓇᐅᒻᒪᑦ ᓄᓇᕗᒻᒥᐅᓄᑦ, 

ᐃᓚᐅᓪᓗᐊᕋᓗᐊᕐᒪᑕ ᓄᓇᕗᒻᒥ ᑭᓱᒃᓴᐅᔪᓐᓇᖅᑐᓂᑦ.  

 

ᒐᕙᒪᑐᖃᒃᑯᑦ ᐃᓱᒪᓕᐅᕈᑎᒋᓯᒪᔭᖓᑦ ᐊᑐᐊᒐᓕᕆᓂᖓᑕ ᐋᖅᑭᑦᓯᒪᔮ ᐃᓱᒪᓕᐅᙱᑦᓯᐊᖅᑐᑎᒃ ᓄᓇᕗᒻᒥᐅᑦ 

ᖃᓄᕐᓕ ᑕᐅᑐᓚᐅᕐᒪᖔᑕ 2016-ᒥ ᐱᙳᖅᑎᑕᐅᒻᒪᑦ. ᒫᓐᓇᓕ ᐲᖅᑕᐅᔭᕆᐊᖃᖅᑐᒋᔭᕋ ᑲᐃᕗᖃᑦᑕᖁᔨᙱᓐᓂᖅ.  

 

ᓄᓇᕗᑦ ᐊᖏᕐᕋᕆᔭᐅᒻᒪᑦ, ᐃᓛᒃ, ᓄᓇᐅᒻᒪᑦ ᑭᓱᑕᖃᑦᑎᐊᖅᑐᓂ, ᐊᒻᒪ ᓄᓇᕗᒻᒥᐅᑕᐃᑦ 

ᐃᓱᒪᓕᐅᕈᓐᓇᖅᓯᑎᑕᐅᒋᐊᖃᕐᒪᑕ ᓇᒻᒥᓂᕆᔭᖏᓐᓂᑦ, ᐋᑐᕚᒥᐅᙱᑦᑐᖅ. ᐋᑐᕚ, ᐃᒫᒃ, 

ᐃᓱᒪᓕᐅᑐᐃᓐᓇᖃᑦᑕᕆᐊᖃᙱᒻᒪᑦ ᓄᖅᑲᑎᑦᓯᒐᓱᓪᓗᑎᒃ ᓄᓇᕗᒻᒥ ᐱᔪᓂᒃ. ᑕᐃᒪᐃᓚᐅᖅᓯᒪᒻᒪᑕ 2016-ᒥ, 

ᑖᓐᓇ ᐅᒡᒍᕐᓇᖅᓯᒪᔪᖅ ᐃᓱᒪᓕᐅᕈᑕᐅᓯᒪᓂᖓ ᐲᖅᑕᐅᔭᕆᐊᓕᒃ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ.  

 



ᐊᐃᑉᐹ, ᓄᕕᐱᕆ 03, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

>>ᐸᒃᑕᑐᖅᑐᑦ 

 

ᐅᖃᖅᑎ: ᓯᕗᓪᓕᖅᐹᕐᒥ ᐃᓚᒋᐊᕈᑏᑦ ᐊᐱᕆᓚᐅᕐᒥᒍᒃ, ᒥᔅᑕ ᒪᐃᒃ.  

 

ᒪᐃᒃ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᓯᕗᓕᖅᑎ. ᑕᐃᒪᐃᓛᒃ ᑕᒪᓐᓇ ᐅᖃᐅᓯᕆᔭᕗᑦ ᒫᓐᓇ, ᐱᔭᕆᐊᑐᔫᒻᒪᑦ 

ᐃᓚᖓᒍᓪᓗ ᓇᓗᓇᕈᔪᑦᑐᓂ. −−(ᑐᓵᔨᑎᒎᓕᖅᑐᖅ) ᑖᓐᓇ ᐱᔭᕆᑐᔫᒻᒪᑦ ᐊᔾᔨᒌᙱᑦᑐᑎᓪᓗ “ᑕᕆᐅᕐᒥ” ᐊᒻᒪ 

“ᑕᕆᐅᕐᒥᐅᖏᑦᑐᑦ” ᑭᓱᔅᓴᐅᔪᓐᓇᖅᑐᓂᒃ.  

 

ᑖᓐᓇ ᓯᕗᓕᖅᑎ ᐅᖃᕈᓐᓇᖅᐹ, ᖃᓄᐃᑦᑐᑦ ᒪᓕᒐᐅᔭᕆᐊᖃᕋᔭᖅᐸᑦ ᓴᖅᑭᑕᐅᓗᑎᒃ ᒐᕙᒪᑐᖃᒃᑯᑦ 

ᒪᓕᒐᓕᐅᕐᕕᔾᔪᐊᖓᓂᑦ ᐊᒻᒪᓗ ᒪᓕᒐᓕᐅᕐᕕᑎᓐᓂ ᓇᒻᒥᓂᖅᓱᖅᐸᓪᓕᐊᓂᕐᒧᑦ ᐃᓚᐅᓪᓗᐊᖅᑐᒥᒃ, ᑭᒃᑯᑦ 

ᓴᙱᓂᖃᓪᓚᑦᑖᕐᒪᖔᑕ ᐅᖃᐅᓯᐅᒍᓐᓇᕐᓗᓂ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᓯᕗᓕᖅᑎ ᒪᐃᓐ.  

 

ᓯᕗᓕᖅᑐ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᖁᔭᓐᓇᒦᖅᐸᕋ ᒪᓕᒐᓕᐅᖅᑎ, ᐊᖏᖃᑎᒋᕙᕋ 

ᐱᔭᕆᑐᔫᒻᒪᑦ. ᓇᒻᒥᓂᖅᓱᖅᐸᓪᓕᐊᓂᕐᒥ ᐅᖃᐅᓯᖃᕌᖓᑦᑕ ᑕᐃᒪ ᐅᖅᓱᐊᓗᔅᓯᐅᖁᔨᒍᓐᓃᖅᓯᒪᓂᖅ 

ᐅᖃᖅᑕᐅᓯᒪᓂᖓ ᐊᔾᔨᒌᙱᓐᓂᖏᑕᓗ ᑕᕆᐅᕐᒥ ᓄᓇᒥᓪᓗ ᑲᐃᕗᖅᐸᓐᓃᑦ.  

 

ᑕᒪᓐᓇ ᓯᔾᔭᒥᒃ, ᓄᓇᒥ, ᑕᕆᐅᑉ ᓴᓂᐊᓂ, ᐅᖃᓪᓗᐊᖅᑕᖓ ᐊᑲᐅᓈᓪᓚᕆᑦᑐᖅ, ᐅᐊᑦᑎᐊᒃᑲᓐᓂᖅ 

ᐃᓪᓗᒨᖅᓯᓚᖓᒐᒪ ᒪᕐᕉᓐᓂᒃ ᐊᑐᓕᖁᔭᐅᓯᒪᔫᓐᓂᒃ ᒪᓕᒐᔅᓴᒧᑦ, ᑐᕌᖓᓪᓗᐊᑕᕐᓂᐊᖅᑐᓂ ᐅᖅᓱᐊᓗᒻᒧᑦ 

ᒑᓴᓖᒧᓪᓗ. ᑖᒃᑯᐊ ᐃᓚᒋᔭᖏᑦ ᐱᔭᕆᐊᖃᕐᓂᐊᖅᑕᑎᓐᓂᒃ ᒪᓕᒐᓕᐅᕈᓐᓇᓕᖁᓪᓗᑕ ᐅᖅᓱᐊᓗᒻᒧᑦ, ᒑᓴᓖᒧᓪᓗ, 

ᐳᓪᓚᓄᓪᓗ ᓯᕗᒧᒍᑎᒋᒐᓱᓪᓗᒍ. 

 

ᐅᖃᖅᑏ, ᐅᖃᖅᑲᐅᕗᖓᓗ ᑕᒫᓂ ᑭᓱᒃᓴᐃᑦ ᓄᓇᕘᒥ ᐊᑭᒋᒐᔭᙳᐊᖅᑕᖏᑦ ᐅᖅᓱᐊᓗᒃ ᐃᓚᒋᓪᓗᒍ 181-

ᑐᕆᓕᐊᑦ ᐃᓯᒐᐃᑦ ᐊᖏᑎᒋᔪᖅ 18.25-ᐱᓕᐊᑦ ᖃᑦᑕᐅᔭᑦ ᐅᖅᓱᐊᓗᒃ, 70%-ᖏᑦ ᑕᐅᕙᓂ ᑕᕆᐅᕐᒥ ᐃᑭᕐᒥ.  

 

ᐅᖃᒃᑲᓐᓂᕐᓗᖓ ᐅᐊᑦᑎᐊᖅ ᐅᖃᖅᑲᐅᒐᒪ, ᐃᓱᒪᓕᐅᕈᑕᐅᖃᑦᑕᕆᐊᓖᑦ ᑕᒪᒃᑯᐊ ᓄᓇᕗᒻᒥᐅᓄᑦ, 

ᓇᒻᒥᓂᖅᓱᖅᐸᓪᓕᐊᓂᒃᑯᑦ ᐊᒻᒪ ᐊᖏᕈᑎᓕᐅᕋᓱᓐᓂᖅ ᐃᑭᕐᒦᑦᑐᑦ ᐱᓪᓗᒋᑦ ᑕᒪᓐᓇ ᐱᙳᖅᑎᑕᐅᔭᕆᐊᓕᒃ.  

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ: ᑐᒡᓕᐊ ᐊᒻᒪᓗ ᑭᖑᓪᓕᖅᐹᖅ ᐊᐱᖅᑯᑏᑦ, ᒥᔅᑕ ᒪᐃᒃ.  

 

ᒪᐃᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃ, ᓯᕗᓕᖅᑎ, ᑕᒪᔅᓱᒥᖓ ᐱᒻᒪᕆᒻᒥᑦ ᑭᐅᕋᑖᕐᖓᑦ. (ᑐᓵᔨᑎᒎᓕᖅᑐᖅ)  

 

ᑐᓴᒐᔅᓴᐃᑦ ᓴᖅᑭᑕᐅᔪᒪᔪᑦ ᓄᓇᕗᑦ ᒐᕙᒪᒃᑯᑦ ᐱᖏᓐᓂ ᐅᖃᖅᓯᒪᒻᒪᑕ ᐃᒪᓐᓇ, “ᒥᒃᓴᐅᓴᒃᑕᐅᓯᒪᔪᖅ 

ᖃᐅᔨᒪᔭᐅᙱᑦᑐᖅ ᖃᐅᔨᔭᐅᓚᐅᖅᓯᒪᙱᑦᑐᑦ ᖃᐅᔨᔭᐅᔪᓪᓗ ᓄᓇᒥᐅᑕᐃᑦ 18-ᒥᑦ 267-ᐱᓕᐊᓐᒧᑦ ᖃᑦᑕᐅᔭᐃᑦ 

ᐅᖅᓱᐊᓗᐃᑦ ᐱᑕᖃᕐᓂᖏᓐᓂᑦ, ᐊᒻᒪ 180-ᒥᑦ 1,228-ᑐᕆᓕᐊᓐᒧᑦ ᐃᓯᒐᐃᑦ ᐅᓄᕐᓂᖃᖅᑐᑦ ᒑᓴᓖᑦ.” ᑕᐃᒪᓐᓇ 

ᐅᖃᖅᓯᒪᒻᒪᑦ.  

 

ᐊᒃᓱᑲᓪᓛᓗᒃ ᑖᒃᑯᐊ ᐅᓄᕐᒪᑕ, ᐸᕐᓇᒃᓯᒪᑦᑎᐊᕆᐊᖃᕋᑦᑕ.  

 

(ᑐᓵᔨᑎᒎᕈᓐᓃᖅᑐᖅ) ᐅᖃᖅᑏ, ᑖᓐᓇ ᓯᕗᓕᖅᑎ, ᐃᓛᒃ, ᑐᑭᓯᑦᑎᐊᕋᑖᕋᓗᐊᖅᑐᖓ ᑭᓯᐊᓂ ᒪᓐᓇ ᐱᔾᔪᑎᒋᓪᓗᒍ, 

ᓯᕗᓕᖅᑎ ᓂᓪᓕᐊᖃᑎᖃᖅᓯᒪᕙᖃᐃ ᑖᒃᑯᓇᙵᑦ ᓄᓇᕗᑦ ᑐᙵᕕᒃᑯᓐᓂ, ᖃᐅᔨᒪᓪᓗᖓᓗ 

ᐅᖃᖃᑎᖃᖃᑦᑕᖅᓯᒪᓂᕋᓲᖑᒻᒪᑦ ᓯᕗᓕᖅᑎᐅᓂᖓᒍᑦ ᖃᖓᓕᒫᐸᓘᔮᖅᑐᖅ.  

 



ᐊᐃᑉᐹ, ᓄᕕᐱᕆ 03, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑖᓐᓇᖃᐃ ᓯᕗᓕᖅᑎᐅᑉ ᐃᓪᓗᒧᑦ ᓴᖅᑮᔪᓐᓇᖅᑲ ᓱᓇᓂᒃ ᐅᖃᐅᓯᖃᖃᑦᑕᕐᒪᖔᑦ, ᐅᖃᖃᑎᖃᖃᑦᑕᕐᒪᖔᖅ 

ᐱᔾᔪᑎᖃᖅᑐᒥᒃ ᑕᒪᔅᓱᒧᖓ ᐅᖃᐅᓯᕆᔭᑦᑎᓐᓂᒃ, ᑖᒃᑯᓇᙵᑦ ᓄᓇᕗᑦ ᑐᙵᕕᒃᑯᑦ ᐊᖏᔪᖅᑳᖅᑖᖅᑲᐅᖓᓂᒃ 

ᑕᒪᓐᓇ ᐱᓪᓗᒍ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᓄᓇᕗᒻᒧᑦ ᓯᕗᓕᖅᑎ, ᒥᔅᑕ ᒪᐃᓐ.  

 

ᓯᕗᓕᖅᑎ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᒫᓐᓇ ᐱᕕᖃᖃᑦᑕᖅᓯᒪᔪᖓ 

ᐃᓚᐅᖃᑦᑕᖅᓯᒪᓪᓗᖓᓗ, ᒫᓐᓇᕋᑦᑖᖑᓚᐅᖅᑐᖅ ᐅᖃᖃᑎᒌᒃᑎᓪᓗᒋᑦ ᒐᕙᒪᑐᖃᒃᑯᓐᓂ, ᐅᖅᓱᐊᓗᓕᕆᓂᕐᒧᑦ ᐊᒻᒪ 

ᑭᓂᖅᑐᓕᕆᓂᕐᒧᑦ ᑖᒃᑯᐊ ᐃᑰᑕᖅᑕᐃᓕᖁᔨᓪᓗᑎᒃ ᒪᓕᒐᖃᕐᒪᑕ. ᐃᓚᐅᖃᑦᑕᓚᐅᖅᑐᖓ ᐃᓚᐅᓪᓗᑕ ᓄᓇᕘᒥ 

ᑐᙵᕕᒃᑯᓐᓂᙶᖅᓯᒪᔪᓂ ᐱᖃᑎᖃᖅᖢᑕ.  

 

ᐃᓱᒪᒋᔭᖏᑦ ᑕᒪᒃᑯᓂᖓ ᐊᒃᓱᐊᓗᒃ ᐃᓱᒪᒋᑦ ᐅᕙᑦᑎᓐᓄᑦ ᑐᓴᕈᒥᓇᖃᑦᑕᕐᒪᑕ, 

ᐊᖏᖃᑎᒌᒍᓐᓇᖏᒃᑲᓗᐊᖅᑎᓪᓗᑕ ᐃᓘᓐᓇᖏᓐᓂᑦ. ᑭᓯᐊᓂᓕ ᐃᖅᑲᕆᐊᖃᑦᑕᑦᑎᐊᖅᑐᒍᑦ ᑐᙵᕕᒃᑯᓪᓗ 

ᐱᓕᕆᖃᑎᒌᒃᓯᒪᑎᓪᓗᑕ ᐅᓄᖅᑐᓂᑦ ᒐᕙᒪᐅᓪᓗᑕ ᐱᓕᕆᔪᒪᔭᕗᑦ ᒪᓕᒡᓗᒋᑦ.  

 

ᐄᑉᐳᕈ 1, 2027-ᖑᓕᖅᐸᑦ, ᓄᓇᕗᑦ ᒐᕙᒪᒃᑯᖏᑦ ᐊᐅᓚᔾᔭᐃᔪᓐᓇᖅᓯᓂᐊᕐᒪᑕ ᐅᖃᖃᑎᒌᓐᓂᕐᒥᑦ ᓯᒡᔭᖅᐸᓯᕐᒥ 

ᐊᒻᒪ ᐃᑭᕐᒥ ᒪᓕᒐᐅᓂᐊᖅᑐᓂᒃ ᐅᖅᓱᐊᓗᒃᓴᖅᓯᐅᕐᓂᕐᒧᑦ ᒐᕙᒪᑐᖃᒃᑯᑦ ᐱᓕᕆᖃᑎᒋᓗᒋᑦ ᑖᓐᓇ 

ᓂᕆᐅᒋᑦᑎᐊᖅᑕᕗᑦ.  

 

ᑲᑎᒪᔨ ᖃᐅᔨᒪᒻᒪᑦ, ᐃᑭᕐᒥ ᐅᖅᓱᐊᓗᒃᓴᖅᓯᐅᕐᓂᖅ ᓇᒻᒥᓂᖅᓱᕐᓂᕐᒧᑦ ᐋᔩᕈᑕᐅᓚᐅᙱᒻᒪᑦ, ᐊᐃᑦᑖᖑᒐᓗᐊᖅ. 

ᐄᑉᐳᕈ 1 ᐊᓂᒍᖅᐸᑦ, ᑖᒃᑯᐊ ᐊᐅᓚᔾᔭᐃᔪᓐᓇᖅᓯᓂᐊᖅᑐᒍᑦ.  

 

ᐅᖃᖅᑏ, ᐅᖃᕈᒪᖅᑲᐅᔪᖓ, ᐃᓘᓐᓇᖏᑦ ᑕᒪᒃᑯᐊ ᑎᒥᖁᑎᒋᔭᐅᔪᑦ ᒐᕙᒪᒃᑯᓐᓄᑦ, ᓲᕐᓗ, ᓄᓇᕗᒻᒥ 

ᐊᕙᑎᓕᕆᔨᒃᑯᑦ ᐃᒥᕐᒧᓪᓗ ᑲᒪᔨᐅᔪᑦ ᑲᑎᒪᔩᑦ ᑕᒪᒃᑯᐊ ᓄᓇᑖᕈᑎᓂᒃ ᑲᑎᒪᔩᑦ ᓴᖅᑭᑦᑎᓯᒪᔪᑦ 

ᐃᒡᓗᒌᑦᑎᑦᑎᔪᒪᒻᒪᑕ ᑕᒪᒃᑯᓂᖓ ᐊᕙᑎᒥᐅᑕᓂᑦ ᐱᕙᓪᓕᐊᓂᕐᒧᓪᓗ ᑖᒃᑯᐊ ᐱᕙᓪᓕᐊᑎᑦᑎᓂᕐᒧᑦ ᓄᓇᕗᒻᒥ 

ᐅᖅᓱᐊᓗᒃᓴᖅᓯᐅᕐᓂᖅ ᑭᓂᖅᑐᖅᓴᖅᓯᐅᕐᓂᕐᓗ ᐱᔾᔪᑎᒋᓪᓗᒍ.  

 

ᐅᖃᕈᒪᓪᓗᖓ ᑖᓐᓇ ᓂᐱᓕᐅᖅᓯᒪᓂᐊᕐᒪᑦ ᐊᔭᐅᖅᑐᖃᔮᙱᑦᑐᖅ ᐃᓱᒪᖅᓱᖅᑐᐊᓘᓗᑎᒃ ᐱᖁᔨᙱᑦᑐᑦ, ᑭᓯᐊᓂ 

ᐊᕙᑎᕗᑦ ᓴᐳᒻᒥᐅᓯᖅᑕᐅᓯᒪᑦᑎᐊᖁᓪᓗᑎᒍᑦ, ᐃᒡᓗᒌᒃᑎᑦᑎᓪᓗᑎᒃ ᐱᕙᓪᓕᐊᑎᑦᑎᔪᒪᒻᒪᑕ ᓄᓇᕗᑦ 

ᐱᕈᖅᐸᓪᓕᐊᑎᓪᓗᒋᑦ ᐱᐅᓂᖅᓴᒃᑯᓪᓗ ᐱᔨᑦᑎᕈᑎᖃᕐᓗᑎ ᓄᓇᒥᐅᑕᓂ ᐱᔪᓐᓇᖁᓪᓗᒋᑦ ᒐᕙᒪᒃᑯᑦ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ.  

 

ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᐊᕐᕕᐊᑦ ᓂᒋᐊᓄᑦ ᒪᓕᒐᓕᐅᖅᑎ, ᖃᑉᓗᑦᓯᐊᖅ. 

 

ᐊᐱᖅᑯᑦ 204 - 7(2): ᐱᓕᕆᐋᖏᓄᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑎᒥᖁᑖᑕ (ᖃᑉᓗᑦᓯᐊᖅ) 

 

ᖃᑉᓗᑦᓯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

 

ᐊᐱᖅᑯᑎᒋᓂᐊᖅᑕᕋ ᒥᓂᔅᑕᒧᑦ ᑲᒪᔪᒧᑦ ᖁᓪᓕᒃᑯᑦ ᐃᑯᒻᒪᖅᑯᓯᕆᔨᒃᑯᑦ.  

 

ᒥᓂᔅᑕᐃᓛᒃ ᖃᐅᔨᒪᒻᒪᑦ, ᖁᓪᓕᒃᑯᑦ ᑯᐊᐳᕇᓴᖓᑦ ᓴᓇᒋᐊᓕᓚᐅᕐᒪᑕ ᐊᕐᕌᓂ ᖃᐅᔨᓴᐃᓪᓗᑎᒃ ᐃᑯᒻᒪᖅᑯᑎᓄᑦ 

ᐊᐅᓚᐅᑎᖃᕐᕖᑦ ᓄᓇᕗᒻᒥ ᖃᐅᔨᓴᖅᑕᐅᓪᓗᑎᑦ, ᐊᕐᕕᐊᓂ ᐃᑯᒻᒪᖅᑯᑎᓄᑦ ᐊᐅᓚᐅᑎᐊᓗᖃᕐᕕᐊ ᐱᖃᓯᐅᑎᓪᓗᒍ.  

 

ᒥᓂᔅᑕ ᖃᐅᔨᒪᒻᒪᑦ, ᐊᕐᕕᐊᓂ ᐃᑯᒻᒪᖅᑯᑎᓄᑦ ᐊᐅᓚᐅᑎᐊᓗᖃᕐᕕᐊ ᐊᕐᕌᒍᑦ 50 ᐅᖓᑖᓄᑦ ᐱᑐᖃᐅᑎᒋᓕᕐᒪᑦ.  

 

ᒪᓕᒐᓕᐅᖅᑏᑦ ᑲᑎᒪᑎᓪᓗᒋᑦ ᒪᐃ 27, 2026-ᒥ, ᒥᓂᔅᑕ ᑐᓴᖅᑎᑦᑎᓚᐅᕐᒪᑦ ᒪᓕᒐᓕᐅᕐᕕᒻᒥ ᐅᓂᒃᑳᖓᑦ 

ᐊᕐᕕᐊᓂ ᖃᐅᔨᓴᖅᑕᐅᓚᐅᖅᑐᑦ, ᐱᔭᕇᖅᑕᐅᓂᐊᕋᓱᒋᔭᐅᓪᓗᓂ ᔪᓚᐃ ᕿᑎᐊᓂ.  



ᐊᐃᑉᐹ, ᓄᕕᐱᕆ 03, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑏ, ᓄᕕᐱᕆᐅᓕᖅᑐᖅ.  

 

ᒥᓂᔅᑕ ᑐᓴᖅᑎᑦᑎᔪᓐᓇᖅᐹ ᖃᓄᐃᓕᖓᓯᒪᒻᒪᖔᑦ ᑕᒪᑐᒧᖓ ᐃᖅᑲᓇᐃᔭᖅᑕᐅᖃᑦᑕᖅᑐᖅ? 

 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᑲᒪᒋᔭᖃᖅᑐᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ, Hᐄᓕ ᐊᕿᐊᕈᖅ.  

 

ᐊᖓᔪᖅᑳᖅ ᒍᐃᓐ Hᐄᓕ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᖁᔭᓐᓇᒦᒃ ᑖᓐᓇ ᐊᐱᕆᒻᒪᑦ 

ᑲᑎᒪᔨ.  

 

ᑖᒃᑯᐊ ᖃᐅᔨᓴᐃᔾᔪᑎᓄᑦ ᐅᓂᒃᑳᑦ ᒫᓐᓇ ᐱᔭᕇᖅᑕᐅᕙᓪᓕᐊᓕᖅᑐᖅ, ᐳᓚᕋᓚᐅᕐᒪᑕ ᓄᓇᓕᓕᒫᓄᑦ ᑕᐃᒃᑯᓄᖓ 

ᐊᐅᓚᐅᑎᐊᓗᖃᕐᕕᓐᓄᑦ ᐊᒻᒪ ᐅᓂᒃᑳᕐᓗ ᐊᐅᔭᖓᓂ 2026 ᐱᔭᕇᖅᑐᑦ, ᐊᒻᒪ ᐳᓚᕋᓚᐅᖅᑎᓪᓗᒋᑦ 

ᖃᐅᔨᓴᖅᑕᐅᓂᖏᓐᓄᑦ ᐅᓂᒃᑳᓕᐅᖅᐸᓪᓕᐊᓕᖅᑐᑦ ᐱᔭᕇᖅᓯᕙᓪᓕᐊᓕᖅᑐᑦ.  

 

ᒪᓕᒐᓕᐅᕐᕕᒻᒧᑦ ᓴᕐᕙᕈᓐᓇᕐᓂᐊᖅᑕᒃᑲ ᐊᑐᐃᓐᓇᐅᓕᑐᐊᖅᐸᑕ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᓯᕗᓪᓕᖅᐹᕐᒥ ᐃᓚᒋᐊᕈᑏᑦ ᐊᐱᕆᒍᒃ, ᒥᔅᑕ ᖃᑉᓗᑦᓯᐊᖅ.  

 

ᖃᑉᓗᑦᓯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᑕᕋ, ᒥᓂᔅᑕ ᑖᔅᓱᒥᖓ ᑭᒡᒍᓯᐊᓄᑦ.  

 

ᐃᑉᐸᒃᓴᖅ ᑲᑎᒪᕐᔪᐊᖅᑎᓪᓗᑕ ᒪᓕᒐᓕᐅᖅᑎ ᐊᐃᕕᓕᖕᒧᑦ ᐊᐱᕆᓚᐅᕐᒪᑦ ᐱᒻᒪᕆᐅᔪᒥᑦ ᖃᓄᐃᓕᖓᓕᕐᒪᖔᑦ 

ᐊᑐᒃᑲᓐᓂᕈᓐᓇᖅᑐᓄᑦ ᐆᒻᒪᖅᑯᑎᓕᐅᕈᑎᐅᔪᑦ ᓴᓪᓕᕐᒥ, ᓇᐅᔮᓂᓪᓗ.  

 

ᒥᓂᔅᑕ ᖃᐅᔨᒪᒻᒪᑦ, ᑭᕙᓪᓕᕐᒥ ᐅᖅᓱᐊᓗᒃᑐᖏᑦᑐᓄᑦ ᓴᓗᒪᔪᒥᒃ ᐃᑯᒻᒪᖅᑯᓯᖃᖅᑎᑦᑎᓂᖅ ᑖᒃᑯᐊ 

ᐅᐊᔭᓕᐅᕈᒪᒻᒪᑕ ᐊᕐᕕᐊᓂ.  

 

ᑐᓴᒐᒃᓴᐃᑦ ᓴᖅᑭᑕᐅᓚᐅᖅᑐᑦ ᑲᒻᐸᓂᒧᑦ ᐅᖃᖅᓯᒪᒻᒪᑕ, “ᐱᖃᓯᐅᔾᔨᓂᐊᕐᒪᑕ ᐅᑯᓂᖓᒎᖅ: ᐊᓄᕆᒧᑦ 

ᐃᑯᒻᒪᖅᑯᑎᓯᐅᕐᓂᖅ, ᓯᕿᓂᕐᒧᑦ, ᐊᒻᒪᓗᑦᑕᐅᖅ ᐹᑕᓖᓄᑦ ᐊᑐᕐᓗᑎᒃ ᐅᐊᔭᓄᑦ ᐃᓕᔭᐅᓂᐊᕐᓗᑎᒃ.” 

 

ᖃᓄᐃᓕᖓᓕᕐᒪᖔᖅ ᐅᓂᒃᑳᕈᓐᓇᖅᐹ ᖁᓪᓕᒃᑯᑦ ᐃᓚᐅᓂᕆᔭᖓᓂᑦ ᑖᔅᓱᒧᖓ ᐱᓕᕆᐊᒧᑦ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ Hᐄᓕ ᐊᕿᐊᕈᖅ.  

 

ᐊᖓᔪᖅᑳᖅ ᒍᐃᓐ Hᐄᓕ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᖁᔭᓐᓇᒦᖅᐸᕋ 

ᐊᐱᕆᒃᑲᓐᓂᕐᒪᑦ ᑲᑎᒪᔨ. ᖁᕕᐊᓱᐃᓐᓇᐅᔭᖅᑐᒍᑦ ᐊᐱᕆᔭᐅᔭᕆᐊᒃᓴᖅ ᐊᑐᒃᑲᓐᓂᕈᓐᓇᖅᑐᓂᑦ 

ᐃᑯᒻᒪᖅᑯᑎᓕᐅᕈᑎᓄᑦ. ᑕᐃᒪᓐᓇ ᐱᓂᐊᕋᓱᒋᓚᐅᙱᑦᑐᒍᑦ ᐊᐅᓚᐅᑎᐊᓗᖃᖅᑐᓂᒃ ᖁᕕᐊᓱᒍᑎᖃᕐᓂᐊᕐᓂᓐᓂ.  

 

ᑭᓯᐊᓂᓕ ᑐᓴᖅᑎᑎᔾᔪᑏᑦ ᐱᓪᓗᒋᑦ ᐊᒃᑐᐊᓂᖃᖅᑐᖅ ᐊᑐᒃᑲᓐᓂᕈᓐᓇᖅᑐᓂᑦ ᐃᑯᒻᒪᖅᑯᑎᖃᕐᓂᕐᒧᑦ ᐊᕐᕕᐊᓂ. 

ᑐᓴᒐᒃᓴᑦ ᐱᓯᒪᔭᕗᑦ ᑖᒃᑯᐊ ᐃᒻᒥᒃᑰᖅᑐᓄᑦ ᑕᐃᒃᑯᐊ ᐃᑯᒻᒪᖅᑯᑎᓕᐅᕈᑎᓂᑦ ᓴᖅᑭᑦᑎᓂᐊᖅᑐᓄᑦ 

ᑕᐃᒃᑯᑎᒎᓐᓇᖅᑎᑕᐅᓂᐊᖅᑐᖅ ᖁᓪᓕᒃᑯᓐᓄᑦ ᐆᒻᒪᖅᑯᑎᓕᕆᔨᒃᑯᓐᓄᑦ ᑐᔅᓯᕋᐅᑎᓕᐅᕐᓗᑎᑦ ᐱᓕᕆᐊᖏᑦ 

ᑐᔅᓯᕋᐅᑎᑎᒎᕐᓗᒋᑦ.  

ᓰᑏᕝᕙ 2026-ᒥ ᑐᒃᓯᕋᐅᓯᒪᔪᑦ ᐊᕐᕕᐊᓃᖔᖅᑐᖅ ᑖᒃᑯᐊ ᐃᒻᒥᒃᑰᑦ ᐱᓕᕆᔨᐅᔪᑦ ᑕᐃᒃᑯᑎᒎᓈᕐᒪᑦ. ᐅᖃᖅᑏ, 

ᑭᓯᐊᓂᓕ ᖁᓪᓕᒃᑯᑦ ᐃᑯᒻᒪᖅᑯᓯᐅᖅᑎᒃᑯᑦ ᑐᓴᒐᒃᓴᓂᑦ ᑐᓂᔭᐅᓚᐅᖅᑐᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ: ᑐᒡᓕᐊ ᐊᒻᒪᓗ ᑭᖑᓪᓕᖅᐹᖅ ᐃᓚᒋᐊᕈᑏᑦ ᐊᐱᕆᒍᒃ, ᒥᔅᑕ ᖃᑉᓗᑦᓯᐊᖅ.  

 

ᖃᑉᓗᑦᓯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋ ᒥᓂᔅᑕ ᑭᐅᒻᒪᑦ.  

 

ᑐᓴᒐᒃᓴᐃᑦ ᓴᖅᑭᑕᐅᔪᑦ ᖁᓪᓕᑯᓐᓂ ᐅᖃᖅᓯᒪᒻᒪᑕ ᖃᐅᔨᓴᐃᓚᐅᕐᒪᑕ ᐃᑯᒻᒪᖅᑯᑎᖃᕐᕕᓐᓂ 

ᐃᒪᓐᓇᐃᑦᑑᓂᐊᕐᓂᖓᓂ ᐅᖃᖅᖢᑎ, “ᓇᓗᓇᐃᖅᓯᓗᑎ ᐊᑦᑕᓇᕐᓂᖏᓐᓂ ᐊᐅᓚᑦᑎᓂᕐᒧᑦ ᒪᓕᒐᕐᓂ 

ᒪᓕᑦᑎᐊᕋᓗᐊᕐᒪᖔᑕ, ᐃᓚᑰᒻᒪᖔᑕ ᐊᒻᒪᓗ ᖃᓄᖅ ᐊᑯᓂᐅᑎᒋᔪᖅ ᐊᑐᖅᑕᐅᔪᓐᓇᕐᒪᖔᑕ.  

 

ᑖᒃᑯᐊ ᖃᐅᔨᓵᕈᑕᐅᔪᓂᑦ ᖃᐅᔨᔭᐅᔪᑦ ᐅᐸᓗᖓᐃᔭᐅᑎᓄᑦ ᐸᕐᓇᐅᑎᓕᐅᖅᑕᐅᓂᐊᖅᑐᑦ ᓯᕗᓪᓕᐅᔾᔭᐅᖁᓪᓗᒋᑦ 

ᓯᕗᓂᒃᓴᑎᓐᓂ, ᓄᑖᕈᕆᐊᕈᑎᓂ, ᐊᓯᔾᔨᖅᑕᐅᓂᖏᓐᓂ, ᐊᒻᒪᓗᑦᑕᐅᖅ ᑕᒪᕐᒥᒃ ᐊᑐᕐᓗᒋᑦ ᐆᒻᒪᖅᑯᑎᓕᐅᕈᑏᑦ 

ᐃᑯᒻᒪᖅᑯᑎᓄᑦ ᐆᒪᔾᔪᑏᑦ ᓲᕐᓗ ᐅᖅᓱᐊᓗᓐᓂ ᐊᓯᖏᓐᓄᓪᓗ ᐊᑐᒃᑲᓐᓂᕈᓐᓇᖅᑐᓂᒃ ᓄᓇᕗᒻᒥ ᑖᒃᑯᐊ ᑐᕌᒐᒃᓴᖏᑦ 

ᒪᓕᓪᓗᒋᑦ ᓯᓚᒧᑦ ᑕᑎᖃᕐᓗᑎ ᑕᒪᒃᑯᓂᖓ ᑭᐅᓂᐊᕐᒪᑕ ᑭᖒᒪᔭᐅᔪᓄᑦ.” 

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᖃᖓ ᐊᓯᔾᔩᓂᐊᕐᒪᖔᑕ ᐅᕝᕙᓘᓐᓂᑦ ᓄᑖᕈᕆᐊᖅᑕᐅᓂᐊᕐᒫᖅ ᐊᕐᕕᐊᓂ 

ᐃᑯᒻᒪᖅᑯᑎᓕᓄᑦ ᐊᐅᓚᐅᑎᐊᓗᖃᕐᕕᒃ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᒥᓂᔅᑕ ᕼᐄᓕ ᐊᕿᐊᕈᖅ.  

 

ᐊᖓᔪᖅᑳᖅ ᒍᐊᐃᓐ ᕼᐄᓕ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᖁᔭᓐᓇᒦᖅᐸᕋ ᑖᓐᓇ 

ᐊᐱᕆᒃᑲᓂᕐᒪᑦ ᑲᑎᒪᔨ. ᖁᕕᐊᓱᑉᐳᖓ ᐅᖃᕆᐊᔅᓴᖅ ᐊᕐᕕᐊᓂ ᐃᑯᒻᒪᖅᓯᐅᕐᕕᒃ ᐊᐅᓚᐅᑎᐊᓗᒃ ᐱᓪᓗᒍ 

ᒫᓐᓇᕋᑖᖑᓚᐅᖅᑐᖅ G-3 ᐊᐅᓚᐅᑎᐊᓗᒃ ᑖᓐᓇ ᐊᓯᔾᔨᖅᑕᐅᕙᓪᓕᐊᓕᕐᒪᑦ ᓄᑖᕈᕆᐊᖅᑕᐅᓪᓗᑎᓪᓗ. ᑖᒃᑯᐊ 

ᐊᑐᓕᖅᑕᐅᓂᐊᖅᑐᑦ ᒫᓐᓇᕈᓗᒃ.  

 

ᖁᓪᓕᒃᑯᑦ ᑖᒃᑯᐊ ᐃᖅᑲᓇᐃᔭᖅᑐᑦ ᑐᐊᕕᕐᓇᖅᑐᒃᑯᑦ ᐃᑭᖃᑦᑕᓂᐊᖅᑐᓂᑦ ᓯᓚᑖᒍᑦ ᐊᐅᓚᐅᑎᐊᓗᖃᕐᕕᒃ ᖃᒥᑉᐸᑦ 

ᐃᑭᖃᑦᑕᓂᐊᖅᑐᒥ. ᑖᓐᓇᑦᑕᐅᖅ ᐊᐱᖅᑯᑎᐅᖃᑦᑕᖅᓯᒪᔪᖅ ᑭᖑᓂᑦᑎᓐᓂ.  

 

ᐊᒻᒪᓗᑦᑕᐅᖅ ᑐᓴᖅᑎᑦᑎᔾᔪᑎ ᑳᓐᑐᕌᓂ ᐃᓇᑦᑎᔾᔪᑎ ᑳᓐᑐᕌᒐᒃᓴᖃᖁᓪᓗᒋᑦ ᐃᓇᑦᑎᔾᔪᑏᑦ. ᑖᒃᑯᐊ ᒪᕐᕈᐊᖅᑎ 

ᓴᖅᑭᑕᐅᓚᐅᖅᑎᓪᓗᒋᑦ ᐱᓇᓱᒃᑐᖃᓚᐅᙱᒻᒪᑦ, ᑭᓯᐊᓂᓕ ᑖᓐᓇ ᑲᒪᒋᔭᐅᔪᖅ ᐱᔭᕇᖅᑕᐅᓇᓱᒃᑐᖅ ᑕᐃᓐᓇ 

ᐊᐅᓚᐅᑎᐊᓗᖃᕐᕕᒃ ᖃᒥᑳᓪᓚᑉᐸᑦ ᓈᑦᑎᐅᒪᔪᒃᓴᖅ ᐋᖅᑭᑦᑕᐅᖁᓪᓗᒍ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ: ᑲᑎᒪᔾᔪᑎᑦᑕ ᓈᓴᐅᑎᖓ 6. ᐅᖃᐅᓯᒃᑯᑦ ᐊᐱᖅᑯᑏᑦ. ᑐᓄᓂᕐᒧᑦ ᒪᓕᒐᓕᐅᖅᑎ ᑯᓄ.  

 

ᐊᐱᖅᑯᑦ 205 - 7(2): ᐊᔪᖅᓴᖅᑐᓄᑦ ᐃᑲᔫᓯᐊᕆᔭᐅᓲᓄᑦ (ᑯᓄ) 

 

ᑯᓄ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᓕᐊᓇᐃᑦ ᐊᐱᕆᔪᓐᓇᖅᓯᒐᒪ ᖁᔭᓕᑦᑎᐊᖅᐳᖓ. ᓯᕗᓪᓕᖅᐹᖅ ᐊᐱᕆᓂᐊᖅᑕᕋ 

ᖃᒪᓂᒋᒐᒃᑯ ᑖᓐᓇ ᐊᐱᕆᖅᑳᕈᒪᓪᓗᒍ, ᒥᓂᔅᑕ ᐃᓅᓯᓕᕆᔨᒃᑯᓐᓄᑦ.  

 

ᑖᒃᑯᐊ ᐃᑲᔫᓯᐊᖃᖃᑦᑕᖅᑐᑦ ᓄᓇᕗᒻᒥ, ᑮᓇᐅᔭᒧᑦ ᐃᑲᔫᓯᐊᖃᑦᑕᖅᑐᑦ, ᓴᖅᑭᑎᑦᑎᔭᕆᐊᖃᖃᑦᑕᕐᒪᑕ 

ᑮᓇᐅᔭᓕᐅᕈᑎᒋᔭᒥᓂᖏᓐᓂ ᑮᓇᐅᔭᒃᑯᕕᒃᑯᑦ ᑕᐃᒃᑯᓂᖓ ᑎᑎᕋᖅᓯᒪᔪᑎᒍ ᐊᒻᒪᓗ ᑕᒪᓐᓇ ᐊᒃᓱᕈᓐᓇᐸᖦᖢᓂ 

ᑮᓇᐅᔭᓂᑦ ᓇᓯᔾᔨᒍᒪᒐᓗᐊᖅᖢᓂ ᐃᑲᔪᕈᒪᒐᓗᐊᖅᖢᓂ, ᐱᓗᐊᖅᑐᒥ ᑖᒃᑯᐊ ᐋᓐᓂᐊᕐᕕᓕᐊᖃᑦᑕᖅᑐᑦ 

ᐊᐅᓪᓚᖅᓯᒪᑎᓪᓗᒋᑦ ᓇᔅᓯᐅᔾᔨᒪᒐᓗᐊᖅᖢᓂ ᐃᑲᔪᕆᐊᕐᓂᖏᑦᑐᐊᓘᒻᒪᑕ ᓇᒡᓕᓇᖅᐸᖦᖢᑎᓪᓗ.  

ᒥᓂᔅᑕᖃᐃ ᑕᒪᓐᓇ ᕿᒥᕐᕈᓇᓱᓇᓐᓂᕐᒥ ᐊᓯᔾᔩᓂᕐᒥ ᑕᑯᓇᓱᒍᓐᓇᕋᔭᖅᐸ? ᖁᔭᓐᓇᒦᒃ, ᐅᖃᖅᑎᑦᑎᔩ.   

 

ᐅᖃᖅᑎ: ᐃᓄᓕᕆᔨᒃᑯᓐᓄᑦ ᒥᓂᔅᑕ ᕼᐄᓕ ᐊᕿᐊᕈᖅ.  

 

ᐊᖓᔪᖅᑳᖅ ᒍᐊᐃᓐ ᕼᐄᓕ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᖁᔭᓐᓇᒦᖅᑕᕋ 

ᒪᓕᒐᓕᐅᖅᑎᐅᖃᑎᒐ ᐊᐱᕆᒻᒪᑦ. ᐊᓕᐊᓇᐃᒍᓱᑦᑎᐊᖅᐳᖓ ᓯᕗᓪᓕᖅᐹᖑᓪᓗᖓ ᐊᐱᕆᒐᕕᙵ ᐱᒻᒪᕆᐊᓗᒻᒥᒃ.  

 

ᐅᖃᖅᑏ, ᐃᓄᓕᕆᔨᒃᑯᑦ ᐱᔨᔅᓯᕈᑏᑦ ᓇᖃᐃᓱᕈᑎᖏᑦ ᐃᑲᔪᖃᑦᑕᖅᑐᑦ 4,470 ᐃᒡᓗᓂ ᐊᖏᕐᕋᓂ. ᑲᑎᒪᔨ 

ᐅᓂᒃᑳᕋᑖᕐᒪᑦ ᐊᐱᖅᑯᑎᐊᓂ ᑐᓴᖃᑦᑕᖅᓯᒪᔪᖅ ᒫᓐᓇ ᐱᔪᓐᓇᖅᑎᑕᐅᖃᑦᑕᖅᑐᑦ ᐋᖅᑭᓱᖅᓯᒪᓂᖓ 

ᐃᑲᔫᓯᐊᕈᓐᓇᖅᑐᑦ, ᐃᓛᓐᓂᒃᑯᑦ ᐸᐃᑉᐹᑎᒍᑦ ᑎᑎᕋᖅᑕᐅᔭᕆᐊᓖᑦ ᑐᓗᒃᑕᐅᑎᐅᖃᑦᑕᕐᒪᑕ ᕿᒥᕐᕈᓇᐅᖃᑦᑕᖅᑐᖅ.  

 

ᒫᓐᓇ ᐊᐅᓚᔾᔭᒍᒪᔭᕗᑦ ᑕᕝᕙᓂ ᐊᕐᕌᒍᒋᔭᑦᑎᓐᓂ ᕿᒥᕐᕈᓇᓪᓗᑕ ᑕᒪᒃᑯᓂᖓ ᓂᖃᐃᓱᕈᒪᔪᓂᑦ 

ᕿᒥᕐᕈᓇᓐᓂᐅᖃᑦᑕᖅᑐᖅ ᐊᐅᓚᓂᕆᔭᖓᓂ ᒪᓕᒐᕋᓛᖏᓐᓂᓪᓗ.  

 

ᓈᓚᑦᑐᒍᑦ ᑐᓴᖃᑦᑕᖅᑐᒍᑦ, ᑐᓴᖅᑕᑎᓐᓂ ᐱᓕᕆᓇᓱᑦᑐᒍᑦ. ᑭᖑᓪᓕᕐᒥ ᐸᕐᓇᐅᑎᓕᐅᖅᑎᓪᓗᑕ ᑖᒃᑯᓂᖓ 

ᐱᓕᕆᒐᓱᖃᑦᑕᖅᑐᒍᑦ ᑭᓱᓂᑦ ᐊᓯᔾᔩᒋᐊᖃᕐᒪᖔᑦᑕ ᑖᒃᑯᓂᖓ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᓯᕗᓪᓕᖅᐹᒥ ᐃᓚᒋᐊᕈᑏᑦ ᐊᐱᕆᒍᒃ, ᒥᔅᑕ ᑯᓄ.  

 

ᑯᓄ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ ᒥᓂᔅᑕ ᑭᐅᔪᓐᓇᕋᑖᕋᕕᙵ. ᑖᔅᓱᒥᖓ ᓱᓕ ᐃᓚᒋᐊᕈᑎᒋᔭᕋ 

ᑖᒃᑯᓂᖓ ᐃᑲᔫᓯᐊᖃᑦᑕᖅᑐᓄᑦ.  

 

ᓄᑖᖑᔪᑦᑕᐅᖅ ᐃᑲᔫᓯᐊᕋᓱᒃᑐᑦ ᑐᓴᖅᓯᒪᖃᑦᑕᕋᒪ ᐃᓚᖏᑦ ᑕᖅᑮᓐᓄᑦ ᒪᕐᕉᓐᓄᑦ ᐅᑕᖅᑭᔭᕆᐊᖃᖃᑦᑕᕐᒪᑕ 

ᑮᓇᐅᔭᖅᑖᕋᓱᒃᖢᑎᑦ ᐃᖅᑲᓇᐃᔮᒃᓴᖅᓯᐅᕋᓱᒃᑲᓗᐊᖅᖢᑎᓪᓗ ᓇᓂᓯᔪᓐᓇᖃᑦᑕᙱᒻᒪᑕ. ᑕᒪᓐᓇᖃᐃ ᓱᓕᕙ 

ᑕᖅᑭᓄᑦ ᒪᕐᕉᓐᓄ ᐅᑕᖅᑭᔭᕆᐊᖃᓲᑦ ᐊᒻᒪ ᓱᓕᑉᐸᑦ ᑕᒪᓐᓇ, ᒥᓂᔅᑕᖃᐃ ᑖᒃᑯᓂᖓ ᐊᓯᔾᔩᓇᓱᒍᓐᓇᖃᔭᖅᐸ 

ᑖᔅᓱᒥᖓ ᐅᑕᖅᑭᔅᓲᔭᕆᐊᖃᕐᓂᕐᒥᒃ?  

 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᒥᓂᔅᑕ ᕼᐄᓕ ᐊᕿᐊᕈᖅ.  

 

ᐊᖓᔪᖅᑳᖅ ᕼᐄᓕ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ 

ᐊᐱᖅᑯᑎᒋᒻᒪᒍ ᐱᔭᕐᓂᖏᓐᓂᕈᓗᒋᖃᑦᑕᖅᑕᖓ ᓂᖃᐃᓲᑎᑖᕋᓱᖦᖢᓂ.  

 

ᐃᒪᐃᓕᔪᓐᓇᖅᑐᖓ ᑕᒫᓂ ᓄᓇᕗᒻᒥ ᐊᕕᒃᑐᖅᓯᒪᔪᓂᓪᓗ ᓄᖅᑲᓚᐅᖅᓯᒪᒻᒪᓂᓐᓇ ᒫᑦᓯᐅᓚᐅᖅᓯᒪᔪᒥ ᑕᐃᔅᓱᒪᓂ, 

ᒪᑯᐊᓗ ᐱᔭᕐᓂᖏᓐᓂᖏᑦ ᑕᒪᒃᑯᐊ ᐅᖃᐅᓯᕆᓚᐅᖅᖢᓂᒋᑦ. ᐊᒻᒪᓗ ᐋᖅᑭᒋᐊᕆᐊᓖᑦ ᐅᕝᕙᓘᓐᓃᑦ 

ᓄᑖᙳᕆᐊᓖᑦ ᑕᐃᒃᑯᐊ ᒪᓕᒐᐃᑦ.  

 

ᐊᒻᒪᓗ ᖁᕕᐊᓱᒃᑐᖓ ᑕᒪᓐᓇ ᕿᒥᕐᕈᓂᖅ ᒫᓐᓇ ᐊᑐᓕᕋᒃᑯ ᐅᓪᓗᒥᒧᑦ ᐊᙳᑎᒋᐊᖁᓪᓗᒍ. ᑖᒃᑯᐊ 

ᐱᓕᕆᐊᕇᓐᓇᖅᑕᕗᑦ. ᒪᓕᒐᐃᓂᒃᑯᐊ ᑕᐃᒃᑯᐊ ᑎᓕᐅᕈᑏᑦ ᐊᓯᔾᔨᕈᓐᓇᖅᑕᕗᑦ ᐊᒻᒪᓗ ᑕᐃᓐᓇ ᐱᒋᐊᕈᑎᒋᓯᒪᔭᕗᑦ 

ᐊᔾᔨᒌᓕᖅᑎᑦᑎᓪᓗᒋᑦ ᑕᐃᒃᑯᐊ ᐱᔨᑦᑎᕈᑏᑦ ᓴᖅᑭᑕᐅᖃᑦᑕᕐᓂᖏᑦ ᑕᖅᑲᒃᑯᓄᖓ. ᒫᓐᓇ ᑕᒪᒃᑯᐊ ᐱᓕᕆᐊᕆᔭᕗᑦ 

ᐊᒻᒪᓗ ᐅᖃᐅᓯᕆᕙᓪᓕᐊᖃᑦᑕᓂᐊᖅᖢᑎᒃᑯ ᐱᕙᓪᓕᐊᓂᖏᑦ ᒪᓕᓪᓗᒋᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ: ᑐᒡᓕᐊ ᐊᒻᒪ ᑭᖑᓪᓕᖅᐹᖅ ᐊᐱᖅᑯᑏᑦ, ᒥᔅᑕ ᑯᓄ.  

 



ᐊᐃᑉᐹ, ᓄᕕᐱᕆ 03, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

23 

ᑯᓄ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃ ᒥᓂᔅᑕ ᑭᐅᔪᓐᓇᕋᑖᕋᕕᙵ. ᑕᒪᓐᓇ ᑭᖑᓪᓕᖅᐹᖅ ᐊᐱᖅᑯᑎᒐ 

ᑖᔅᓱᒧᖓ ᒥᓂᔅᑕᒧᑦ.  

 

ᑖᒃᑯᐊ ᑎᒍᐊᙳᐊᖃᖃᑦᑕᖅᑐᑦ ᐊᓯᔾᔨᖅᑕᐅᓚᐅᕐᒪᑕ ᐅᐱᕐᖓᔅᓵᖑᓚᐅᖅᑐᖅ ᑮᓇᐅᔭᖅᑖᕆᖃᑦᑕᖅᑕᖏᑦ 

ᐅᓄᖅᓯᒋᐊᖅᑎᑕᐅᓪᓗᑎᑦ. ᐊᒻᒪᓗ ᑖᓐᓇᖃᐃ ᒥᓂᔅᑕ ᐅᖃᖁᓐᓇᖅᐸ ᑕᒪᒃᑯᐊ ᐊᓯᔾᔨᕆᐊᖅᑕᐅᓂᖏᑦ 

ᐊᑭᓕᖅᑕᐅᖃᑦᑕᓕᖅᑐᑦ. ᑐᓴᕐᓇᖃᑦᑕᓚᐅᕐᒥᒻᒪᑦ ᑖᒃᑯᐊ ᑎᒍᐊᙳᐊᖃᖃᑦᑕᖅᑐᑦ ᐊᑭᓕᖅᑕᐅᖏᔅᓲᔮᓗᒃᖢᑎᑦ 

ᑕᖅᑭᒐᓵᓪᓗᓂᑦ.  

 

ᑕᒪᒃᑯᐊᖃᐃ ᐊᑭᓕᖅᑕᐅᖃᑦᑕᓕᕋᓗᐊᖅᐸᑦ ᑎᒍᐊᙳᐊᖃᓲᑦ? ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᒥᓂᔅᑕ ᕼᐄᓕ ᐊᕿᐊᕈᖅ.  

 

ᐊᖓᔪᖅᑳᖅ ᒍᐊᐃᓐ ᕼᐄᓕ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᐊᒻᒪᓗ ᖁᔭᓐᓇᒦᖅᖢᒍ 

ᑖᓐᓇ ᐊᐱᕆᒻᒪᒍ. ᐄ’, ᖃᐅᔨᒪᓪᓗᑕ ᐊᑭᓕᖅᓱᖅᑕᐅᖃᑦᑕᕐᓂᖏᑦ, ᑕᐃᒃᑯᐊ ᑎᒍᐊᙳᐊᖃᖃᑦᑕᖅᑐᑦ 

ᐊᑭᓕᖅᑕᐅᖃᑦᑕᕆᐊᓖᑦ ᐊᑯᓚᐃᑦᑐᒃᑯᑦ ᐃᖏᕐᕋᑎᐊᕐᓗᑎᓪᓗ ᐊᒻᒪᓗ ᓯᕗᓪᓕᐅᔾᔭᐅᓯᒪᓪᓗᑎ ᑖᒃᑯᐊ 

ᐃᓄᓕᕆᔨᒃᑯᓐᓄᑦ.  

 

ᓄᑖᙳᕆᐊᖅᑎᐸᓪᓕᐊᔭᕗᑦ ᑕᒪᑐᒪᓂ ᐊᕐᕌᒍᖅᐸᓪᓕᐊᔪᒥ. ᐃᓗᐃᒃᑲᐅᓗᒍ ᑕᑯᓐᓇᕋᓱᑦᑕᕗᑦ ᑕᐃᒃᑯᐊ 

ᓂᖃᐃᓱᑉᐸᑦᑐᑦ ᒥᒃᓵᓅᖓᔪᓪᓗ ᐊᒻᒪᓗ ᑕᐃᒃᑯᐊ ᑎᒍᐊᙳᐊᖃᑦᑕᖅᑐᑦ. ᐊᒻᒪᓗ ᐊᓯᓕᒫᖏᑦ ᑕᐃᒃᑯᐊ 

ᐊᑐᐃᓐᓇᕈᖅᑎᑕᐅᖃᑦᑕᖅᑐᐃᑦ ᐃᓄᓕᕆᔨᒃᑯᓐᓄᑦ ᐃᖏᕐᕋᑦᑎᐊᖁᒍᓇᐅᒻᒪᑦ.  

 

ᑕᒪᒃᑯᐊᓕᒫᑦᑎᐊᑦ ᖃᓄᖅᑑᕈᑎᒋᔭᕗᑦ ᐊᒻᒪᓗ ᐊᒃᓱᕉᑎᒋᓗᑎᒃᑯ ᐱᓕᕆᓂᐊᖅᑕᕗᑦ ᑕᐃᒃᑯᓄᖓ ᐃᓕᔮᕇᓄᑦ 

ᑕᒪᒃᑯᓂᖓ ᓴᖅᑭᔮᖅᑎᖃᑦᑕᑕᑦᑎᓐᓄᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓕᓴᕆᒃᑲᓂᖅᐸᕋ ᑐᓄᓂᕐᒧᑦ ᒪᓕᒐᓕᐅᖅᑎ, ᑯᓄ.  

 

ᐊᐱᖅᑯᑦ 206 - 7(2): ᐋᓐᓂᐊᕕᓕᐊᖅᓯᒪᔪᓄᑦ ᓂᕿᑦᑎᐋᕙᐃᑦ ᓇᒃᓯᐅᔾᔭᐅᓂᖏᓄᑦ (ᑯᓄ) 

 

ᑯᓄ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᐱᖅᑯᑎᖃᕐᓂᕋᖅᑲᐅᒐᒪ ᓱᓕᓪᓗᖓ ᐅᖃᖅᑲᐅᕗᖓ. ᑖᓐᓇ 

ᐊᐱᖅᑯᑎᒋᓂᐊᓕᕐᒥᔭᕋ ᑖᓐᓇ ᒥᓂᔅᑕ ᐋᓐᓂᐊᖃᕐᓇᙱᑐᓕᕆᔨᒃᑯᓐᓄᑦ ᐱᔾᔪᑎᖃᖅᖢᖓ ᑖᒃᑯᐊ ᐱᓗᐊᖅᑐᒥ 

ᑕᕝᕙᓂ ᐊᐅᓪᓚᖃᑦᑕᖅᑐᑦ ᐃᖃᓗᓐᓄᑦ ᐋᓐᓂᐊᕕᓕᐊᕐᓗᓂ ᓲᕐᓗ ᑖᓐᓇ.  

 

ᑐᓴᖃᑦᑕᐃᓐᓇᖃᑦᑕᕋᒪ ᓄᓇᖅᑲᑎᓐᓃᖔᖅᑐᓂᑦ ᐊᒻᒪ ᑭᓇᒃᑯᑐᐃᓐᓇᕐᓂᑦ ᐃᓄᓐᓂᓪᓗ. ᑕᒪᓐᓇ ᓂᕿᖃᕐᓂᖅ 

ᑕᐃᒃᑯᐊ ᓂᕿᕐᕕᒋᖃᑦᑕᖅᑕᖓ. ᓂᕿᓪᓚᑦᑖᕈᔪᓐᓂᒎᖅ ᐱᑕᖃᙱᑎᐊᕐᒪᑦ, ᑐᓴᖅᑎᑕᐅᕋᑖᖅᑲᐅᒋᓪᓗᖓᓗ 

ᑖᔅᓱᒥᖓ. ᓂᕆᔪᓐᓇᑦᑎᐊᕈᓐᓃᖃᑦᑕᕐᒪᑕ ᐊᕆᐅᓇᖅᐸᒃᑐᒃᓴᐅᓪᓗᑎᓪᓗ ᑕᒪᒃᑯᐊ ᓂᕿᒋᔭᖏᑦ.  

 

ᑖᒃᑯᐊ ᑳᓐᑐᕌᖓᖃᐃ ᑖᔅᓱᒧᖓ ᐊᓯᔾᔨᖅᑕᐅᔪᓐᓇᕋᔭᖅᐸ ᑖᔅᓱᒧᖓ ᑳᓐᑐᕌᒋᔭᐅᔪᒧᑦ, ᐱᓗᐊᖅᑐᒥ ᑕᕝᕙᓂ 

ᓂᕿᖃᕐᓂᕐᒧᑦ ᑕᐃᒃᑯᓄᖓ ᓴᐃᓕᔭᕐᕕᐅᓕᖅᑐᒧᑦ ᑕᐃᔅᓱᒧᖓ? ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓄᑦ, ᒥᓂᔅᑕ ᐳᕉᔅᑐ.  

 

ᐊᖓᔪᖅᑳᖅ ᔮᓇᑦ ᐱᑦᓯᐅᓛᖅ ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ 

ᐊᐱᕆᒻᒪᑦ. ᑕᐃᒃᑯᐊ ᐃᓄᒃᓯᐅᑏᑦ ᑐᔪᕐᒥᑦᑎᓐᓂ ᐱᑕᖃᕆᐊᓖᑦ. ᑕᐃᒪ ᐊᐳᖅᑕᐅᑎᒋᔭᕗᑦ ᐊᑐᐃᓐᓇᖃᙱᓗᐊᕐᓂᖅ 

ᐃᓄᐃᑦ ᓂᕿᖏᓐᓂ. ᑕᐃᒃᑯᐊ ᐋᓐᓂᐊᕕᓕᐊᖃᑦᑕᖅᑐᑦ ᐃᓄᒃᓯᐅᑎᓂᑦ ᓂᕿᖃᖅᑎᑕᐅᖃᑦᑕᙱᒃᑯᑎᑦ 

ᖃᐅᔨᒃᑲᖅᑕᐅᖃᑦᑕᖅᑕ ᑕᐃᓐᓇ ᐅᖃᐱᓗᕝᕕᒃ ᑎᑎᕋᕐᕕᒃ ᐊᖅᑯᑎᒋᓗᒍ ᐅᕝᕙᓘᓐᓃᑦ ᑕᐃᒃᑯᓄᖓ.  

ᐊᒻᒪᓗ ᑕᐃᒪᐃᓕᖅᑲᐅᒐᓗᐊᕐᒥᑎᓪᓗᖓ ᖃᐅᔨᒋᐊᕐᓂᐊᖅᑐᖓ ᐃᓄᒃᓯᐅᑏᑦ ᑕᒪᒃᑯᐊ 

ᐊᑐᐃᓐᓇᕈᖅᑎᑕᐅᖃᑦᑕᕐᒪᖔᖏᑦ ᐊᑯᓚᐃᑦᑐᒃᑯᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ: ᓯᕗᓪᓕᖅᐹᒥ ᐃᓚᒋᐊᕈᑏᑦ ᐊᐱᕆᒍᒃ, ᒥᔅᑕ ᑯᓄ.  

 

ᑯᓄ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃ ᒥᓂᔅᑕ ᑭᐅᔪᓐᓇᕋᑖᕋᕕᙵ.  

 

ᑕᒪᓐᓇ ᐊᓯᔾᔨᕆᐊᖃᖃᑦᑕᕆᐊᖃᖅᑰᕐᒪᑦ ᐅᖃᐅᓯᕆᖅᑲᐅᕙᕋ ᐊᒻᒪ ᐋᑐᕚᒥᓪᓕᒎᖅ ᑕᐃᒪᓐᓇᐃᙱᑦᑐᖅ 

ᑐᓴᕈᒪᑦᑎᐊᖅᖢᖓ ᓂᕆᑦᑎᐊᖃᑦᑕᖅᑐᑦ ᐆᔪᖅᑐᓚᐅᐸᖦᖢᑎᓪᓗ ᐊᒻᒪ ᐃᓄᓐᓂ ᐱᓕᕆᔾᔪᑎᕈᔪᓂᑦ, 

ᑕᑯᔭᖅᑐᓚᐅᖅᓯᒪᒐᒃᑯ, ᒥᖅᓱᖃᑦᑕᖅᑐᑦ, ᖃᓄᐃᓕᐅᖃᑦᑕᖅᑐᑦ, ᑭᐱᙳᐃᔭᖅᑕᐅᑦᑎᐊᖅᐸᖦᖢᑎᑦ ᑕᒪᒃᑯᐊ. 

ᐱᐅᔪᓪᓛᓘᒻᒪᑦ ᐋᑐᕚᒥ ᑕᒪᓐᓇ ᑕᐃᒪᐃᑦᑐᒥᓇᕐᒪᑦ ᑕᒫᓂ.  

 

ᑖᓐᓇ ᐊᐱᖅᑯᑎᒐ ᑭᖑᓪᓕᖅ, ᑖᒃᑯᐊ ᑖᔅᓱᒥᖓ ᓱᓕ ᓴᐃᓕᔮᕐᕕᐅᑉ ᒥᒃᓵᓄᑦ, ᑐᓴᖃᑦᑕᐃᓐᓇᕋᒪ ᐃᓄᓐᓂᑦ 

ᐃᖅᑲᓇᐃᔭᖅᑎᖃᙱᓗᐊᖅᖢᑎᑦ. ᐊᒃᓱᕈᕐᕕᐅᖃᑦᑕᕐᒪᑦ ᑕᐃᑲᓂ ᓴᓕᔮᕐᕕᒻᒦᑦᑐᑦ. ᐃᓄᐃᓪᓗ ᐃᓚᖏᑦ ᐅᓄᖅᑐᑦ 

ᐃᓐᓇᐅᓪᓗᑎᑦ ᖃᓪᓗᓈᑎᑑᕈᓐᓇᙱᖦᖢᑎᓪᓗ.  

 

ᒥᓂᔅᑕᖃᐃ ᑖᔅᓱᒥᖓ ᑳᓐᑐᕌᒥ ᕿᒥᕐᕈᓇᒃᑲᓐᓂᕈᓐᓇᖅᐸ ᐃᓄᓐᓂᑦ ᐱᑕᖃᕐᔫᒥᓕᕐᓗᓂ ᑐᑭᓯᐊᑦᑎᐊᖅᖢᓂᑦ 

ᐃᓐᓇᕐᓄᑦ ᐱᓗᐊᖅᑐᒥ ᐊᒻᒪ ᐃᓅᓯᑦᑎᓐᓂ ᖃᐅᔨᒪᔾᔫᒥᔪᓂᑦ ᐱᑕᖃᕐᔫᒥᔭᕆᐊᖃᖅᑰᕐᒪᑦ. ᑖᔅᓱᒥᖓᖃᐃ ᒥᓂᔅᑕ 

ᑕᑯᓐᓇᒍᓐᓇᕆᕙ ᑳᓐᑐᕌᖓᓂ? ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ: ᒥᓂᔅᑕ ᐳᕉᔅᑐ.  

 

ᐊᖓᔪᖅᑳᖅ ᔮᓇᑦ ᐱᑦᓯᐅᓛᖅ ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄᑦᑎᐊᖅ. ᑕᐃᓐᓇ ᓄᑖᖅ ᑐᔪᕐᒥᕕᒃ 

ᓴᓇᔭᐅᕙᓪᓕᐊᓕᖅᑎᓪᓗᒍ ᐃᒡᓗᕈᓯᕐᒥ ᓴᓂᕝᕙᐃᓚᐅᖅᓯᒪᔪᒍᑦ ᒥᖅᓱᕐᕕᐅᖃᑦᑕᕐᓂᐊᖅᑐᒥᒃ ᐊᒻᒪᓗ 

ᑭᐱᙳᐃᔭᐅᑎᓂᒃ ᐱᓕᕆᕕᐅᖃᑦᑕᕐᓂᐊᖅᑐᓂᒃ ᑕᐃᒃᑯᓄᖓ ᐋᓐᓂᐊᕕᓕᐊᖅᓯᒪᔪᓄᑦ.  

 

ᐊᑯᓚᐃᑦᑐᒃᑯᑦ ᑕᐃᒃᑯᐊ ᑲᑎᒪᖃᑎᒋᖃᑦᑕᖅᑕᕗᑦ. ᑕᐃᑲᓂ ᐱᔨᑦᑎᖅᑎᒋᔭᐅᖃᑦᑕᖅᑐᑦ ᐊᒻᒪᓗ ᖁᕕᐊᓱᑦᑎᐊᖅᖢᖓ 

ᑕᒪᒃᑯᐊ ᐅᖃᐅᓯᕆᔭᑎᑦ ᐃᓱᒫᓘᑎᒋᔭᑎᓪᓗ ᓂᓪᓕᐅᑎᒋᔪᓐᓇᕋᕕᒋᑦ ᐱᐅᓯᒋᐊᒃᑲᓐᓂᖁᓪᓗᒍ ᑕᐃᓐᓇ ᑐᔪᕐᒥᕕᒃ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᑐᒡᓕᐊ ᐊᒻᒪᓗ ᑭᖑᓪᓕᖅᐹᖅ ᐊᐱᖅᑯᑏᖅ, ᒥᔅᑕ ᑯᓄᒃ. 

 

ᑯᓄᒃ: ᖁᔭᓐᓇᒦᒃ, ᐅᖃᖅᑎᑦᑎᔨ. ᖁᔭᓐᓇᒦᒃ ᒥᓂᔅᑕ ᑭᐅᔪᓐᓇᖅᑲᐅᒐᕕᖓ. ᑖᔅᓱᒧᖓ, ᑖᓐᓇ ᐄ’, 

ᐊᓯᔾᔨᕆᐊᖃᕐᓂᖓ ᑕᒪᓐᓇ ᕿᒥᕐᕈᐊᖅᑕᐅᒃᑲᓐᓂᕆᐊᖃᓪᓚᕆᖅᑰᕐᒪᑦ ᑕᒫᓃᑦᑐᖅ ᓴᐃᓕᔮᕐᕕᖕᒦᑦᑐᖅ.  

 

ᑖᒃᑯᐊ ᑕᑯᓇᒃᓯᒪᓪᓗᒋᑦ ᑕᒪᒃᑯᐊ ᐅᓂᐸᐃᒡᒥᓗ ᐋᑐᕚᒦᑦᑐᓪᓗ ᐱᐅᓂᖅᓴᓪᓚᕆᐊᓘᖕᒪᑕ, ᖃᓪᓗᓈᓃᒃᑲᓗᐊᖅᖢᑎᒃ 

ᐃᓄᖕᓂᒃ ᐃᖅᑲᓇᐃᔭᖃᑦᑎᐊᕐᓂᖅᓴᐅᓪᓗᑎᒃ, ᑕᒪᓐᓇ ᐃᖅᑲᓇᐃᔭᖅᑎᐅᑦᑎᐊᖃᑦᑕᕐᓂᖅ ᐊᒻᒪ ᐃᓄᖕᓄᑦ 

ᑲᑎᒪᕝᕕᐅᔪᓐᓇᖅᖢᓂ. ᒥᓂᔅᑕ ᑖᒃᑯᓂᖓ ᑳᓐᑐᕌᕈᔪᖕᓂᒃ ᕿᒥᕐᕈᒃᑲᓐᓂᕈᓐᓇᕋᔭᖅᐸ ᖃᖓᒃᑯᒃᑭᐊᖅ ᐊᕐᕌᒍ ᒫᑦᓯ 

ᐃᓱᓕᓚᐅᙱᓐᓂᖓᓂᒃ ᑖᒃᑯᓂᖓ ᑳᓐᑐᕌᒃᓂᒃ ᑕᑯᓇᒃᑲᓐᓂᕈᓐᓇᕋᔭᕐᒪᖔᑦ?  

 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ: ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓄᑦ, ᒥᓂᔅᑕ ᐳᕉᔅᑐ. 

 

ᐊᖓᔪᖅᑳᖅ ᔮᓇᑦ ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᖅᖢᒋᑦ ᑕᐃᒃᑯᐊ 

ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐃᖅᑲᓇᐃᔭᖅᑎᖏᑦ ᑎᑎᕋᖅᑲᐅᖕᒪᑕ. ᒫᓐᓇᕈᓘᓚᐅᖅᑐᕉᖅ ᑕᒪᓐᓇ 

ᐅᖃᐅᓯᕆᔭᐅᓚᐅᖅᓯᒪᔪᖅ ᑕᐃᒃᑯᐊ ᐋᓐᓂᐊᕕᓕᐊᖃᑦᑕᖅᑐᑦ ᐃᓱᒫᓗᑏᒋᔭᖏᑦ ᑐᙵᕕᒋᓪᓗᒋᑦ.  



ᐊᐃᑉᐹ, ᓄᕕᐱᕆ 03, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

25 

 

ᒫᓐᓇ ᑕᐃᓐᓇ ᐃᓄᒃᓯᐅᑎᓂᒃ ᓂᐅᕕᖃᑦᑕᖅᑐᑦ ᓂᕿᓂᒃ, ᑲᒪᔨᖃᓕᖅᑐᒡᒎᖅ ᑕᐃᑲᓂ ᑐᔪᕐᒥᕕᖕᒥ ᐊᒻᒪᓗ ᒪᓕᒐᓂᒃ 

ᐋᖅᑭᒃᓱᐃᓂᐊᖅᑐᑦ ᑕᐃᒃᑯᐊ ᑳᓐᑐᕌᑦ ᐋᖅᑭᒃᑕᐅᓗᑎᒃ ᑕᒪᒃᑯᐊ ᐃᓕᐅᖅᑲᖅᑕᐅᖁᓪᓗᒋᑦ ᐃᓄᐃᑦ ᓂᕿᖏᑦ 

ᐊᓯᖏᓪᓗ ᐱᓕᕆᐊᙳᖅᑎᑕᐅᓯᒪᔪᑦ.  

 

ᑕᐃᒃᑯᐊ ᐃᖅᑲᓇᐃᔭᖅᑎᕗᑦ ᑲᑎᒪᖃᑎᖃᖃᑦᑕᖅᑐᑦ ᑕᐃᑲᓂ ᓴᐃᓕᔮᕐᕕᖕᒥ ᑳᓐᑐᕌᖃᖅᑐᓂᒃ ᐊᒻᒪᓗ 

ᑲᑎᒪᑎᑕᐅᖃᑦᑕᕐᒥᔪᑦ ᑕᐃᒃᑯᐊ ᐱᔨᑦᑎᖅᑎᓕᒫᑦ ᑐᓴᐅᒪᓂᐊᕋᒥᒃ ᖃᓄᖅ ᐊᐅᓚᑕᐅᖕᒪᖔᑦ ᑕᐃᒃᑯᐊ 

ᐋᓐᓂᐊᕕᓕᐊᖅᑐᓄᑦ ᑐᔪᕐᒥᕕᐅᖃᑦᑕᖅᑐᑦ ᐊᔾᔨᒌᖕᓂᖅᓴᐅᖁᓪᓗᒋᑦ.  

 

ᐄ’, ᐊᐱᖅᑯᑎᒋᓂᐊᖅᐸᕋ ᐃᖅᑲᓇᐃᔭᖅᑎᓄᑦ ᐊᒻᒪᓗ ᖁᔭᓐᓇᒦᒃ ᑕᒪᒃᑯᓂᖓ ᐊᐱᖅᑯᑎᖃᕋᕕᑦ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᑲᔪᓯᓗᑕ, ᓈᓴᐅᑎᖓ 7, ᑎᑎᖅᑲᑎᒍᑦ ᐊᐱᖅᑯᑏᑦ. 8, ᑎᑎᖅᑲᑎᒍᑦ 

ᐊᐱᖅᑯᑎᕕᓂᕐᓄᑦ ᑭᐅᔾᔪᑏᑦ. 9, ᒪᑐᐃᕈᑎᓄᑦ ᐅᑎᕈᑏᑦ. 10, ᐊᑎᓕᐅᖅᓯᒪᔪᑎᒍᑦ ᑐᑦᓴᕋᐅᑏᑦ. 11, 

ᐊᑎᓕᐅᖅᓯᒪᔪᑎᒍᑦ ᑐᑦᓯᕋᐅᑎᓄᑦ ᑭᐅᔾᔪᑏᑦ. 12, ᐅᓂᒃᑳᑦ ᑲᑎᒪᔨᕋᓛᓂᙶᖅᑐᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ 

ᐱᖁᔭᒃᓴᓂᒃ ᐊᓯᖏᓐᓂᒡᓗ. ᐃᓕᑕᕆᕙᕋ ᐃᒃᓯᕙᐅᑕᕆᔭᖓ ᒪᓕᒐᒃᓴᓂᒃ ᕿᒥᕐᕈᔩᑦ, ᒥᔅᑕ ᖃᑉᓗᑦᓯᐊᖅ. 

 

ᑲᑎᒪᔾᔪᑎᒃᓴᖅ 12: ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ ᒪᓕᒐᒃᓴᓂᑦ ᐊᓯᖏᓐᓂᓪᓗ ᐅᓂᒃᑳᖏᑦ 

 

ᑲᑎᒪᔨᕋᓛᑦ ᐅᓂᒃᑳᖓᑦ 06 - 7(2): ᒪᓕᒐᒃᓴᖅ 15, ᒪᓕᒐᑦ ᐋᖅᑭᒋᐊᖅᑕᐅᓂᖓᓄᑦ ᐃᓕᓐᓂᐊᖅᑎᑦᑕ 

ᐃᑲᔫᓯᐊᕈᑎᖏᓄᑦ ᐃᓕᓐᓂᐊᕆᐊᖅᓯᒪᓪᓗᑎᒃ (ᖃᑉᓗᑦᓯᐊᖅ) 

 

ᖃᑉᓗᑦᓯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓇᓗᓇᐃᖅᓯᔪᒪᔪᖓ ᐱᖁᔭᒃᓴᖅ 15, ᐱᖁᔭᕐᔪᐊᖅ 

ᐋᖅᑭᒋᐊᖅᓯᔾᔪᑕᐅᓂᐊᖅᑐᖅ ᐃᓕᓴᖅᑏᑦ ᑮᓇᐅᔭᖅᑎᒍᑦ ᐃᑲᔫᓯᐊᖅᑖᖃᑦᑕᕐᓂᖏᓐᓄᑦ ᐱᖁᔭᕐᔪᐊᖅ. ᑲᑎᒪᔨᕋᓛᓄᑦ 

ᕿᒥᕐᕈᓇᒃᑕᐅᓚᐅᕐᒪᑦ ᑖᓐᓇ ᐱᖁᔭᒃᓴᖅ ᐃᓱᒪᒃᓴᖅᓯᐅᕈᑎᒋᔭᐅᔪᓐᓇᖅᓯᔪᖅ ᑲᑎᒪᑐᐃᓐᓇᕐᓂᕐᒥ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᑖᓐᓇ ᐅᔾᔨᕆᕙᕋ ᐱᖁᔭᒃᓴᖅ 15 ᑕᕝᕗᖓ ᒪᓕᒐᓕᐅᕐᕕᖕᒧᑦ ᐅᓂᒃᑳᕐᕕᐅᒍᒫᕐᓂᐊᕐᒪᑦ 

ᐊᒻᒪᓗ ᑲᑎᒪᔾᔪᑎᑦᑎᓐᓄᑦ ᓴᖅᑭᒍᒫᕐᓂᐊᖅᖢᓂ ᓈᒻᒪᓈᓕᖅᐸᑦ.  

 

ᑲᑎᒪᔾᔪᑎᑦᑕ ᓈᓴᐅᑎᖓ 13, ᑎᑎᖅᑲᑦ ᓴᖅᑭᑕᐅᓂᖏᑦ. ᓄᓇᕗᒻᒧᑦ ᓯᕗᓕᖅᑎ, ᒥᔅᑕ ᒪᐃᓐ. 

 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 

 

ᓴᖅᑭᑕᐅᔪᖅ ᑎᑎᖅᑲᒃ 83 - 7(2): ᐆᒃᑐᖅᑕᐅᔪᒪᔪᑦ ᐱᒋᐊᕐᖓᐅᑎᓐ ᒪᓕᒐᓕᐊᒃᓴᑦ ᐊᒃᑐᐊᔪᑦ 

ᐱᔪᓐᓇᐅᑎᑖᕈᑎᑦᑎᓐᓄᑦ (ᒪᐃᓐ) 

 

ᓯᕗᓕᖅᑎ ᐋᕐᓗᒃ ᒪᐃᓐ: ᒪ’ᓇ ᐅᖃᖅᑎᑦᓯᔨ. (ᑐᓵᔨᑎᒎᓕᖅᑐᖅ) ᐅᓇ ᐊᑯᓂᕈᓗᒃ ᑎᒍᒥᐊᓕᕋᑦᑎᒍᑦ. ᐸᖕᓂᖅᑑᕐᒧᑦ 

ᒪᓕᒐᓕᐅᖅᑎ ᑕᐃᑲᐅᑎᓪᓗᒍ.  

 

ᖁᕕᐊᓱᒃᑐᖓ ᑖᒃᑯᐊᒃ ᒪᕐᕉᒃ ᐱᖁᔭᒃᓵᒃ ᐃᓐᓇᕐᒥᓂᖅᓱᕐᓂᕐᒧᑦ ᑐᕌᖓᔪᑦ ᓴᖅᑭᑦᑐᒪᒐᒃᑭᑦ. 

ᐃᓄᒃᑎᑑᓕᖅᑎᑕᐅᓯᒪᓂᖓ ᐱᔭᕇᖅᐸᑦ ᑎᑎᕋᖅᑎᒨᕐᓂᐊᖅᐸᒃᑲ ᐃᓕᔅᓯᓐᓄᑦ ᑐᓂᐅᖅᑲᖅᑕᐅᓂᐊᕐᒪᑕ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᑎᑎᖅᑲᑦ ᓴᖅᑭᑕᐅᓂᖏᑦ ᓄᓇᓕᓐᓂ ᐱᔨᑦᓯᖅᑎᒃᑯᓐᓄᑦ, ᒥᓂᔅᑕ ᓯᒪᐃᓚᒃ. 

 



ᐊᐃᑉᐹ, ᓄᕕᐱᕆ 03, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓴᖅᑭᑕᐅᔪᖅ ᑎᑎᖅᑲᒃ 84 - 7(2): 2025 ᐊᕐᕌᒍᒧᑦ ᐅᓂᒃᑳᖓ ᓄᓇᕘᑉ ᐊᖓᔪᖅᑳᖓ 

ᐃᑯᐊᓪᓚᒃᑐᓕᕆᔨᐅᑉ ᑎᑎᕋᕐᕕᐊᑕ (ᓯᒪᐃᓚᒃ) 

ᓴᖅᑭᑕᐅᔪᖅ ᑎᑎᖅᑲᒃ 85 - 7(2): ᐅᑭᐅᖅᑕᖅᑐᒥ ᐃᖅᑲᓇᐃᔭᖅᑎᓄᑦ ᐱᕚᓪᓕᐅᑎᓄᑦ ᐱᔨᑦᑎᕈᑎᓪᓗ 

2025 ᐃᑦᑐᕐᒧᑦ ᐸᕐᓇᐅᑎᓕᐊᖏᑦ ᐊᕐᕌᒍᒧᑦ ᐅᓂᒃᑳᑦ (ᓯᒪᐃᓚᒃ) 

 

ᐊᖓᔪᖅᑳᖅ ᑯᕋᐃᒡ ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᕕᐊᓱᒃᑐᖓ ᓴᖅᑭᑦᑎᔪᓐᓇᕋᒪ ᒪᕐᕉᖕᓂᒃ 

ᐅᓂᒃᑳᓂᒃ. 2025 ᓄᓇᕗᒻᒥ ᖃᑦᑎᕆᔩᑦ ᑎᑎᕋᕐᕕᖏᓐᓂᙶᖅᑐᖅ ᐊᒻᒪᓗ ᐅᑭᐅᖅᑕᖅᑐᒥ ᐃᖅᑲᓇᐃᔭᖅᑏᑦ 

ᓄᖅᑲᕈᒪᓯᐊᖏᑦᑕ ᒥᒃᓵᓄᑦ ᐅᓂᒃᑳᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᑎᑎᖅᑲᑦ ᓴᖅᑭᑕᐅᓂᖏᑦ. ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, ᒥᓂᔅᑕ ᑕᑦᑐᐃᓂ. 

 

ᓴᖅᑭᑕᐅᔪᖅ ᑎᑎᖅᑲᒃ 86 - 7(2): ᒐᕙᒪᖏᑕ ᓄᓇᕘᑉ ᐃᖅᑲᓇᐃᔭᖅᑎᖏᓄᑦ 2025-26 ᐊᕐᕌᒍᒧᑦ 

ᐅᓂᒃᑳᖓ (ᑕᑦᑐᐃᓂ) 

 

ᐊᖓᔪᖅᑳᖅ ᐋᓂ ᑕᑦᑐᐃᓂ (ᑐᓵᔨᑎᒍᑦ): ᐅᖃᖅᑎ, ᖁᕕᐊᓱᒃᑐᖓ ᔫᓐ 12, 2025-2026 ᐊᕐᕌᒍᑕᒫᖅᓯᐅᑏᑦ 

ᐅᓂᒃᑳᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᓄᑦ ᑐᕌᖓᔪᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᑎᑎᖅᑲᑦ ᓴᖅᑭᑕᐅᓂᖏᑦ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓄᑦ, ᒥᓂᔅᑕ ᐳᕉᔅᑐ. 

 

 

ᓴᖅᑭᑕᐅᔪᖅ ᑎᑎᖅᑲᒃ 87 - 7(2): 2025 ᑭᒃᑯᓕᒫᓄᑦ ᐋᓐᓂᐊᖅᑕᐃᓕᒪᑎᑦᑎᓂᕐᒧᑦ ᒪᓕᒐᒥᒃ ᐊᕐᕌᒍᒧᑦ 

ᐅᓂᒃᑳᖓ (ᐳᕉᒡᑐ) 

 

ᐊᖓᔪᖅᑳᖅ ᔮᓇᑦ ᐱᑦᓯᐅᓛᖅ ᐳᕉᔅᑐ (ᑐᓵᔨᑎᒍᑦ): ᐅᖃᖅᑏ, ᖁᕕᐊᓱᒃᑐᖓ ᓴᖅᑭᑦᑎᔪᓐᓇᕋᒪ 2025 ᒐᕙᒪᒃᑯᑦ 

ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐱᖁᔭᕐᔪᐊᖓ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᑎᑎᖅᑲᑦ ᓴᖅᑭᑕᐅᓂᖏᑦ ᓄᓇᕗᑦ ᐃᒡᓗᓕᕆᔨᕐᔪᐊᒃᑯᓐᓄᑦ, ᒥᓂᔅᑕ ᓚᐃᔪᓪ. 

 

ᓴᖅᑭᑕᐅᔪᖅ ᑎᑎᖅᑲᒃ 88 - 7(2): 2025-26 ᓄᓇᕘᑉ ᐃᒡᓗᓕᕆᔨᕐᔪᐋᒃᑯᑦ ᑎᒥᖓᑕ ᑳᓐᑐᕌᓄᑦ, 

ᓂᐅᕕᕋᕈᑎᓄᑦ ᐊᒻᒪᓗ ᐊᑐᖅᑕᖏᓄᑦ ᐅᓂᒃᑳᑦ (ᓚᐃᔪᓪ) 

 

ᐊᖓᔪᖅᑳᖅ ᓯᓯᐅᓪ ᓚᐃᔪᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᕕᐊᓱᒃᑐᖓ 2025-2026 

ᑳᓐᑐᕌᒃᑖᖅᑎᑕᐅᖃᑦᑕᖅᑐᑦ ᐅᓂᒃᑳᖏᑦ ᓴᖅᑭᑦᑐᓐᓇᕋᒃᑭᑦ. ᖁᔭᓐᓇᒦᒃ, ᐅᖃᖅᑏ. 

 

ᓴᖅᑭᑕᐅᔪᖅ ᑎᑎᖅᑲᒃ 89 - 7(2): ᐅᓂᒃᑳᖏᑦ ᑲᓇᑕᐆᑉ ᑕᒻᒪᖅᓯᒪᔪᖅᓯᐅᖅᑎᕐᔪᐊᑉ ᓄᓇᕘᑉ 

ᒪᓕᒐᓕᐅᕐᕕᐊᑕ ᐃᓗᐊᓄᑦ − ᑎᒍᐊᙳᐊᖃᓐᓂᖅ ᓄᓇᕘᒥ (ᐅᖃᖅᑎ) 

 

ᐅᖃᖅᑎ: ᖁᔭᓐᓇᒦᒃ. ᑎᑎᖅᑲᑦ ᓴᖅᑭᑕᐅᓂᖏᑦ. ᐅᕙᖓᑦᑕᐅᖅ ᐊᑕᐅᓯᕐᒥᒃ ᑎᑎᖅᑲᕐᒥᒃ ᓴᖅᑮᔪᒪᕗᖓ. ᑖᓐᓇ 

ᐅᓂᒃᑳᖅ ᑲᓇᑕᐅᑉ ᑭᒡᓕᓯᓂᐊᖅᑎᕐᔪᐊᖓᓂᙶᖅᓯᒪᔪᖅ ᓄᓇᕗᑦ ᒪᓕᒐᓕᐅᕐᕕᖕᒧᑦ ᐅᓂᒃᑳᕆᓪᓗᓂᐅᒃ 

ᐱᔾᔪᑎᒋᓪᓗᓂᐅᒃ ᑎᒍᐊᙳᐊᖃᖃᑦᑕᕐᓂᐅᑉ ᓄᓇᕗᒻᒥ. ᖁᔭᓐᓇᒦᒃ. 

 

ᑎᑎᖅᑲᑦ ᓴᖅᑭᑕᐅᓂᖏᑦ, ᑲᔪᓯᓗᑕ. 14, ᖃᐅᔨᒃᑲᐃᔾᔪᑏᑦ ᐱᖁᔨᕗᖔᕈᑕᐅᓂᐊᖅᑐᓂᒃ. 15, ᖃᐅᔨᒃᑲᐃᔾᔪᑏᑦ 

ᐱᖁᔨᕗᖔᕈᑕᐅᓂᐊᖅᑐᓂᒃ ᓯᕗᓪᓕᖅᐹᒥ ᐅᖃᓕᒫᖅᑕᐅᖁᓪᓗᒋᑦ ᐱᖁᔭᒃᓴᑦ. 16, ᐱᖁᔨᕗᖔᕈᑏᑦ. 17, 

ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖏᑦ ᐱᖁᔭᒃᓴᑦ. 18, ᑐᒡᓕᐊᓂ ᐅᖃᓕᒫᖅᑕᐅᓂᖏᑦ ᐱᖁᔭᒃᓴᑦ. 19, 

ᑲᑎᒪᑐᐃᓐᓇᕐᓂᖅ ᐃᓱᒪᒃᓴᖅᓯᐅᕈᑎᖃᖅᑎᓪᓗᒋᑦ ᐱᖁᔭᒃᓴᓂᒃ ᐊᓯᖏᓐᓂᒡᓗ. ᐱᖁᔭᒃᓴᖅ 10, 11, ᐊᒻᒪᓗ 12, 

ᒥᔅᑕ ᐲᑕᓴᓐ ᐃᒃᓯᕙᐅᑕᕐᒦᑎᓪᓗᒍ.  

 



ᐊᐃᑉᐹ, ᓄᕕᐱᕆ 03, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑭᓯᐊᓂ ᑲᑎᒪᑐᐃᓐᓇᕐᓂᒨᓚᐅᖅᑎᓐᓇᑕ ᓄᖅᑲᖓᑲᐃᓐᓇᕐᓂᐊᕐᒥᒐᑦᑕ 20−ᒥᓂᔅᒥᒃ. ᐃᖅᓱᖅᑏ. 

 

>>ᑲᑎᒪᓂᖅ ᓄᖅᑲᑲᐃᓐᓇᖅᑐᖅ 15:04-ᒥ ᐊᒻᒪᓗ ᑲᑎᒪᑐᐃᓐᓇᕐᓂᖅ ᐱᒋᐊᖅᑐᖅ 15:16 

 

ᑲᑎᒪᔾᔪᑎᒃᓴᖅ 19: ᑲᑎᒪᔨᕋᓛᑦ ᑲᑎᒪᑐᐃᓐᓇᖅᑎᓪᓗᒋᑦ ᐃᓱᒪᒃᓴᖅᓯᐅᖅᑕᐅᓂᖏᑦ ᒪᓕᒐᒃᓴᐃᑦ ᐊᓯᖏᓪᓗ 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐅᓐᓄᓴᒃᑯᑦ. ᑐᙵᓱᒃᑲᓐᓂᓕᕐᒥᒋᔅᓯ. ᑲᑎᒪᓂᖅ ᐱᒋᐊᖁᓕᖅᑕᕋ. ᑲᑎᒪᑐᐃᓐᓇᓂᕐᒥ 

ᐱᔭᔅᓴᖃᖅᑐᒍᑦ ᐅᑯᓂᖓ. ᐱᖁᔭᔅᓴᖅ 10, 11 ᐊᒻᒪ 12. ᑲᑎᒪᔨᕋᓛᑦ ᓱᔪᒪᕙᑦ? ᒥᔅᑕ ᖁᓕᒃᑖᓇ. 

 

ᖁᓕᒃᑖᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑲᔪᓯᒃᑲᓐᓂᕈᒪᔪᒍᑦ ᐃᓱᒪᔅᓴᖅᓯᐅᕈᑎᒋᓗᒍ ᐱᖁᔭᔅᓴᖅ 10, 

ᑮᓇᐅᔭᓄᑦ ᑐᔅᓯᕋᐅᑎ (ᐊᑭᑐᔪᓄᑦ) ᐱᖁᔭᖅ, 2027-2028 ᐊᕐᕌᒍᖓᓂ ᐊᒻᒪ ᑐᔅᓯᕌᖑᔪᑦ ᐊᑭᑐᔪᖅᑐᕈᑎᔅᓴᖏᑦ 

2027-2028ᒥ ᐃᓄᓕᕆᔨᒃᑯᑦ ᐊᒻᒪ ᐊᕙᑎᓕᕆᔨᒃᑯᑦ ᐊᒻᒪ ᐱᕕᔅᓴᖃᒃᑲᓐᓂᕈᑦᑕ ᓯᓚᑦᑐᓴᕐᕕᓕᕆᓂᐊᕐᒧᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᖁᓕᒃᑖᓇ. ᐊᖏᖃᑎᒌᑉᐱᑕ ᑲᒪᒋᖅᑳᕐᓂᐊᕐᓗᒍ ᐱᖁᔭᒃᓴᖅ 10, 

ᑮᓇᐅᔭᓄᑦ ᑐᒃᓯᕋᐅᑎ (ᐊᑭᑐᔪᓄᑦ) ᐱᖁᔭᖅ, 2027-2028ᒥ.  

 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ.  

 

ᒪᓕᒐᒃᓴᖅ 10 - ᑮᓇᐅᔭᐃᑦ ᐊᑐᖅᑐᒃᓴᓄᑦ (ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, 2027-2028 - ᑲᑎᒪᔨᕋᓛᓂᑦ 

ᐃᓱᒪᒃᓴᖅᓯᐅᖅᑕᐅᓂᖓ  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐱᕆᒍᒪᔭᕋ ᒥᓂᔅᑕ ᕼᐄᓕ−ᐊᕿᐊᕈᖅ ᐱᓕᕆᖃᑎᖃᕐᒪᖔᖅ 

ᓴᓂᐊᓃᖁᓂᐊᖅᑕᖏᓐᓂᒃ ᑲᑎᒪᔨᕋᓛᑦ ᓵᖓᓃᑎᓪᓗᒋᑦ? 

 

ᐊᖓᔪᖅᑳᖅ ᒍᐃᓐ ᕼᐄᓕ−ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ’.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᒪᔩᑦ ᐊᖏᖅᑳᑦ ᒥᓂᔅᑕᐅᑉ ᐱᓕᕆᔨᖏᑦ ᓵᖓᓃᖃᑕᐅᖁᓪᓗᒋᑦ ᐃᓕᔅᓯ?  

 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐃᖅᓱᖅᑏ, ᐃᖏᑎᒋᐊᖅᑐᓚᐅᕐᒥᒃᑭᑦ. 

 

ᑎᑎᕋᖅᑕᐅᒍᓐᓇᓂᐊᕐᖓᑦ ᒥᓂᔅᑕ ᕼᐄᓕ−ᐊᕿᐊᕈᖅ, ᐱᓕᕆᔨᑎᑦ ᑭᒃᑰᒻᒪᖔᑕ ᓇᓗᓇᐃᓚᐅᕐᓗᒋᑦ 

ᒪᑐᐃᖅᓯᒍᑎᓅᕈᓐᓇᖅᓯᔪᑎᑦ. 

 

ᐊᖓᔪᖅᑳᖅ ᒍᐊᐃᓐ ᕼᐄᓕ ᐊᕿᐊᕈᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᐃᒃᓯᕙᐅᑕᖅ, 

ᖁᕕᐊᓱᒃᐳᖓ ᐅᓪᓗᒥ ᑕᕝᕙᓃᑦᑐᓐᓇᕋᒪ ᐅᖃᐅᓯᖃᕐᓂᐊᕐᓗᖓ ᑐᒃᓯᕋᐅᑕᐅᓯᒪᔪᓂᒃ 2027-28−ᒧ ᐊᑭᑐᔪᓄᑦ 

ᖃᔅᓯᑐᕐᓂᐊᕋᓱᒋᔭᐅᔪᓂᒃ ᐃᓄᓕᕆᔨᒃᑯᓐᓄᑦ ᑲᑎᒪᔨᑐᐃᓐᓇᓄᑦ.  

 

ᑕᕝᕙᓃᖃᑎᒋᔮᒃᑲ ᐃᓄᓕᕆᔨᒃᑯᑦ ᒥᓂᔅᑕᐅᑉ ᑐᒡᓕᐊ ᔮᓇᑕᓐ ᐃᐅᓪᔅᕗᑦ ᐊᒻᒪᓗ ᐃᓄᓕᕆᔨᒃᑯᑦ ᑐᑭᒧᐊᑦᑎᑦᑎᔨᖓ 

ᐊᐅᓚᑦᑎᕕᖓᓄᑦ ᔭᐃᑯ ᐃᐅᓪᔅᕗᑦ. 

 

ᐃᓄᓕᕆᔨᒃᑯᑦ ᑐᒃᓯᕋᕐᒪᑕ ᑲᑎᖦᖢᒋᑦ $5.25 ᒥᓕᐊᓐ ᑮᓇᐅᔭᓂᒃ ᐊᑭᑐᔫᑎᓄᑦ ᑐᕌᖓᓇᔭᖅᑐᓂᒃ 2027-28−ᒧᑦ.  

 



ᐊᐃᑉᐹ, ᓄᕕᐱᕆ 03, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒥᑭᑦᑑᑎᐅᓂᖅᓴᓄᑦ ᐊᑭᑐᔫᑎᓄᑦ ᑮᓇᐅᔭᑦ $2,250,000 ᐊᑐᖅᑕᐅᓂᐊᖅᑐᑦ ᑎᑎᕋᕐᕕᐅᑉ ᐃᓂᖓ 

ᐱᐅᓯᒋᐊᖅᑕᐅᔾᔪᑎᒃᓴᖏᓐᓄᑦ ᐊᒻᒪᓗ ᐃᓇᖏᖅᑕᐅᓂᐊᕐᒪᑕ ᓄᑕᐅᔪᓐᓃᖅᓯᒪᔪᑦ ᓄᓇᓯᐅᑎᑐᖃᑦ, ᓱᓇᒃᑯᑖᑦ 

ᐃᒡᓗᒥᐅᑕᑦ, ᐱᓕᕆᔾᔪᑎᐅᕙᒃᑐᓪᓗ ᑕᒪᐃᓐᓂ ᓄᓇᕗᒻᒥ.  

 

ᐱᓕᕆᕝᕕᒃ ᐊᐅᓚᑦᑎᕙᒃᐳᖅ ᖃᔅᓯᑲᓪᓚᖕᓂᒃ ᓄᓇᕗᑦ ᒐᕙᒪᖓᑕ ᓇᖕᒥᓂᕆᔭᖏᓐᓂᒃ ᕿᒫᕝᕕᖕᓂᑦ, 

ᐱᓯᒪᔭᐅᕙᒃᑐᓄᑦ ᐊᖏᖅᕋᕆᔭᐅᔪᓂᒃ, ᓇᔪᖅᑕᐅᓚᐅᑲᒍᓐᓇᖅᑐᓂᒡᓗ ᐃᒡᓗᓂᒃ ᐱᔨᑦᑎᕋᕈᒪᓪᓗᑎᒃ ᐃᓚᖏᓂᒃ 

ᓄᓇᕗᒻᒥ ᐊᑦᑕᕐᓇᖅᑐᒦᑦᑐᓂᒃ ᓄᓇᓕᖕᒥᐅᓄᑦ.  

 

ᖃᔅᓯᑲᓪᓚᑦ ᑖᒃᑯᐊ ᐃᓂᒋᔭᐅᔪᑦ ᐅᑭᐅᑦ 20 ᐅᖓᑖᓂ ᓄᑕᐅᙱᑎᒋᓕᖅᑐᑦ ᑲᒪᒋᔭᐅᖏᓐᓇᕆᐊᖃᖅᐸᒃᖢᑎᒡᓗ 

ᓴᓇᔭᐅᒃᑲᓐᓂᕆᐊᖃᖅᐸᒃᖢᑎᒡᓗ. ᑲᑎᖦᖢᒋᑦ $1.5 ᒥᓕᐊᓐ ᑐᕌᖓᓂᐊᖅᑐᑦ ᓴᓇᔭᐅᒃᑲᓐᓂᕆᐊᓕᖕᓄᑦ ᑖᒃᑯᐊ 

ᐱᖁᑏᑦ ᐱᐅᖏᓐᓇᖁᓪᓗᒋᑦ 

 

ᐊᒥᐊᒃᑯᖓᓕ $1.5 ᒥᓕᐊᓐ ᐊᑐᖅᑕᐅᓂᐊᖅᑐᖅ ᐃᑲᔪᖅᓱᐃᓂᕐᒧᑦ ᐊᑭᑐᔪᓄᑦ ᐱᓕᕆᐊᒃᓴᓄᑦ 

ᐱᒋᐊᖅᑎᑕᐅᓯᒪᔪᓄᑦ ᓄᓇᓕᖕᓂ ᑮᓇᐅᔭᓕᐅᕋᓱᒃᑎᐅᙱᑦᑐᓄᑦ ᑲᒪᒋᔭᐅᒋᐊᓕᖕᓄᑦ 

ᑮᓇᐅᔭᓕᐅᕋᓱᐊᖅᑎᐅᙱᑦᑐᖅ ᑲᑐᔾᔨᖃᑎᒌᖏᑦ ᐋᖅᑭᒃᓯᒪᓕᖅᑎᑦᑎᔪᒪᓪᓗᑎᒃ ᐱᓪᓗᐊᑕᕐᓂᒃ ᐊᐅᓚᑦᑎᓂᕐᒧᑦ 

ᐱᑕᖃᙱᓐᓂᕆᔭᐅᔪᓂᒃ.  

 

ᑮᓇᐅᔭᓕᐅᕋᓱᒃᑎᐅᙱᑦᑐᑦ ᑲᑐᔾᔨᖃᑎᒌᑦ ᐊᔪᕐᓇᖅᑐᖅᓯᐅᖃᑦᑕᖅᓯᒪᕗᑦ ᓇᓂᓯᓇᓱᒃᖢᑎᒃ ᑎᑎᕋᕐᕕᖕᓂᒃ, 

ᐱᓕᕆᐊᒃᓴᓂᒃ ᐊᐅᓚᑦᑎᕕᖕᓂ, ᐊᒻᒪᓗ ᐃᖅᑲᓇᐃᔭᖅᑎᓄᑦ ᐃᒡᓗᒃᓴᓂᒃ ᐃᑲᔪᕈᑎᒃᓴᓂᒃ ᐃᖅᑲᓇᐃᔭᖅᑎᑖᕐᓂᕐᒧᑦ 

ᐃᖅᑲᓇᐃᔭᖅᑎᖃᐃᓐᓇᕐᓂᕐᒧᓪᓗ. ᑮᓇᐅᔭᖃᖅᑎᑕᐅᓂᕐᒧᑦ ᐊᖏᕈᑏᑦ ᐊᑑᑎᖃᑦᑎᐊᕋᔭᖅᑐᑦ ᑕᒪᒃᑯᓄᖓ 

ᐃᓄᓕᕆᔾᔪᑕᐅᕙᒃᑐᓄᑦ ᓄᓇᓕᖕᓂ ᑲᒪᒋᔭᐅᖁᓪᓗᒋᑦ ᐊᒃᓱᕈᕐᓇᕈᑕᐅᕙᒃᑐᑦ ᓲᕐᓗ ᐃᒡᓗᕐᔪᐊᓂᒃ ᓂᐅᕕᕐᓂᕐᒧᑦ, 

ᓄᑖᙳᕆᐊᕈᑎᒃᓴᓄᑦ, ᐊᒻᒪᓗ ᐊᓯᖏᓐᓄᑦ ᐊᑭᑐᔫᑎᓄᑦ ᐱᔭᐅᒋᐊᓕᖕᓄᑦ.  

 

ᑮᓇᐅᔭᓕᐅᕋᓱᒃᑎᐅᙱᑦᑐᑦ ᑲᑐᔾᔨᖃᑎᒌᑦ ᐱᓇᔪᒍᓐᓇᖅᐳᑦ ᑮᓇᐅᔭᖃᖅᑎᑕᐅᔾᔪᑎᓂᒃ ᐱᓕᕆᐊᖏᑦ ᓈᒻᒪᒃᑯᑎᒃ 

ᐃᓄᓕᕆᔨᒃᑯᑦ ᑕᐅᑐᒃᑕᖏᓐᓂᒃ, ᓲᕐᓗ ᓂᕿᒃᓴᖃᑦᑎᐊᕐᓂᖅ, ᐃᓅᓯᕐᒧᑦ ᐊᔪᙱᑕᐅᔭᕆᐊᓖᑦ, ᐱᓕᒻᒪᒃᓴᕐᓂᖅ, 

ᒪᒥᓴᕐᓂᖅ ᖃᓄᐃᙱᑦᑎᐊᕐᓂᕐᓗ, ᐃᓚᒌᑦ ᐊᑦᑕᕐᓇᖅᑐᒦᖁᓇᒋᑦ, ᐊᒻᒪᓗ ᐊᖏᕐᕋᖃᙱᑦᑐᓕᕆᓂᖅ.  

 

ᐋᖅᑭᓯᔪᖃᕋᔭᖅᑐᖅ ᐊᖏᓛᖑᔪᓐᓇᖅᑐᒥᒃ ᑮᓇᐅᔭᖃᖅᑎᑕᐅᓂᕐᒧᑦ ᐃᓱᓕᑦᑕᕐᕕᒋᔭᐅᔪᓂᒃ ᐱᒋᐊᓕᓵᖅᑐᓄᑦ, 

ᐱᕈᖅᐸᓪᓕᐊᔪᓄᑦ, ᓴᖅᑭᑎᑕᐅᔪᓄᓪᓗ ᑮᓇᐅᔭᓕᐅᕋᓱᒃᑎᐅᙱᑦᑐᓄᑦ.     

 

ᑕᒪᓐᓇ ᐱᒻᒪᕆᐅᖕᒪᑦ ᑮᓇᐅᔭᓂᒃ ᑐᓂᓯᖃᑦᑕᕐᓂᖅ ᑮᓇᐅᔭᓕᐅᕋᓱᒃᑎᐅᙱᑦᑐᓄ ᑲᑐᔾᔨᖃᑎᒌᖑᔪᓄᑦ ᐊᒃᓱᐊᓗᒃ 

ᐃᑲᔪᖃᑦᑕᕐᒪᑕ ᐋᓐᓂᐊᖅᑕᐃᓕᒪᓂᕐᒧᑦ ᖃᓄᐃᙱᑦᑎᐊᕐᓂᕐᒧᓪᓗ ᓄᓇᓕᖕᓂᑦ ᐊᒻᒪᓗ 

ᐱᓕᕆᖃᑎᒋᓪᓗᐊᑕᖅᐸᒃᖢᑎᒍᑦ ᐱᓕᕆᐊᖃᕐᓂᕐᒧᑦ ᐊᒃᓱᕈᕐᓇᖅᑐᓂᒃ ᐊᓂᒍᖅᑎᓐᓇᓱᒋᐊᖃᖅᐸᒃᑕᑦᑎᓐᓂᒃ. 

ᑮᓇᐅᔭᓕᐅᕋᓱᒃᑎᐅᙱᑦᑐᓄ ᑲᑐᔾᔨᖃᑎᒌᑦ ᐱᑎᑦᑎᕙᒃᑭᕗᑦ ᐊᑐᖅᑕᐅᓪᓗᐊᑕᖅᐸᒃᑐᓂᒃ ᐱᔨᑦᑎᕋᕐᓂᕆᔭᐅᕙᒃᑐᓂᒃ 

ᐃᓚᒌᓄᑦ.  

 

ᐃᒃᓯᕙᐅᑖᖅ, ᐃᓄᓕᕆᔨᒃᑯᑦ ᐊᖏᖅᓯᒪᑦᑎᐊᖅᑐᑦ ᓴᙱᒃᑎᒋᐊᖅᑎᑦᑎᖃᑕᐅᔪᒪᓪᓗᑎᒃ ᐱᓕᕆᑎᑦᑎᖃᑦᑕᕐᓂᒃᑯᑦ 

ᐱᔨᑦᑎᕋᕐᓂᒃᑯᓪᓗ ᓄᓇᕗᒻᒥᐅᓄᑦ. ᐅᑯᐊ ᑮᓇᐅᔭᑦ ᐊᑐᖅᑐᒻᒪᕆᑦ ᐱᐅᓯᒋᐊᕈᑎᒋᓂᐊᕐᓗᒋᑦ ᐊᑑᑎᖃᕐᓂᖏᓐᓂᒃ 

ᐱᓕᕆᐊᖑᑦᑎᐊᕐᓂᖏᓐᓂᒡᓗ ᐱᓕᕆᐊᒃᓴᑦ ᓄᓇᓕᖕᓂᑦ ᓄᓇᕗᒻᒥ. ᓯᕗᓪᓕᐅᑎᓯᒪᔭᑦᑎᓐᓄᑦ ᒪᓕᑦᑎᐊᕐᒪᑦ 

ᓴᙱᒃᑎᒋᐊᖅᓯᕙᓪᓕᐊᓂᕐᒧᑦ ᐃᓄᓕᕆᔾᔪᑎᒋᕙᒃᑕᑦᑎᓐᓂ ᓄᓇᖁᑎᑦᑎᓐᓃᑦᑐᑦ ᐱᔪᓐᓇᕐᓂᖃᕐᓂᖅᓴᐅᓂᐊᕐᒪᑕ.  

 

ᓂᕆᐅᒃᐳᖓ ᐃᑲᔪᖅᑐᖅᑕᐅᙱᓐᓇᕆᐊᒃᓴᖅ ᐱᓕᕆᐊᖃᖅᑎᓪᓗᑕ ᐱᔨᑦᑎᕋᐅᑎᓂᒃ ᓄᓇᓕᖕᓂᑦ ᓄᓇᕘᓕᒫᒥ. 

 

ᑐᙵᓱᑦᑎᐊᖅᐳᓯ ᐊᐱᖅᑯᑎᒃᓴᖃᕈᔅᓯ ᐅᖃᐅᓯᒃᓴᖃᕈᔅᓯᓘᓐᓃᑦ ᒪᓕᒐᓕᐅᖅᑎᓄᑦ ᑲᔪᓯᒋᐊᖅᑎᓪᓗᑕ. 

(ᑐᓵᔨᑎᒎᕈᓐᓂᖅᑐᖅ) ᖁᔭᓐᓇᒦᒃ, ᐃᒃᓯᕙᐅᑖᖅ. 

 



ᐊᐃᑉᐹ, ᓄᕕᐱᕆ 03, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ ᕼᐄᓕ−ᐊᕿᐊᕈᖅ. ᐃᔅᓯᕙᐅᑕᖓ ᑲᑎᒪᔨᕋᓛᑦ ᒪᑐᐃᖅᓯᒍᑎᔅᓴᖃᕆᕙ 

ᐅᖃᐅᓯᔅᓴᓂᒃ? ᑲᔪᓯᒋᐊᓕᕆᑦ ᒥᔅᑕ ᐳᐊᑐ. 

 

ᐳᐊᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᔅ ᕼᐄᓕ ᐊᕿᐊᕈᖅ ᐊᒻᒪᓗ ᐃᖅᑲᓇᐃᔭᖅᑎᑎᑦ, ᑐᙵᓱᑦᑎᐊᕆᔅᓯ.  

 

ᖁᕕᐊᓱᑉᐳᖓ ᐅᖃᐅᓯᖃᕆᐊᒃᓴᖅ ᒪᑐᐃᖅᓯᔾᔪᑎᑦᑎᓐᓂᑦ ᐱᔾᔪᑎᓪᓗᒋᑦ ᑲᑎᒪᔨᕋᓛᖑᔪᑦ ᐃᓅᓯᖃᑦᑎᐊᕋᓱᓐᓂᕐᒧᑦ 

ᕿᒥᕐᕈᓂᖃᓐᖑᓱᑦᑎᓪᓗᒋᑦ ᑐᒃᓯᕌᖑᔪᓂᑦ 2027-2028-ᒥ ᐊᑭᑐᔪᖅᑐᕈᑎᒃᓴᖏᓐᓂᑦ ᒥᒃᓴᐅᓯᔭᐅᓯᒪᔪᓂᑦ 

ᐱᓕᕆᕕᖓᓄᑦ ᐃᓄᓕᕆᔨᒃᑯᑦ. ᑖᒃᓱᒪ ᐱᓕᕆᕕᐅᔫᑉ ᑐᒃᓯᕌᖏᑦ ᐊᑭᑐᔪᖅᑐᕈᑎᒃᓴᑦ ᐊᑐᕈᒫᕐᓂᐊᖅᑐᑦ 2027-

2028-ᒥ $5.25 ᒥᓕᐊᓐ ᑖᓚᐅᒻᒪᑕ.  

 

ᑖᓐᓇ ᐊᖏᓪᓕᒋᐊᕆᒐᓱᓐᓂᐅᒻᒪᑦ 50%-ᓂᑦ ᑐᒃᓯᕌᕆᔪᔭᖏᓐᓂᑦ 2026-2027-ᒥ ᐊᑭᑐᔪᖅᑐᕈᑎᒃᓴᓂᑦ 

ᒥᒃᓴᐅᓯᔭᐅᓯᒪᔪᔪᓂ. ᑖᓐᓇ ᐊᓯᕈᐃᓂᖅ ᐱᔾᔪᑎᖃᖅᑐᖅ ᐊᖏᓪᓕᒋᐊᖅᑕᐅᓂᖏᓐᓂᑦ ᐃᓄᓕᕆᔨᒃᑯᑦ ᐊᕐᕌᒍᑕᒫᖅ 

ᐊᑭᑐᔪᖅᑐᕈᑎᒃᓴᖏᑦ ᐊᑐᕈᒫᕐᓂᐊᖅᑐᑦ ᒥᑭᔫᑕᐅᓂᖅᓴᓄᑦ ᐊᑭᑐᔪᓄᑦ ᐱᓕᕆᐊᖑᔪᓄᑦ ᐊᒻᒪᓗ ᐃᓚᓯᓐᓂᕐᒪᑕ 

ᓄᑖᖑᔪᒥᑦ ᑮᓇᐅᔭᓂᑦ ᐊᑐᕈᒫᕐᓂᐊᖅᑐᖁᑎᓕᒻᒥᑦ ᑐᕌᖓᔪᒥᑦ ᑲᔪᓰᓐᓇᖅᑐᓄᑦ ᓱᕋᓚᐅᓐᖏᓐᓂᖏᓐᓂ 

ᐋᖅᑭᒋᐊᖅᓯᖃᑦᑕᕈᑎᐅᔪᓂᑦ ᐃᓄᓕᕆᔨᒃᑯᑦ−ᓇᒻᒥᓂᕆᔭᖏᓐᓄᑦ ᕿᒫᕕᓐᓄᑦ, ᑲᑎᓐᖓᓪᓗᑎᒃ ᐊᖏᕐᕋᕆᔭᐅᔪᓄᑦ 

ᐊᒻᒪᓗ ᐃᓪᓗᑖᖅᓯᖅᑐᓄᑦ ᓇᔪᖅᑕᐅᑲᐃᓐᓇᓲᓄᑦ ᐃᓪᓗᓄᑦ. 

 

ᑖᒃᓱᒪ ᐱᓕᕆᕕᐅᔫᑉ ᑮᓇᐅᔭᓕᐅᕋᓱᐊᖅᑎᐅᖏᑦᑐᓄᑦ ᐊᑭᑐᔪᓄᑦ ᑮᓇᐅᔭᖓ ᓯᕗᓪᓕᖅᐹᒥᑦ 

ᑮᓇᐅᔭᖅᑖᖅᑎᑕᐅᔪᔪᖅ 2023-2024-ᒥ ᑮᓇᐅᔭᓕᕆᔾᔪᑎᑦ ᐊᕐᕌᒍᖓᓂ. ᐅᐃᒍᖓ A-15 ᑖᒃᓱᒪ ᐱᓕᕆᕕᐅᔫᑉ 

ᑮᓇᐅᔭᓄᑦ ᑐᓂᕐᕈᑎᒃᓴᖏᓐᓄᑦ ᐃᑲᔫᑎᒃᓴᖏᓐᓄᓪᓗ ᐊᑐᐊᒐᖓ ᓇᓗᓇᐃᖅᓯᓯᒪᔪᖅ ᑖᒃᑯᐊ ᑮᓇᐅᔭᐃᑦ ᐱᔾᔪᑎᖓ 

ᑕᒪᓐᓇᐅᒻᒪᑦ “ᐃᑲᔪᖅᓰᓂᖅ ᐊᑭᑐᔪᓄᑦ ᐱᓕᕆᐊᖑᔪᓄᑦ ᐱᒋᐊᖅᑎᑕᒥᓂᐅᔪᓄᑦ ᓄᓇᓕᓐᓂ 

ᐃᓅᓯᖃᑦᑎᐊᕋᓱᐊᕐᓂᕐᒥᑦ ᐱᓕᕆᔨᐅᔪᓄᑦ ᑮᓇᐅᔭᓕᐊᕋᓱᐊᖅᑎᐅᓇᑎᒃ ᑎᒥᐅᓪᓗᑎᒃ ᐱᓕᕆᓂᖃᖅᑐᓄᑦ 

ᐊᓪᓗᖅᑕᐅᓯᒪᔪᓂᑦ ᒐᕙᒪᒃᑯᓐᓄᑦ ᐊᐅᓚᑕᐅᒋᐊᓕᐅᒐᓗᐊᓂᑦ.”  

 

ᑖᓐᓇ ᐊᑐᐊᒐᖅ ᓇᓗᓇᐃᖅᓯᓯᒪᒻᒥᔪᖅ ᑖᒃᓱᒪ ᐱᓕᕆᓂᐅᔫᑉ ᓴᖅᑭᔮᕐᓂᖓ “ᐊᑕᓂᐊᖅᑐᖅ ᒪᑭᒪᓂᖅ ᐸᕐᓇᐅᑎᐅᑉ 

ᓴᖅᑭᔮᕐᓂᖓᓄᑦ ᐊᑯᓂᐅᓂᖅᓴᐅᖏᓪᓗᓂ.” ᐃᓗᓕᖏᑦ 11 ᑕᐃᑲᓂ ᑲᑐᔾᔨᖃᑎᒌᓐᓂᖅ ᐊᔪᖅᓴᓗᐊᖃᑦᑕᖅᑐᓂᑦ 

ᓄᖑᔾᔫᒥᑎᑦᑎᓂᕐᒧᑦ ᐱᖁᔭᕐᔪᐊᖓ ᐱᔭᕆᐊᖃᖅᑎᑎᒻᒪᑦ ᒥᓂᔅᑕᐅᔪᒥᑦ ᒪᓕᒐᓕᐅᖅᕕᒻᒧᖅ 

ᓴᖅᑭᖅᓯᖃᑦᑕᕆᐊᖃᕐᓂᕐᒥᑦ ᐊᕐᕌᒍᑕᒫᖅᓯᐅᑎᓂᑦ ᐅᓂᒃᑲᓕᐊᒥᓂᕐᓂᑦ ᐱᔾᔪᑎᖃᖅᑐᓂᑦ ᐱᓕᕆᕕᖓᑕ 

ᐱᓕᕆᐊᒥᓂᖏᓐᓂᑦ ᐱᖁᔭᖅᑎᒍᑦ ᐊᒻᒪᓗ ᐊᑐᓕᖅᑎᑕᐅᓂᖓᓄᑦ ᒪᑭᒪᓂᖅ ᐸᕐᓇᐅᑎ.  

 

ᑕᐃᒃᑯᐊ 2023-2024-ᒥ ᐊᕐᕌᒍᑕᒫᖅᓯᐅᑎᑦ ᐅᓂᒃᑲᓕᐊᒥᓃᑦ ᒪᓕᒐᓕᐅᖅᕕᒻᒨᖅᑕᐅᔪᔪᑦ ᕕᕝᕗᐊᕆ 25,, 2025-ᒥ. 

ᒪᓕᒐᓕᐅᖅᑏᑦ ᓱᓕ ᑲᔪᖏᖅᓴᐃᕗᑦ ᑲᔪᓯᖁᔭᐅᓪᓗᓂ ᐃᓚᓕᐅᔾᔨᖃᑦᑕᓂᕐᒥᑦ ᐃᓗᓕᖅᑐᔪᓂᑦ ᑐᑭᓯᑎᑦᑎᒋᐊᕈᑎᓂᑦ 

ᐱᓕᕆᕕᖓᑕ ᑮᓇᐅᔭᐃᔭᕐᓂᕆᔭᖏᓐᓂᑦ ᐊᑖᒍᑦ ᑮᓇᐅᔭᓕᐅᕋᓱᐊᖅᑎᐅᖏᑦᑐᓄᑦ ᐊᑭᑐᔪᓄᑦ ᑮᓇᐅᔭᖏᑕ 

ᓯᕗᓂᕆᓛᖅᑕᑎᓐᓂ ᐊᕐᕌᒍᑕᒫᖅᓯᐅᑎᓂ ᐅᓂᒃᑲᓕᐊᓂ ᒪᓕᒐᓕᐅᖅᕕᒻᒨᖅᑕᐅᔪᓂ ᐊᑖᒍᑦ ᑲᑐᔾᔨᖃᑎᒌᓐᓂᖅ 

ᐊᔪᖅᓴᓗᐊᖃᑦᑕᖅᑐᓂᑦ ᓄᖑᔾᔫᒥᑎᑦᑎᓂᕐᒧᑦ ᐱᖁᔭᕐᔪᐊᖓᑕ. 

 

ᒪᓕᒐᓕᐅᖅᑏᑦ ᖃᐅᔨᒻᒪᑕ ᑖᓐᓇ ᐱᓕᕆᕕᐅᔪᖅ ᑮᓇᐅᔭᓂᑦ ᐊᑐᐃᓐᓇᐅᑎᑦᑎᓲᖑᒻᒥᒻᒪᑦ ᐊᐅᓚᑦᑎᓂᕐᒧᑦ 

ᐋᖅᑭᐅᒪᑎᑦᑎᓂᕐᒧᓪᓗ ᐊᑐᕈᒫᕐᓂᐊᖅᑐᖏᓐᓂ ᐃᑲᔪᖅᓰᒍᑎᐅᔪᓂᑦ ᐱᖁᑎᕐᔪᐊᓄᑦ−ᐊᒃᑐᐊᓂᖃᖅᑐᓂᑦ 

ᐱᒋᐊᖅᑎᑕᐅᓯᒪᔪᓂᑦ ᑕᒪᒃᑯᓄᖓ ᐋᓐᓂᖅᑕᐅᓂᐅᓴᔪᓄᑦ ᕿᒫᕕᓐᓄᑦ, ᐊᖏᕐᕋᖃᓐᖏᑦᑐᓄᑦ ᐅᖅᑯᐊᓕᓂᕐᓄᑦ 

ᐊᒻᒪᓗ ᖃᓄᐃᓐᖏᑦᑎᐊᕋᓱᐊᕐᓂᕐᒧᑦ ᐅᐸᒐᐅᔪᓄᑦ.  

 

ᐆᑦᑑᑎᒋᓗᒍ, ᑖᓐᓇ ᐱᓕᕆᕕᐅᔪᖅ ᑐᓴᖅᑕᐅᑎᑦᑎᔪᒻᒪᑦ ᔮᓐᓄᐊᕆ 2025-ᒥ ᑮᓇᐅᔭᓂᑦ 

“ᑐᓂᕐᕈᑎᖃᕈᓐᓇᕐᓂᕋᖅᑐᓂ ᐃᓱᖃᖅᑐᓂᑦ $50,000−ᓂᑦ ᑮᓇᐅᔭᓕᐊᕋᓱᐊᖅᑎᐅᖏᑦᑐᓄᑦ ᑎᒥᐅᔪᓄᑦ, 

ᐆᒪᔪᓕᕆᔨᒃᑯᑦ ᑲᑐᔾᔨᖃᑎᒌᖏᓐᓄᑦ, ᓄᓇᓖᑦ ᒐᕙᒪᕋᓛᖏᓐᓄᑦ ᐊᒻᒪᓗ ᓇᒻᒥᓂᖃᐅᑎᐅᔪᓄᑦ ᐃᓪᓗᒃᓴᓄᑦ, 

ᓴᓇᔨᓄᑦ ᐊᒻᒪᓗ ᐊᑭᓕᕆᐊᓕᒃᑲᓐᓂᐅᓲᓄᑦ ᓴᓇᔪᖃᖅᑎᓪᓗᒍ ᐃᑯᕐᕋᖅ ᐃᓪᓗᕋᓛᓂᑦ.”  

 



ᐊᐃᑉᐹ, ᓄᕕᐱᕆ 03, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑖᒃᓱᒪ ᐱᓕᕆᕕᐅᔫᑉ 2023-2024-ᒥ ᐊᕐᕌᒍᑕᒫᖅᓯᐅᑎᖏᑦ ᐅᓂᒃᑳᓕᐊᒥᓃᑦ ᐊᑖᒍᑦ ᑲᑐᔾᔨᖃᑎᒌᓐᓂᖅ 

ᐊᔪᖅᓴᓗᐊᖃᑦᑕᖅᑐᓂᑦ ᓄᖑᔾᔫᒥᑎᑦᑎᓂᕐᒧᑦ ᐱᖁᔭᕐᔪᐊᖓᑕ ᓇᓗᓇᐃᖅᓯᓯᒪᒻᒪᑕ ᐃᒫᒃ: ᓄᓇᕗᒻᒥ ᓯᕗᓕᖅᑏᑦ 

ᑲᑎᒪᓂᕆᔭᖓ ᐊᔪᖅᓴᓗᐊᖃᑦᑕᖅᑐᓂᑦ ᓄᖑᔾᔫᒥᑎᑦᑎᓂᕐᒧᑦ ᒪᑭᒪᓂᖅ ᐸᕐᓇᐅᑎᖓ ᓴᖅᑭᖅᑕᐅᖁᔨᓯᒪᒻᒪᑦ 

ᓴᓐᖏᓂᖅᓴᐅᔪᓂᑦ ᐃᑲᔪᖅᓰᔾᔪᑎᓂᑦ ᓄᓇᓖᑦ ᖃᓄᐃᓐᖏᑦᑎᐊᖁᓪᓗᒋᑦ ᐊᒻᒪᓗ ᓴᖅᑭᖅᑕᐅᓂᖏᓐᓄᑦ 

ᖃᓄᐃᓐᖏᑦᑎᐊᕋᓱᐊᖅᕕᐅᔪᑦ ᐅᐸᒐᐅᔪᑦ ᓄᓇᓕᓕᒫᓂ.  

 

ᑲᑐᔾᔨᖃᑎᖃᖅᑐᑎᒃ [ᑕᐃᒃᑯᓂᖓᐅᔪᔪᖅ] ᐱᓕᕆᕕᖓᓂᑦ ᓄᓇᓕᓐᓂᑦ ᒐᕙᒪᒃᑯᓂᓪᓗ ᐱᔨᑦᑎᕋᖅᑎᒃᑯᑦ ᐊᒻᒪᓗ 

ᓄᓇᕗᑦ ᑐᓐᖓᕕᒃ ᑎᒥᖓᓂᑦ, ᐊᒻᒪᓗ ᐱᓕᕆᕕᖓᓂᑦ ᐃᓄᓕᕆᔨᒃᑯᑦ ᐳᓚᕋᔪᔪᑦ ᐃᑉᐱᐊᕐᔪᒻᒧᑦ, ᑭᓐᖓᕐᓄᑦ, 

ᖃᒪᓂᑦᑐᐊᕐᒧᑦ ᐊᒻᒪᓗ ᖁᕐᓗᑦᑑᕐᒧᑦ ᑐᑭᓯᒐᓱᒋᐊᖅᑐᑎᒃ ᑖᒃᑯᐊ ᓄᓇᓖᑦ ᑕᑯᓐᓇᖑᐊᓲᖏᑦ ᖃᓄᐃᑦᑑᒻᒪᖔᑕ 

ᐃᓂᒃᓴᑦ ᑕᑯᔪᒪᒐᔭᖅᑕᖏᑦ ᖃᓄᐃᓐᖏᑦᑎᐊᕋᓱᐊᖅᕕᐅᔪᒥ ᐅᐸᒐᐅᔪᒥ ᐃᓪᓗᒥ.”  

 

ᒪᓕᒐᓕᐅᖅᑏᑦ ᑲᔪᖏᖅᑯᑦ ᑐᓴᖅᑎᑕᐅᖃᑦᑕᓛᕐᓂᕐᒥᓄᑦ ᐅᓪᓗᒥᒨᖓᔪᓂ ᖃᓄᐃᓕᖓᓕᕐᒪᖔᑕ ᑖᒃᑯᐊ ᐊᒻᒪᓗ 

ᑕᒪᑐᒧᖓ ᐊᒃᑐᐊᓂᖃᖅᑐᑦ ᐱᒋᐊᖅᑎᑕᐅᓯᒪᔪᑦ. ᑕᐃᑲᓂ ᐅᑭᐅᒃᑯᑦ 2024-ᒥ ᐃᒃᓯᕙᓂᕆᔭᖓᓂ, ᒪᓕᒐᓕᐅᖅᕕᒃ 

ᐊᖏᓚᐅᖅᑐᖅ $450,000−ᓂᑦ ᑮᓇᐅᔭᓂᑦ ᐃᓚᒋᐊᖅᓯᒍᒪᔾᔪᑎᓂᑦ ᐊᑭᑐᔪᓄᑦ ᓂᐅᕕᕐᓂᐊᕐᒪᑕ 

ᐊᑐᓕᖅᑎᑦᑎᓗᑎᓪᓗ ᓄᑖᖑᔪᒥᑦ ᖃᕋᓴᐅᔭᒃᑯᑦ ᐃᓄᓕᕆᔾᔪᑎᒥᑦ.  

 

ᐱᓪᓗᒍ ᐱᒻᒪᕆᐅᓂᖓ ᑖᒃᓱᒪ ᖃᕋᓴᐅᔭᐅᑉ ᑲᒪᔾᔪᑎᐅᓂᐊᕐᓗᓂ ᐃᓱᒫᓘᑎᐅᔪᓄᑦ ᐅᖃᐅᓯᐅᓯᒪᔪᓄᑦ ᑲᓇᑕᐅᑉ 

ᑕᒻᒪᖅᓯᒪᔪᖅᓯᐅᖅᑎᖓᓄᑦ ᐱᓪᓗᒋᑦ ᓱᕈᓯᕐᓄᑦ ᐃᓚᒌᓄᓪᓗ ᐱᔨᑦᑎᕋᐅᑎᑦ ᓄᓇᕗᒻᒥ, ᒪᓕᒐᓕᐅᖅᑏᑦ 

ᑲᔪᖏᖅᓴᐃᕗᑦ ᒥᓂᔅᑕᐅᔪᒥᑦ ᓇᓗᓇᐃᖅᑐᐃᖃᑦᑕᖁᔭᐅᓪᓗᓂ ᒪᓕᒐᓕᐅᖅᕕᒻᒧᑦ ᖃᓄᐃᓕᖓᓕᕐᒪᖔᑕ 

ᐊᑐᓕᖅᑎᑦᑎᒐᓱᓐᓂᖏᑦ ᓄᑖᒥᑦ ᐊᐅᓚᑦᑎᔾᔪᑎᒥᑦ.  

 

ᑕᕝᕙ ᐃᓱᓕᑉᐳᑦ ᒪᑐᐃᖅᓯᔾᔪᑎᑦ ᐅᖃᐅᓯᒃᓴᒃᑲ ᐱᓪᓗᒋᑦ ᑐᒃᓯᕌᖑᔪᑦ 2027-2028-ᒥ ᐊᑭᑐᔪᖅᑐᕈᑎᒃᓴᖏᑦ 

ᒥᒃᓴᐅᓯᔭᐅᓯᒪᔪᑦ ᐱᓕᕆᕕᖓᓄᑦ ᐃᓄᓕᕆᔨᒃᑯᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐳᐊᑐ. ᑲᑎᒪᔩᑦ ᐅᖃᐅᓯᔅᓴᑐᐃᓐᓇᖃᖅᑲᑦ 

ᐊᐱᖅᓱᕐᓇᕐᒨᓚᐅᙱᓐᓂᑦᑎᓐᓂ? ᒥᔅᑕ ᖁᓕᒃᑖᓇ. 

 

ᖁᓕᒃᑖᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓇᓗᓇᐃᖅᑕᐅᑦᑎᐊᖁᔨᑐᐃᓐᓇᖅᑐᖓ 

ᖃᓄᐃᙱᑦᑎᐊᕋᓱᕝᕕᐅᔪᑦ ᑕᐃᒃᑯᐊ ᐅᐸᒐᐅᓲᑦ. ᑖᒃᑯᐊ ᐅᓂᒃᑳᕆᔭᐅᒋᐊᕈᓐᓇᖅᑲᑦ ᑭᓲᒻᒪᖔᑕ? ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᖁᓕᒃᑖᓇ. ᒥᓂᔅᑕ ᕼᐄᓕ ᐊᕿᐊᕈᖅ. 

 

ᐊᖓᔪᖅᑳᖅ ᒍᐊᐃᓐ ᕼᐄᓕ ᐊᕿᐊᕈᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᖁᔭᓐᓇᒦᓪᓗ ᑲᑎᒪᔨ 

ᐊᐱᕆᒻᒪᑦ ᑕᐃᒫᒃ. ᑖᒃᑯᐊ ᖃᓄᐃᙱᑦᑎᐊᕋᓱᕝᕕᐅᔪᑦ ᓄᓗᓇᐃᖅᑕᐅᓯᒪᒻᒪᑕ ᐃᓚᒋᔭᐅᓪᓗᑎᒃ ᐅᖃᐅᓯᐅᔪᔪᓂ 

ᓄᓇᕗᒻᒥ ᐊᔪᖅᓴᓗᐊᖃᑦᑕᖅᑐᑦ ᐃᓚᙵᕐᔫᒥᑎᑦᑎᒐᓱᑦᑐᑎᒃ ᑲᑎᒪᓂᐅᔪᔪᒥ. 

 

ᑐᑭᓯᒋᐊᕋᓱᔪᔪᐃᑦ ᑎᓴᒪᓂᒃ ᓄᓇᓕᓐᓂ ᓇᓗᓇᐃᖅᑕᐅᓯᒪᔪᓂ, ᑭᒻᒥᕈᑦ, ᐃᑉᐱᐊᕐᔪᒃ, ᖃᒪᓂᑦᑐᐊᖅ ᐊᒻᒪ 

ᖁᕐᓗᖅᑑᕐᒥ. ᑖᒃᑯᐊ ᖃᐅᔨᓴᖅᑕᐅᔪᔪᐃᑦ ᐱᔭᕇᖅᑕᐅᔪᔪᐃᑦ ᐊᒻᒪᓗ ᐃᓅᓯᖃᑦᑎᐊᕋᓱᕝᕖᑦ, ᖃᓄᐃᙱᑦᑎᐊᕋᓱᕝᕖᑦ 

ᐊᑭᑐᔪᓄᑦ ᐸᕐᓇᐅᑎᓅᕈᓐᓇᖅᓯᓚᐅᖅᑐᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᒥᔅᑕ ᖁᓕᒃᑖᓇ. 

 

ᖁᓕᒃᑖᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑐᑭᓯᕗᖓ ᑕᒪᒃᑯᐊ ᖃᓄᐃᙱᑦᑎᐊᕋᓱᕝᕕᓕᕆᔪᐃᑦ 

ᐊᑭᑐᔪᓄᑦ ᐸᕐᓇᒍᑎᐅᓗᐊᑐᐃᓐᓇᖅᑐᐃᑦ? ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᖁᓕᒃᑖᓇ. ᒥᓂᔅᑕ ᕼᐄᓕ ᐊᕿᐊᕈᖅ. 



ᐊᐃᑉᐹ, ᓄᕕᐱᕆ 03, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᒍᐊᐃᓐ ᕼᐄᓕ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᓪᓗ ᐊᐱᕆᒃᑲᓂᕐᖓᑦ. 

ᐄ’. ᑖᒃᑯᐊ ᖃᓄᐃᙱᑦᑎᐊᕋᓱᕝᕖᑦ ᐅᑕᖅᑭᔪᑦ, ᐊᒥᓱᒃᑲᓐᓂᐊᓗᐃᑦ ᐅᑕᖅᑭᑎᓪᓗᒋᑦᑕᐅᖅ ᐊᑭᑐᔪᐃᑦ 

ᓴᖅᑭᖅᑕᐅᔭᕆᐊᓖᑦ ᓇᓗᓇᐃᖅᑕᐅᓯᒪᔪᐃᑦ ᒐᕙᒪᒃᑯᑦ ᐱᓕᕆᕕᖏᓐᓄᑦ ᐊᑕᐅᓯᐅᙱᒻᒪᕆᑦᑐᒧᑦ.  

 

ᑕᐃᒫᒃ ᐊᑭᑐᔪᒧᑦ ᐸᕐᓇᖃᑦᑕᕈᓐᓇᕆᐊᖃᕐᖓᑕ. ᐃᓚᓯᒍᓐᓇᖅᑐᖓ ᐃᔅᓯᕙᐅᑕᖅ. ᐅᖃᐅᓯᖃᐃᓐᓇᐸᑦᑐᖓ 

ᑕᐃᒪᐃᑦᑐᓂᒃ ᓴᖅᑭᖅᑕᐅᔪᖃᕆᐊᖃᕐᖓᑦ ᐊᒻᒪ ᑲᑐᔾᔨᖃᑎᒌᕝᕕᒋᔪᓐᓇᕋᑦᑎᒍᑦ ᐊᓯᑦᑎᓐᓄᑦ ᑎᒥᐅᔪᓄᑦ. 

ᑕᐃᒪᐃᑦᑐᓂᑦᑕᐅᖅ ᓴᖅᑭᖅᓯᒍᒪᒻᒥᔪᓄᑦᑕᐅᖅ ᐃᓪᓗᓂᒃ ᓴᖅᑭᖅᓯᒍᒪᔪᓄᑦ.  

 

ᑕᐃᒫᒃ ᖃᓄᐃᙱᑦᑎᐊᕋᓱᕝᕕᐅᓗᑎᒃ ᐊᔾᔨᒌᙱᑦᑐᓄᑦ ᐱᓕᒻᒪᔅᓴᐃᕕᐅᖃᑦᑕᕈᓐᓇᕋᔭᕐᖓᑕ 

ᐃᓕᓐᓂᐊᑎᑦᑎᕕᐅᓗᑎᓪᓗ. ᓄᓇᓕᓐᓂᓗᑦᑕᐅᖅ ᐱᓕᕆᐊᔅᓴᕈᓘᔭᖏᓐᓄᑦ ᐃᓂᔅᓴᖃᕐᕕᐅᖃᑦᑕᕐᓗᑎᒃ. 

ᐊᔾᔨᒌᙱᑦᑐᓄᑦ ᑲᑐᔾᔨᖃᑎᒌᓄᑦ ᖃᓄᖅ ᑲᔪᓯᖁᔭᐅᔮᖅᑐᑦ ᐅᖃᖃᑎᖃᖃᑦᑕᖅᑐᒍᑦ ᓱᓕ ᑕᐃᒃᑯᓂᖓ 

ᑲᑐᔾᔨᖃᑎᒋᔭᑦᑎᓐᓂᒃ ᓴᖅᑭᖅᓯᒐᓱᑦᑕᑎᓐᓂᒃ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐅᖃᖅᑎ: ᖁᔭᓐᓇᒦᒃ, ᒥᔅ ᕼᐄᓕ ᐊᕿᐊᕈᖅ. ᐊᑎᖁᑎᖃᙱᑕᐃᓐᓇᕋᒪ. ᐅᖃᐅᓯᔅᓴᑐᐃᓐᓇᕐᓂᒃ ᑲᔪᓯᒋᐊᓕᕐᓗᑕ. 

ᐊᑐᓃᑦᑕᕐᓗᒋᑦ ᒪᑉᐱᒐᖏᑦ ᒪᑉᐱᒐᖓ ED-3. ᐃᓄᓕᕆᔨᒃᑯᑦ ᐱᒻᒪᕆᖓᓄᑦ 2027-2028 $5,250,000. 

ᒪᓕᒐᓕᐅᖅᑏᑦ ᐊᐱᖅᑯᑎᖃᖅᐹᑦ? ᒥᔅᑕ ᖃᑉᓗᑦᓯᐊᖅ. 

 

ᖃᑉᓗᑦᓯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 2026-2027 ᐊᑭᑐᔫᑎᓄᑦ ᒥᑦᓴᐅᓯᖅᓯᒪᔭᓯ $2-ᒥᓕᐊᓐ  

ᐊᖏᔫᑎᐅᓗᐊᙱᑦᑐᓄᑦ ᐱᓕᕆᐊᒃᓴᓄᑦ. ᒫᓐᓇᒧᑦ ᑎᑭᑦᑐᒍ ᖃᓄᐃᓕᖓᓕᖅᐸᑦ ᐱᓕᕆᐊᒃᓴᐃᑦ 

ᑮᓇᐅᔭᖃᖅᑎᑕᐅᔪᑦ ᑖᑦᓱᒨᓇ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐅᖃᖅᑎ: ᖁᔭᓐᓇᒦᒃ, ᒥᔅᑕ ᖃᑉᓗᑦᓯᐊᖅ. ᒥᓂᔅᑕ ᕼᐄᓕ ᐊᕿᐊᕈᖅ, ᑲᔪᓯᒋᑦ.  

 

ᐊᖓᔪᖅᑳᖅ ᒍᐊᐃᓐ ᕼᐄᓕ ᐊᕿᐊᕈᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᒫᓐᓇ ᐃᒪᐃᓕᖓᕗᖅ, 

ᒥᑭᔫᑎᓄᑦ ᑮᓇᐅᔭᖅᑐᖅᑐᓄᑦ ᐱᓕᕆᐊᒃᓴᐃᑦ ᑲᔪᓯᕙᓪᓕᐊᔫᒐᓗᐊᑦ ᑮᓇᐃᔭᓪᓗ ᑐᕌᖓᔪᒫᖓᑦᓴᐅᑕᐅᒌᖅᓱᑎᒃ 

ᓄᓇᒃᑰᕈᑎᑖᕐᓂᒃ, ᑭᓱᓂᓪᓗ ᑮᓇᐅᔭᓕᒫᑦ ᐊᑐᖅᑕᐅᒌᓛᕐᓂᖏᓐᓂᒃ ᓂᕆᐅᒋᔭᐅᔪᖅ. (ᑐᓵᔨᑎᒎᕈᓐᓃᖅᑐᖅ) 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐅᖃᖅᑎ: ᖁᔭᓐᓇᒦᒃ, ᒥᔅ ᕼᐄᓕ ᐊᕿᐊᕈᖅ. ᒥᔅᑕ ᖃᑉᓗᑦᓯᐊᖅ. 

 

ᖃᑉᓗᑦᓯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᑐᓕᖁᓯᒪᔭᓯ 2027-2028 ᐊᑭᑐᔫᑎᓄᑦ ᐱᖃᓯᐅᑎᔪᑦ 

$2,240,000 ᐊᑭᔫᑎᐅᙱᑦᑐᓄᑦ ᐱᓕᕆᐊᒃᓴᓄᑦ. ᐱᓕᕆᐊᒃᓴᐃᑦ ᑭᓱᑦ ᐸᕐᓇᐅᑕᐅᕙᑦ 2027-2028 ᐊᕐᕌᒍᐊᓂ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐅᖃᖅᑎ: ᖁᔭᓐᓇᒦᒃ, ᒥᔅᑕ ᖃᑉᓗᑦᓯᐊᖅ. ᒥᓂᔅᑕ ᕼᐄᓕ ᐊᕿᐊᕈᖅ, ᑲᔪᓯᒋᑦ.  

 

ᐊᖓᔪᖅᑳᖅ ᒍᐊᐃᓐ ᕼᐄᓕ ᐊᕿᐊᕈᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᑖᒃᑯᐊ ᑮᓇᐅᔭᐃᑦ 

ᐊᑐᖅᑕᐅᔪᒫᖅᑐᑦ ᐊᓯᔾᔨᖅᑕᐅᓂᑦᓴᖏᑕ ᐱᑐᖃᙳᖅᐸᓪᓕᐊᒻᒪᑕ ᓄᓇᒃᑰᕈᑏᑦ ᓄᓇᓕᓕᒫᓂ. ᐊᑐᕆᐊᖃᖅᐸᑦᑐᑦ 

ᐃᓚᒌᓄᑦ ᓇᓕᐊᓐᓅᕋᖅᑕᐅᒋᐊᖃᕌᑕ ᓄᑕᖅᑲᓄᑦ, ᐃᓅᓱᑦᑐᓄᑦ, ᐸᐸᑦᑕᐅᔪᑦ ᐃᓄᓕᕆᔨᒃᑯᓐᓄᑦ. 

 

ᐱᓕᕆᐊᒃᓴᐃᓪᓗ ᐊᓪᓚᕝᕕᒻᒥᐅᑕᓂᒃ ᓂᐅᕕᕈᑎᑦᓴᓄᑦ ᐋᖅᑭᒋᐊᕈᑎᑦᓴᓄᑦ.  

 

ᓄᑖᙳᕆᐊᑦᓴᐃᓐᓇᕐᒥᒐᑦᑎᒍᑦ ᓴᐳᔾᔨᒋᐊᖃᕐᓂᕗᑦ ᐊᓪᓚᕝᕕᑦᑎᓐᓂᒃ ᐊᒻᒪ ᐊᑐᖅᑕᐅᕙᒻᒥᔪᑦ ᒥᑭᔫᑎᓄᑦᑕᐅᖅ 

ᐊᑦᑕᓇᖅᑐᒦᖁᓇᒋᑦ ᐱᓕᕆᔨᕗᑦ ᑭᑐᓗ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐅᖃᖅᑎ: ᖁᔭᓐᓇᒦᒃ, ᒥᔅ ᕼᐄᓕ ᐊᕿᐊᕈᖅ. ᒥᔅᑕ ᖃᑉᓗᑦᓯᐊᖅ, ᑲᔪᓯᒋᐊᕆᑦ. 



ᐊᐃᑉᐹ, ᓄᕕᐱᕆ 03, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᖃᑉᓗᑦᓯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᖅᐸᕋ ᑭᐅᑦᓯᐊᕐᒪᑦ. ᒥᓂᔅᑕ ᐊᐱᖅᑯᑎᒋᓕᕆᕙᕋ 

2026-2027 ᐊᑭᑐᔫᑎᓄᑦ ᐊᑎᕈᒫᕐᓂᐊᖅᓯᒪᒐᑦᓯ $1.5 ᒥᓕᐊᓐ ᑮᓇᐅᔭᓕᐅᕋᓱᑦᑎᓅᙱᑦᑐᖅ ᑮᓇᐅᔭᐃᑦ. ᒫᓐᓇᒧᑦ 

ᑎᑭᑦᑐᒍ ᖃᑦᓯᑦ ᑮᓇᐅᔭᐃᑦ ᐊᑐᖅᑕᐅᓯᒪᓕᖅᐸᑦ? ᖁᔭᓐᓇᒦᒃ, ᐃᒃᓯᕙᐅᑕᖅ. 

 

ᐅᖃᖅᑎ: ᖁᔭᓐᓇᒦᒃ, ᒥᔅᑕ ᖃᑉᓗᑦᓯᐊᖅ. ᒥᓂᔅᑕ ᕼᐄᓕ ᐊᕿᐊᕈᖅ, ᑲᔪᓯᒋᐊᕆᑦ.  

 

ᐊᖓᔪᖅᑳᖅ ᒍᐊᐃᓐ ᕼᐄᓕ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ, ᖁᔭᓐᓇᒦᓪᓗ ᐊᐱᖅᑯᑎᒋᒻᒪᒍ. 

ᑕᒪᕐᒥᒃ ᑮᓇᐅᔭᐃᑦ ᑮᓇᐅᔭᓕᐅᕋᓱᑦᑎᐅᙱᑦᑐᓄᑦ ᐊᑐᖅᑕᐅᓯᒪᔪᐃᓐᓇᐅᓕᖅᑐᑦ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᑎᖁᑎᓐᓃᒻᒥᔪᖅ ᒥᔅᑕ ᖁᓕᒃᑖᓇ. 

 

ᖁᓕᒃᑖᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑭᓱ ᐊᑐᓕᖁᔭᐅᓯᒪᕙ ᐊᖏᖅᑕᐅᓯᒪᔪᑦ ᐅᑭᐅᕆᔭᑦᑎᓐᓂ 2026-

2027ᒧᑦ ᐊᒻᒪᓗ ᑭᓱ ᑐᑦᓯᕋᐅᑕᐅᔪᑦ ᐊᖏᖅᑕᐅᓯᒪᙱᓚᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕ (ᑐᓵᔨᑎᒎᓕᖅᑐᖅ): ᖁᔭᓐᓇᒦᒃ, ᒥᔅᑕ ᖁᓕᒃᑖᓇ. ᐊᖓᔪᖅᑳᖅ ᕼᐄᓕ ᐊᕿᐊᕈᖅ. 

 

ᐊᖓᔪᖅᑳᖅ ᕼᐄᓕ ᐊᕿᐊᕈᖅ(ᑐᓵᔨᑎᒎᓕᖅᑐᖅ): ᐃᒃᓯᕙᐅᑖᖅ, ᑐᑭᓯᓇᖅᓯᑎᒋᐊᑲᓐᓂᕈᓇᖅᐹ, 

ᑮᓇᐅᔭᓕᐅᕋᓱᑎᐅᖏᑦᑐᓄᑦ? (ᑐᓵᔨᑎᒎᕈᓃᖅᑐᖅ) ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕ (ᑐᓵᔨᑎᒎᓕᖅᑐᖅ): ᖁᔭᓐᓇᒦᒃ, ᒥᓂᔅᑕ. ᒥᔅᑕ ᖁᓕᒃᑖᓇ, ᐊᑏᒎᖅ. 

 

ᖁᓕᒃᑖᓇ (ᑐᓵᔨᑎᒎᓕᖅᑐᖅ): ᐄ, ᑮᓇᐅᔭᓕᐅᕋᓱᑎᐅᖏᑦᑐᓄᑦ ᑎᒥᖁᑕᐅᔪᓄᑦ. ᖁᔭᓐᓇᒦᒃ. 

 

ᐃᒃᓯᕙᐅᑕ (ᑐᓵᔨᑎᒎᓕᖅᑐᖅ): ᖁᔭᓐᓇᒦᒃ, ᒥᔅᑕ ᖁᓕᒃᑖᓇ. ᐊᖓᔪᖅᑳᖅ ᕼᐄᓕ ᐊᕿᐊᕈᖅ. 

 

ᐊᖓᔪᖅᑳᖅ ᕼᐄᓕ ᐊᕿᐊᕈᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᖁᔭᓐᓇᒦᓪᓗ 

ᑐᑭᓯᓇᖅᓯᑎᒋᐊᕋᕕᐅᒃ.  ᐊᐅᓚᔪᑎᓄ ᐊᖁᑎᒋᓗᑎᑦ ᑐᖏᓕᖓ ᐃᐅᓪᔅᕗᑦ ᑭᐅᒍᓇᖅᐸᐅ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕ (ᑐᓵᔨᑎᒎᓕᖅᑐᖅ): ᑐᖏᓕᖓ ᐃᐅᓪᔅᕗᑦ, ᐊᑏᒎᖅ. 

 

ᐃᐅᓪᔅᕗᑦ: (ᑐᓵᔨᑎᒎᓕᖅᑐᖅ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᓪᓗᑯᑦ ᒪᓕᒐᓕᐅᖅᑏᑦ. ᑐᑭᓯᔭᒃᑯᑦ ᑐᑦᓯᕋᕈᑎᓂ 

ᖃᐃᑦᓯᔭᐅᖃᑕᕐᓯᒪᔪᒍᑦ ᓴᓂᑭᓗᐊᕐᒥᑦ, ᑖᓇ ᐊᓪᓚᕕᒥᓂᖅ ᓄᑖᖑᕆᐊᖅᑕᐅᓂᒃᓴᖓᓄᑦ ᐊᑐᖅᑕᐅᖃᑦᑕᕋᔭᖅᑐᖅ 

ᐱᓕᕆᐊᒃᓴᓄᑦ ᑭᓱᓄᓪᓗ ᐊᑐᖅᑕᐅᔪᓄᑦ.  

 

ᐊᒻᒪ ᒥᑦᑎᒪᑕᓕᒻᒥ ᐃᓪᓗᒥ ᐃᓕᓂᐊᖅᑎᐅᓵᓕᖏᑦᑐᓄᑦ ᐊᑐᖅᑐᔅᓴ.  

 

ᐊᒻᒪ ᐸᓐᓂᖅᑑᒥ ᖃᔪᖅᑐᕐᕕᐅᓛᓕᖅᑐᒧᑦ ᓴᓇᒋᐊᕈᑎᓴᐅᒐᔭᕐᒥᔪᑦ.  

 

ᐊᒻᒪ ᑰᒑᕐᔪᒻᒥ ᑮᓇᐅᔭᖅᑎᑦᑎᓯᒪᒻᒥᔪᒍᑦ ᑖᓇ ᓇᒻᒥᓂᖃᖅᑐᓄ ᐱᕙᓪᓕᐊᓂᕐᒧᑦ ᐃᓪᓗᒥᒃ, ᐊᑕᐅᓯᐅᖏᔅᓱᑎᒃ 

ᐃᓪᓗᐃᑦ.  

 

ᐃᖃᓗᓂᓪᓗ ᐃᓪᓗᒥ ᓴᓇᒋᐊᕈᑎᔅᓴ ᐃᓕᖅᑯᓯᕐᒧᑦ ᓴᓇᕕᐅᓗᓂᓗ.  

ᐃᖃᓗᓐᓂᓗ ᖃᔪᕐᑐᕐᕕᒃ ᑮᓇᐅᔭᖃᕐᑎᓯᒪᒥᔭᕗᑦ ᐱᓕᕆᐊᒧᑦ ᐃᖅᑲᓇᐃᔭᖅᑎᑖᕈᑎᔅᓴᒧᑦ ᐊᒻᒪ ᑎᑎᕋᐅᔭᖅᑐᔅᓴᒧᑦ 

ᓴᓇᒪᓂᑦᓴᖓᓂᒃ. ᐊᒻᒪᓗ ᐃᒃᓯᕙᐅᑖᖅ, ᑖᓇ ᐱᕈᖅᕕᒃ ᐃᓕᖅᑯᓯᓕᕆᓂᒥ ᐱᓕᕆᐊᑦᓴᖅ ᓄᓇᓕᐊᖅᑕᐸᑦᑐᓄᑦ.  

 

ᑲᖏᖅᑐᒑᐱᒻᒥ ᐋᕿᒋᐊᕈᑎᔅᓴᓄᓪᓗ ᖃᐅᔨᓴᕐᕕᐅᔪᒥᒃ, ᐊᒻᒪ ᓄᓇᑰᕈᑎᑖᕈᑎᔅᓴᒥ ᖁᐊᖃᐅᑎᓂ.  

 

ᑮᓇᐅᔭᖃᕐᑎᔅᓯᒪᒥᔭᕗᑦ ᐃᒡᓗᓕᒻᒥᑦ ᓄᓇᓕᐊᖅᑕᐸᓐᓂᒧᑦᑕᐅᖅ ᑐᖓᔪᒧᑦ.  

 

ᑭᖑᓕᖅᐹᒥ, 2026-2027-ᒥ ᑮᓇᐅᔭᖃᖅᑎᑦᑎᓚᐅᕐᒥᔪᒍᑦ ᐊᓕᐊᓇᐃᑦ ᐱᙳᐊᖅᐸᑦᑐᓄ ᐃᓪᓗᖓ 

ᓄᑖᖑᕆᐊᖅᑕᐅᓛᖁᓪᓗᓂ, ᐃᓄᑎᑑᓕᒪᒃᓴᕈᑎᒃᓴᒧ ᐃᖃᓗᓐᓂ ᐊᒻᒪᓗ ᑐᙵᕕᖃᑦᓯᐊᓂᐊᖅᑐᒥ ᐃᓕᖁᓯᕐᒥᒃ.  

 

ᐊᑕᐅᓯᐅᙱᑦᑐᓂᒃ ᑐᑦᓯᕋᕕᐅᓯᒪᒐᓗᐊᕐᒥᔪᒍᑦ $8-9 ᒥᓕᐊᓐ ᑮᓇᐅᔭᑦ ᑐᑦᓯᕋᖅᑐᓂ ᑖᑯᐊ ᐃᓗᓕᖏᑦ 

ᐱᓯᒪᙱᑕᐃᓐᓇᕋᒃᑭᑦ, ᑭᓯᐊᓂ ᑮᓇᐅᔭᓂ ᐊᑐᕈᒪᓯᒪᒥᔪᓂᑕᐅ ᑮᓇᐅᔭᓕᐅᕋᓱᐊᖅᑎᐅᖏᑦᑐᑦ ᐱᓪᓗᒋ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕ (ᑐᓵᔨᑎᒎᓕᖅᑐᖅ): ᖁᔭᓐᓇᒦᒃ, ᒥᔅᑕ ᐃᐅᓪᔅᕗᑦ, ᑭᐅᒋᐊᒃᑎᐊᕋᕕᐅᑦ. ᒥᔅᑕ ᖁᓕᒃᑖᓇ, ᐊᑏᒎᖅ. 

 

ᖁᓕᒃᑖᓇ (ᑐᓵᔨᑎᒎᓕᖅᑐᖅ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᓪᓗ ᑭᐅᒻᒪᑦ. ᐃᓄᓕᕆᔨᑯᑦ 2023-2024 

ᐊᕐᕋᒍᑕᒫᖅᓯᐅᑎ ᐅᓂᒃᑳᖏᑦ ᓱᒃᑰᓗᐊᖅᐸᑦᑐᑦ ᓄᖑᔾᔫᒥᖁᓪᓗᒋᑦ ᐃᓪᓗᒨᖅᑕᐅᓚᐅᖅᓯᒪᕗᑦ ᕖᕗᐊᓕ 25, 2025-

ᒥ.  

 

ᐅᓂᒃᑳᖅ ᐅᖃᖅᓯᒪᕗᑦ ᒪᑭᒪᓂᖅ ᐸᕐᓇᐅᑎ “ᓲᖑᓯᒋᐊᖁᔭᐅᕗᑦ ᓄᓇᓕᒻᒥ ᖃᓄᐃᖏᑦᓯᐊᕐᓂᕐᒧᑦ 

ᐱᖑᖅᑎᓯᓗᑎᓪᓗ ᓄᓇᓕ ᖃᓄᐃᖏᑦᓯᐊᕐᓗᑎᓗ ᐅᐸᑕᕐᕕᐅᔪᓂᒃ ᓄᓇᓕᓕᒫᓂ. ᑲᑐᒃᔨᖃᑎᒋᓗᒋᑦ ᓄᓇᓕᖕᓂ 

ᐱᔨᑦᓯᖅᑎᒃᑯᒃᑯᑦ ᐊᒻᒪᓗ ᓄᓇᕗ ᑐᙵᕕᒃᑯᑦ, ᐃᓄᓕᕆᔨᑯᑦ, ᓄᓇᓕᓐᓄᑦ ᐊᕝᕕᑕᓚᐅᖅᐳᑦ ᐃᒃᐱᐊᕐᔪᒻᒧᑦ, ᑭᖓᐃᑦ, 

ᖃᒪᓂᖅᑐᐊᖅ, ᖁᕐᓗᖅᑑᒧᓪᓗ ᑐᑭᓯᒐᓱᑐᑎᑦ ᑕᐅᑐᑦᑕᖏᑕ ᓄᓇᓖᑦ ᖃᓄᐃᑦᑐᒥ ᐃᓪᓗᕈᓯᖃᕈᒪᒐᔭᕐᒪᖔᑕ 

ᑖᑯᓇᖓ ᐅᐸᑕᕐᕕᐅᓇᔭᖅᑐᒥᒃ.”  

 

ᒫᓇᒧ ᑎᑭᑦᑐᒍ, ᖃᓄᐃᓕᖓᓕᖅᑲ ᐱᖑᖅᑎᑕᐅᒋᐊᖃᖅᓯᒪᓂᖏᑦ ᓄᓇᓕᐅᔪᓂ ᖃᓄᐃᖏᑦᓯᐊᓂᕐᒧᑦ ᐅᐸᑕᕐᕖᑦ? 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕ (ᑐᓵᔨᑎᒎᓕᖅᑐᖅ): ᖁᔭᓐᓇᒦᒃ, ᒥᔅᑕ ᖁᓕᒃᑖᓇ. ᐊᖓᔪᖅᑳᖅ ᕼᐄᓕ ᐊᕿᐊᕈᖅ. 

 

ᐊᖓᔪᖅᑳᖅ ᒍᐊᐃᓐ ᕼᐄᓕ ᐊᕿᐊᕈᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ): ᖁᔭᓐᓇᒦᓪᓗ ᐊᐱᕆᒪᑦ. 

ᐃᓕᑕᕆᓗᑎᒍ ᖃᓄᐃᖏᑦᓯᐊᕐᓂᕐᒧᑦ ᐅᐸᑕᕐᕖᑦ ᐱᒻᒪᕆᐅᒻᒪᑕ ᓄᓇᓕᓐᓂ, ᐱᓗᐊᖅᑐᒥᒃ 

ᐅᖃᖃᑎᒋᔭᐅᖃᑕᖅᓯᒪᓕᖅᑐᓂ ᐅᓪᓗᒥᒧᑦ.  

 

ᒪᓕᒃᑐᑕ ᐅᖃᐅᓯᕆᓯᒪᔭᖏᑦ ᐊᓯᖏᓂᒃ ᒐᕙᒪᑯ ᑎᒥᖁᑎᖏᓃᑐᑦ, ᐃᒫ ᐊᑕᐅᑦᓯᒃᑯᐊᓗᒃ ᐱᒋᐊᖏᑦᓱᑎᒍ 

ᓴᓇᔭᐅᕙᓂᐊᕐᓂᖏᑦ ᐊᑐᓃᖅᑕᐸᓕᐊᓗᑕ ᐸᕐᓇᓂᒃᑯᑦ ᑎᑎᕋᐅᔭᖅᐸᓕᐊᓂᑯᓪᓗ ᐋᕿᑕᐅᒋᐊᕐᔫᒥᖁᓪᓗᑎᒍ 

ᑐᕌᖅᐸᕋᔭᕐᓂᖏᑕ ᑖᒃᑯᐊ ᖃᓄ ᐃᕕᖅᑎᑕᐅᒐᔭᕐᓂᖏᑕ ᐅᐸᑕᕐᕕᓂᐅᓇᔭᖅᑐᑦ. ᑕᐃᒪᐃᓕᖓᑲᐃᓇᖅᐳᖅ ᒫᓇ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕ (ᑐᓵᔨᑎᒎᓖᖅᑐᖅ): ᖁᔭᓐᓇᒦᒃ, ᒥᓂᔅᑕ. ᐊᐱᖁᑏᓪᓗ ᓱᓕ ᒪᓕᒐᓕᐅᖅᑎᓂ? ᐊᑕᐅᓯᕐᒥᒃ 

ᐊᐱᖁᑎᖃᕐᓗᖓ. ᐊᑐᓕᖁᓯᒪᔭᓯ 2027-2028 ᐊᑭᑐᔫᑎᓂ ᐱᖃᓯᐅᑉᐳᖅ $1.5 ᒥᓕᐊᓐ ᑮᓇᐅᔭᖃᕐᑎᓯᓂᐊᕐᓗᑎ, 

“ᐊᑐᔅᓴᐃᓇᕐᓂᐊᖅᑐᓄᑦ” ᑮᓇᐅᔭᖅᑐᕈᑎᑦᓴᓂ. ᐱᓕᕆᐊᑦᓴᐃ ᑕᐃᒪ ᑭᓱ ᓇᓗᓇᐃᖅᑕᐅᓯᒪᕙ 2027-2028ᒥ? 

ᑲᔪᓯᒋᐊᕆᑦ, ᒥᓂᔅᑕ ᕼᐄᓕ ᐊᕿᐊᕈᖅ. 

 

ᐊᖓᔪᖅᑳᖅ ᕼᐄᓕ ᐊᕿᐊᕈᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᖁᔭᓐᓇᒦᒃ ᐊᐱᖁᑎᒋᒐᕕᐅᒃ. 

ᑕᒪᑯᐊ ᐊᑐᑕᐃᓇᖅᐸᑦᑐᓄᑦ ᑮᓇᐅᔭᐃᑦ ᐊᑐᕈᒫᓂᐊᖅᓯᒪᒻᒪᑕ ᓯᕕᐅᓪᓕᐅᓵᓕᖁᓪᓗᑕ ᓇᓗᓇᐃᔭᕐᓂᐊᕐᓗᒋ ᑭᓱ 

ᓴᖅᑭᐸᑦᑐ ᐃᓪᓗᖁᑎᑎᓂ -- ᑐᐊᕕᕐᓇᖅᑑᒐᔭᖅᑐᓄᓪᓗ ᑮᓇᐅᔭᖅᑐᕈᑎᓴᐅᒋᐊᖃᕋᔭᖅᑐᓂ ᑭᓱ ᐊᓯᔾᔨᕆᐊᓖᑦ 

ᐃᓪᓗᒥ.  

 

ᑕᕝᕙ 2027-28-ᒧ, ᑖᑯᐊ ᐱᔭᔅᓴᑦ ᓯᕗᓪᓕᐅᔾᔭᐅᓯᒪᓂᖃᕐᓂᐊᖅᑐᑦ ᐃᓚᒋᓗᑎᒍ T.I.N. Real Property-ᑰᖑᖂᖅ, 

ᐱᖁᔨᒍᑕ. ᐃᒃᓯᕙᐅᑖᖅ,  ᑐᖏᓕᕋ ᐃᐅᓪᔅᕗᑦ ᑭᐅᓯᐊᕈᓇᖅᑕᕋᓗᐊᖓ ᐱᐅᓯᐅᒐᔭᖅᑐᒥ.  

 

ᐅᖃᕋᓗᐊᕐᓗᖓ ᑐᕌᒐᕆᔭᕗᑦ ᐊᑐᑦᓴᐃᓇᖅᐸᑦᑐᓄᑦ ᑮᓇᐅᔭᐃᑦ ᒪᑯᐊ ᐊᖏᓂᖅᓴᐃᑦ ᐊᑭᑦᑐᕈᑕᐅᓯᒍᓇᖅᑐᑦ 

ᑐᐊᕕᕐᓇᕐᓂᒃᑯᑦ ᓇᐅᒃᑯᓘᓐᓃᑦ ᐊᑐᖅᑕᐅᔪᒥᒐᔭᕈᑦᑎᒍ ᐊᑯᓂᐅᓗᐊᖅᑐᖅ ᑲᒪᒋᔭᐅᖏᓕᕌᖓᑕ ᐊᖏᓂᖅᓴᒥ 

ᑲᒪᒋᔭᕆᐊᖃᓯᓲᖑᒪᑕ. ᑕᕝᕙ ᓇᓗᓇᐃᔭᖅᐸᓕᐊᓵᓕᕈᒪᓯᒪᔭᕗᑦ ᐃᓪᓗᖁᑎᕗᑦ ᑖᑯᐊ ᐃᓗᓕᖏᑦ 

ᐅᖃᕆᐊᑲᓐᓂᕈᓇᕋᓗᐊᖅᑕᖏ ᑐᖏᓕᖓ ᐃᐅᓪᔅᕗᑦ. ᐅᖅᔭᓐᓇᒦᒃ. 

 

ᐃᒃᓯᕙᐅᑕ (ᑐᓵᔨᑎᒎᓖᖅᑐᖅ): ᖁᔭᓐᓇᒦᒃ. ᐊᑏ ᑲᔪᓯᒋᑦ ᑐᖏᓕᖓ ᐃᐅᓪᔅᕗᑦ. 

 

ᐃᐅᓪᔅᕗᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓚᒋᐊᑐᐃᓇᕐᓗᒍ ᒥᓂᔅᑕᐅᑉ ᑭᐅᒍᑎᐊ, ᐅᓐᓂᕐᓯᐅᕐᓗᖓ ᑖᑯᐊ 

ᐊᑐᑦᓴᐃᓇᖅᐸᑐᑦ ᐊᔨᒋᑦᓯᐊᖏᑕᖓ ᑮᓇᐅᔭᖅᑐᕈᑎᐅᕙᑦᑐᐃᑦ ᒥᑭᔫᑎᓄᑦ. ᑖᑯᐊ ᐃᓄᓕᕆᔨᒃᑯᑦ 

ᐃᓪᓗᖁᑎᒋᔭᖏᓂᑦ, ᓲᕐᓗ  ᐃᓪᓗᕋᓛᖅ, ᐅᖅᑰᓴᐅᑦ, ᐊᓂᖅᑎᕆᔾᔪᑏᑦ, ᐃᒥᖅᑎᔾᔪᑏᑦ, ᖃᑦᑎᕆᔾᔪᑏᑦ 

ᑐᐊᕕᕐᓇᖅᑐᓄᑦ, ᐅᐊᔭᒨᖅᑐᓪᓗ ᐊᒻᒪ ᐃᓯᕐᕕᕈᓘᔭᖏᑦ ᑕᒪᑯᐊ, ᐃᒃᓯᕙᐅᑖᖅ. 

 

ᐱᑕᖃᖅᐳᖅ ᑕᒪᓇ ᑮᓇᐅᔭᖃᕐᑎᑕᐅᓗᐊᕐᓂᖓᓂᑦ ᓱᒻᒪᑦ ᓲᕐᓗᑦ 2025-2026 ᑐᐊᕕᕐᓇᑐᑰᖅᑐᖃᕆᐊᖃᔪᒥᒪᑦ 

ᑕᐃᑲᓂ ᐊᕐᕌᒍᒥ ᑭᓱ ᓄᐃᑉᐸᓕᐊᔪᑦ ᓇᓗᓇᐃᖅᑕᐅᓚᐅᖅᓯᒪᓂᖏᑐᑦ, ᑲᖏᖅᓯᓂᖅ ᐃᓇᑯᕕᐅᔪᖅ. 

ᐅᖅᓱᐊᓗᖃᐅᑎᖓ ᐊᒻᒪᓗ ᐃᒃᑯᒪᖁᑎᖓ $1.1 ᒥᓕᐊᓐ ᐅᖓᑖᓃᓚᐅᖅᓯᒪᔪᑦ. ᓯᓚᐅᑉ ᐊᓯᔾᔨᐸᓕᐊᓂᖓᓄᑦ ᑖᑯᐊ 

ᑮᓇᐅᔭᐃᑦ ᐱᓯᒪᒋᓪᓗᑎᒃ.  

 

ᑕᒪᒃᑯᐊ ᐱᒻᒪᕇᑦ ᓱᕋᑕᕌᖓᒥ ᐊᔾᔨᒌᔭᖏᒻᒪᑕ ᑕᒪᑯᑎᖓ ᑐᑦᓯᕋᐅᑎᓴᐅ ᓴᓂᐊᓂ ᐊᑎᑯᔫᑎᓄ ᒥᑭᔫᑎᓄ ᑭᓱ 

ᐃᓪᓗᐃᑦ ᓇᐅᒃᑯᑦ ᐊᔪᓕᕌᖓᑕ.  

 

ᑐᐊᕕᕐᓇᖅᑐᒥ ᓂᕆᐅᖏᑲᓗᐊᖅᑐᒍᑦ ᑭᓯᐊᓂ ᐸᕐᓇᔅᓵᓕᓯᒪᖁᓪᓗᑕ ᑐᐊᕕᕐᓇᖅᑐᖃᕐᔫᒥᖃᕐᐸᓂᐊᖏᒪᑦ. ᑕᒪᑯᐊ 

ᑕᐃᒪᐃᓕᖓᑕᖅᑯᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕ (ᑐᓵᔨᑎᒎᓖᖅᑐᖅ): ᖁᔭᓐᓇᒦᒃ, ᒥᔅᑕ ᐃᐅᓪᔅᕗᑦ. ᒥᔅᑕ ᖃᒪᓂᖅ, ᐊᐱᖁᑎᖃᓵᖅᑐᑎᑦ? ᐋᒡᒑ? ᐄ’, ᐊᑏ, 

ᑲᔪᓯᒋᐊᕆᑦ,  ᒥᔅᑕ ᖃᒪᓂᖅ. 

 

ᖃᒪᓂᖅ: ᐄ, ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᐊᒃᑑᕝᕙ 13-ᖑᑎᓪᓗᒍ, 2023, ᒥᓂᔅᑕᕆᕋᐅᔪᖅ 

ᓄᓇᓕᓐᓂ ᒐᕙᒪᑯᓂᓗ ᐱᔨᑎᑯᓐᓄᑦ ᑎᑎᕋᓚᐅᖅᓯᒪᔪᖅ ᒪᓕᒐᓕᐅᖅᑎᓕᒫᓄᑦ ᐅᖃᖅᖢᓂ ᐊᑭᑐᔫᑎᓄᑦ 

ᐱᓕᕆᐊᒃᓴᐅᑉ ᐃᓚᖓᑦ ᐸᕐᓇᐅᑕᐅᕙᓪᓕᐊᔪᓂᒃ ᑐᕌᖓᓚᐅᖅᐳᖅ “ᐃᖃᓗᓐᓂ ᐊᕐᓇᐃᑦ ᐊᖏᕐᕋᖓᑦ.”  

 

ᒫᓐᓇᒧᑦ ᑎᑭᑦᑐᒍ ᖃᓄᐃᓕᖅᐸ ᑖᓐᓇ ᐱᓕᕆᐊᖑᓯᒪᔪᖅ? (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᖃᒪᓂᖅ. ᒥᔅ Hᐄᓕ ᐊᕿᐊᕈᖅ.  

 

ᐊᖓᔪᖅᑳᖅ ᒍᐊᐃᓐ Hᐄᓕ ᐊᕿᐊᕈᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᖁᔭᓐᓇᒦᖅᐸᕋ 

ᐊᐱᖅᑯᑎᒋᒻᒪᒍᒃ. ᑖᓐᓇ ᓯᕗᓂᓐᓂ ᐱᓯᒪᔪᖅ ᐃᓚᐅᓚᐅᖅᑎᓐᓇᖓ, ᑖᓐᓇ ᑭᐅᖁᓪᓗᒍ ᑐᖏᓕᕋ, ᐃᐅᓪᔅᕗᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᐊᑏ, ᑲᔪᓯᒋᐊᕆᑦ ᑐᖏᓕᒃ.  

ᐃᐅᓪᔅᕗᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᓪᓗ ᐊᐱᕆᒐᕕᑦ. ᐊᖏᕐᕋᖅᑖᖅᐸᓪᓕᐊᓂᕐᒧᑦ 

ᐊᖅᑯᓯᐅᕆᐊᕐᖓᖅᑐᓂ ᐱᒻᒪᕆᐅᒻᒪᑦ ᐃᓄᓕᕆᔨᒃᑯᓐᓄᑦ. 

 

ᐅᖃᐅᓯᕆᔭᓐᓄᑦ ᑎᑎᖅᑲᐅᓚᐅᖅᑐᒥᓂᕐᒥᒃ 2023-ᒥ, ᑐᑭᓯᓯᒪᔭᕋ ᐃᓪᓗᑉ ᖃᓄᐃᓐᓂᖓ ᑕᐃᔅᓱᒪᓂ 

ᖃᐅᔨᓴᖅᑕᐅᓚᐅᖅᓯᒪᔪᖅ 2024-ᒥ, ᐃᓪᓗᖅ ᖃᓄᐃᙱᓐᓂᕋᖅᑕᐅᓪᓗᓂ ᑭᓯᐊᓂ ᓄᑖᙳᕆᐊᖅᑕᐅᒐᓚᓯᐊᒐᖅᓱᓂ 

ᑭᓇᓯᐅᑎᖏᑦ ᐊᒻᒪ ᐃᑭᐊᖏᑦ ᑲᒪᒋᔭᐅᖁᓪᓗᒋᑦ.  

 

5344 ᐃᓪᓗᖅ ᑖᓐᓇ ᐃᓪᓘᑲᐃᓐᓇᖅᑐᖅ ᐃᖃᓗᓐᓂ ᐃᓪᓗᒋᔭᐅᑲᐃᓐᓇᖅᐸᑦᑐᖅ. ᒫᓐᓇ ᐅᖂᑕᒃᑯᓐᓄᑦ 

ᐊᑐᖅᐸᑦᑕᕗᑦ ᐊᖏᕐᕋᖃᙱᑦᑐᓄᑦ.  

 

ᐊᑐᖅᑕᐅᑲᐃᓐᓇᕈᓐᓇᓲᖑᓪᓗᓂ ᐊᒻᒪᓗ ᐊᑐᖅᑕᐅᓕᕈᒫᖅᑐᓂᓗ 2026 ᓄᕐᖑᐊᓂ.  

 

ᑎᑎᕋᐅᔭᖅᑕᐅᓯᒪᓂᖓ 5344 ᒪᒃᑯᑦᑐᓄᑦ ᐊᒻᒪᓗ ᐃᓪᓗᑖᖅᐸᓪᓕᐊᓂᕐᒧᓪᓗ ᑐᕌᖓᔪᖅ, ᑕᐃᒪᐃᓕᖓᑦᑕᖅᐳᖅ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐃᐅᓪᔅᕗᑦ. ᐊᑎᖁᑎᖃᕈᓐᓃᕋᒪ. ᑲᑎᒪᔩᑦ ᐊᖏᖅᐹᑦ ᐃᓄᓕᕆᔨᒃᑯᑦ 

ᐱᓕᕆᕕᖓᑕ ᐊᑭᑐᔪᖅᑐᕈᑎᒃᓴᖓᑦ $5.25-ᒥᓕᐊᓐ ᑮᓇᐅᔭᑦ ᐊᖏᖅᐱᓯᐅᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᒪᔩᑦ ᐊᖏᖅᐹᑦ. ᐱᔭᕇᕋᑦᑎᒍᑦ ᐃᓄᓕᕆᔨᒃᑯᑦ ᐱᓕᕆᕕᖓ.  

 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒪᑐᔾᔪᑎᑎᑦ, ᒥᓂᔅᑕ Hᐄᓕ ᐊᕿᐊᕈᖅ.  

 

ᐊᖓᔪᖅᑳᖅ ᒍᐊᐃᓐ Hᐄᓕ ᐊᕿᐊᕈᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᐊᒻᒪᓗᑦᑕᐅᖅ 

ᖁᔭᓐᓇᒦᕈᒪᔭᒃᑲ ᑲᑎᒪᔨᕋᓛᑦ. 

 

ᑖᒃᑯᓂᖓ ᐃᓄᓕᕆᔨᒃᑯᑦ ᐊᑐᕈᒫᖅᑕᖏᑦ ᐃᖅᑲᓇᐃᔭᕐᒪᑕ ᐊᒃᓱᕈᖅᖢᑎᒃ ᑕᒪᒃᑯᓂᖓ ᐱᔨᔅᓯᕈᑎᖃᕐᓂᐊᖅᑎᓪᓗᒋᑦ 

ᒪᒃᑯᒃᑐᓄᑦ ᓱᕈᓯᕐᓄᓪᓗ, ᖁᔭᓐᓇᒦᕈᒪᔭᒃᑲ ᑕᐃᒃᑯᐅ ᑕᑯᖅᑳᖅᐸᒃᑐᑦ, ᐃᓄᓕᕆᖅᑳᖅᐸᒃᑐᑦ.  

 

ᖁᔭᓐᓇᒦᖅᐸᒃᑲᑦᑕᐅᖅ ᐃᖅᑲᓇᐃᔭᖅᑎᒃᑲ ᑕᒫᓃᖃᑕᐅᒻᒪᑕ, ᐊᒃᓱᐊᓗᒃ ᐱᓕᕆᑦᑎᐊᖅᖢᑎᑦ ᐃᖅᑲᓇᐃᔭᖅᓯᒪᒻᒪᑕ 

ᑕᒪᒃᑯᓄᖓ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ Hᐄᓕ ᐊᕿᐊᕈᖅ. ᐃᖅᓱᖅᑏ, ᐅᑯᐊ ᐊᓂᑎᑲᐃᓐᓇᒃᑭᑦ. 10-ᒥᓂᑦᔅ 

ᕿᑲᑲᐃᓐᓇᕐᓂᐊᕋᑦᑕ, ᐊᕙᑎᓕᕆᔨᒃᑯᑦ ᐊᑐᕈᒫᖅᑕᖏᓐᓂᑦ ᐱᓕᕆᓂᐊᕋᑦᑕ. 

 

>>ᑲᑎᒪᑐᐃᓐᓇᕐᓂᖅ ᓄᖅᑲᑲᐃᓐᓇᖅᑐᖅ 16:04 ᐊᒻᒪᓗ ᐱᒋᐊᒃᑲᓂᖅᑐᑎ 16:16 

 

ᐃᔅᓯᕙᐅᑕᖅ (ᑐᓵᔨᑎᒍᑦ): ᐅᓐᓄᓴᒃᑯᑦ ᑐᙵᓱᒋᑦᑎ. ᐊᕙᑎᓕᕆᔨᒃᑯᑦ ᐱᓕᕆᕕᖓᓐᓂᑦ ᑲᒪᓂᐊᕋᑦᑕ. 

ᒥᓂᔅᑕᐅᑲᐃᓐᓇᖅᑐᖅ ᓚᐃᔪᓪ ᐃᖅᑲᓇᐃᔭᖅᑎᓐᓂᑦ ᑕᐅᓄᙵᖅᓯᖁᔨᕖᑦ ᓵᔅᓯᓐᓄᑦ? 

 

ᐊᖓᔪᖅᑳᖅ ᓯᓯᐅᓪ ᓚᐃᔪᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ’. ᖁᔭᓐᓇᒦᒃ.  

 

ᐃᔅᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑲᑎᒪᔩᑦ ᐊᖏᖅᐹᑦ ᒥᓂᔅᑕᐅᑉ ᐃᖅᑲᓇᐃᔭᖅᑎᖏᑦ ᐃᓯᖁᓪᓗᒋᑦ ᑕᑲᓄᖓ? 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 

 

ᐃᔅᓯᕙᐅᑕᖅ (ᑐᓵᔨᑎᒍᑦ): ᐃᖅᓱᖅᑏ, ᐅᑯᐊ ᐃᓯᖅᑎᓚᐅᒃᑭᑦ. ᓂᐱᓕᐅᖅᓯᒪᓂᐊᕐᒪᑦ ᒥᓂᔅᑕᐅᑲᐃᓐᓇᖅᑑᖅ 

ᐃᖅᑲᓇᔭᐃᖅᑎᑎᑦ ᑕᐃᑲᐃᓐᓇᒃᑭᑦ ᒪᑐᐃᕈᑎᓄᐊᕐᓂᐊᕋᕕᑦ. 

 

ᐊᖓᔪᖅᑳᖅ ᓯᓯᐅᓪ ᓚᐃᔪᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᕙᐅᑖᖅ. ᑕᕝᕙᓃᑦᑐᖅ ᑐᖏᓕᖓ ᒥᓂᔅᑕᐅᑉ, ᒥᓯᐅᓪ 

ᓚᐸᓛᓐᒃ- ᕼᐊᕚᑦ, ᐊᒻᒪᓗ ᓂᑭ ᐅᐃᓯ, ᑐᑭᒧᐊᒃᑎᑦᑎᔨ ᑮᓇᐅᔭᓕᕆᓂᕐᒧᑦ.  

 

ᐃᒃᓯᕙᐅᑖᖅ, ᖁᕕᐊᓱᒃᐳᖓ ᐅᓪᓗᒥ ᐅᓂᒃᑲᐅᓯᖃᕈᓐᓇᕋᒪ ᐊᕙᑎᓕᕆᔨᒃᑯᑦ ᐊᑭᑐᔫᑎᑦ ᐸᕐᓇᐅᑎᖓᓂᑦ 

2027−2028 ᐊᕐᕌᒍᒧᑦ.  

 

ᑕᒪᑐᒪᓂ ᑮᓇᐅᔭᓕᕆᓐᓇᒥ ᐊᕐᕌᒍᒥ, ᐊᕙᑎᓕᕆᔨᒃᑯᑦ ᑐᒃᓯᕋᕐᒪᑕ ᐊᑭᑐᔫᑎᓄᑦ ᑮᓇᐅᔭᖅᑑᑎᒃᓴᓂᒃ $2.65 

ᒥᓕᐊᓂᒃ.  ᑖᒃᑯᐊ ᐊᑭᓕᐅᑏᑦ ᐱᔪᓐᓇᖅᑎᑦᑎᓂᐊᖅᑐᑦ ᐊᕙᑎᓕᕆᔨᒃᑯᑦ ᐃᓱᒪᒃᓴᖅᓯᐅᕈᑎᖃᕐᓗᑎᒃ ᒪᕐᕉᖕᓂᒃ 

ᐱᓕᕆᐊᒃᓵᖕᓂᒃ:  

 

• ᐆᒪᔪᓕᕆᓂᕐᒧᑦ ᐊᐅᓚᑦᑎᓂᖅ ᐊᒻᒪᓗ, 

  

• ᒥᕐᖑᐃᖅᓯᕖᑦ ᓄᓇᐃᓪᓗ ᓴᐳᔾᔭᐅᓯᒪᔪᑦ.  

 

ᐆᒪᔪᓕᕆᓂᕐᒧᑦ ᐊᐅᓚᑦᑎᔨᑦ ᐊᒻᒪᓗ ᐆᒪᔪᓂᒃ ᖃᐅᔨᓴᖅᑎᑦ ᐱᓕᕆᕝᕕᖏᑦ ᑲᑎᑦᑎᕗᑦ ᐊᕐᕌᒍᓕᒫᖅ ᐊᑭᑐᔫᑎᓄᑦ 

ᑮᓇᐅᔭᖅᑑᑎᒃᓴᑦ $750,000-ᓂᑦ ᐃᑲᔪᖅᑐᐃᓪᓗᑎᒃ ᓄᑖᙳᕆᐊᖅᑕᐅᔾᔪᑎᓄᑦ ᐋᖅᑭᐅᒪᔾᔪᑎᓄᓪᓗ 

ᐆᒪᔪᕐᓂᐊᖅᑎᒃᑯᑦ ᑎᑎᕋᕐᕕᖏᓐᓂ ᓄᓇᕘᓕᒫᒥ. ᑖᒃᑯᐊ ᑮᓇᐅᔭᑦ ᑐᕌᖓᕗᑦ ᑲᒪᒋᔭᐅᖁᓪᓗᒋᑦ ᓯᕗᓪᓕᐅᔾᔭᐅᔪᒪᔪᑦ 

ᓱᕋᒃᓯᒪᔪᑦ ᓴᓇᔭᕆᐊᓕᑦ ᐊᒻᒪ ᓂᕆᐅᓇᙱᑦᑐᓄᑦ ᐱᔭᐅᔭᕆᐊᓖᑦ ᓴᖅᑭᑐᐃᓐᓇᕆᐊᓕᑦ ᑮᓇᐅᔭᓕᕆᓐᓇᖅ ᐊᕐᕌᒍ 

ᐊᑐᖅᑎᓪᓗᒍ.  

 

ᐊᕙᑎᓕᕆᔨᒃᑯᑦ ᒫᓐᓇ ᐱᓕᕆᖃᑎᖃᖅᑐᑦ ᐃᖏᕐᕋᔪᓕᕆᔨᒃᑯᓐᓂᑦ ᐊᐅᓚᔪᓐᓇᐅᑎᓕᕆᔨᒃᑯᓐᓂᓪᓗ ᓄᓇᕗᒻᒥ 

ᐃᖅᑲᓇᐃᔭᖅᑎᑦᑎᓐᓂᓪᓗ ᓄᓇᓕᖕᓂ ᓇᓗᓇᐃᖅᓯᓇᓱᒃᖢᑎᒃ ᓴᓇᔭᕆᐊᖃᓪᓚᕆᒃᑐᓂᑦ 

ᐋᖅᑭᐅᒪᑏᓐᓇᕆᐊᓕᖕᓂᓪᓗ. ᐱᓕᕆᐊᒃᓴᑦ ᓯᕗᓪᓕᐅᔾᔭᐅᔭᕆᐊᓕᑦ ᐋᖅᑭᒃᓱᖅᑕᐅᓂᐊᖅᐳᑦ ᐊᐅᓚᑦᑎᔾᔪᑎᑦ 

ᐱᔭᐅᔭᕆᐊᓖᑦ ᒪᓕᒃᑕᐅᓗᑎᒃ, ᑐᐊᕕᕐᓇᖅᑐᑦ, ᐊᒻᒪ ᑮᓇᐅᔭᑦ ᐊᑐᐃᓐᓇᐅᔪᑦ. 

 

ᐆᒪᔪᓕᕆᔨᑦ ᐊᐅᓚᑦᑎᕕᖏᑦ ᖃᐅᔨᓴᕐᕕᓪᓗ ᐱᓕᕆᕝᕕᖏᑦ ᑮᓇᐅᔭᓕᐅᕋᓱᖕᓂᐊᕐᒥᔪᑦ ᑲᑎᓪᓗᒋᑦ $770,000−ᓂᒃ 

ᓄᑕᐅᔪᓐᓃᖅᑐᑦ ᐃᖏᕐᕋᔾᔪᑎᑦ ᐊᓯᔾᔨᖅᑕᐅᔾᔪᑎᒃᓴᖏᓐᓄᑦ. ᐃᑲᔪᖅᑐᐃᓗᑎᒃ ᖃᐅᔨᓴᖅᑎᑦ ᐆᒪᔪᓂᒡᓗ ᐊᐅᓚᑦᑎᔨᑦ 

ᐱᓕᕆᐊᖏᑦ ᑭᕙᓪᓕᕐᒥ ᕿᑭᖅᑖᓗᖕᒥᓪᓗ ᐊᕕᒃᑐᖅᓯᒪᔪᓂᑦ, ᐆᒪᔪᓂᒃ ᖃᐅᔨᓴᖅᑎᑦ ᓂᐅᕕᕐᓂᐊᖅᐳᑦ ᓯᑭᑑᓂᒃ 

ᐊᓯᔾᔨᖅᑕᐅᓗᑎᒃ ᐊᕐᕕᐊᓂ ᐊᒻᒪᓗ ᓯᑭᑑᒥᒃ ᑎᓴᒪᓕᖕᒥᓪᓗ ᒥᑦᑎᒪᑕᓕᖕᒥ.  

 

ᐊᒥᐊᒃᑯᖏᑦ $1.13 ᒥᓕᐊᓐ ᐊᑭᑐᔫᑎᓄᑦ ᑮᓇᐅᔭᑦ ᐊᑐᖅᑐᒃᓴᑦ ᓴᓂᕐᕙᒃᑕᐅᓯᒪᕗᑦ ᒥᕐᙳᐃᖅᓯᕐᕖᑦ 

ᓴᐳᔾᔭᐅᓯᒪᔪᓪᓗ ᓄᓇᐃᑦ ᐃᑲᔪᖅᑐᐃᓗᑎᒃ ᓄᑖᙳᕆᐊᖅᑕᐅᔾᔪᑎᓂᑦ ᐋᖅᑭᐅᒪᔾᔪᑎᓂᓪᓗ ᓄᓇᕘᒥ 

ᐊᕕᒃᑐᖅᓯᒪᔪᓂᑦ ᒥᕐᙳᐃᖅᓯᕐᕕᖏᓐᓂ ᐊᐅᓪᓛᖅᓯᒪᕝᕕᖏᓐᓂᓪᓗ. ᐱᓕᕆᐊᒃᓴᓪᓗᐊᑕᐅᓂᐊᖅᑐᖅ ᑕᒪᑐᒪᓂ 

ᐊᕐᕌᒍᒥ ᓇᑉᐸᖅᑎᖅᑕᐅᓯᒪᔪᓂᒃ ᐋᖅᑭᒃᓱᐃᕙᓪᓕᐊᓗᑎᒃ ᐊᒡᒍᑦᑎᓐᓂ ᐊᕕᒃᑐᖅᓯᒪᔪᓂ ᒥᕐᙳᐃᖅᓯᕐᕕᖕᒥ, 

ᑲᖏᖅᑐᒑᐱᐅᑉ ᐅᐊᖕᓇᖓᓂ.  

 

ᑖᓐᓇ ᐱᓕᕆᐊᖑᔪᖅ ᐃᓚᖓᓂ ᑭᖑᕙᕆᐊᖅᑕᐅᖃᑦᑕᖅᑎᓪᓗᒍ ᓴᓇᔭᐅᔪᒃᓴᑦ ᐊᑭᑦᑐᖅᐸᓪᓕᐊᓂᖏᓐᓄᑦ, 

ᓯᕗᒻᒧᐊᒃᐸᓪᓕᐊᓚᐅᖅᐳᖅ ᐱᓕᕆᖃᑎᒋᔭᑦᑎᓐᓄᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ ᐋᖅᑭᒃᓱᐃᓪᓗᑎᒃ 

ᐃᓂᒋᔭᐅᖃᑦᑕᕐᓂᐊᖅᑐᒥᒃ. ᐱᓕᕆᖃᑎᒌᖕᓂᒃᑯᑦ, ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ ᐋᖅᑭᒃᓱᐃᓪᓗᑎᒃ 

ᐃᓂᒋᔭᐅᖃᑦᑕᕐᓂᐊᖅᑐᒥᒃ.  

ᐱᓕᕆᖃᑎᒌᖕᓂᒃᑯᑦ, ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᓄᓇᕗᒻᒥᓗ ᒥᕐᙳᐃᖅᓯᕐᕕᓕᕆᔨᑦ ᑲᑐᔾᔨᓂᐊᖅᐳᑦ 

ᐱᓕᕆᕝᕕᒋᔭᐅᔫᑉ ᐊᑭᖓᓂᒃ, ᑕᒪᕐᒥᒡᓗ ᐱᓕᕆᖃᑎᒌᒃᑐᑦ ᐱᕕᒃᓴᖃᖅᑎᑕᐅᓗᑎᒃ ᐱᓕᕆᕝᕕᖓᑕ ᒪᑭᒪᔾᔪᑎᖏᓐᓂ 

ᐱᔭᕆᐊᓕᖕᓂᒃ ᑲᒪᔪᓐᓇᕐᓗᑎᒃ ᓄᓇᓕᖕᓂ. ᓴᓇᔭᐅᔪᖅ ᐱᐊᓂᒃᑕᐅᑦᑎᐊᓚᐅᖅᐳᖅ ᐋᒡᒌᓯ 2026−ᒥ. 

 

ᖃᐅᔨᓴᐃᓐᓇᕐᓂᐊᖅᑐᒍᑦ ᑲᔪᓯᑎᑦᑎᓗᑕᓗ ᒪᑭᒪᔾᔪᑎᓂᒃ ᓄᓇᕗᒻᒥ ᒥᕐᖑᐃᖅᓯᕐᕕᓕᒫᓂᒃ ᐊᒻᒪ ᐊᐅᓪᓛᖅᓯᒪᕝᕕᖕᓂ 

ᐱᓕᕆᐊᓕᒫᓪᓗ ᒥᕐᖑᐃᖅᓯᕐᕕᖕᓂ ᐱᓕᕆᐊᖑᑦᑎᐊᕐᓗᑎᒃ ᒪᓕᒡᓗᑎᒃ ᐃᓄᐃᑦ ᐊᒃᑐᖅᑕᐅᓂᖏᓐᓄᑦ ᐃᑲᔫᓯᐊᓄᓪᓗ 

ᐊᖏᖃᑎᒌᒍᑎᒥᑦ.  

 

ᐱᐊᓂᒍᑎᒋᓗᒍ, ᐃᒃᓯᕙᐅᑖᖅ, ᐊᕙᑎᓕᕆᔨᒃᑯᑦ ᐊᑭᑐᔫᑎᓄᑦ ᐸᕐᓇᐅᑎᖓ ᓱᓕ ᐊᔪᕐᓇᓗᐊᙱᓚᖅ 

ᑐᕌᒐᖃᖅᖢᓂᓗ ᐱᔪᓐᓇᖅᑎᑦᑎᔪᓂᑦ ᐱᓕᕆᕝᕕᑦᑎᓐᓂ ᐱᔭᕆᐊᓕᖕᓂᑦ ᓯᕗᓪᓕᐅᔾᔭᐅᔭᕆᐊᓕᖕᓂᓪᓗ 

ᐱᔨᑦᑎᕋᑦᑎᐊᕐᓂᖅᓴᐅᖁᓪᓗᒋᑦ ᓄᓇᕗᒻᒥᐅᓄᑦ. ᖁᔭᓐᓇᒦᑦ, ᓇᑯᕐᒦᒃ. 

 

ᐃᔅᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᐃᒃᓯᕙᐅᑕ ᑲᑎᒪᔨᕋᓛᑦ ᒪᑐᐃᕈᑎᓂᑦ ᐅᖃᐅᓯᒃᓴᖃᖅᐸ? ᒥᔅᑕ 

ᒪᐃᒃ. 

 

ᒪᐃᒃ: ᖁᔭᓐᓇᒦᒃ ᐃᒃᓯᕙᐅᑖᖅ. ᑖᒃᑯᐊ ᐱᒋᐊᕈᑎᒋᓂᐊᖅᑕᒃᑲ ᑖᒃᑯᓇᙶᖅᑐᑦ ᑲᑎᒪᔨᕋᓛᖑᔪᑦ ᑖᒃᑯᓄᖓ 

ᓄᓇᓕᖕᓂ ᐊᒻᒪ ᐱᕙᓪᓕᐊᔪᓕᕆᓂᕐᒥ ᕿᒥᕐᕈᓂᖃᖅᑎᓪᓗᒋᑦ ᑐᒃᓯᕋᐅᑕᐅᔪᒥᒃ 2027-2028 ᐊᑭᑐᔫᑎᓄᑦ 

ᑕᕝᕙᒑᖅᑐᑦ ᐊᕙᑎᓕᕆᔨᒃᑯᓐᓂ.  

 

ᐊᕙᑎᓕᕆᔨᒃᑯᑦ ᑐᔅᓯᕋᖅᑐᑦ ᐊᑭᑐᔫᑎᓄᑦ ᑮᓇᐅᔭᖅᑐᕈᑎᔅᓴᒥᑦ ᑕᕝᕗᖓ 2027-2028 ᑮᓇᐅᔭᖅᑐᕐᓂᖓᑕ 

ᐊᕐᕌᒍᖓᓄᑦ ᐅᕝᕙᐅᔪᑦ $2,650,00. ᑖᓐᓇ ᐊᓯᔾᔨᖅᓯᒪᙱᑦᑐᖅ ᑕᕝᕙᙵᑦ 2026-2027 ᑮᓇᐅᔭᖅᑐᕐᓇᐅᑉ 

ᐊᕐᕌᒍᖓᓂ. ᐊᕙᑎᓕᕆᔨᒃᑯᑦ ᑐᔅᓯᕋᖅᑐᑦ 2025-2026 ᐊᑭᑐᔫᑎᓄᑦ ᑖᒃᑯᐊ ᐃᓚᖃᖅᑐᖅ $3,600,000 

ᑮᓇᐅᔭᖃᕈᑕᐅᔪᒫᕐᓂᐊᖅᑐᑦ ᑕᔅᓱᒧᖓ ᐃᒃᐱᐊᕐᔪᒻᒥ ᐆᒪᔪᓕᕆᔨᐅᑉ ᐊᓪᓚᕕᔅᓴᖓᓄᑦ ᐊᓯᔾᔨᖅᑕᐅᓗᓂ.  

 

ᑭᓯᐊᓂ, ᑖᓐᓇ ᑐᒃᓯᕋᑕᐅᓯᒪᔪᖅ ᐊᖏᖅᑕᐅᓚᐅᙱᑦᑐᖅ ᑕᕝᕙᓂ ᒪᓕᒐᓕᐅᕐᕕᖕᒥ. ᑕᐃᒪ ᑕᕝᕙᓂ 2026 

ᒪᓕᒐᓕᐅᖅᑏᑦ ᑲᑎᒪᑎᓪᓗᒋᑦ ᐊᖏᓚᐅᖅᓯᒪᔪᑦ ᑖᓐᓇ $1,399,000 ᐊᑭᑐᔫᑎᓄᑦ ᑐᕌᖓᔪᖅ ᐅᖓᕙᕆᐊᖁᓪᓗᒍ 

ᐱᔾᔪᑎᖃᖅᑐᖅ ᑖᔅᓱᒥᖓ ᑕᓗᕐᔪᐊᖅ ᐆᒪᔪᓕᕆᔨᐅᑉ ᐊᓪᓚᕕᔅᓴᖓᓂ ᐋᖅᑭᒋᐊᖅᑕᐅᑎᔅᓴᖏᓐᓂ.  

 

ᑖᒃᑯᐊ ᑲᑎᒪᔩᑦ ᑖᔅᓱᒥᖓ ᓂᕆᐅᒋᔭᖃᖅᑯᑦ ᑖᓐᓇ ᓇᓗᓇᐃᖅᑕᐅᑦᑎᐊᖁᓪᓗᒍ ᐸᕐᓇᑕᐅᓯᒪᔪᖅ 

ᐊᓯᔾᔩᔾᔪᑕᐅᒐᔭᖅᑐᖅ ᐊᓪᓚᕕᓐᓂ, ᐃᓚᖃᖅᑐᓂ ᑖᒃᑯᓄᖓ ᐃᓪᓗᓂ ᓴᓇᓯᒪᕙᒌᖅᑐᓄᑦ ᑎᑎᕋᐅᔭᖅᓯᒪᓂᖏᓐᓂ 

ᑕᒪᓐᓇ ᐊᑭᑭᓐᓂᖅᓯᒪᖏᑦ ᐱᑕᖃᖁᓪᓗᒍ.  

 

ᓰᑏᕝᕙ 10, 2019, ᑲᓇᑕᐅᑉ ᒐᕙᒪᒃᑯᖏᑦ, ᓄᓇᕗᑦ ᒐᕙᒪᒃᑯᖏᑦ ᓇᓗᓇᐃᖅᓯᓚᐅᖅᓯᒪᔪᑦ $4,700,000 ᑖᒃᑯᐊ 

ᑲᓇᑕᐅᑉ ᒐᕙᒪᒃᑯᖏᑦ ᑮᓇᐅᔭᑦ ᐊᑦᑎᖅᑎᓂᖏᓐᓄᑦ ᑕᕝᕙᖔᖅᑐᑦ ᑲᓇᑕᐅᑉ ᑮᓇᐅᔭᖁᑎᖏᓐᓂ 

ᐃᑲᔪᕈᑕᐅᓂᐊᕐᓗᑎᑦ ᓴᖅᑭᕕᐅᑕᐅᓂᐊᕐᓗᑎ ᒥᕐᖑᐃᓯᕐᐅᔪᒥᒃ ᓄᓇᕗᑦ ᐃᓗᐊᓂ, ᐱᓗᐊᖅᑐᒥ ᑕᕝᕙᓂ ᓄᓇᓕᖕᓂ 

ᑲᖏᖅᑐᒑᐱᒻᒥ. ᒪᓕᒐᓕᐅᖅᑏᑦ ᑲᑎᒪᑎᓪᓗᒋᑦ ᐅᑭᐊᒃᓵᖅᓯᐅᑎᖓᓂ 2022, ᐃᓪᓗ ᑖᓐᓇ ᑐᓴᖅᑎᑦᑎᓚᐅᖅᐳᖅ 

ᑖᒃᑯᓇᙵᑦ ᐊᕙᑎᓕᕆᔨᒃᑯᓐᓂ ᐃᖅᑲᓇᐃᔭᖃᑎᖃᕐᓂᖏᓐᓂ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᒃᑯᓐᓂ 

ᐊᖏᖃᑎᒋᒍᑕᐅᔪᒥᒃ ᐱᔭᕇᖁᔭᐅᓪᓗᑎ ᑖᓐᓇ ᐱᔾᔪᑎᒋᓪᓗᒍ ᓴᓇᔭᐅᔪᒫᕐᓂᐊᖅᑐᖅ ᑲᑐᔾᔭᐅᓗᓂ ᐃᓪᓗ 

ᒥᕐᖑᐃᓯᕐᕕᓕᕆᔾᔪᑦ.  

 

(ᑐᓵᔨᑎᒎᓕᖅᑐᖅ) ᑐᑭᓯᑎᑦᑎᒋᐊᕈᑏᑦ ᓴᖅᑭᖅᑕᐅᓯᒪᔪᑦ ᐱᓕᕆᕕᐅᔪᒧᑦ ᓇᓗᓇᐃᖅᓯᓯᒪᒻᒪᑦ ᑕᐃᓐᓇ 

ᑐᑭᓯᐅᒪᖃᑎᒌᓐᓂᕐᒧᑦ ᐊᖏᖃᑎᒌᒍᑎ “ᐊᖏᖅᑕᐅᓂᕐᒪᑦ ᑎᓯᐱᕆ 2023-ᒥ.” (ᑐᓵᔨᑎᒎᕈᓐᓃᖅᑐᖅ) 

ᒪᓕᒐᓕᐅᖅᑏᑦ ᓱᓕ ᑲᔪᖏᖅᓴᐃᕗᑦ ᒥᓂᔅᑕᒥᑦ  ᓴᖅᑮᖁᓪᓗᒍ ᑖᒃᑯᐊ ᓇᓕᖅᑲᖏᓐᓂ ᐊᖏᖃᑎᒌᒍᑕᐅᓯᒪᔪᐃᑦ 

ᑕᕝᕗᖓ ᐃᓪᓗᒧᑦ ᐱᔪᓐᓇᖅᓯᑐᐊᖅᑲᑕ.  

 

ᐊᕙᑎᓕᕆᔨᒃᑯᑦ 2025-2025 ᐊᑭᑐᔫᑎᓄᑦ ᑐᕚᖓᔪᑦ ᐃᓚᖃᕆᕗᑦ ᐊᑕᐅᓯᐊᕐᓂᐊᖅᑐᒥᒃ ᑮᓇᐅᔭᖃᕈᑕᐅᓂᐊᖅᑐᒥ 

$550,000 ᑖᔅᓱᒧᖓ ᓂᐅᕕᕈᑕᐅᓂᐊᖅᑐᒧᑦ (ᑐᓵᔨᑎᒎᓕᖅᑐᖅ) ᑐᓄᐊᒍᑦ ᐸᒃᑲᐅᑎᓕᑦ ᐊᐳᑕᐃᔭᐃᔾᔪᑎ ᐃᖃᓗᐃᑦ 

ᑰᖓᓄᑦ ᐊᑐᖅᑕᐅᓂᐊᖅᑐᓄᑦ ᐊᐳᑕᐃᔭᐃᔾᔪᑎ ᖃᓗᕋᐅᑎᓗ. (ᑐᓵᔨᑎᒎᕈᓐᓃᖅᑐᖅ) ᓄᓇᓯᐅᑎᐅᖅᑰᖅᑐᖅ 

ᐊᐳᑕᐃᔭᐅᑦ ᐊᒻᒪ ᐳᐊᕐᕆᔭᐅᑦ, ᖃᓗᕋᐅᑦ.  

 

(ᑐᓵᔨᑎᒎᓕᖅᑐᖅ) ᓇᓗᓇᐃᖅᑕᐅᓯᒪᔪᖅ ᐱᔾᔪᑎᐅᔪᖅ ᑖᒃᓱᒧᖓ ᓂᐅᕕᕐᓂᕐᒧᑦ ᑕᒪᓐᓇᐅᒪᑦᒎᖅ “ᐱᑕᖃᖅᑎᑦᑎᓂᖅ 

ᑐᕚᕆᔭᒃᓴᐅᓂᖅᓴᐅᔪᒥᑦ ᐊᕐᕌᒍᓕᒫᒥ ᐃᓯᖅᑕᐅᔪᓐᓇᖃᑦᑕᓂᐊᕐᒪᑦ ᒥᕐᖑᐃᓯᕐᕕᕋᓛᖑᔪᖅ.” ᒪᓕᒐᓕᐅᖅᑏᑦ ᓱᓕ 

ᑲᔪᖏᖅᓴᐃᕗᑦ ᐱᓕᕆᕕᐅᔪᒥᑦ ᐃᓱᒪᒃᓴᖅᓯᐅᕈᑎᖃᖁᔭᐅᓪᓗᓂ ᐱᔭᒃᓴᐅᒐᔭᕐᒪᖔᖅ ᐊᔾᔨᐸᓗᖏᓐᓂᑦ 

ᓄᓇᓯᐅᑎᑖᖅᑎᑕᐅᑉᐸᑕ ᐊᓯᖏᑦ ᒥᕐᖑᐃᓯᕐᕕᕋᓛᖑᔪᑦ. 

 

(ᑐᓵᔨᑎᒎᕈᓐᓃᖅᑐᖅ) ᑲᑎᒪᔨᕋᓛᑦ ᑎᓕᓯᒋᐊᒃᑲᓂᖅᑯᑦ ᒥᓂᔅᑕᒥᑦ ᑕᒪᔅᓱᒥᖓ ᐊᑐᖁᔨᓪᓗᑎ ᑕᕝᕗᖓ ᐃᓪᓗᒧᑦ 

ᓴᖅᑮᖃᑦᑕᕆᐊᖃᕐᓂᕐᒥᒃ ᐊᕐᕌᒍᓕᒫᖅ ᐅᓂᒃᑳᒥᒃ ᓇᓗᓇᐃᖅᑐᐃᓯᒪᑦᑎᐊᕐᓗᑎ ᐊᕙᑎᓕᕆᔨᒃᑯᑦ 

ᐱᓕᕆᐊᕆᓯᒪᔭᖏᓐᓂ, ᑮᓇᐅᔭᐃᕈᑎᒥᓂᖏᓐᓂ, ᐱᓕᕆᐊᕆᔪᒪᔭᖏᓐᓂ ᑖᒃᑯᐊ ᐱᔾᔪᑎᒋᓪᓗᒋᑦ ᓄᓇᕗᒻᒥ 

ᒥᕐᖑᐃᓯᕐᕕᓕᕆᓃᑦ, ᐃᓚᖃᕐᓗᒍ ᑖᔅᓱᒥᖓ ᑐᓴᕈᑕᐅᔪᒥᒃ ᐱᔾᔪᑎᖃᖅᑐᒥ ᑖᓐᓇ ᐱᓕᕆᔾᔪᑕᐅᓂᐊᕐᓂᖓ 

ᐊᕐᕌᒍᑕᒫᑦ ᐳᓛᕆᐊᖃᑦᑕᖅᑐᑦ ᑕᒪᐅᖓ ᒥᕐᖑᐃᓯᕐᕕᒻᒧᑦ. 

  

(ᑐᓵᔨᑎᒎᓕᖅᑐᖅ) ᑕᐃᒫᒃ ᐅᓂᒃᑳᖃᖃᑦᑕᖅᐸᑕ ᐃᑲᔫᑎᐅᒐᔭᕐᒪᑕ ᒪᓕᒐᓕᐅᖅᑎᓄᑦ ᖃᐅᔨᒐᓱᐊᖅᑎᓪᓗᒋᑦ 

ᐊᒃᑐᖅᓯᓂᕆᕙᑦᑕᖏᓐᓂᑦ ᒥᕐᖑᐃᓯᕐᕕᕋᓛᑦ ᐊᒻᒪᓗ ᑕᒪᑐᒧᖓ ᐊᑦᑐᐊᓂᖃᖅᑐᑦ ᐊᑭᑐᔪᓄᑦ ᑮᓇᐃᔭᐃᕈᑎᒥᓃ. 

ᒪᓕᒐᓕᐅᖅᑏᑦᑕᐅᖅ ᐊᑐᓕᖁᔨᒻᒥᔪᑦ ᑖᒃᓱᒪ ᐱᓕᕆᕕᐅᔫᑉ ᐊᕐᕌᒍᑕᒫᖅᓯᐅᑎᖏᑦ ᐅᓂᒃᑳᓕᐊᒥᓃᑦ 

ᓇᓗᓇᐃᖅᑐᐃᓯᒪᖃᑦᑕᕐᓗᑎᒃ ᖃᓄᑎᒋ ᐊᑐᖅᑕᐅᖃᑦᑕᕐᒪᖔᑕ ᓄᓇᒃᑰᕈᑎᖏᑦ ᐃᒪᒃᑰᕈᑎᖏᓪᓗ ᓱᓇᒃᑯᑖᑦ ᐊᒻᒪᓗ 

ᐊᓯᖏᑦ ᐊᑭᑐᔪᖅᑐᖅᑐᒥᓃᑦ ᐱᖁᑎᖏᑦ. 

 

(ᑐᓵᔨᑎᒎᕈᓐᓃᖅᑐᖅ) ᑕᕝᕙ ᑖᒃᑯᐊ ᐅᖃᐅᓯᒃᓴᒃᑲ ᒫᓐᓇ ᐃᓱᓕᑉᐳᑦ ᑐᒃᓯᕋᐅᑕᐅᔪᑦ 2027-2028 ᐊᑭᑐᔫᑎᓄᑦ 

ᐊᕙᑎᓕᕆᔨᒃᑯᓃᖓᖅᑐᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᔅᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᒪᐃᒃ. ᑭᑐᐃᓐᓇᕐᓄᑦ ᑐᕌᖓᔪᓂᑦ ᓂᓪᓕᐅᑎᒃᓴᖃᖅᐱᓰ 

ᐊᐱᖅᓱᓚᐅᙱᓂᔅᓯᓐᓂᑦ? ᐱᑕᖃᙱᒻᒪᑦ. ᑖᒃᑯᐊ ᐊᕙᑎᓕᕆᔨᒃᑯᑦ ᐱᓕᕆᐊᖑᑎᔅᓯᒪᔭᖏᑦᑕ ᐊᐅᓚᑕᐅᓂᖏᓐᓂᒃ 

ᑕᕝᕗᖓ ᒪᑉᐱᕐᓂᐊᕋᑦᑕ.  ᐊᐱᖅᑯᑎᔅᓴᐃᑦ? ᒥᔅᑕ ᖃᑉᓗᑦᓯᐊᖅ, ᐊᑏ.  

 

ᖃᑉᓗᑦᓯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒎᕈᓐᓃᖅᑐᖅ) ᓇᓗᓇᐃᕆᐊᑲᓂᖅᐳᖓ 

ᑲᑎᒪᔨᐅᖃᑎᒻᓄᑦ ᒪᑉᐱᒐᖅ 6. (ᑐᓵᔨᑎᒎᓕᖅᑐᖅ) ᐱᓕᕆᕕᓯ 2027-2028 ᐊᑭᑐᔫᑎᓄᑦ ᑐᒃᓯᕌᖑᔪᑦ 

$750,000.00-ᓂᑦ ᐃᓚᖃᖅᑐᑦ ᐆᒪᔪᓕᕆᔨᑦ ᑎᑎᕋᕐᕕᖏᑦ ᓄᑖᙳᕆᐊᖅᑎᑕᐅᓂᐊᕐᒪᑕ. ᓇᓕᐊᒃ ᑎᑎᕋᕐᕖᑦ 

ᐊᓯᖏᓪᓗ ᓄᑖᙳᕆᐊᖅᑎᑕᐅᓂᐊᖅᐸᑦ ᑕᒪᑐᒪᓂ 2027-2028 ᑮᓇᐅᓕᕆᓐᓇᐅᑉ ᐊᕐᕌᒍᐊᓂ? ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᖃᑉᓗᑦᓯᐊᖅ. ᒥᔅ ᓚᐃᔪᓪ, ᐊᑏ. 

 

ᐊᖓᔪᖅᑳᖅ ᓯᓯᐅᓪ ᓚᐃᔪᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ ᐊᒻᒪᓗ ᖁᔭᓐᓇᒦᒃ ᑖᓐᓇ ᐊᐱᖅᑯᑎᒋᒐᖕᓂᒃ. 

ᒫᓐᓇᐅᔪᖅ ᐆᒪᔪᓕᕆᔩᑦ ᑎᑎᕋᕐᕕᖏᑦ ᐊᑕᐅᓯᐅᙱᑦᑐᑦ ᓴᓇᔭᐅᓪᓚᕆᒋᐊᓖᑦ ᐊᒻᒪᓗ ᑕᒪᒃᑯᓄᖓ ᑐᕌᖓᔪᓄᑦ 

ᐃᓚᖃᓯᐅᔾᔭᐅᓯᒪᓪᓗᑎᒃ ᐱᔭᕇᖅᑕᐅᔪᓐᓇᕐᓂᐊᕐᒪᑕ.  

 

ᐊᕐᕌᒍᑕᒫᑦ ᓄᓇᓖᑦ ᑎᑎᕋᕐᕕᖏᑦ ᑕᐃᒃᑯᐊ ᐃᖅᑲᓇᐃᔭᖃᑎᒋᖃᑦᑕᖅᑕᕗᑦ ᐊᒻᒪᓗ ᓯᕗᓪᓕᐅᔾᔭᐅᓯᒪᔪᑦ ᑖᒃᑯᐊ 

ᑐᖏᓕᕇᒃᓱᖅᑕᐅᓂᖏᑦ ᐅᖃᐅᓯᕆᔭᐅᖃᑦᑕᖅᖢᑎᒃ ᐊᕐᕌᒎᑉ ᐃᓗᐊᓂ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᖃᑉᓗᑦᓯᐊᖅ. 

 

ᖃᑉᓗᑦᓯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ ᒥᓂᔅᑕᐅᑲᐃᓐᓇᖅᑐᖅ 

ᐊᕙᑎᓕᕆᔨᒃᑯᓐᓄᑦ ᑭᐅᖕᒪᑦ. ᐱᓕᕆᕕᓯ 2025-2026 ᐊᑭᑐᔪᖅᑐᕈᑎᒃᓴᑦ ᓇᓕᖅᑯᑕᖅᑕᐅᓯᒪᓂᖏᑦ ᐃᓚᖃᖅᑐᑦ 

$3.6 ᒥᓕᐊᓐ ᐃᒃᐱᐊᕐᔪᖕᒥ ᑕᐃᓐᓇ ᑎᑎᕋᕐᕕᖏᑦ ᐊᓯᔾᔨᖅᑕᐅᔪᓐᓇᕐᓂᐊᕐᒪᑦ. ᑖᒃᑯᐊ ᑮᓇᐅᔭᑦ ᒪᓕᒐᓕᐅᕐᕕᖕᒧᑦ 

ᐊᖏᖅᑕᐅᓚᐅᖅᓯᒪᙱᑦᑐᑦ. $459,000 ᓄᑕᐅᙱᑦᑐᓂᑦ ᓄᑖᓄᑦ ᓄᒃᑎᖅᑕᐅᓚᐅᖅᑐᑦ ᐊᒻᒪᓗ ᒪᓕᒐᓕᐅᖅᑎᓄᑦ 

ᐊᖏᖅᑕᐅᓚᐅᖅᖢᑎᒃ ᐅᑭᐅᖓᓂ ᑲᑎᒪᕐᔪᐊᖅᑎᓪᓗᒋᑦ 2025ᒥ. ᐅᓪᓗᒥᒧᑦ ᑎᑭᖦᖢᒍ ᖃᓄᐃᓕᖓᓕᖅᐸ ᑖᓐᓇ 

ᐱᓕᕆᐊᖑᔪᒪᔪᖅ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᖃᑉᓗᑦᓯᐊᖅ. ᒥᓂᔅᑕᐅᑲᐃᓐᓇᖅᑐᖅ, ᒥᔅ ᓚᐃᔪᓪ, ᐊᑏ. 

 

ᐊᖓᔪᖅᑳᖅ ᓯᓯᐅᓪ ᓚᐃᔪᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ ᐊᒻᒪᓗ ᖁᔭᓐᓇᒦᒃ ᑖᓐᓇ ᐊᐱᖅᑯᑎᒋᒐᖕᓂᒃ. 

ᑕᐃᓐᓇ ᐸᐃᑉᐹᖅ ᔭᒐᐃᓵᕋᒃᑯ ᐸᐃᑉᐹᖁᑎᒐ.  

 

ᒪᑐᐃᖅᓯᔾᔪᑎᓂ ᑕᐃᒃᑯᐊ ᑐᒃᓯᕌᕆᔭᐅᓚᐅᖅᓯᒪᔪᑦ ᐃᒃᐱᐊᕐᔫᑉ ᐆᒪᔪᓕᕆᕕᖓᑕ ᑎᑎᕋᕐᕕᖓ ᑕᐃᔅᓱᒪᓂ 

ᑮᓇᐅᔭᓕᖅᑕᐅᔪᒪᓚᐅᖅᓯᒪᖕᒪᑦ.  

 

ᒫᓐᓇ ᐊᑭᑐᔪᖅᑐᕈᑎᒃᓴᓄᑦ ᓄᑕᐅᙱᑦᑐᓂᒃ ᓄᑖᓄᑦ ᓄᒃᑎᕆᙱᑦᑐᒍᑦ. ᐊᕙᑎᓕᕆᔨᒃᑯᑦ ᓇᓕᖅᑯᑕᖅᑕᐅᓯᒪᔪᓂᒃ 

ᓈᓴᐅᑎᓂᒃ ᐱᓚᐅᖅᓯᒪᔪᑦ $4.5-ᒥᓕᐊᓐ ᐱᔭᕆᐊᖃᖅᑕᕗᑦ ᐃᖏᕐᕋᔾᔪᑎᓕᕆᔨᒃᑯᑦ ᐱᓕᕆᕕᖓᓂᙶᖅᑐᑦ 

ᐱᖁᑎᕐᔪᐊᓕᕆᔨᒃᑯᓪᓗ.  

 

ᑭᓯᐊᓂ ᑕᐃᓐᓇ ᖃᐅᔨᓴᐃᓐᓇᕐᓂᐊᖅᑕᕗᑦ ᖃᓄᖅ ᑮᓇᐅᔭᖅᑐᓗᐊᙱᓪᓗᒍ ᐊᓯᔾᔨᕈᓐᓇᕐᓂᐊᕐᒪᖔᑦᑎᒃᑯᑦ ᑕᐃᒃᑯᐊ 

ᐊᓯᔾᔨᖅᑕᐅᒋᐊᖃᖅᑐᑦ ᓄᓇᓕᖕᓂ ᑎᑎᕋᕐᕖᑦ ᐱᓪᓗᒋᑦ.  

 

ᑖᓐᓇ ᐱᔭᕐᓂᙱᔾᔪᑎᒋᖕᒥᔭᕗᑦ ᑮᓇᐅᔭᑦ ᐊᑐᕈᒫᕐᓂᐊᖅᑐᑦ ᕿᓗᖅᑭᑖᕐᒪᑕ ᐊᒻᒪᓗ ᓄᓇᓖᑦ ᑕᒪᒃᑯᓂᖓ ᐱᔪᑦ 

ᐊᓯᔾᔨᖅᑕᐅᔪᒃᓴᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕᐅᑲᐃᓐᓇᖅᑐᖅ. ᒥᔅᑕ ᖃᑉᓗᑦᓯᐊᖅ, ᐊᑏ. 

 

ᖃᑉᓗᑦᓯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᓂᒃᑲᐅᓯᕆᒃᑲᓐᓂᑲᐃᓐᓇᕈᒃ ᐊᐱᖅᑯᑎᒋᖅᑲᐅᔭᒪᐅᓇ 

ᐃᓚᖓ ᐃᒃᑯᐊ ᓄᑕᐅᙱᑦᑐᓂᑦ ᓄᑖᓄᑦ ᓄᒃᑎᕆᓚᐅᕐᒪᑕ $459,000-ᓂᒃ ᒪᓕᒐᓕᐅᖅᑎᓄᓪᓗ 

ᐊᖏᖅᑕᐅᓚᐅᖅᖢᓂ ᐅᑭᐅᖅᓯᐅᒻᒥᒃ ᑲᑎᒪᕐᔪᐊᖅᑎᓪᓗᒋᑦ. ᖃᓄᐃᓕᖓᓕᖅᐸ ᑖᓐᓇ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᖃᑉᓗᑦᓯᐊᖅ. ᐊᑏ, ᒥᓂᔅᑕ ᓚᐃᔪᓪ. 

 

ᐊᖓᔪᖅᑳᖅ ᓯᓯᐅᓪ ᓚᐃᔪᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ ᐊᒻᒪᓗ ᖁᔭᓐᓇᒥᒃ ᑖᓐᓇ 

ᑐᑭᓯᓇᖅᓯᑎᒃᑲᓐᓂᕐᒪᒍ. ᖃᓄᐃᒃᓴᙱᒃᑯᕕᑦ, ᒥᓂᔅᑕᐅᑉ ᑐᖏᓕᐊ ᐊᕙᑎᓕᕆᔨᒃᑯᑦ, ᒥᔅ ᓚᑉᓛᓐᒃ-ᕼᐊᕚᑦ, 

ᑭᐅᔪᓐᓇᖅᑐᖅ ᑖᔅᓱᒧᖓ ᐊᐱᖅᑯᒻᒧᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᑏ, ᒥᔅ ᓚᑉᓛᓐᒃ-ᕼᐊᕚᑦ. 

 

ᓚᑉᓛᓐᒃ−ᕼᐊᕚᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ ᐊᒻᒪᓗ ᖁᔭᓐᓇᒦᒃ ᑖᓐᓇ ᐊᐱᖅᑯᑎᒋᒐᖕᓂᒃ. $459,000-

ᓂᒡᒎᖅ ᓄᑕᐅᙱᑦᑐᓂᒃ ᓄᑖᓄᑦ ᓄᒃᑎᕆᓚᐅᕐᒪᑕ. ᖃᐅᔭᒪᔭᒃᑯᑦ ᑖᓐᓇ $459,000 ᐊᑐᖅᑕᐅᓚᐅᖅᑐᑦ 

ᐊᓯᐊᒍᖔᖅ ᖃᓄᖅ ᓴᓇᔪᓐᓇᕐᓂᐊᕐᒪᖔᑦᑎᒃᑯᑦ. ᑖᓐᓇ ᒪᓕᒐᓕᐅᖅᑎ ᐅᑎᕐᕕᒋᔪᓐᓇᖅᑕᕋ ᑖᓐᓇ 

ᓇᓗᓇᐃᒃᑲᓐᓂᕐᓗᒍ ᖃᓄᐃᓕᖓᓕᕐᒪᖔᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᓪᓗ ᐊᐱᖅᑯᑎᓐᓄᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ ᓚᑉᓛᓐᒃ−ᕼᐊᕚᑦ. ᒥᔅᑕ ᖃᑉᓗᑦᓯᐊᖅ.  

 

ᖃᑉᓗᑦᓯᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᓇ ᑭᖑᓪᓕᖅᐹᕆᓕᕐᓗᒍ. ᐱᓕᕆᕕᓯ ᓯᕗᕐᖓᓂ 

ᓇᓗᓇᐃᖅᓯᓚᐅᖅᓯᒪᔪᖅ ᐆᒪᔪᓕᕆᔩᑦ ᑎᑎᕋᕐᕕᖏᑦᑕ ᐊᓯᔾᔨᖅᑕᐅᓂᐊᕐᓂᖏᑦ ᐊᕐᕕᐊᑦ, ᖃᒪᓂᑦᑐᐊᖅ, ᑭᙵᕐᓂᓗ 

ᐸᕐᓇᐃᓂᕐᒧᒡᒎᖅ ᖃᐅᔨᓴᖅᑕᐅᔪᑦ. ᓄᑖᒥᒃ ᐆᒪᔪᓕᕆᔩᑦ ᑎᑎᕋᕐᕕᖓᓂᒃ ᓴᓇᓂᐊᕈᑎᒃ ᖃᔅᓯ ᑖᓚᑐᕋᔭᙳᐊᖅᐸ? 

ᖁᔭᓐᓇᒦᒃ, ᐃᒃᓯᕙᐅᑖᖅ. 



ᐊᐃᑉᐹ, ᓄᕕᐱᕆ 03, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᖃᑉᓗᑦᓯᐊᖅ. ᐊᑏ, ᒥᓂᔅᑕᐅᑲᐃᓐᓇᖅᑐᖅ ᓚᐃᔪᓪ. 

 

ᐊᖓᔪᖅᑳᖅ ᓯᓯᐅᓪ ᓚᐃᔪᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ 

ᐊᐱᖅᑯᑎᒋᖕᒪᒍ. ᒫᓐᓇᐅᔪᖅ ᑭᕙᓪᓕᕐᒥ ᑎᑎᕋᕐᕕᖏᑦ, ᐊᕐᕕᐊᓂ ᑕᐃᓐᓇ ᐊᓯᔾᔨᖅᑕᐅᑲᐅᑎᒋᔾᔮᙱᑦᑐᖅ, 

ᑭᖑᓂᐊᒍᖃᐃ.  

 

ᒫᓐᓇ ᖃᑦᑎᕌᕋᔭᙳᐊᕐᒪᖔᑕ ᓇᓗᓪᓗᖓ, ᖃᓄᐃᓕᖓᓂᖏᑦ ᑕᐃᒃᑯᐊ ᐃᒡᓗᕐᔪᐊᑦ ᒪᓕᒃᑕᐅᑐᐃᓐᓇᖅᖢᑎᒃ 

ᓴᓇᔭᐅᖃᑦᑕᕐᒪᑕ ᐊᒻᒪ ᐊᑭᑦᑐᖅᐹᓪᓕᕐᒪᑦ ᑕᐃᒃᑯᐊ ᕿᔪᐃᓪᓗ ᐊᓯᖏᓪᓗ ᐃᒡᓗᓕᐅᕈᑎᒋᔭᐅᖃᑦᑕᖅᑐᑦ.  

 

ᒫᓐᓇ ᑎᑎᕋᕐᕖᑦ ᑕᐃᒃᑯᐊ ᐊᓯᔾᔨᖅᑕᐅᑲᐅᑎᒋᔾᔮᙱᑦᑐᖅ. ᑖᒃᑯᐊᖑᓚᐅᕐᓗᑎᒃ, ᑭᖑᓂᐊᒍᑦ ᐅᐃᒍᓛᖅᐸᕗᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕᐅᑲᐃᓐᓇᖅᑐᖅ. ᐊᑎᖁᑎᓐᓂ ᒥᔅᑕ ᖁᓕᒃᑖᓇ, ᐊᑏ. 

 

ᖁᓕᒃᑖᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 2026ᒥ ᐅᐱᕐᖔᖅᓯᐅᒻᒥᒃ ᑲᑎᒪᕐᔪᐊᖅᑎᓪᓗᒋᑦ ᒪᓕᒐᓕᐅᖅᑏᑦ  

ᐊᖏᖅᓯᓚᐅᖅᓯᒪᔪᑦ $1.399 ᒥᓕᐊᓐ ᑕᓗᕐᔪᐊᑉ ᐆᒪᔪᓕᕆᔩᑦ ᑎᑎᕋᕐᕕᖓᑦ ᓄᑖᙳᕆᐊᖅᑕᐅᖁᓪᓗᒍ. ᐱᓕᕆᕕᓯ 

ᓇᓗᓇᐃᖅᑐᕈᑎᖏᑦ ᐅᖃᖅᓯᒪᕗᑦ “ᑲᑎᓕᒫᕐᓗᒋᑦ ᑖᒃᑯᐊ ᐊᑭᑦᑐᖅᐹᓪᓕᖅᑐᑦ $5-ᒥᓕᐊᓐᓂᑦ, 6ᓄᑦ ᐊᕐᕌᒍᓄᑦ 

ᑖᓐᓇ ᓄᑖᙳᕆᐊᖅᑕᐅᒐᔭᕐᒪᑦ ᐊᑕᖏᕐᓗᒍ.” 

 

ᐅᓪᓗᒥᒧᑦ ᑎᑭᖦᖢᒍ ᖃᔅᓯ ᑖᓚᑐᕐᓂᐊᕋᓱᒋᕕᐅᒃ ᑖᓐᓇ ᐱᔭᕇᖅᑕᐅᖁᓪᓗᒍ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᖁᓕᒃᑖᓇ. ᒥᓂᔅᑕᐅᑲᐃᓐᓇᖅᑐᖅ ᓚᐃᔪᓪ, ᐊᑏ.  

 

ᐊᖓᔪᖅᑳᖅ ᓯᓯᐅᓪ ᓚᐃᔪᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ 

ᐊᐱᖅᑯᑎᒋᖕᒪᒍ. ᓴᓇᓂᐊᕈᑦᑕ ᓄᑖᕐᒥᒃ ᑕᓗᕐᔪᐊᕐᒥ $5.5-ᒥᓕᐊᓐᑐᕋᔭᖅᑐᖅ. ᑖᓐᓇ ᓯᕗᓪᓕᖅᐹᖑᓪᓗᓂ 

ᖃᑦᑎᕌᕐᓂᐊᕐᓂᖓ ᐋᖅᑭᒃᓯᒪᔪᖅ.  ᐊᒻᒪᓗ ᑕᐃᒪᓐᓇ ᐅᓄᖅᑎᒋᔪᓂᒃ ᑮᓇᐅᔭᖁᑎᖃᙱᖦᖢᑕ ᐅᓪᓗᒥᒧᑦ 

ᐱᕐᕌᖅᐸᓗᙱᑕᕗᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕᐅᑲᐃᓐᓇᖅᑐᖅ ᓚᐃᔪᓪ. ᒥᔅᑕ ᖁᓕᒃᑖᓇ. 

 

ᖁᓕᒃᑖᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᓕᕆᕕᓯ 2026-2027 ᐊᑭᑐᔪᖅᑐᕈᑏᑦ ᐃᓚᖃᖅᑐᑦ 

$750,000-ᓂᒃ ᐆᒪᔪᓕᕆᔩᑦ ᑎᑎᕋᕐᕕᖏᑦ ᓄᑖᙳᕆᐊᖅᑎᑕᐅᓂᐊᕐᒪᑕ. ᐅᓪᓗᒥᒧᑦ, ᖃᔅᓯᑦ ᑮᓇᐅᔭᑦ 

ᐊᑐᖅᑕᐅᓯᒪᓕᖅᐸᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᖁᓕᒃᑖᓇ. ᒥᓂᔅᑕᐅᑲᐃᓐᓇᖅᑐᖅ ᓚᐃᔪᓪ. ᐊᑏ.  

 

ᐊᖓᔪᖅᑳᖅ ᓯᓯᐅᓪ ᓚᐃᔪᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ 

ᐊᐱᖅᑯᑎᒋᒐᖕᓂᒃ. ᐸᕐᓇᒃᐸᓪᓕᐊᒐᑦᑕ ᖃᐅᔨᓴᕋᑦᑎᒃᑯᓪᓗ ᑕᐃᒃᑯᐊ ᐆᒪᔪᓕᕆᔩᑦ 25ᓂᒃ ᓄᓇᓕᖕᓂ ᑖᒃᑯᐊ 

ᐊᑐᕈᒫᕐᓂᐊᖅᑐᑦ ᑕᒫᓂᖃᐃ $100,000-ᓂᒃ ᐊᑐᖅᓯᒪᔪᐃᑦ. ᐸᕐᓇᐃᓂᖅ ᐊᑭᑐᔫᖃᑦᑕᕐᒪᑦ ᖃᐅᔨᓴᐃᓪᓗᓂ 25-ᓂᒃ 

ᓄᓇᓕᖕᓂᒃ, ᓄᓇᕗᓕᒫᒥ,  ᐃᓱᒪᒋᓪᓗᒋᑦ ᑖᒃᑯᐊ ᕿᓗᖅᑭᑖᕐᒪᑕ ᑮᓇᐅᔭᑦ ᓴᓂᕐᕙᒃᑕᐅᓯᒪᔪᑦ 

ᐊᑐᕈᒫᕐᓂᐊᖅᑐᓪᓘᓐᓃᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕᐅᑲᐃᓐᓇᖅᑐᖅ ᓚᐃᔪᓪ. ᒥᔅᑕ ᖁᓕᒃᑖᓇ, ᐊᑏ. 

 

ᖁᓕᒃᑖᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᑕᐅᓯᒃᑲᓐᓂᐊᕐᔪᒃ ᑕᒪᔅᓱᒧᖓ. ᓇᓕᐊ ᐆᒪᔪᓕᕆᔩᑦ 

ᑎᑎᕋᕐᕕᖏᑦ ᓄᑖᙳᕆᐊᖅᑎᑕᐅᕙᑦ ᑖᒃᑯᐊ ᑮᓇᐅᔭᑦ ᐊᑐᕐᓗᒋᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.  



ᐊᐃᑉᐹ, ᓄᕕᐱᕆ 03, 2026 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᖁᓕᒃᑖᓇ. ᒥᓂᔅᑕᐅᑲᐃᓐᓇᖅᑐᖅ ᓚᐃᔪᓪ, ᐊᑏ. 

 

ᐊᖓᔪᖅᑳᖅ ᓯᓯᐅᓪ ᓚᐃᔪᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᒫᓐᓇ ᑎᑎᕋᕐᕕᖕᓂᒃ 

ᓄᑖᙳᕆᐊᖅᑎᑦᑎᙱᑦᑐᒍᑦ.  ᒫᓐᓇᐅᔪᖅ ᖃᐅᔨᓴᖅᑕᐅᖕᒪᑕ ᒫᓐᓇ.  

 

ᖃᓄᐃᒃᓴᙱᒃᑯᕕᑦ, ᐃᒃᓯᕙᐅᑖᖅ, ᑖᓐᓇ ᐊᐱᖅᑯᖅ ᑐᓐᓂᖅᑯᑎᔪᒪᔭᕋ ᑮᓇᐅᔭᓕᕆᔨᒃᑯᑦ ᐊᖓᔪᖅᑳᖓᓄᑦ 

ᐊᕙᑎᓕᕆᔨᒃᑯᓐᓂ. ᖁᔭᓐᓇᒦᒃ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᑏ, ᒥᔅ ᐅᐃᓯ. 

 

ᐅᐃᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐆᒪᔪᓕᕆᔩᑦ ᑎᑎᕋᕐᕕᖏᓐᓂᒃ ᒫᓐᓇ ᓄᑖᙳᕆᐊᖅᑎᑦᑎᙱᑦᑐᒍᑦ. 

ᐅᖃᖅᓯᒪᕗᒍᑦ ᑕᒫᓂᖃᐃ $750,000-ᖏᓐᓃᑦᑐᑦ ᐆᒪᔪᓕᕆᔩᑦ ᑎᑎᕋᕐᕕᖏᑦ ᓄᓇᕗᒻᒥ ᐊᒻᒪ ᐊᕐᕌᒎᑉ ᐃᓗᐊᓂ, 

ᐱᔾᔪᑎᒋᓪᓗᒍ 750 ᓈᒻᒪᔮᙱᒻᒪᑦ ᓄᑖᕈᕆᐊᖅᑎᑦᑎᓂᕐᒥ ᐊᓪᓚᕕᒻᒧ ᒫᓐᓇᐅᔪᖅ.  

 

ᑮᓇᐅᔭᖅᑐᕈᑏᑦ ᑐᐊᕕᕐᓇᑐᒃᑯᑦ ᑕᒪᒃᑯᐊ ᐊᑭᓕᖅᓱᖅᐸᓪᓕᐊᖃᑦᑕᖅᑕᕗᑦ ᐃᒡᓗᕐᔪᐊᑦ ᖃᓄᐃᑦᑑᓂᖏᑦ ᐱᓪᓗᒋᑦ.  

 

$100,000 ᑐᖔᓃᑦᑐᑦ ᖃᓄᕐᓗ ᐊᑐᕐᓂᐊᕐᒪᖔᑦᑎᒃᑯᑦ ᑕᒪᒃᑯᓄᖓ ᑎᑎᕋᕐᕕᖕᓄᑦ ᐅᖃᐅᓯᕆᔭᑦᑎᓐᓄᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ ᐅᐃᓯ. ᒥᔅᑕ ᖁᓕᒃᑖᓇ, ᐊᑏ. 

 

ᖁᓕᒃᑖᓇ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᓇ ᑭᖑᓪᓕᖅᐹᕆᓕᕐᓗᒍ. ᑭᓱᓂᒃ ᐊᐳᖅᑕᐅᑎᖃᕋᔅᓯ 

ᑎᑎᕋᕐᕖᑦ ᐱᓪᓗᒋᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᐅᑲᐃᓐᓇᖅᑐᖅ ᓚᐃᔪᓪ, ᐊᑏ.  

 

ᐊᖓᔪᖅᑳᖅ ᓯᓯᐅᓪ ᓚᐃᔪᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ ᐊᒻᒪᓗ ᖁᔭᓐᓇᒦᒃ ᑖᓐᓇ ᐊᐱᖅᑯᑎᒋᒐᖕᓂᒃ. 

ᑕᐃᒃᑯᐊ ᓄᑖᙳᕆᐊᖅᑎᑕᐅᔭᕆᐊᓖᑦ ᐆᒪᔪᓕᕆᔩᑦ ᑎᑎᕋᕐᕕᖏᑦ ᑮᓇᐅᔭᖃᕐᓗᑎᒃ.  

 

ᑭᓯᐊᓂ ᑕᐃᒪᐃᑦᑐᓐᓇᖅᑐᒍᑦ ᐱᓕᕆᕕᑦᑎᓐᓂ ᑐᖏᓕᕇᒃᓱᕐᓗᑎᒃ ᐋᖅᑭᒃᓱᕆᐊᖃᕐᓂᐊᖅᑕᕗᑦ ᑮᓇᐅᔭᑭᒃᓴᕐᓂᖅ 

ᐱᓪᓗᒍ ᐊᒻᒪ ᐃᓱᒪᒋᐊᖃᓯᐅᑎᓕᒋᑦ ᑎᑎᕋᕐᕕᖃᕋᑦᑕ ᓄᓇᓕᓕᒫᓂ ᐊᒻᒪ ᐅᑯᐊ ᑮᓇᐅᔭᑦ ᐊᑐᕈᒫᕐᓂᐊᖅᑐᑦ 

ᑭᙶᒪᐅᔪᓄᑦ ᐊᑐᖅᑐᒃᓴᒫᙳᖅᑎᓯᒪᔪᑦ ᐊᒻᒪ ᐱᓕᕆᕕᐅᓪᓗᑕ ᖃᐅᔨᓴᕆᐊᖃᖅᑐᒍᑦ ᖃᓄᖅᑑᕈᑎᒋᓗᒋᓪᓗ 

ᑕᐃᒃᑯᐊ ᑭᙴᒪᔭᐅᔪᑦ. 

 

ᐊᒻᒪᓗ ᓄᑖᓂᒃ ᓴᓇᕙᓪᓕᐊᓂᐊᕐᓗᑕ ᓄᓇᓕᖕᓂ. ᐊᓯᔾᔨᖅᑕᐅᔭᕆᐊᖃᕐᒪᑕ, ᑭᓯᐊᓂ ᑮᓇᐅᔭᖃᙱᑦᑐᒍᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ ᓚᐃᔪᓪ. ᐊᐱᖅᑯᑏᑦ? ᒥᔅᑕ ᑲᐅᑐᒃ, ᐊᑏ. 

 

ᑲᐅᑐᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᓕᒐᓕᐅᕐᕕᒃ ᐊᖏᓚᐅᖅᓯᒪᒻᒪᑦ $2.835-ᒥᓕᐊᓐᓂᒃ ᐊᕐᕌᓂᓴᕐᓂ 

ᐊᕐᕌᒍᒧᑦ ᓄᑖᒧᑦ ᐊᒡᒍᑎᓐᓂ ᒥᕐᖑᐃᓯᕐᕕᒃ ᐱᓕᕆᐊᖑᔾᔪᑎᒡᓇᖏᓐᓂᒃ ᐅᐱᕐᖔᖅ 26 ᐃᔅᓯᕙᓂᖃᖅᑎᓪᓗᒋᑦ. 

ᐅᓪᓗᒥ ᑖᓐᓇ ᖃᓄᐃᓕᖓᓕᖅᑲ ᒥᕐᖑᐃᓯᕐᕕᓕᐊᖑᒐᓱᑦᑐᖅ? ᖁᔭᓐᓇᒦᒃ, ᐃᒃᓯᕙᐅᑖᖅ. 

  

ᐃᔅᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑲᐅᑐᖅ. ᐊᑕᑲᐃᓐᓇᖅᑐᖅ ᒥᓂᔅᑕ ᓚᐃᔪᓪ. 

ᐊᖓᔪᖅᑳᖅ ᓯᓯᐅᓪ ᓂᐅᕚᓪᓇ ᓚᐃᔪᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᓪᓗ ᑲᑎᒪᔨ ᐊᐱᕆᒻᒪᑦ 

ᑕᐃᒫᒃ. ᐊᑐᖅᓯᒪᓕᖅᑐᒍᑦ ᑮᓇᐅᔭᓪᓗᐊᑲᓪᓚᒻᒥᑦ ᑕᕝᕙᙵᑦ ᐊᕐᕌᓂᓴᕐᒥᑦ ᓄᑖᕐᒧᑦ ᐊᕐᕌᒍᒨᖅᑕᐅᔪᔪᒥ.  

 

ᓴᓇᔭᐅᑎᓪᓗᒋᑦ 7, 11-ᖑᓛᖅᑐᐃᑦ ᐅᖅᑯᐊᓕᓂᕐᕕᔅᓴᐃᑦ. ᑖᓐᓇ ᐊᖏᖃᑎᒌᒍᑎᑎᒍᑦ ᐃᓄᓕᕆᔨᒃᑯᓐᓂᑦ 

ᐊᖏᖃᑎᖃᖅᑐᑕ ᒥᕐᖑᐃᓯᕐᕕᐅᑉ ᐃᓗᐊᓂ ᐅᖅᑯᐊᓕᓂᕐᕕᔅᓴᓕᐅᓚᐅᖅᑐᐃᑦ, ᐊᒻᒪ ᑲᖏᖅᑐᒑᐱᒻᒥ 

ᐆᒪᔪᕐᓂᐊᖅᑎᒃᑯᑦ ᑲᑐᔾᔨᖃᑎᒌᑦ ᐱᖃᑕᐅᓪᓗᑎᑦ. 

 

ᐃᓪᓗ ᒥᕐᖑᐃᓯᕐᕕᒃ ᐃᓪᓗᖁᑎᔅᓴᖓ ᐱᔭᕇᖅᑕᐅᓯᒪᓕᖅᑐᖅ, ᐊᒻᒪ ᑐᑭᓯᒪᐅᖃᑎᒌᓐᓂᑦ 

ᐊᖏᖃᑎᒌᒍᑎᐅᓂᕋᖅᑲᐅᔭᕋ, ᐊᑎᓕᐅᖅᑕᐅᓯᒪᓕᖅᑐᖅ ᐊᕙᑎᓕᕆᔨᒃᑯᓐᓄᑦ ᐊᒻᒪ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᔅᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐊᑕᑲᐃᓐᓇᖅᑐᖅ ᒥᓂᔅᑕ ᓚᐃᔪᓪ. ᒥᔅᑕ ᑲᐅᑐᖅ. 

 

ᑲᐅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ, ᒥᓂᔅᑕ. ᒪᓕᒐᓕᐅᕐᕕᒃ ᐅᑭᐅᒃᑯᑦ ᐃᔅᓯᕙᓂᖃᖅᑎᓪᓗᒍ 

2026-ᒥ, ᐅᖃᔪᒐᕕᑦ ᒐᕙᒪᖓ ᓄᓇᕗᑦ “ᐊᖏᖅᓯᓯᒪᒻᒪᑕ ᑐᑭᓯᐅᒪᖃᑎᒌᓐᓂᕐᒧᑦ ᐊᖏᖃᑎᒌᒍᑎᐅᔪᒥᒃ 

ᐱᓕᕆᕕᖓᓄᑦ ᐊᕙᑎᓕᕆᔨᒃᑯᑦ, ᐃᖏᕐᕋᔪᓕᕆᔨᒃᑯᑦ ᐊᒻᒪ ᐊᐅᓚᔪᓐᓇᐅᑎᓕᕆᔨᒃᑯᑦ ᓄᓇᕗᒻᒥ ᐊᒻᒪᓗ ᕿᑭᖅᑕᓂ 

ᐃᓄᐃᑦ ᑲᑐᔾᔨᖃᑎᒌᖏᓐᓂᑦ, ᓇᓗᓇᐃᖅᓯᔪᖅ ᖃᓄᖅ ᑖᒃᑯᐊ ᐱᖃᑕᐅᒋᐊᖃᕐᒪᖔᑕ ᓴᓇᐅᔭᑎᓪᓗᒍ 

ᑲᑐᔾᔭᐅᑎᓪᓗᒍᓗ ᐃᓪᓗ ᑲᖏᑦᑐᒑᐱᒻᒥ.” 

  

ᑐᑭᓯᐅᒪᖃᑎᒌᓐᓂᕐᒥᑦ ᐊᖏᖃᑎᒌᒍᑎᐅᑉ ᐊᔾᔨᖓᓂ ᑐᓂᓯᒍᓐᓇᖅᑭᑦ ᑲᑎᒪᔨᕋᓛᖑᔪᓄᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᔅᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑲᐅᑐᖅ. ᐊᑕᑲᐃᓐᓇᖅᑐᖅ ᒥᓂᔅᑕ ᓚᐃᔪᓪ. 

 

ᐊᖓᔪᖅᑳᖅ ᓯᓯᐅᓪ ᓂᐅᓪᕚᓇ ᓚᐃᔪᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᓪᓗ ᑲᑎᒪᔨ ᐊᐱᕆᒻᒪᑦ 

ᑕᐃᒫᒃ. ᑖᓐᓇ ᑐᑭᓯᐅᒪᖃᑎᒌᓐᓂᕐᒧᑦ ᐊᖏᖃᑎᒌᒍᑎ ᓴᖅᑭᕈᓐᓇᕋᔭᙱᑕᕋ. ᐊᖏᖃᑎᒌᒍᑎᐅᒻᒪᑦ 

ᐊᑕᐅᓯᐅᙱᑦᑐᓄᑦ, ᑖᒃᑯᐊ ᐊᕙᑎᓕᕆᔨᒃᑰᓪᓗᑕ ᑐᓂᓯᒍᓐᓇᕐᓂᖃᓚᐅᙱᓇᑦᑕ ᐊᖏᖃᑏᒋᒍᑎᒥᑦ ᐊᓯᑦᑎᓐᓄᑦ. 

 

ᑖᒃᑯᐊ ᑲᑐᔾᔨᖃᑎᕗᑦ ᐅᖃᖃᑎᒋᖅᑳᓚᐅᕐᓗᒋᑦ ᓴᖅᑭᕈᓐᓇᕋᔭᖅᐸᓪᓚᐃᔭᕋᓗᐊᕗᑦ, ᑭᓯᐊᓂ 

ᓴᖅᑭᕈᓐᓇᙱᑐᐃᓐᓇᕆᐊᖃᖅᑕᕗᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

 

ᐃᔅᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐊᑕᑲᐃᓐᓇᖅᑐᖅ ᒥᓂᔅᑕ ᓚᐃᔪᓪ. ᒥᔅᑕ ᑲᐅᑐᖅ. 

 

ᑲᐅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᓇ ᑭᖑᓪᓕᖅᐹᕆᓂᐊᓕᖅᑕᕋ. ᒪᓕᒐᓕᐅᕐᕕᒃ 

ᐃᓱᒪᖅᓴᖅᓯᐅᕈᑎᖃᖅᑎᓪᓗᒍ ᐱᓕᕆᕕᓯ 2026-2027-ᒥ ᐊᑭᑐᔪᖅᑐᕈᑎᔅᓴᖏᓐᓂᑦ, ᒪᓕᒐᓕᐅᖅᑏᑦ 

ᐊᑐᓕᖁᔭᓕᐅᔪᒻᒪᑕ ᐱᓕᕆᕕᒻᒥᑦ ᐱᒋᐊᖁᔭᐅᓪᓗᓂ ᐱᓕᕆᕕᐅᔪᖅ ᐊᕐᕌᒍᑕᒫᖅᓯᐅᑎᓂᑦ ᐅᓂᒃᑳᓕᐊᒥᓂᕐᓂᑦ 

ᑐᓂᓯᖃᑦᑕᖁᔭᐅᓪᓗᑎᑦ ᐅᓂᒃᑳᖃᖅᑐᓂ ᑮᓇᐅᔭᐃᔭᖅᓯᒪᓂᕆᔭᖏᓐᓂᑦ ᐱᓕᕆᐊᒥᓂᖏᓐᓂᓪᓗ ᐱᔾᔪᑎᖃᖅᑐᐃᑦ 

ᓄᓇᕗᒻᒥ ᒥᕐᖑᐃᓯᕐᕕᕋᓛᖏᓐᓂᑦ. 

 

ᖃᖓᓕ ᑕᐃᒪ ᓯᕗᓪᓕᖅᐹᖅ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᓕᐊᒥᓃᑦ ᒪᓕᒐᓕᐅᕐᕕᒻᒨᖅᑕᐅᓛᖅᑲᑦ? ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᔅᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑲᐅᑐᖅ. ᐊᑕᑲᐃᓐᓇᖅᑐᖅ ᒥᓂᔅᑕ ᓚᐃᔪᓪ. 

 

ᐊᖓᔪᖅᑳᖅ ᓯᓯᐅᓪ ᓂᐅᕚᓇ ᓚᐃᔪᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᓪᓗ ᑲᑎᒪᔨ. 

ᖃᓄᐃᔅᓴᖏᑉᐸᑦ ᐃᒃᓯᕙᐅᑕᖅ, ᒥᓂᔅᑕᐅᑉ ᑐᖏᓕᖓ ᓚᑉᓛᖕᒃ-ᕼᐊᕚᑦ ᑭᐅᖁᔭᕋᓗᐊᕋ. 

 

ᐃᔅᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑲᔪᓯᒋᐊᕆᑦ, ᒥᓂᔅᑕᐅᑉ ᑐᖏᓕᐊ. 

ᓚᑉᓛᖕᒃ-ᕼᐊᕚᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᓪᓗ ᐊᐱᕆᒻᒪᑦ ᑕᐃᒫᒃ. ᑐᑭᓯᓯᒪᔭᕋ ᒫᓐᓇ 

ᒪᓕᒐᓕᐅᕐᕕᒻᒨᖅᓯᒋᐊᖃᕐᓂᖃᙱᑦᑐᒍᑦ ᐊᕐᕌᒍᑕᒫᖅᓯᐅᑎᒥᑦ ᐅᓂᒃᑳᓕᐊᕐᒥᓂᕐᒥᑦ. ᐃᖅᑲᓇᐃᔭᖅᑎᑭᔅᓴᕋᑦᑕ 

ᐋᖅᑭᒋᐊᖅᓯᒐᓱᔅᓯᒪᒐᓗᐊᖅᑐᒍᑦ ᖃᓄᕐᓗ ᐱᓕᕆᐊᕗᑦ ᑐᓴᖅᑕᐅᑎᖃᑦᑕᕈᓐᓇᕐᒪᖔᖅᑎᒍᑦ ᓄᓇᕗᒻᒥᐅᓄᑦ. 

 

ᑕᑯᓐᓇᙳᐊᖅᓯᒪᔪᒍᑦ ᐊᕙᑎ ᖃᓄᐃᓕᖓᓕᕐᒪᖔᖅ ᑕᖅᑲᐅᖓ ᓴᖅᑭᖅᑕᐅᖃᑦᑕᕐᓗᓂ ᐅᓂᒃᑳᓕᐊᕆᓯᒪᔭᕗᑦ. 

ᓴᖅᑭᖅᑕᐅᕙᓪᓕᐊᖃᑦᑕᕐᓗᑎᑦ ᐃᓚᖃᕐᓗᑎᑦ ᐃᓗᓗᓕᒫᕆᔭᖏᓐᓂᑦ ᐊᕙᑎᓕᕆᔨᒃᑯᑦ ᑲᒪᒋᔭᐅᓲᑦ. ᑕᒪᓐᓇ 

ᐱᓕᕆᐊᕆᔭᕋᓗᐊᕗᑦ, ᑭᓯᐊᓂ ᒫᓐᓇ ᐅᖃᕈᓐᓇᖏᑲᓚᐅᖅᑐᖓ ᖃᖓ ᑐᓂᒍᓐᓇᖅᓯᓛᕐᒪᖔᑦᑎᒍᑦ. ᖁᔭᓐᓇᒦᒃ, 

ᐃᒃᓯᕙᐅᑖᖅ. 

 

ᐃᔅᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑕᕝᕙ ᑖᒃᑯᐊ ᐊᐱᖅᑯᑎᔅᓴᐅᓂᐊᖅᑲᐅᔪᐃᑦ ᑕᕝᕙᓂ. ᑲᑎᒪᔩᑦ ᐊᖏᖅᑭᓯᐅᒃ 

ᐊᕙᑎᓕᕆᔨᒃᑯᑦ ᑲᑎᓪᓗᒋᑦ ᐊᑭᑐᔪᖅᑐᕈᑎᔅᓴᐃᑦ $2,650,000.00 ᑮᓇᐅᔭᑦ? 

 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 

 

ᐃᔅᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑲᑎᒪᔩᑦ ᐊᖏᖅᑭᓯ ᐱᔭᕇᕋᑦᑕ ᐊᕙᑎᓕᕆᔨᒃᑯᑦ ᐱᓕᕆᕕᖓᓂᑦ? 

 

ᐃᓚᖏᑦ ᑲᑎᒪᔩᑦ: ᐊᖏᖅᑐᑦ. 

 

ᐃᔅᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒪᑐᓯᒍᑎᔅᓴᓂᑦ ᐅᖃᐅᓯᔅᓴᖃᖅᑭᑦ, ᒥᓂᔅᑕᐅᑲᐃᓐᓇᖅᑐᖅ ᓚᐃᔪᓪ? 

 

ᐊᖓᔪᖅᑳᖅ ᓯᓯᐅᓪ ᓂᐅᓪᕚᓇ ᓚᐃᔪᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᓪᓗ ᑲᑎᒪᔩᑦ 

ᐊᐱᖅᓱᖃᑦᑕᕋᑖᕋᔅᓯ. ᐱᒻᒪᕆᐊᓘᓱᒋᔭᕋᐃᓛᒃ ᐃᓕᓴᖅᓯᒍᑦᑕ ᐱᓕᕆᓪᓚᕆᑦᑐᐊᓘᖃᑦᑕᖅᑐᓂᑦ ᐊᓪᓚᕕᑦᑎᓐᓂᑦ 

ᐊᕙᑎᓕᕆᔨᒃᑯᓐᓂᑦ, ᓄᓇᕗᓕᒫᒥᓗ. ᐆᒪᔪᓕᕆᔩᑦ ᐊᓪᓚᕝᕕᖏᓐᓂᑦ ᐱᓕᕆᖃᑦᑕᕐᖓᑕᑦᑕᐅᖅ, ᐊᒥᓲᒻᒪᑕ 

ᖃᐅᔨᒪᑦᑎᐊᕋᓱᑦᑐᐃᑦ ᐊᕙᑎᒥᑦ ᐱᒡᒐᓇᖅᑐᒥᑦ ᓵᖓᑦᑎᒋᐊᖃᖅᐸᓕᕋᑦᑕ ᐊᒻᒪᓗ ᐋᖅᑭᑦᑎᕆᒋᐊᖃᖅᑐᑕ 

ᐱᓕᕆᔾᔪᑎᑦᑎᓐᓂᑦ ᐱᑕᖃᐃᓐᓇᑎᑦᑎᒐᓱᐊᕐᓗᑕ ᐊᑐᐃᓐᓇᕈᐃᖃᑦᑕᕐᓗᑕ ᓄᓇᕗᒻᒥᐅᑕᕐᓄᑦ. ᖁᔭᓐᓇᒦᒃ 

ᕿᓄᐃᓵᑦᑎᐊᕈᓐᓇᕋᑖᕋᔅᓯ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

>>ᐸᑦᑕᑐᖅᑐᑦ 

 

ᐃᔅᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐃᖅᓱᖅᑏ, ᐱᓕᕆᔨᖏᑦ ᐊᓂᑎᓚᐅᕐᒥᒃᑭᑦ ᐅᖃᕆᐊᖅᑐᕕᒻᒥ. ᐊᒻᒪ 

ᑲᑎᒪᔩᑦ, ᒫᓐᓇ ᓄᖅᑲᖓᑲᐃᓐᓇᒐᓛᓪᓗᑕ ᓄᓇᕗᒻᒥ ᓯᓚᑦᑐᓴᕐᕕᒃᑯᑦ ᑭᖑᓪᓕᐅᓂᐊᕐᓕᒻᒥᒻᒪᑕ 

ᑕᕝᕙᓃᖏᓐᓇᖁᒐᓗᐊᕆᔅᓯ. ᖁᔭᓐᓇᒦᒃ. 

 

ᐃᔅᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ ᐊᕿᐊᕈᖅ. ᑲᔪᓯᒋᐊᕐᓗᑎᑦ ᒪᑐᐃᕈᑎᓐᓄᑦ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᐅᓐᓄᓴᒃᑯᑦ, ᐃᒃᓯᕙᐅᑖᖅ. ᐊᒻᒪᓗ ᑲᑎᒪᔨᐅᖃᑎᒃᑲ. ᖁᕕᐊᓱᑦᑐᖓ 

ᑐᓂᓯᔪᓐᓇᕐᓂᕐᒥᑦ ᓄᓇᕗᒻᒥ ᓯᓚᑦᑐᖅᓴᕐᕕᐅᑉ ᑎᑎᕋᖅᑕᐅᒋᐊᕐᖓᖅᑐᒥ 2027-2028 ᐊᑭᑐᔫᑎᓄᑦ ᐊᑐᖅᑐᒃᓴᑦ. 

ᓯᓚᑦᑐᖅᓴᕐᕕᒃᑯᑦ ᑐᒃᓯᕋᖅᑐᑦ $4.24-ᒥᓕᐊᓐᓂ ᑮᓇᐅᔭᑦ ᐊᕐᕌᒍᕆᓂᐊᖅᑕᖓᓄᑦ, ᐊᒡᒍᑐᖅᓯᒪᓗᑎᑦ ᐃᒫᒃ:  

• $500,000 ᒥᑭᓐᓂᖅᓴᓄᑦ ᐊᑭᑐᔪᑏᑦ 

 

• $940,000 ᓅᑉᐸᓪᓕᐊᓂᖓ Fusion Cloud−ᒧᑦ 

 

• $2.5−ᒥᓕᐊᓐ ᑮᓇᐅᔭᑦ ᑲᔪᓰᓐᓇᖅᑐᓄᑦ 

 

• $300,000 ᖃᕋᓴᐅᔭᓕᕆᓂᕐᒧᑦ ᐊᐅᓚᔾᔪᑎᖏᓐᓄᑦ 

ᒥᑭᓐᓂᖅᓴᓄᑦ ᐊᑭᑐᔪᓄᑦ ᑮᓇᐅᔭᖁᑎᒋᔭᐅᔪᑦ ᐃᑲᔪᖅᑐᐃᕗᑦ ᓯᓚᑦᑐᖅᓴᕐᕕᐅᑉ ᖃᐅᑕᒫᑦ ᐊᐅᓚᓂᕆᕙᒃᑕᖏᓐᓄᑦ, 

ᐃᓚᒋᔭᐅᓪᓗᑎᒃ ᐃᖏᕐᕋᔾᔪᑎᑦ, ᐃᒡᓗᒥᐅᑕᐃᓪᓗ, ᖃᐅᒻᒪᖅᑯᑏᑦ, ᓱᓇᒃᑯᑏᓪᓗ.  2027-2028-ᒥ, ᑖᒃᑯᐊ ᑮᓇᐅᔭᑦ 

ᐃᑲᔪᕐᓂᐊᖅᑐᑦ ᑐᐊᕕᕐᓇᖅᑐᓂᑦ ᓴᓇᔭᕆᐊᓕᓐᓄᑦ ᐊᒻᒪᓗ ᐋᖅᑭᐅᒪᑎᑦᑎᓂᕐᒧᑦ ᓄᓇᓕᓐᓂᑦ ᓯᓚᑦᑐᓴᕐᕕᐅᔪᓂᑦ 

ᓄᓇᕗᓕᒫᒥ, ᓅᑎᕈᓐᓇᖅᑐᑦ ᐱᖁᑏᑦ, ᐅᖅᓱᐊᓗᖃᐅᑏᑦ ᐊᓯᑖᖅᑎᑕᐅᓂᖏᓐᓄᑦ, ᐊᒻᒪᓗ ᐅᖅᓱᐊᓗᒃ ᑯᕕᓯᒪᔪᑦ 

ᓴᓗᒻᒪᖅᓴᐅᖅᑕᐅᓂᖏᓐᓄᑦ.  

 

ᑕᕝᕙᓂ ᑮᓇᐅᔭᑦ ᐊᕐᕌᒍᖓᓐᓂᒃ ᐸᕐᓇᐅᑎᖓ ᐃᓚᖃᖅᑐᑦ ᓄᓇᒃᑰᕈᑎᓂᑦ ᐊᒻᒪᓗ ᓱᓇᒃᑯᑎᓄᑦ ᐱᖅᑯᓯᓕᕆᕕᒻᒧᑦ, 

ᐊᕙᑎᓕᕆᓂᕐᒥᒃ ᐃᓕᓐᓂᐊᕐᓂᖅ, ᓄᓇᕗᒻᒥ ᖃᐅᔨᓴᖅᑐᓕᕆᔨᒃᑯᓐᓄᑦ, ᐊᒻᒪᓗ ᓄᓇᑦᑕ ᓯᓚᑦᑐᖅᓴᕐᕕᖓᓐᓄᑦ.  

ᓄᓇᕗᒻᒥ ᓯᓚᑦᑐᖅᓴᕐᕕᒃ, ᑕᐃᒫᑦᑕᐅᖅ ᓄᓇᕗᑦ ᒐᕙᒪᒃᑯᖏᑎᑐᑦ, ᓅᑎᖅᐸᓪᓕᐊᒻᒪᑕ ᑮᓇᐅᔭᓕᕆᔾᔪᑎᖏᓐᓂᑦ 

(ᐊᐅᓚᔾᔪᑏᑦ ᐋᖅᑭᐅᒪᔾᔪᑎᓪᓗ) ᐊᒻᒪᓗ ᐃᖅᑲᓇᐃᔭᖅᑐᓕᕆᔨᒃᑯᖏᑦ ᑕᕝᕗᖓ ᐆᕋᑯᓪ ᕕᐅᓴᓐ ᐃᑭᐊᖅᑭᕕᒃᑯᑦ 

ᑐᖅᑯᐃᕕᖓᓐᓄᑦ (Oracle Fusion).   

 

ᓯᓚᑦᑐᓴᕐᕕᒃ ᐱᒋᐊᕐᓚᐅᖅᑐᑦ ᑖᔅᓱᒥᖓ ᒐᕙᒪᒃᑯᑦ ᐱᓕᕆᕝᕕᖏᑕ ᐸᕐᓇᐅᑎᓪᓗᐊᑕᖏᑦ ᐱᒋᐊᖅᑎᑕᐅᑎᓪᓗᒋᑦ 

ᑖᔅᓱᒥᖓ ᓇᒻᒥᓂᖁᑎᒋᔭᐅᔪᒥᑦ ᐱᖁᑎᖏᓐᓂᑦ ᐸᕐᓇᐅᑎᓕᐅᓂᕐᒧᑦ ᐱᓕᕆᔾᔪᑎᖏᓐᓄᑦ.  ᓯᓚᑦᑐᓴᕐᕕᒃ 

ᓴᓂᕐᕙᐃᓯᒪᕗᖅ $940,000-ᓂᑦ ᐃᑲᔪᕈᑕᐅᓂᐊᖅᑐᓂᑦ ᓯᓚᑦᑐᖅᓴᕐᕕᖕᒧᑦ−ᑐᕌᖓᓪᓗᐊᑕᖅᑐᓂᒃ ᓴᓇᒪᓂᖓᑕ 

ᑕᐅᑦᑐᒃᓴᖓᓐᓄᑦ ᐊᒻᒪᓗ ᐊᑐᓕᖅᑎᑕᐅᓂᖓᓄᓪᓗ.  

 

ᓯᓚᑦᑐᖅᓴᕐᕕᐅᑉ ᐊᖏᓛᖑᔪᖅ ᐊᑭᑐᔪᓄᑦ ᑐᒃᓯᕋᖅᑕᖓ ᑲᔪᓰᓐᓇᖅᑐᓄᑦ ᐊᑐᔅᓲᔭᕈᓐᓇᕐᓂᖏᓐᓄᑦ ᑮᓇᐅᔭᑦ, 

ᐃᑲᔪᖅᑐᐃᔪᑦ ᐸᕐᓇᐃᓂᐅᔪᒥᑦ ᓱᕋᒃᓯᒪᔪᓕᕆᓂᖕᒧᑦ ᐊᓯᔾᔨᖅᑕᐅᓂᔅᓴᖏᓐᓄᓪᓗ ᐃᒡᓗᖁᑎᖏᓐᓂᑦ. 

 

ᑕᕝᕙᓂ ᑮᓇᐅᔭᖅᑐᕈᑎᔅᓴᓂᑦ, ᓯᓚᑦᑐᓴᕐᕕᒃ ᓴᓇᓂᐊᖅᑐᑦ ᐊᓯᑖᖅᑎᑦᑎᓪᓗᑎᓪᓘᓐᓃᑦ ᐅᖅᓱᐊᓗᖃᐅᑎᒥᒃ 

ᕿᑭᖅᑖᓗᒻᒥ ᐊᒻᒪᓗ ᑭᕙᓪᓕᕐᒥ. ᑖᒃᑯᐊ ᐃᑲᔪᖅᑕᐅᓂᐊᖅᑐᑦ ᐃᓚᖃᖅᑐᑦ ᑭᕙᓪᓕᕐᒥᑦ ᐊᒻᒪᓗ ᓴᓇᑐᓕᖅᓴᕐᕕᒃ 

ᓴᓇᔪᓕᕆᓂᕐᒧᑦ ᐃᓕᓐᓂᐊᕐᕕᖓ ᑲᖏᖅᖠᓂᕐᒥᑦ; ᑎᑭᕋᔪᐊᕐᒥ ᓄᓇᓕᓐᓂᑦ ᓯᓚᑦᑐᖅᓴᕐᕕᖓ; ᖃᒪᓂ'ᑐᐊᖅ 

ᓄᓇᓕᓐᓂ ᓯᓚᑦᑐᖅᓴᕐᕕᖓ; ᐊᒻᒪᓗ ᐃᖃᓗᓐᓂ,  ᓄᓇᑦᑕ ᓯᓚᑦᑐᖅᓴᕐᕕᖓ ᐊᒻᒪᓗ ᐃᓕᓐᓂᐊᖅᑎᓄᑦ 

ᐃᓪᓗᒋᔭᐅᔪᓄᑦ.   

 

ᐊᒥᐊᒃᑯᖏᑦ ᑮᓇᐅᔭᑦ ᑕᕝᕙᙵᑦ ᑮᓇᐅᔭᖅᑐᕈᑎᔅᓴᐅᔪᓂᑦ ᐊᑐᖅᑕᐅᓐᓂᐊᖅᑐᑦ ᐋᖅᑭᔅᓯᓂᕐᒧᑦ ᐊᔾᔨᓕᐅᕈᑎᒥᒃ 

ᐊᒻᒪᓗ ᐃᓵᖅᑕᐅᓕᕐᓂᖅᐸᑦ ᖁᖁᐊᕈᑎᒥᒃ ᓄᓇᓗᓐᓂᑦ ᓯᓚᑦᑐᓴᕐᕕᖏᓐᓄᑦ ᓄᓇᕗᓕᒫᒥ.  ᓯᓚᑦᑐᓴᕐᕕᒃ 

ᓇᓗᓇᐃᖅᓯᓯᒪᔪᑦ 12 ᓄᓇᓕᓐᓂ ᓯᓚᑦᑐᖅᓴᕐᕕᖏᑦ ᑖᒃᑯᓂᖓ ᐱᔭᕆᐊᖃᕐᒪᑕ.   

 

ᐊᐅᓚᓂᖏᓐᓄᑦ ᑕᐃᒫᒃ ᐱᕙᒻᒪᑕ, ᓯᓚᑦᑐᓴᕐᕕᒃ ᑲᑐᔾᔨᓂᒃᑯᑦ ᐱᓕᕆᖃᑎᖃᖃᑦᑕᖅᑐᑦ ᐃᖏᕐᕋᔪᓕᕆᔨᒃᑯᑦ 

ᐊᐅᓚᔪᓐᓇᐅᑎᓕᕆᔨᒃᑯᓪᓗ ᓄᓇᕗᒻᒥ ᓇᓗᓇᐃᖅᓯᓂᕐᒥᑦ ᐊᐅᓚᓂᐅᔪᓄᑦ ᐱᓕᕆᐊᔅᓴᓂᑦ ᓴᖅᑭᐸᓪᓕᐊᑎᓪᓗᒋᑦ, 

ᐊᒻᒪᓗ ᑐᑭᓯᔭᐅᖁᓪᓗᒋᑦ ᓯᓚᑦᑐᖅᓴᕐᕕᒻᒨᖓᔪᓂᑦ ᓄᓇᓕᓐᓂᑦ ᐱᔭᕆᐊᓕᖏᑕ ᖃᓄᐃᑦᑑᓂᖏᓐᓂᒃ.   

 

ᐃᓕᓐᓂᐊᕐᓇᐅᑉ ᐊᕐᕌᒍᖓ ᐊᓂᒍᕌᖓᑦ, ᓄᓇᕗᒻᒥ ᓯᓚᑦᑐᖅᓴᕐᕕᒃ ᐊᑐᖃᑦᑕᕐᓂᕆᔭᖓ ᖃᕆᓴᐅᔭᓂᒃ 

ᐱᕈᖅᐸᓪᓕᐊᖏᓐᓇᖅᐳᖅ ᐃᓕᓐᓂᐊᒐᒃᓴᐅᔪᑦ ᖃᕆᓴᐅᔭᑎᒎᖅᐸᓪᓕᐊᑐᐃᓐᓇᖅᑎᓪᓗᒋᑦ. ᑐᒃᓯᕋᐅᑕᐅᔪᑦ 

ᑮᓇᐅᔭᖅᑑᑎᒃᓴᑦ ᐅᑯᓄᖓ $300,000 ᐊᓯᔾᔨᖅᑕᐅᔾᔪᑎᓄᑦ ᓄᑕᐅᔪᓐᓃᖅᐸᓪᓕᐊᔪᓄᑦ ᐱᖁᑎᓄᑦ 

ᐃᑲᔪᖅᓱᐃᔾᔪᑕᐅᓗᑎᒡᓗ ᐱᓇᔪᒃᑕᐅᖏᓐᓇᖅᑐᓄᑦ ᐋᖅᑭᐅᒪᑎᑦᑎᓇᓱᒃᖢᑎᒃ ᓄᓇᕗᒻᒥ ᓯᓚᑦᑐᖅᓴᕐᕕᖕᒥ 

ᐱᓕᕆᔨᓄᑦ ᑐᓴᐅᒪᖃᑦᑕᐅᑎᖃᑎᒌᒍᑎᓂᒃ ᐊᐅᓚᔪᓐᓇᐅᑎᓂᒃ ᐊᒻᒪ ᖃᕆᓴᐅᔭᓕᕆᔾᔪᑎᓂᒃ.  

 

ᓯᓚᑦᑐᓴᕐᕕᒃ ᓇᓗᓇᐃᖅᓯᔪᓐᓇᕐᒥᔪᑦ ᖃᕆᓴᐅᔭᓕᕆᔨᒃᑯᖏᑦ ᐃᑲᔪᖅᑕᐅᒻᒪᑕ ᓯᓚᑖᓃᖔᖅᓯᒪᔪᓄᑦ 

ᑮᓇᐅᔭᖅᑖᕈᓯᐊᓂᑦ.  

 

ᑕᕝᕗᖓ ᐃᓱᓕᑉᐳᑦ ᓄᓇᕗᒻᒥ ᓯᓚᑦᑐᖅᓴᕐᕕᐅᑉ ᑐᒃᓯᕋᐅᑎᖏᑦ ᐊᑭᑐᔫᑎᓄᑦ ᐊᑐᖅᑐᒃᓴᓄᑦ 2027-2028-ᒧ. 

ᐊᐱᖅᑯᑎᒃᓴᖃᖅᑐᖃᖅᐸᑦ ᑭᐅᔪᓐᓇᑦᑎᐊᕐᓂᐊᖅᑐᖓ. 

ᖁᔭᓐᓇᒦᑦ, ᐃᒃᓯᕙᐅᑖᖅ. 

 

ᐃᔅᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᐊᕿᐊᕈᖅ. ᐊᒻᒪᓗ ᖃᐅᔨᒪᓂᐊᕋᑦᑕ ᒪᓕᒐᓕᐅᖅᑏᑦ ᐊᒻᒪ ᓈᓚᑦᑐᑦ 

ᑲᑎᒪᓂᑦᑎᓐᓂᑦ, ᐱᕕᑭᓐᓂᕗᑦ ᒫᓐᓇ ᓈᓚᑐᐃᓐᓇᕐᓂᐊᕋᑦᑎᒍᑦ ᒪᑐᐃᕈᑎᐅᔪᑦ ᑐᓴᕐᕕᒋᓵᖅᑕᑎᓐᓂᑦ ᐊᒻᒪᓗ 

ᑲᑎᒪᔨᐊᓛᑦ ᐃᒃᓯᕙᐅᑖᓂᒃ, ᐊᐱᖅᓲᑎᖃᓛᖅᐳᒍᑦ ᖃᐅᑉᐸᑦ ᑲᑎᒪᒃᑲᓐᓂᕐᓕᒥᒍᑦᑕ. ᐃᒃᓯᕙᐅᑕᖓᑦ 

ᐅᖃᐅᓯᔅᓴᖃᕐᒃᐸ? ᒥᔅᑕ ᒪᐃᒃ. 

 

ᒪᐃᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. (ᑐᓵᔨᑎᒎᓕᖅᑐᖅ) ᖁᕕᐊᓱᑉᐳᖓ ᐅᖃᐅᓯᖃᕆᐊᒃᓴᖅ ᒪᑐᐃᖅᓯᔾᔪᑎᑦᑎᓐᓂᑦ 

ᐱᔾᔪᑎᓪᓗᒋᑦ ᑲᑎᒪᔨᕋᓛᖑᔪᑦ ᓄᓇᓕᓐᓄᑦ ᐱᕙᓪᓕᐊᔪᓕᓂᕐᒧᓪᓗ ᕿᒥᕐᕈᓂᖃᓐᖑᓱᑦᑎᓪᓗᒋᑦ ᑐᒃᓯᕌᖑᔪᓂᑦ 

2027-2028−ᒥ ᐊᑭᑐᔪᖅᑐᕈᑎᒃᓴᖏᓐᓂᑦ ᒥᒃᓴᐅᓯᔭᐅᓯᒪᔪᓂᑦ ᓄᓇᕗᑦ ᓯᓚᑦᑐᓴᖅᕕᒥᑦ. 

 

(ᑐᓵᔨᑎᒎᕈᓐᓃᖅᑐᖅ) ᓯᓚᑦᑐᓴᖅᕕᐅᑉ ᑐᒃᓯᕌᖏᑦ ᐊᑭᑐᔪᖅᑐᕈᑎᒃᓴᑦ ᐊᑐᕈᒫᕐᓂᐊᖅᑐᖁᑎᖏᑦ 2027-2028-ᒥ 

ᑮᓇᐅᔭᓕᕆᔾᔪᑎᑦ ᐊᕐᕌᒍᖓᓂ $4.24-ᒥᓕᐊᓐ ᑖᓚᐅᒻᒪᑕ, ᑖᓐᓇᓗ ᐊᖏᓂᖅᓴᐅᓪᓗᓂ 84.3%−ᒥᑦ 2026-2027-

ᒥ ᐊᑭᑐᔪᖅᑐᕈᑎᒃᓴᖏᓐᓂᑦ ᒥᒃᓴᐅᓯᔭᐅᓯᒪᔪᔪᓂᑦ.  

 

ᑖᓐᓇ ᐊᓯᕈᖅᑕᐅᓂᖓ ᐱᔾᔪᑎᖃᖅᑐᖅ ᐊᖏᓪᓕᒋᐊᖅᑕᐅᓯᒪᒻᒪᑕ ᐊᕐᕌᒍᒥ ᐊᑐᕈᒫᕐᓂᐊᖅᑐᑦ 

ᐊᑭᑐᔪᖅᑐᖅᑐᓕᕆᔾᔪᑎᒃᓴᖏᑦ ᑲᔪᓰᓐᓇᖅᑐᓄᑦ ᓱᕋᓚᐅᓐᖏᓐᓂᖏᓐᓂ ᐋᖅᑭᒋᐊᖅᓯᖃᑦᑕᕐᓂᐅᔪᓄᑦ ᐊᒻᒪᓗ 

ᐊᑕᐅᓯᕐᒥᑦ ᐱᓕᕆᐊᒃᓴᒥᑦ ᐃᓚᔭᐅᓯᒪᒻᒪᑕ ᐱᔭᕆᐊᑭᓪᓕᑎᕆᓂᐅᔪᒥᑦ ᐊᐅᓪᓛᖅᑎᕆᕙᓪᓕᐊᓗᑎᒃ ᓯᓚᑦᑐᓴᖅᕕᐅᑉ 

ᑮᓇᐅᔭᓂᑦ ᐊᐅᓚᑦᑎᔾᔪᑎᖏᓐᓂᑦ ᒐᕙᒪᒃᑯᑦ ᖃᕋᓴᐅᔭᒃᑯᑦ ᑮᓇᐅᔭᓕᕆᔾᔪᑎᖏᓐᓄᑦ ᑕᐃᔭᐅᔪᓄᑦ “Fusion 

Cloud”.  

 

ᒪᓕᒐᓕᐅᖅᑏᑦ ᑲᔪᖏᖅᓴᐃᕗᑦ ᓯᓚᑦᑐᓴᖅᕕᒻᒥᑦ ᐃᓚᓕᐅᔾᔨᖃᑦᑕᖁᔨᓪᓗᑎᒃ ᓇᓗᓇᐃᖅᑐᖅᓯᒪᔪᓂᑦ 

ᐃᓗᓕᖅᑐᔪᓂᑦ ᐊᑭᑐᔪᓄᑦ ᑮᓇᐅᔭᐃᔭᕐᓂᕆᔭᖏᓐᓂᑦ ᐱᖁᔭᖅᑎᒍᑦ ᒪᓕᒐᓕᐅᖅᕕᒻᒧᑦ ᓴᖅᑭᖅᑲᑦᑕᕆᐊᓕᖏᑎᒍᑦ 

ᐊᕐᕌᒍᑕᒫᖅᓯᐅᑎᓂ ᐅᓂᒃᑳᓕᐊᒥᓂᖏᓐᓂ. ᓯᓚᑦᑐᓴᖅᕕᐅᑉ 2024-2025-ᒥ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᒥᓂᖏᑦ 

ᒪᓕᒐᓕᐅᖅᕕᒻᒨᖅᑕᐅᔪᔪᑦ ᒫᑦᓯ 19, 2026-ᒥ. ᑕᐃᒃᑯᐊᓕ 2024-2025 ᐊᒻᒪ 2025-2026−ᒥ ᐊᕐᕌᒍᑕᒫᖅᓯᐅᑎᑦ 

ᐅᓂᒃᑳᓕᐊᒥᓂᖏᑦ ᓱᓕ ᒪᓕᒐᓕᐅᖅᕕᒻᒨᖅᑕᐅᓯᒪᓐᖏᑦᑐᑦ. 

 

ᓄᓇᕗᑦ ᓯᓚᑦᑐᓴᖅᕕᐅᑉ ᒫᓐᓇᓕᓴᖁᑎᖏᑦ ᐱᓕᕆᐊᒃᓴᓄᑦ ᐸᕐᓇᐅᑎᑦ ᓇᓗᓇᐃᖅᓯᓯᒪᒻᒪᑕ ᐃᓚᖓᑦᒎᖅ 

ᓯᕗᓪᓕᐅᑎᓯᒪᔭᖏᓐᓄᑦ ᑕᒪᓐᓇᐅᓯᒪᒻᒪᑦ “ᐱᕙᓪᓕᐊᑎᑦᑎᓂᖅ ᐸᕐᓇᐅᑎᓂᑦ ᓄᓇᓕᓐᓂ ᐃᓐᓇᐃᑦ ᐃᓕᓴᕕᖏᑕ 

ᓄᑖᕈᕆᐊᖅᑕᐅᓂᖏᓐᓄᑦ ᐊᓯᓂᑦᑕᐅᓂᖏᓐᓄᓪᓗ.”  

 

(ᑐᓵᔨᑎᒎᓕᖅᑐᖅ) ᑕᐃᒃᑯᐊ ᑎᑎᕋᖅᑕᐅᓯᒪᔪᑦ ᓇᓗᓇᐃᖅᓯᓯᒪᒻᒥᔪᑦᑕᐅᖅ ᑖᓐᓇ ᓄᓇᕗᒻᒥ ᓯᓚᑦᑐᓴᖅᕕᒃ “ᓱᓕ 

ᐱᓕᕆᒻᒪᑦ ᐊᖅᑯᑎᖃᖅᑐᓂ ᓄᓇᕗᑦ ᒐᕙᒪᖓᑕ ᐊᑭᑐᔪᓕᕆᓂᕐᒧᑦ ᐱᕙᓪᓕᐊᔾᔪᓯᖏᒍᑦ ᐱᓇᓱᐊᖅᑐᑎᒃ 

ᓄᑖᕈᕆᐊᖅᑕᐅᒍᑎᒃᓴᖏᓐᓂᑦ ᓯᓚᑦᑐᓴᖅᕕᐅᑉ ᐱᖁᑎᖏᓐᓄᑦ, ᑕᒪᐅᓇ ‘ᑲᔪᓰᓐᓇᑐᒃᑯᑦ ᓱᕋᓚᐅᓐᖏᓐᓂᖏᓐᓂ’ 

ᐊᑐᕈᒫᕐᓂᐊᖅᑐᓂᑦ ᑮᓇᐅᔭᓂᑦ ᑐᒃᓯᕋᖃᑦᑕᓂᒃᑯᑦ. ᓄᕕᐱᕆ 5, 2020-ᒥ, ᒥᓂᔅᑕ ᑲᒪᔨᐅᔪᖅ ᓄᓇᕗᑦ 

ᓯᓚᑦᑐᓴᖅᕕᒻᒥᑦ ᒪᓕᒐᓕᐅᖅᕕᒻᒨᖅᓯᔪᔪᖅ ᐱᒋᐊᓕᕋᑖᖅᑐᖅᓯᐅᑎᓂᑦ ᐅᓂᒃᑳᓕᐊᒥᓂᐅᔪᓂᑦ: ᓄᓇᓕᓐᓂ ᐃᓐᓇᐃᑦ 

ᐃᓕᓴᕕᖏᑦ ᓄᓇᕗᑦ ᐊᕕᑦᑐᖅᓯᒪᓂᖏᑎᒍᑦ.  

 

ᑖᓐᓇ ᐅᓂᒃᑳᓕᐊᒥᓂᐅᔪᖅ ᐃᓗᓕᖅᑐᔪᒥᑦ ᓇᓗᓇᐃᖅᑐᐃᓯᒪᓚᐅᖅᑐᖅ ᖃᓄᐃᑦᑑᓕᕐᓂᕆᔭᖏᓐᓂᑦ ᐃᓐᓇᐃᑦ 

ᐃᓕᓴᕕᖏᑦ. ᒪᓕᒐᓕᐅᖅᑏᑦ ᑕᑯᔪᑦ ᐊᒥᓱᑲᓪᓚᐃᑦ ᓄᓇᓕᓐᓂ ᐃᓐᓇᐃᑦ ᐃᓕᓴᕕᖏᑦ ᓴᓇᔭᐅᓚᐅᖅᓯᒪᓐᓂᕐᒪᑕ 

ᖁᓕᒐᓛᓗᐃᑦ ᐊᕐᕌᒍᐃᑦ ᐊᓂᒍᖅᓯᒪᓕᖅᑐᑦ. ᒪᓕᒐᓕᐅᖅᑏᑦ ᓱᓕ ᑲᔪᖏᖅᓴᐃᕗᑦ ᒥᓂᔅᑕᐅᔪᒥᑦ 

ᒪᓕᒐᓕᐅᖅᕕᒻᒨᖅᓯᖁᔭᐅᓪᓗᓂ ᐅᓪᓗᒥᒧᑦ ᐊᓐᖑᑎᑎᑕᐅᒋᐊᖅᓯᒪᔪᓂᑦ ᐅᓂᒃᑳᓕᐅᖁᔭᐅᓪᓗᓂ ᒪᓕᒐᓕᐅᖅᕕᒻᒧᑦ 

ᐱᕕᒃᓴᖅᑖᑐᐊᖅᐸᑦ 

 

(ᑐᓵᔨᑎᒎᕈᓐᓃᖅᑐᖅ) ᒪᓕᒐᓕᐅᖅᑏᑦ ᓱᓕ ᖃᐅᔨᒪᒻᒪᑕ ᐱᒻᒪᕆᐅᓂᖓᓂᑦ ᓯᓚᑦᑐᓴᖅᕕᒃ 

ᐱᓕᕆᖃᑎᖃᖃᑦᑕᕆᐊᖃᕐᓂᖓᓂᑦ ᓇᒻᒥᓂᖃᐅᑎᕐᔪᐊᓕᓐᓂᑦ ᐱᕙᓪᓕᐊᑎᑦᑎᓗᑎᒃ ᑲᔪᓯᑎᑦᑎᓗᑎᓪᓗ 

ᐱᖁᑎᕐᔪᐊᓕᐊᖑᔪᓐᓇᖅᑐᓂᑦ ᐃᓕᓐᓂᐊᑎᑦᑎᕕᒃᓴᐅᔪᓂᑦ ᐅᖁᒪᐃᑦᑐᓂᑦ ᐊᖁᒋᐅᖅᓴᓂᕐᒥᑦ, ᐅᔭᕋᓐᓂᐊᓂᕐᒥᑦ 

ᐊᒻᒪᓗ ᓴᓇᑐᓕᖅᓴᓂᐅᔪᓂᑦ ᓄᓇᓕᓐᓂ ᓯᓚᑖᓃᑦᑐᓂᑦ ᓄᓇᕗᒻᒥ ᐱᖓᓱᑦ ᐊᖏᔪᖅᑳᖃᖅᕕᖏᑕ.  

(ᑐᓵᔨᑎᒎᓕᖅᑐᖅ) ᒪᓕᒐᓕᐅᖅᕕᒃ ᐃᒃᓯᕙᓂᖃᖅᑎᓪᓗᒍ ᒫᑦᓯ 5, 2024-ᒥ, ᒥᓂᔅᑕ ᑲᒪᔨᐅᔪᖅ ᓄᓇᕗᒻᒥ 

ᓯᓚᑦᑐᓴᖅᕕᒻᒥᑦ ᐅᖃᔪᒻᒪᑦ “ᑕᐃᓐᓇ ᐅᔭᕋᓐᓂᐊᓂᕐᒧᑦ ᐱᓕᒻᒪᒃᓴᐃᕕᒃ ᓵᓐᖓᔭᐅᓂᐊᕐᒪᑦ ᓴᓇᓗᑎᒃ 

ᐱᕙᓪᓕᐊᔭᐅᓂᖓᑕ ᐊᐃᑉᐹᓃᓕᕐᓗᓂ ᓴᓇᑐᓕᖅᓴᕕᐅᔪᖅ ᑲᖏᖅᖠᓂᕐᒥ ᐊᒻᒪᓗᒎᖅ ᓯᓚᑦᑐᓴᖅᕕᒃ ᓱᓕ 

ᐱᓕᕆᖃᑎᖃᖅᐳᖅ ᐱᓕᕆᕕᖓᓂᑦ ᓄᓇᓕᓐᓂᑦ ᒐᕙᒪᒃᑯᓂᓪᓗ ᐱᔨᑦᑎᕋᖅᑎᑯᓐᓂᑦ ᓴᖅᑭᖅᓯᒐᓱᐊᖅᑐᑎᒃ 

ᐱᒪᕆᐊᓘᔪᒥᑦ ᐅᔭᕋᓐᓂᐊᓂᕐᒥᑦ ᐃᓕᓐᓂᐊᑎᑦᑎᕕᒃᓴᕐᒥᑦ ᐱᕙᓪᓕᐊᑎᑕᐅᓂᐊᖅᑐᒥᑦ ᐊᕐᕌᒍᓂ ᐊᒡᒋᖅᑐᓂ. 

 

ᐱᕕᒃᓴᖅᑕᖃᖃᑦᑕᓂᐊᖅᑐᖅ ᐊᓯᖏᓐᓂ ᓄᓇᓕᓐᓂ ᑲᖏᖅᖠᓂᐅᑉ ᓯᓚᑖᓂ ᐊᑐᓕᖅᑎᑕᐅᒋᐊᖃᓛᖅᑐᓂᑦ 

ᒐᕙᒪᒃᑯᓐᓄᑦ ᑮᓇᐅᔭᖅᑎᒍᑦ ᐃᑲᔫᑎᒃᓴᓂᑦ ᓇᓂᓯᒃᑲᓐᓂᑐᐊᕈᑦᑕ. ᓇᓂᓯᒋᐊᖃᕋᔭᕐᒥᔪᑦ ᐃᓕᓐᓂᐊᑎᑦᑎᔨᒃᓴᓂᑦ 

ᐅᔭᕋᓐᓂᐊᖅᑐᓕᕆᓂᕐᒥᑦ ᐱᓕᒻᒪᒃᓴᐃᓂᕐᒧᑦ ᑐᑭᒧᐊᒍᑎᒃᓴᖓᓄᑦ.” ᒪᓕᒐᓕᐅᖅᑏᑦ ᓱᓕ ᑲᔪᖏᖅᓴᐃᕗᑦ 

ᒥᓂᔅᑕᐅᔪᒥᑦ ᓇᓗᓇᐃᖅᑐᐃᓚᐅᖃᑦᑕᖁᔭᐅᓪᓗᓂ ᖃᓄᐃᓕᖓᓕᕐᒪᖔᑕ ᓯᓚᑦᑐᓴᖅᕕᐅᑉ ᐱᓕᕆᓂᖏᑦ ᑕᕝᕙᓂ.  

 

ᑐᑭᓯᑎᑦᑎᒋᐊᕈᑏᑦ ᓴᖅᑭᖅᑕᐅᓯᒪᔪᑦ ᐱᓕᕆᕕᖓᓄ ᐃᖏᕐᕋᔪᓕᕆᔨᒃᑯᑦ ᐊᐅᓚᔪᓐᓇᐅᑎᓕᕆᔨᒃᑯᓪᓗ ᕕᕝᕗᐊᕆ 

2026-ᒥ ᓇᓗᓇᐃᖅᓯᓯᒪᒻᒪᑕ ᑕᐃᒫᒎᖅ “ᐃᓄᐃᑦ ᐅᖃᐅᓯᖏᓐᓄᑦ ᐃᓕᖅᑯᓯᖏᓐᓄᓪᓗ ᐃᓪᓗᒃᓴᒥᑦ” ᓄᓇᕗᒻᒥ 

ᓯᓚᑦᑐᓴᖅᕕᒻᒧᑦ “ᑐᒃᓯᕌᖑᔪᖃᕐᒪᑦ ᐊᖏᖅᑕᐅᑎᑕᐅᒐᓱᓛᖅᑐᓂ ᐸᕐᓇᑕᐅᓂᕐᒨᕈᓐᓇᓂᐊᕐᒪᖔᖅ 2026-2027-ᒥ 

ᑮᓇᐅᔭᓕᕆᔾᔪᑎᑦ ᐊᕐᕌᒍᖓᓂ.” (ᑐᓵᔨᑎᒎᕈᓐᓃᖅᑐᖅ) ᒪᓕᒐᓕᐅᖅᑏᑦ ᑲᔪᖏᖅᑯᑦ ᑐᓴᖅᑎᑕᐅᖃᑦᑕᓛᕐᓂᕐᒥᓄᑦ 

ᖃᓄᐃᓕᖓᓕᕐᒪᖔᖅ ᑖᓐᓇ ᐱᓕᕆᐊᖑᔪᖅ.  

 

ᑕᕝᕙ ᐃᓱᓕᑉᐳᑦ ᒪᑐᐃᖅᓯᔾᔪᑏᑦ ᐅᖃᐅᓯᒃᓴᒃᑲ ᐱᓗᒋᑦ ᑐᒃᓯᕌᖑᔪᑦ 2027-2028-ᒥ ᐊᑭᑐᔪᖅᑐᕈᑎᒃᓴᖏᑦ ᓄᓇᕗᑦ 

ᓯᓚᑦᑐᓴᖅᕕᐅᑉ. ᒥᓂᔅᑕ ᑖᓐᓇ ᓇᓗᓇᐃᖅᓯᒪᒻᒪᑦ ᐊᐱᖅᓱᖅᑕᐅᔪᒻᒪᐅᓂᕋᖅᑐᓂ, ᒫᓐᓇ ᐊᐱᖅᓱᖅᑕᐅᔪᓐᓇᖅᓯᔪᖅ. 

ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᒪᐃᒃ. ᐱᐊᓂᑉᐳᑦ ᑕᕝᕙ ᑲᑎᒪᔨᕋᓛᑎᒍᑦ ᑖᔅᓱᒪᙵᑦ 

ᐱᒋᐊᙵᐅᑎᐅᔪᒥᒃ. ᐃᖅᓱᖅᑏ, ᑖᒃᑯᐊ ᐊᓂᑎᒋᐊᖅᑐᕈᓐᓇᓕᕈᓂᒋᑦ, ᐊᐱᖅᓱᖅᑕᐅᔪᑦ. ᖁᔭᓐᓇᒦᒃ.  

 

ᐊᒻᒪ ᐃᒃᓯᕙᐅᑕᐅᓪᓗᖓ, ᐱᒋᐊᖅᑎᑦᓯᕗᖓ ᐱᕙᓪᓕᐊᓂᕗᑦ ᐅᓂᒃᑳᕆᔪᓐᓇᓕᕐᓗᒍ. ᐱᒋᐊᖅᑎᑦᑎᓯᒪᔪᖃᕐᒪᑦ 

ᐊᐃᕙᒍᑕᐅᒍᓐᓇᖏᑦᓱᓂ. ᓈᒻᒪᓴᖅᑐᑦ ᐱᒋᐊᖅᑎᑕᐅᔪᒥᒃ? ᖁᔭᓐᓇᒦᒃ. ᐊᑭᕋᖅᑐᖅᑐᑦ? ᖁᔭᓐᓇᒦᒃ. ᑲᔪᓯᕗᖅ 

ᐱᒋᐊᖅᑎᑕᐅᔪᖅ ᓇᖏᖅᓯᓂᐊᓕᖅᐳᖓ ᐅᓂᒃᑳᕈᓐᓇᕐᓂᐊᓕᕋᑦᑕ.  

 

>>ᑲᑎᒪᑐᐃᓐᓇᕐᓂᖅ ᓄᖅᑲᖅᑐᖅ ᐊᒻᒪᓗ ᑲᑎᒪᓂᖅ ᐱᒋᐊᖅᑐᖅ 17:10-ᒥ,  

 

ᑲᑎᒪᔾᔪᑎᒃᓴᖅ 20: ᑲᑎᒪᔨᕋᓛᑦ ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᖓᑦ 

 

ᐅᖃᖅᑎ: ᐃᖏᓚᐅᕐᒥᒋᔅᓯ. ᑲᑎᒪᔾᔪᑎᑦᑕ ᓈᓴᐅᑎᖓ 20. ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᑦ, ᒥᔅᑕ ᐲᑕᓴᓐ. 

 

ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑲᑎᒪᔨᐊᓛᑦ ᐃᓱᒪᔅᓴᖅᓯᐅᕈᑎᖃᕋᑖᖅᐳᑦ ᐱᖁᔭᔅᓴᖅ 10, ᑮᓇᐅᔭᑦ 

ᐃᓚᒋᐊᕈᑎᑦ (ᐊᑭᑐᔪᖅᑐᕈᑏᑦ) ᐱᖁᔭᖅ, 2027-2028-ᒧᑦ ᐱᕙᓪᓕᐊᓂᑦᑎᓐᓂ ᐅᓂᒃᑳᕈᒪᕗᖓ. ᐅᖃᖅᑏ, ᑖᒃᑯᐊ 

ᐊᖏᖅᑕᐅᖁᓪᓗᒋᑦ ᑲᑎᒪᔨᐊᓛᓄᑦ ᐊᖏᖅᑕᐅᖁᓪᓗᒋᑦ ᐅᓂᒃᑳᖏᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᑎᑕᖃᕐᒪᑦ. ᐊᐃᑉᐱᖅᑕᐅᕚ? ᒥᔅᑕ ᐊᑕᒍᑦᑖᓗᒃ. ᐱᖁᔨᕗᖔᕈᑎᒥᑦ 

ᓈᒻᒪᔅᓴᖅᑐᑦ? ᓈᒻᒪᒃᓴᖏᑦᑐᑦ? ᑲᔪᓯᕗᖅ. ᑲᑎᒪᔾᔪᑎᑦᑕ ᓈᓴᐅᑎᖓ 21, ᐱᖓᔪᐊᓂᒃ ᐅᖃᓕᒫᖅᑕᐅᓂᖏᑦ 

ᐱᖁᔭᒃᓴᑦ. 22, ᑲᑎᒪᔾᔪᑎᒃᓴᑦ, ᐊᓪᓚᑦᑎᒻᒪᕆᒃ.  

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 

ᑎᑎᕋᖅᑎ (ᐃᓄᒃᓱᒃ): ᐃᖅᑲᐃᑎᑦᓯᒋᐊᑐᐃᓐᓇᕐᓗᖓ ᑮᓇᐅᔭᓕᕆᔨᒻᒪᕇᑦ 9-ᒧᐊᖅᐸᑦ ᐅᓪᓛᒃᑯᑦ ᑲᑎᒪᓛᖅᑐᑦ ᑐᑦᑐ 

ᐃᓪᓗᕈᓯᐊᓂ, ᐊᒻᒪ ᑲᑎᒪᓕᕐᒥᓗᑎᒃ ᑲᑎᒪᔨᓕᒫᑦ ᑕᐃᑲᓂ ᓇᓄᖅ ᐃᓪᓗᕈᓯᖓᓂ.  

 

ᑲᑎᒪᔾᔪᑎᒃᓴᐃᑦ ᐱᖓᔪᐊᓂ, ᓅᕖᐱᕆ 4:  

 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᓄᑦ 

12. ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ ᒪᓕᒐᒃᓴᓂᑦ ᐊᓯᖏᓐᓂᓪᓗ ᐅᓂᒃᑳᖏᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

• ᒪᓕᒐᒃᓴᖅ 10, 11 ᐊᒻᒪᓗ 12 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 

 

ᐅᖃᖅᑎ: ᐅᓪᓗᒥᓕ ᑲᑎᒪᓂᕗᑦ ᐃᓱᓕᑉᐸᓪᓕᐊᑎᓪᓗᒍ, ᐅᖃᕈᒪᕗᖓ ᑖᓐᓇ ᓄᓇᕗᒻᒥ ᓯᕗᓕᖅᑎᐅᖃᑦᑕᓂᕐᒧᑦ 

ᑲᑎᒪᓂᖅ ᑲᔪᓯᓛᕐᒪᑦ ᓯᕿᙳᔭᖅ 9-ᒨᖅᐸᑦ ᐅᓪᓛᒃᑯᑦ ᓯᑕᒻᒥᐅᓕᖅᐸᑦ, ᓄᕖᑉᐱᕆ 5, 2026 ᓂᕈᐊᖅᑐᖃᓛᖅᖢᓂ 

ᒥᓂᔅᑕᐅᑉ ᐃᓂᒋᔭᖓᓄᑦ. ᑖᓐᓇ ᑲᑎᒪᓂᖅ ᑕᐃᑲᓂ ᑕᓚᕖᓴᒃᑯᑦ ᖃᕆᑕᐅᔭᒃᑯᓪᓗ ᑕᕝᕙᓴᐃᓐᓇᖅ ᐃᕐᖐᓐᓇᖅ 

ᓴᖅᑭᔮᓛᖅᑐᖅ ᓄᓇᕗᒻᒥᐅᑦ ᑐᓵᒍᓐᓇᖁᓪᓗᒋᑦ ᑕᑯᓐᓇᕈᓐᓇᖁᓪᓗᒋᑦ.  

ᐅᓪᓗᒥ ᑲᑎᒪᓂᕗᑦ ᒪᓕᒐᓕᐅᕐᕕᒻᒥ ᐃᓱᓕᓚᐅᑲᒃᑭᕗᖅ ᓄᖅᑲᖅᐳᒍᑦ ᑭᓯᐊᓂ ᖃᐅᑉᐸᑦ ᓅᕖᑉᐱᕆ 4, 2026, 

ᓯᕿᕐᖑᔭᖅ 1:30-ᐸᑦ ᐱᖓᑦᓯᕐᒥ ᐱᒋᐊᒃᑲᓐᓂᓛᕆᓪᓗᑕ. ᐃᖅᓱᖅᑏ.  

 

>>ᑲᑎᒪᓂᖅ ᓄᖅᑲᖅᑐᖅ 17:14ᒧᐊᖅᑎᓪᓗᒍ



 

 

 

 


